
   Мăнъял çинчен илтнĕ-ши эсир? Ĕлĕк, революциччен, вăл вулăс ялĕ пулнă. Малтан Сĕве уездне кĕнĕ, кайран ăна Шупашкар уездне куçарнă. Мăнъялта чиркӳ, хупах, тăватă лавкка, икĕ шкул пурччĕ тата кантурăн хура çурчĕ халăха хăратса ларатчĕ.

Уй хапхинчен кĕрсенех, Мăнъялта тарăн та типĕ çырма пуçланать, ăна пуп çырми теççĕ. Çав çырман сылтăм енче, хĕрлĕ чиркĕве хирĕç, пуп çурчĕччĕ, çурт тавра пысăк сад ешеретчĕ. Садра улмуççи, слива, чие нумайччĕ. Чиркӳ площадĕнчех, пуп çырми хĕрринче, кĕрен тĕслĕ икĕ хутлă пысăк шкул таçтанах курăнса ларатчĕ. Ăна Чĕмпĕрти чăваш шкулĕн инспекторĕ Иван Яковлевич Яковлев тăрăшнипе лартнă, тетчĕç. Шкул сачĕ тата чаплăрахчĕ вара, карта хĕррипе шап-шур хурăнсем лартса тухнăччĕ.

Хурапа сăрланă кантур уй хапхинчен кĕрсен сылтăмра юлатчĕ... Кантур тавра çӳлĕ хăма карта тытса çаврăннăччĕ. Картишĕнче вăрăм та яштака ăвăссем ӳсетчĕç, çурçĕртен хаяр çил вĕрнĕ чухне вĕсем вăрман пек кашласа ларатчĕç. Хăраттăмăр эпир, ачасем, кантур çывăхĕнче çӳреме...

Революци хыççăн, 1918 çулăн вĕçĕнче, кантур çурчĕ çунса кайрĕ. Волĕçтăвкома вара Çăхан Çеменĕн икĕ хутлă çуртне вырнаçтарчĕç.

Мăнъялта улăм, тĕренче витнĕ çуртсем питĕ нумайччĕ. Сайра хутра тимĕр витнĕ çуртсем те тĕл пулатчĕç. Пирĕн хамăрăн пӳрт çине те, кĕлет çине те, сарай çине те улăм витнĕччĕ. Çуллахи вăхăтра, чашлаттарса çăвакан çумăрсем хыççăн, пӳрт ăшчикии йĕп-йĕке пулатчĕ...

1918 çулхи кĕркунне, тăватă çул вĕреннĕ хыççăн, эпĕ ялти высшеначальнăй шкула кĕме шутларăм. Шăлах çав çулта пирĕн аппа Чĕмпĕрти чăваш шкулĕнчен вĕренсе тухрĕ, учительница пулчĕ. Манăн та аппа пек учитель пулас килетчĕ. Высшеначальнăйра вĕренекенсем ун чухне карттус çине «ВНУ» текен çап-çутă паллă çакатчĕç, чĕн пиçиххин çутă тăхи çине те çавăн пекех «ВНУ» тесе çырнăччĕ вĕсен. Ача-пăчана çавă та илĕртме пултарнă ĕнтĕ.

Хура кĕркуннехи пĕр ирхине эпир, вĕренме кĕрес текенсем, пысăк шкул патне пухăнтăмăр. Экзамен тытма пынисем питĕ нумăй. Ачасем 15—20 çухрăмран пухăннă. Малтан пире вырăсла диктант çыртарчĕç, задачăсем шутлаттарчĕç. Диктантне эпĕ чаплах çырайман пулмалла, мĕншĕн тесен аппа, инспектор ыйтнипе тетрадьсене тĕрĕслеме пынăскер, лăпах ман тетраде тĕрĕсленĕ иккен.

— Мĕн лартрăн? — ыйтрăм аппаран кайран.

— Виççĕ лартса патăм, — терĕ вăл.

Экзамен пама хамăр ялтан çиччĕн пынăччĕ: виçĕ арçын ача, тăватă хĕрача. Вĕсенчен икĕ арçын ача та пĕр хĕрача кăна шкула кĕнĕ пулнă. Анчах эпĕ ытла васкарăм-ха...

Малтанхи кун, вырăсла диктант çырнă чухне, эпир хамăр ял ачипе— Кольăпа лартăмăр. Пирĕн умри парта хушшинче — хĕрачасем. Вĕсенчен пĕрне эпир лайăх паллатпăр, вăл — хамăр ял хĕрĕ. Унпа юнашар ларакан хура çӳçлĕ хĕрачана пачах палламастпăр. Хăш ялтан-ши вăл?

Диктант çырнă вăхăтра çак палламан хĕр хăйĕн кӳршинчен: «Оглянуться» сăмаха мĕнле çырмалла?» — тесе шăппăн ыйтнине илтрĕм. Юлташĕ сăмах хушиччен эпĕ парта урлă кармашса: «Мягкий знакпа çырмалла», — тесе хутăм. Хĕрача йăпăрт кăна каялла çаврăнчĕ, ман çине пăхрĕ, пирĕн куçăмăрсем тĕл пулчĕç. Унăн пичĕ хăмач пек хĕрелсе кайрĕ...

— Эсĕ çав хура хĕре пĕлетĕн-и? — ыйтрăм Кольăран, тула тухсан.— Хăш ялтан-ши вăл?

— Пĕлместĕп, — терĕ вăл. 

Шăпах çав вăхăтра пĕрле ларнă хĕрсем пирĕн тĕлтен иртсе пыратчĕç.

— «Оглянуться» сăмаха тĕрĕс çыртăн-и? — хăйса ыйтрăм леш хĕртен. 

Вăл, тĕлĕннĕ пек пулса, ман çине пăхса илчĕ, темĕн каласшăн пек пулчĕ, калаймарĕ. Вара иккĕшĕ те кулса ячĕç, варт кăна çаврăнса, çырма хĕрринелле утрĕç. Палламан хĕр пĕвĕпе типшĕмрех, кĕске хура çивĕтне кăвак лентăпа вĕçленĕ. Пичĕ çаврака, сăмси турĕ, тути çӳхе. Хăй питĕ таса. Çийĕнче хăйĕн çăмăл хура пиншак, пиншак айĕнчен сарпинкăран çĕлетнĕ хăмăр кĕпе курăнать. Уринче — ула чăлхапа хура пушмак.

Вăл пирĕнтен иртнĕ чухне чĕрем темшĕн яшт! чиксе илнине юлташăма пачах систермерĕм. Киле таврăнсан, пирĕн пата кӳршĕ хĕрĕ Плаки пычĕ. Килте анне çук, аппа кăначчĕ. Плаки те пирĕнпе пĕрле экзамен пама пынăччĕ те, диктант начар çырнипе ăна малалла экзамен тытма памарĕç. Те çавăншăн кӳреннипе, те урăх сăлтавпа — ăна калама пĕлместĕп — Плаки вара, манран тăрăхланă пек, аппана свитлеме тытăнчĕ:

— Сирĕн Миша, — терĕ хайхискер, — экзамента хĕр тупнă. Хĕре чиперскер, ула чăлхапа, çивĕт вĕçне кăвак лента янă...

Эпĕ хĕрелсе кайрăм, ăшăмра савăнтăм та Плаки сăмаххипе. Апла пулин те Плакине пӳлсе хутăм:

— Мĕн лĕпĕртететĕн çак эсĕ, Плаки?

— Пăхăр-ха ăна, — терĕ вăл, пӳрнипе тĕллесе, — ăнланмасть пулать тата. Хăй çав хура хĕртен уйрăлма та пĕлмерĕ, диктант вăхăтĕнче ун хыçĕнчех ларчĕ.

Плаки вара аппана çав палламан хура хĕр çинчен хăй мĕн пĕлнине каласа пачĕ. Эпĕ те унăн сăмахне хăлхана чикрĕм. Плаки каланă тăрăх, вăл хĕр Ирина ятлă. Вĕсем пирĕнтен инçе мар, Вăрманпуç ялĕнче пурăнаççĕ иккен...

Тепĕр ирхине эпир каллех шкул патне пухăнтăмăр. Чи малтан эпĕ куçăмпа палламан хура хĕре шыраса тупрăм.

Шкултан инспектор тухрĕ. Аллинче пысăк список. Сăмси çинчи куçлăхне шурă тутăрпа тасатса илчĕ те вăл пухăннă ачасене çапла пĕлтерчĕ:

— Итлĕр, ачасем! Камăн хушаматне асăнап, çавсене вĕренме йышăннă, ыттисем — киле кайма пултараççĕ...

Вăл вулама пуçларĕ. Коля та манпа пĕрлех. Эпĕ те, ытти ачасем пекех, тимлĕн итлетĕп, анчах тĕлĕнмелле, темшĕн эпĕ хам ăçтине, мĕскер кĕтнине манса кайнă пек пулнă. Кĕтессе те эпĕ хам ята мар, Ирина ятне калассине кĕтсе тăратăп. Çав вăхăтра тусăм айăкран кăлт! тĕксе йлчĕ.

— Мĕскер? — ыйтрăм, кăмăлсăр пулса.

— Сан хушаматна каларĕ вĕт, — терĕ вăл хуллен. — Илтрĕн-и?

— Эпĕ хăлхасăр мар пуль, — тавăртăм ăна хирĕç. — Хам та çывăрмастăп-çке...

Апла калани ман тĕрĕсех пулмарĕ, мĕншĕн тесен хушаматăма асăннине эпĕ илтмесĕрех юлнă. Инспектор нумайччен вуларĕ. Хĕрачасен ячĕсем питĕ сахал, ытларах арçын ачасен ячĕсем илтĕнеççĕ. Хайхи тусăмăн — Кольăн хушамачĕ те тухрĕ. Ана та эпĕ Коля каллех кăлт! тĕксе систернипе туйрăм...

Инспектор вуласа пĕтерчĕ. Чи юлашкинчен вăл «Ястребова Ирина Петровна» тесе калани хăлхăра шкулти пысăк шăнкăрăв пек янраса илчĕ.

«Ку ĕнтĕ хайхи хура хĕр пулмалла, — шутларăм ăшăмра. — Килĕшмест ăна капла хушамат, вăл пачах хурчка пек мар...»

Вĕренме хăçан пуçлассине пĕлсен, килĕмĕрсене салантăмăр. Хура хĕрĕн сăнарĕ вара асăмран кайма пĕлмерĕ.

Виçĕ кунтан вĕренме пуçларăмăр. Пирĕн класс валли шкулăн иккемĕш хутĕнчи чи пысăк пӳлĕме уйăрса панă. Класра хĕрĕх пилĕк çын, хĕрачасем вара пĕтĕмпе те икĕ парта çеç йышăнаççĕ. Эпир Кольăпа, паллах, пĕр парта хушшинче ларатпăр...

Уйăх ытларах вĕрентĕмĕр. Пĕрреччен, шкултан таврăнсан, яла продотряд килни çинчен пĕлтĕмĕр. Ача-пăчан пĕлес пулать-çке-ха отряд мĕншĕн килнине. Хамăр кас ачисем виççĕн пухăнтăмăр та кантур патне вĕçтертĕмĕр. Кантур хапхи уçах, крыльца умĕнче халăх нумай. Эпир, ачасем, шăкăр-шакăр хапхаран кĕтĕмĕр, çынсен хушшине пултăмăр. Унччен те пулмарĕ — кантуртан хĕрлĕ гвардеецсем курăнса кайрĕç, кашниех пăшалпа. Юлашкинчен, сăран пиншаклă çын (командирĕ пулмалла) тухрĕ, кантур вывескине кăтартса, кĕскен кăна: «Убрать!» — тесе каларĕ. Виçĕ хĕрлĕ гвардеец винтовка штыкĕсемпе çӳлте çакăнçа тăракан хура хăмана чăк-чак тирчĕç, туххăмрах çĕре персе антарчĕç. Хальхи пекех астăватăп: унта çутă пысăк саспаллисемпе: «Мунъяльское волостное правление» тесе çырнăччĕ. Варринче икĕ пуçлă пысăк ăмăрткайăк пур. Вывескăна персе антарсан, крыльца умĕнчи çынсем пĕр харăс кăшкăрса ячĕç, ăна таптама пуçларĕç. Эпир те, ачасем, çынсенчен юлмарăмăр, ыттисемпе пĕрле икĕ пуçлă ăмăрткайăк çинче тăпăртатрăмăр... Отряд кантура кĕрсе кайсан, çынсем саланчĕç. Кантуртин Иван Ильич тухрĕ. Мана асăрхарĕ те кăмăллăн кулса илчĕ.

— Эсĕ мĕн тăватăн кунта?

— Кивĕ саманан ăпăр-тапăрне тĕп тăватпăр, — терĕм эпĕ, кулкаласа.

— Маттур ача! — терĕте вăл вывескăна пĕр пуçĕнчен тытрĕ, — Атя, — кăчăк туртрĕ мана, — кайса пăрахар çак ăпăр-тапăра çын курман çĕре...

Эпир иксĕмĕр ăна картишĕнчи инçетри кĕтесе сĕтĕрсе кайрăмăр. Каялла таврăннă чухне Иван Ильич çапла каларĕ:

— Киле çитсенех, аннӳне кала: чухăнсен комитечĕ сире 25 пăт тырă памалла тунă, тырă хывма пӳлме хатĕрлетĕр, — терĕ.

— Тыррине ăçтан илмелле пулать? — ыйтмасăр чăтаймарăм эпĕ.

— Килех турттарса пыраççĕ, — терĕ вăл. Вара савăнсах килелле вĕçтертĕм...

— Аçта çӳрерĕн вара, Миша? — ыйтрĕ анне, киле кĕрсен.

Эпĕ ăçта пулнине, мĕн курнине каласа патăм. — Анне, — пĕлтертĕм юлашкинчен, — Иван Ильич пире пӳлме хатĕрлеме хушрĕ.

— Мĕнле пӳлме? Мĕн калаçатăн çак эсĕ? — тĕленсе ыйтрĕ вăл.

— Тырă хума, — терĕм эпĕ. — Чухăнсен вулăсри комитечĕ йышăннипе пире çирĕм пилĕк пăт тырă памалла тунă.

— Хосподи, турă пулăштăрах, — терĕ анне, турăш умне тăрса сăхсăхса илчĕ.

— Ăçта пĕлтерчĕ апла, эсĕ шӳтлесе каламастăн пулĕ-çке? — ыйтрĕ вăл, калле вырăнне ларса.

— Кантур патĕнче халĕ çеç пĕлтерчĕ...

— Турă пулăштăрах вăл çынна, — анне ларнă çĕртех каллех хĕрес хыврĕ.

Эпĕ чĕнмерĕм, сĕтел хушшине кĕрсе лартăм. Сĕтел çинче çаврака кукăль выртнине куртăм, анне çине пăхса илтĕм.

— Асăрхарăн-и? — ыйтрĕ вăл, ăшшăн кулса. — Сан ятупа ятарласа пĕçернĕ ăна.

— Чăнах-и?

— Чăнах пулмасăр. Вуниккĕ тултартăн ĕнтĕ паян!.. Кукăльне пуçлатпăр-и?

— Уроксем хатĕрлем-ха, — терĕм эпĕ, сумкăран хут-кĕнеке кăларса. — Пĕçернĕ кукăль тухса тармĕ ĕнтĕ...

— Апла та юрать, — терĕ те анне кăмака кукринче кăштăртатма пуçларĕ.

Эпĕ хăй çутрăм. Мăчи куç кăна çуннипе ăна сĕтел çине илсе лартрăм та урок хатĕрлеме тытăнтăм. Пĕр сехет-и, ытларах-и ларсан, шăмшак хытса кайнипе, урай варне тăтăм, физкультура упражненийĕсем тума пуçларăм.

— Ĕçне пĕтертĕн-и? — ыйтрĕ анне.

— Çук-ха, — терĕм эпĕ. — Пăртак çеç канас терĕм те...

— Юрĕ эппин...

Тепĕр хут сĕтел умне пырса лартăм кăна, урамра такам хытă кăшкăрса яки илтĕнчĕ.

— Пушар! Кантур çунать, кантур!..

Эпир ура çине сиксе тăтăмăр, урамра çынсем чупа-чупа иртнине асăрхарăмăр. Тумланнă-тумланманах тухса вăркăнтăм эпĕ килтен.

— Асăрхануллăрах пулма пĕл унта, — илтĕнчĕ анне сасси.

Урамра тĕттĕм. Эпĕ кантур патнелле чупса кайрăм. Çырма урлă каçсанах, кантур çийĕнче çутă ялкăшнине асăрхарăм. Пуп çырми пуçламăшĕ патне çитрĕм те, кĕрлесе çунакан кантура курсан, кĕçех ураран ӳкмерĕм. Хуп-хура кантурăн чӳречисенчен вут-хĕм явăнса тухать, пĕлĕтелле кăвак тĕтĕм палкаса хăпарать. Хĕрлĕ гвардеецсем пушар насусĕпе аппаланаççĕ, темиçе лавпа шыв турттараççĕ... Эпĕ çунакан кантур патнерех пытăм, кунта Кольăна курах патăм.

Куратăн-и, мĕнле çунать? — терĕ вăл, кантур çинелле кăтартса. — Кĕç-вĕçех акă патронсем çурăлма, пульăсем шăхăрма пуçлаççĕ...

— Мĕнле пульăсем? Эсĕ ăçтан пĕлетĕн?

— Пĕлетĕп, — ĕнентерчĕ вăл. — Хĕрлĕ гвардеецсен кантурта пĕр ещĕк патрун пулнă, тет, халăх çавăнпа кантур çывăхне пыма шикленет.

Коля мана хулран тытрĕ те, эпир ик-виç утăм турăмăр.

— Пушарĕ мĕнрен тухнă-ши? — ыйтрăм эпĕ.

— Кантурта контрибуци укçи нумай пулнă, тет. Çавăнпа тĕртсе янă пуль, теççĕ.

— Кам тĕртнĕ-ши?

— Алă пусса хăварман ĕнтĕ, — тăрăхланă пек каларĕ Коля. — Кам контрибуци туленĕ, çавсем пĕлеççĕ пуль...

Эпĕ кӳреннĕ пек пултăм, Кольăна хам та мĕнпе те пулин тĕлĕнтерме шутларăм. «Кантур вывескине туртса антарнине пĕлмест пулĕ-ха вăл, — шутларăм ăшăмра, — каласа тĕлĕнтерес-ха çавăн çинчен...» Шăпах çав вăхăтра патронсем латлатса çурăлма, пульăсем вĕçме пуçларĕç.

— Вырт хăвăртрах çĕрет вилес тетĕн-и-мĕн? — кăшкăрса ячĕ Коля, çĕре ӳксе.

Эпĕ те шăннă çерем çине йăпăр-япăр тăсăлса выртрăм. Кантур патĕнче кĕпĕрленсе тăракан çынсем ăçта кирлĕ унта тарма пуçларĕç. Çав вăхăтра пирĕн паталла чиркӳ патĕнчен пĕр ушкăн халăх пынине асăрхарăмăр.

— Мĕне пĕлтерет ку камит? — ыйтрĕ Коля.

Эпир ура çине тăтăмăр, хамăр паталла пыракан ушкăн патнелле çывхартăмăр. Ушкăна чиркӳ старости Çăхан Çеменĕ ертсе тухнă иккен. Чиркӳри пысăк хăма турамăшне çĕкленĕ. Ушкăнта пилĕк-ултă арçын, темиçе карчăк тата ик-виçĕ ача. Вĕсем пирĕн тĕлтен иртрĕç те çунакан кантур патнелле уттарчĕç, хăйсем темле чиркӳ юрри юрлаççĕ... Унччен те пулмарĕ, çунакан кантур çурчĕ ластăр! туса йăтăнса анчĕ, каллех патронсем латлатма пуçларĕç. Турăшпа пыракан ушкăн самантрах чăлт анчах çухалчĕ. Хăма турăшне йăтса пыракан икĕ çын (вĕсенчен пĕри Çăхан Çеменĕччĕ) хăраса кайнипе турăшне лач! ӳкерчĕç те, леш вара çурмаран лăкăшт çеç çурăлса кайрĕ. Çăхан Çеменĕ хурах кăшкăрса ячĕ, мулкач пек сиксе, пуп çырминче çухалчĕ...

Икĕ талăк çунчĕ кантур çурчĕ. Виççĕмĕш кунне хуллен ăсăрланса выртакан кантур çурчĕ патĕнче Мăнъял халăхнĕ пухрĕç. Пысăк перемена вăхăтĕнче эпир те Кольăпа унта пултăмăр.

— Халăх, — пуçларĕ Иван Ильич, пушă пичке çине тăрса. — Продразверстка çинчен калама отряд командирне Смелов юлташа сăмах паратăп...

Каларĕ те вăл çапла пичке çинчен анчĕ. Ун вырăнне çавăнтах отряд командирĕ йăшт! анчах сиксе хăпарчĕ.

— Халăх, — терĕ вăл, — Мăнъял çыннисем!

Çынсем шăп пулчĕç, оратор çине тинкерсе пăхреç.

— Сирĕн ялăн ыран валли, — терĕ командир, — пилĕкçĕр пăт тырă пухас пулать...

Оратор самантлăха чарăнчĕ те çынсем çийĕпе пăхса çаврăнчĕ. Халăх шăпах пулчĕ, хыçалтан кăна пĕри: «Мĕншĕн пин пăт мар?» — тесе кăшкăрчĕ. Ку ĕнтĕ ялти куштан — Кăтра Ухваниçĕ пулчĕ.

Халăх хушшинче шавласа илчĕç. Оратор хĕрӳленсе çапла каларĕ: 

— Миллионлă Хĕрлĕ Çара, хулари рабочисене тăрантма çăкăр кирлĕ. Кулаксем вăл çăкăра ирĕклĕн парас çуккине эпир питĕ аван пĕлетпĕр. Çавăнпа та пуянсем çине çирĕп разверстка хуратпăр. Пирĕн принцип çапла: чухăнсенчен нимĕн те илместпĕр, вăтам хресченрен — вăй çитнĕ таран, пуринчен ытла тата чи малтан — кулаксенчен илетпĕр...

— Класс тăшманĕсем кантур çуртне тĕртсе çунтарчĕç, кантурта контрибуци укçи выртнине пĕлнĕ вĕсем. Эпĕ калатăп: çунса кайнă укçа вырăнне пуянсем çине икĕ хут ытларах çĕнĕ контрибуци хумалла пулать... Совет влаçĕ хăйĕнчен мăшкăллама никама та ирĕк парас çук, çавна пĕлме вăхăт çитнĕ ĕнтĕ!.. Ăнлантăр-и?

Халăх хушшинчен чĕнекен-тăвакан пулмарĕ. Вара Смелов вырăнне пичке çине каллех Иван Ильич Добров хăпарчĕ те разверстка тăрăх камăн мĕн чухлĕ тырă памаллине вуласа пачĕ:

— Çăхан Çеменĕ, — терĕ вăл, — утмăл пăт. Хăй пур-и кунта?

— Çук, — терĕç халăх хушшинчен.

— Арлан Антунĕ — утмăл пăт. Кăтра Ухваниçĕ — аллă пăт...

— Ăçтан тупас ун чухлĕ тырă? — кăшкăрчĕ лешĕ.

— Салтаксемпе пырсан, куç курĕ унта, — терĕ те Иван Ильич, списокне малалла вуларĕ. Унта камăн пилĕк пăт, камăн улттă, камăн виçĕ пăт кăна памалла. Юлашкинчен, ялти вунтăхăр килтен разверстка пачах илменни çинчен асăрхаттарчĕ те списокне хутлатса кĕсъене чикрĕ.

— Халĕ, — терĕ вăл, — кулаксем çине çĕнĕрен мĕн чухлĕ контрибуци хунине пĕлтерем...

Çав вăхăтра шкул шăнкăравĕ янăраса кайрĕ, пысăк перемена вĕçленчĕ. Эпир Кольăпа шкула васкарăмăр.

1919 çулхи çуркунне çитрĕ. Продотрядсем яла татах килкелерĕç, чухăнсен комитетне вĕсем пысăк пулăшу йаратчĕç. Çуллахи каникула ярас умĕн пĕрер уйăх малтан пирĕн шкула чухăнсен комитечĕн представителĕ Добров пычĕ, чухăнсен ачисем валли тӳлевсĕрех тĕрлĕ япала валеçсе памалли çинчен пĕлтерчĕ. Вара вĕренекенсен пухăвĕнче кама мĕн памаллине вуласа пачĕç.

— Сана мĕн кирлĕ? — ыйтрĕç манран пухура, — кепка-и, шăлавар-и?

— Иккĕшĕ те кирлĕ! — терĕм эпĕ, нихăшне суйлама пĕлменнипе.

Пурте кулса ячĕç.

— Пĕррепе икке уйăрма пĕлет! — илтĕнчĕ залран.

— Кулмалли нимĕн те çук, — терĕ Добров юлташ, — иккĕшне те парăпăр ăна...

Чăнах та вара эпĕ хăмăр кепкăпа хура шăлавар ахалех туянтăм.

Ку çеç те мар, кĕçĕн класра вĕренекенсене кулленех çăмарта çитерме пуçларĕç. Ку та чухăнсен комитечĕ пуçарнипе пулнă иккен. Темле йывăр вăхăтра та Совет влаçĕ ачасене манман. Пĕçерессе çăмартине ятарласа уйăрнă дежурнăйсем шкул мунчинче пĕçеретчĕç. Кашни ачанах икшер çăмарта лекетчĕ, валеçессе те çав дежурнăйсемех валеçетчĕç.

Çуркуннепе переменăсенче эпир яланах урама тухаттăмăр, шкул умĕнчи ешĕл çерем çинче канаттăмăр. Пĕррехинче çапла, ачасемпе шăкăлтатса ларнă çĕре, Анаткасри хăмла хуçи ачи Сергей Васильев чупса пычĕ.

Çав вăхăтра çывăхранах Ирина иртсе пыратчĕ. Хай пĕчченех, хăвăрт-хăвăрт утса пырать. Пуян хĕрĕ пулин те, Ирина нихăçан та пуçне каçăртса çӳреместчĕ, çĕрелле пăхса çӳретчĕ.

— Пăхăр-ха çак Вăрманпуç хĕрне, — терĕ хайхи Сергей. — Пичĕ çаврашка, урисем — çинçешке те кукрашка... — Унтан вăл Ирина çинчен питĕ усал-сăмах каласа хучĕ.

Манăн пит-куçăма юн сирпĕннĕ пек пĕçерсе илчĕ. Эпĕ, хама хам туймасăр, Сергей çине сикрĕм те, эпир унпа çыхланса ӳкрĕмĕр, йăваланма тытăнтăмăр. Ачасем пире аран уйăрчĕç.

— Эсĕ ухмаха ермен пулĕ-çке — тăрăхласа ыйтрĕ Сергей, пăртак лăплансан.

— Эсĕ, буржуй чĕппи, кĕççепит! — терĕм, çиллĕме шăнараймасăр, — Хĕрача çинчен мĕнщĕн усал калаçан?

Эпĕ апла мар, урăхла каласшăнччĕ: «Ирина çинчен апла калама пултараймастăн!» — тесшĕнччĕ. Анчах вăхăтра чарăнма пĕлсе урăхлатса каланăшăн кайран хам та савăнтăм.

Сергей ман çине кашкăр йытă çине пăхнă пек пăхса тăчĕ-тăчĕ те:

— Эх, анра пуç! — тесе вăртах çаврăнса кайрĕ.

Эпĕ класа кĕтĕм, хам вырăна — парта хушшине лартăм. Чĕремре лăпкă мар. Эпĕ хама хам ӳпкелесе илетĕп, юнашар ларакан Кольăпа та калаçассăм килмест. «Мĕскер çулăхрăм-ха Сергей çумне? Кирлĕччĕ-ши иккĕшин хушшине кĕме? Çапах та мĕншĕн ун пек каларĕ-ха Сергей Ирина çинчен? Мĕншĕн тарăхнă вăл ăна?»

Вырăс чĕлхи учителе кĕчĕ, урок пуçланчĕ. Вăл хура сукнаран çĕлетнĕ, çап-çут тӳмеллĕ шинельпе çӳрет. Хушамачĕ унăн — Богоявленский, вăл Хусанти духовнăй академире вĕреннĕ, тетчĕç...

Хайхи учитель, урок пуçлансанах, доска патне шăпах мана кăларчĕ. Вырăсла вăрăм пуплев каласа çыртарчĕ. Манăн çав пуплеве морфологилле тишкерӳ тумалла пулчĕ. Эпĕ, урок умĕн питĕ тарăхса çитнĕскер, йăнăшсем те тукаларăм пуямалла. Вăл вара çав йăнăшсене пула тем тĕрлĕ тăрăхласа пĕтерчĕ, мана çур урока яхăн тытрĕ пулĕ... Ăнланчĕ-ши Ирина эпĕ мĕншĕн пăлханнине? Уроксем пĕтсен, киле кайма тухрăмăр. Манăн питĕ Иринăпа калаçса пăхас килет, переменăра çапăçни çинчен пĕлтерес килет, анчах именни чăрмантарать. Эпĕ — ĕревĕç çын мар, Сергей пек лĕпĕртетсе, хĕрсемпе ĕхĕлтетме пачах пĕлместĕп.

Иринăпа Валя пĕрле пыратчĕç. Ялтан тухиччен Ирина ман çулпах утать: пирĕн малтан пĕчĕк кĕперпе пуп çырми урлă каçмалла, сылтăмалла пăрăнса çырмана анмалла, пысăк кĕпер урлă каçмалла, аслă çулпа тăвалла хăпармалла. Уй хапхи патне çитеспе эпĕ, сулахая пăрăнса, хамăр урама кĕрсе юлатăл, Ирина, тӳрех утса, хăйсен ялнелле каять.

Пуп çырмин пĕчĕк кĕперĕ урлă каçсан, хайхи Валя, Иринăран уйрăлса, тăзалла кайрĕ. Анаталла Ирина пĕчченех утрĕ. Эпĕ, самантлăха та ăна куçран вĕçертмесĕр, хыçран утса пытăм. Чĕрем хытăран хытă тапма пуçларĕ. «Чĕнес-и ку Иринăна, чĕнес мар-и?» тесе пыратăп... Шыв хĕрне çитрĕмĕр. Ирина пысăк кĕпер урлă каçса ĕлкĕрнĕ вăхăтра эпĕ лăпах кепер çине пырса кĕтĕм. Пирĕн хушăмăрта мĕнпурĕ те ик-виçĕ чалăш кăна тăрса юлчĕ. «Халь чĕнмесен, — шутларăм ăшăмра, — урăх нихăçан та чĕнеессĕм çук».

— Ирина! — терĕм пыр тĕпĕнчен тухакан тытăнчăкла сасăпа.

Вăл тăпах чарăнчĕ, каялла çаврăнчĕ, мана асăрхасан, тĕлĕннĕ пек-мĕн пек пулчĕ, хăй нимĕн те шарламарĕ.

Эпĕ, сывлăш çавăрса илнĕ май, чарăнса тăтăм, именнипе пулĕ, малалла сăмах тупаймарăм. Ирина пĕрре те хускалмарĕ, мана тӳрех куçран пăхса тăчĕ.

— Эпĕ, çук... Сергей... эпир переменăра ларнă вăхăтра, эсĕ иртсе кайрăн, Сергей... вăл сан çинчен питĕ усал каласа хучĕ... Çавна тӳсеймесĕр, Сергей çине сиксе ӳкрĕм...

Ирина каласа пĕтерме памарĕ. Вăл ман çине пуç тӳпинчен пуçласа ура тупанне çити мăнаçлăн пăхса илчĕ те çапла тавăрса хучĕ:

— Ман хута кĕме сана кам ирĕк панă вара? Алă-ура шăнăрĕсем лăштах çемçелсе кайрĕç, çамка çине тар пăчăртанса тухрĕ. Эпĕ, нимĕн калама пĕлмесер, Ирина çине пăхса тăтăм... Кепкăна хывса çамка çинчи тара шăлса илнĕ çĕре, Ирина, манран хăпса, тăвалла хăпарса кайрĕ. Ту çине хăпарса çитичченех пăхса тăтăм эпĕ ун хыççăн. Иринăн çурăмне кăна курса тăнă пули» те, вăл утнăçемĕн манăн айванлăхран чеен кулса пынă пек туйăнчĕ. Мĕнех тунă вара эпĕ манран кулма?

Ирина курăнми пулсан, эпĕ те тăвалла хăпарма пуçларăм. Хăпарса çитсен, утăма хăвăртлатрăм. Вăл уй хапхи патне çитнĕ тĕле хамăр урама пăрăнтăм. Касак Ваççи тĕлĕнче (уй хапхи çумĕнчи çурт) шăтăрнак-карта хыçне пытăнтăм та Ирина хыççăв чылайччен сăнаса тăтăм:

«Каялла çаврăнса: пăхать-и-ха? Çаврăнса пăхсан, эпир Иринăпа ĕмĕр туслă пулăпăр; çаврăнса пăхмасан тăшман пулăпăр», тесе, пăлханса тăратăп.

Çук, Ирина курăнми пуличченех пĕрре те çаврăнса пăхмарĕ. Эпĕ, пуçа усса, килелле утрăм.

Чĕлхе-çăвар япшар пулсан, курайман тăшман кум парĕ, тенĕ ваттисем. Вăл чăн та çаплах ĕнтĕ. Япшар чĕлхе-çăварлă çын кирек хăçан та тепĕр çынна хăй енне çавăрма, сăмах-юмахпа илĕртме пултарать. Çавна халĕ эпĕ пĕлетĕп те, ача чухне чухлайман пулĕ çав.

Тепĕр кун шкула кайсан, Ирина çине пăхма та хăймастăп, унпа калаçасси-тăвасси çинчен шухăшлама та пултарайман.

Каллех кĕркунне çитрĕ, эпир хамăр шкула пухăнтăмăр. Кунта пире çĕнĕ хыпар пĕлтерчĕç: высшеначальнăй шкула пĕтерсе хунă иккен. Эпир ĕнтĕ пĕрремĕш сыпăклă шкулăн улттăмĕш класĕнче вĕренмелле. Çиччĕмĕш класран иккĕмĕш сыпăклă шкул пуçланать. Пысăк шкулта, пĕлтĕр эпир вĕреннĕ çĕрте, иккĕмĕш сыпăк пулать. Пире вара пуп çырмин леш енчи ĕлĕк лавкка пулнă класа куçарчĕç. Çавăнта эпир пĕр хĕл вĕрентĕмĕр...

Пĕрреччен, 1920 çул пуçламăшĕнче, пире, вĕренекенсене, пурне те пысăк шкула пухăнма хушрĕç. Пухăнтăмăр, пысăк класа кĕрсе тултăмăр. Сцена çинче — икĕçамрăк ача. Иккĕшĕ те симĕс гимнастеркăпа, симĕс галифепе. «Камсем-ши кусем?» — шухăшлатпăр. Пухăнса çитсен, сцена çинчи ачасенчен пĕри ура çине тăчĕ те вăрăм çӳçне каялла шăлса илчĕ.

— Мăнъял шкулĕнче вĕренекенсен пухăвĕ уçăлнă тесе шутлатăп, — терĕ вăл.

Иккĕмĕш сыпăклă шкулта вĕренекенсенчен хăшĕ-пĕри кăн-кан! пăхса илчĕç. Алăк патĕнчи кĕтесре пухăннă пĕр ушкăнта, сцена çине пăха-пăха илсе, тем çинчек пăшăлтатаççĕ.

— Вĕренекен юлташсем! — терĕ хайхи пуху уçакан вырăсла. — Комсомол организацийĕ çинчен каласа пама Германов юлташа сăмах паратăп.

Германов текенни ура çине тăчĕ те, сĕтел умне тухса, РКСМ программипе уставĕ çинчен калама пуçларĕ, нумаях та каласа тăмарĕ, сăмахне вĕçлерĕ.

Ыйтусем пулмарĕç.

Эпĕ ыйтса пĕлесшĕнччĕ те, ниепле те хăяймарăм. Пăлханнипе чĕтрекенех пултăм, тăракан вырăнтан маларах куçрăм. Манăн пыр типсе ларчĕ, пит-куç пĕçере-пĕçере илет. Ыйту парас тесе алă çĕкленĕ вăхăтра алăк патĕнчи ушкăнран тахăшĕ:

— Ăçта сирĕн мандат? — тесе кăшкăрчĕ. Çав ушкăнранах тата пĕр-ик ача:

— Кăтартăр мандат! — тесе кăшкăрчĕç. 

Пуху шавласа илчĕ. Хуларан килнĕ комсомолецсем тарăхса çитрĕç пулмалла. Иккĕшĕ хĕрӳленсех темĕн калаçса илчĕç те, пĕри, пуху уçаканĕ, сцена хĕррине пырса тăчĕ.

— Юлташсем, — терĕ вăл, — эпир — вăрă-хурахсем мар. Кунта пире Сĕнтĕрвăрри райкомĕ янă. Тивĕçлĕ мандат та пур пирĕн, ăна эпир шкул инспекторне кăтартнипе çитет пулĕ, терĕмĕр. Камăн пирĕн мандата курас килет — пуху хыççăн юлса курма пултарать.

Залра каллех шăй-шай пуçланчĕ. Алăк патĕнчи ушкăнран хыттăнах кăшкăрма, усал сăмахсем калама пуçларĕç. Хăшĕ-пĕрисем тулалла туха-туха кайрĕç, алăк патне пухăнса, кĕпĕртетме тытăнчĕç. Сцена çинчи комсомолецсем сăран пиншакĕсене тăхăнчĕç те, аллисене кĕсъене чиксе, ачасем çине пăхса тăраççĕ. Малта ларакан хĕрачасем çаплах вырăнтан хускалмаççĕ-ха.

Эпĕ Ирина хыçне пырса тăтăм. Ахаль чухне калаçма мар, ун çине пăхма та именеттĕм пулсан, çав самантра вара, ун хыçĕнче тăнă чухне, манăн вăй-халăм çĕкленсе кайрĕ, хăюлăх тапса килчĕ. Эпĕ сцена çине пăхса илтĕм те, мĕн тунине ăнланмасăр, умра ларакан Иринăран шăппăн кăна ыйтрăм:

— Комсомола çырăнатпăр-и, Ирина?

Кĕтмен çĕртен хăйне чĕннипе малтанах вăл аптраса ӳкрĕ пулмалла, нимĕн калама та пĕлмерĕ. Тепĕр самантран каялла çаврăнчĕ те:

— Аттерен хăратăп çав, — шăппăн каласа хучĕ. Эпĕ шухăшларăм: аттем пулас пулсан, чарĕччĕ-ши вăл мана комсомола кĕме? Çук! Комсомола кĕме вăл мана нихăçан та чарман пулĕччĕ. Эпĕ докладчик каланине аса илтĕм. Комсомола чи малтан чухăнсен ачисен кĕмелле, терĕ вăл. Манран чухăнни ялта кам пур?

Зал йĕркеленчĕ. Алăк патĕнчи карма çăварсем тухса кайрĕç, вĕсем тулта кăшкăрашни аран-аран кăнă илтĕнме пуçларĕ. Вара пухăва çĕнĕрен пуçлама кирли пурне те паллă пулчĕ. Хуларан килнисем çакна часах ăнланса илчĕç, хайхи пуху çĕнĕрен пуçланса кайрĕ.

— Кам сăмах илес тет — алă тăратăр!

Манăн питĕ тухса калаçас килет те, хăрани чăрмантарать. Ку таранччен эпĕ нихăçан та çын умне тухса курман, пухусенче пулман. Мĕнрен пуçлас-ха калаçма? Мĕн калас, сăмах илсен?

Çавăн пек иккĕленсе, пăлханса тăнă вăхăтра Ирина йăпăрт кăна каялла пăхса илчĕ. Юри, ман çине пăхма çаврăннă пекех туйăнчĕ. Вара эпĕ тӳсме пултараймарăм.

— Парăр мана сăмах! — терĕм çирĕппĕн, алă çĕклесе.

— Тархасшăн, — терĕ председатель, — хушаматăр мĕнле сирĕн?

Эпĕ хушамата каларăм, сцена çине хăпарса, кафедра умне пырса тăтăм. Манăн куçăм-пуçăм чалпăрса кайрĕ, чĕре питĕ хăвăрт тапма пуçларĕ...

— Юлташсем! — терĕм эпĕ, хăюлăха пухса. Каларăм та çаплă, чарăнтăм. Мăлалла сăмах тупăнмарĕ, калас тени те пыр тĕпĕнче çухалчĕ...

Сасартăк эпĕ пуп ывăлĕ Митя ушкăнне, вĕсем киревсĕр хăтланнине аса илтĕм. Аса илсенех çиллĕм тапса килчĕ, пуç уçăлса, пыр тасалса кайрĕ, эпĕ чиперех калаçма пуçларăм:

— Юлташсем, — терĕм тепĕр хут, — эпир, Мăнъял шкулĕнче вĕренекенсем, хуларан килнĕ комсомолецсене пысăк салам калатпăр!..

Малта ларакан хĕрачасем, хăюсăррăн пулин те, алă çупма пуçларĕç. Вĕсене кура арçын ачасем те алă çупма тытăнчĕç, эпĕ сывлăш çавăрса илтĕм. Вара, пит чаплах мар пулин те, чĕререн тухакан сăмахăма уççăнах каласа патăм. Пирĕн шкулта комсомол ячейки уçма кирлине уйрăммăнах палăртрăм. Ман хыçран тата темиçе ача тухса калаçрĕ. Юлашкинчен, Германов юлташ, пирĕн шухăш-кăмăла пĕтĕçтерсе, çапла каларĕ:

— Мăнъял шкулĕ çумĕнче РКСМ ячейки уçатпăр. Кам комсомол членне кĕме кăмăл тăвать, халĕ çырăнма пултарать, — терĕ.

Комсомола вунтăваттă тултарнисеие кăна илеççĕ. Эпĕ, нумай пулмасть вунвиççĕ тултарса вунтăватта пуснăскер, каллех пăлханма пуçларăм. Мĕнле калас-ха ĕнтĕ манăн комсомола çырăннă чухне? Вунвиççĕре тес-и, вунтăваттăра тесе калас-и? «Мĕн пулин пулать, — шутларăм ăшăмра, — вунтăваттăра тетĕп те, кирек те мĕн туччăр вара...»

Алă çĕклерĕм те, ятăмпа хушаматăма каласа, комсомол членне çырăнтăм.

Хам ăшăмра шутлатăп: енчен кам та пулин халĕ: «Вунтăватта тин кайнă, вăл суять…», тесе калас пулсан, мĕн тунă пулăттăм-ши? 

Çапла вара тăхăр ача РКСМ членне çырăнчĕç, пирĕн шкулта комсомол ячейки пулса тăчĕ. Анчах ячейкăра пĕр хĕрача та çук, арçын ачасем кăна. Ирина та ытти хĕрсенчен иртмерĕ. Вĕçне çитичченех пухура ларчĕ пулин те, аллине çĕклемерĕ, комсомол ретне çырăнмарĕ...

Хĕл кунĕсем иртсе кайрĕç. Çулла эпир автономлă Чăваш облаçне туса хуни çинчен пĕлтĕмĕр. Чăваш облаçĕ çинчен калакан декрет çине В.И. Ленин алă пуснă, теççĕ... Облаçăн тĕп хули — Шупашкар, пирĕн уезд хули — Сĕнтĕрвăрри пулать.

Çуркунне пуçлансанах пире каникула ячĕç. Каярахпа эпир, Кольăпа иксĕмĕр, пĕрремĕш сыпăклă шкула пĕтерни çинчен справкăсем кайса илтĕмĕр. Коля справкинче «питĕ лайăх вĕреннĕ» тенĕччĕ, ман справкăра «питĕ» сăмах çукчĕ вара.

Çăва тухсан, Кольăна ячейка секретарĕ туса хучĕç. Пирĕн ялтан тата пилĕк çын комсомола çырăнчĕ, вĕсен хушшинче каллех пĕр хĕр те çук...

Ĕçе кĕтĕмĕр: халăх хĕрсех тырă вырать, кĕлте турттарать, авăн çапать, кĕракине хатĕрленет. Эпир аннепе иккĕнех пурăнатпăр, аппа каникула килмерĕ кăçал. Ĕçлеме ăна Шунашкара куçараççĕ тенине илтнĕччĕ, çавăнпа таврăнаймарĕ пулĕ.

Ыраш пусси кăçал Вăрманпуç енче. Вăрманпуç еннелле пăхсанах, Иринăна аса илетĕп. Унăн сăнарĕ ман чĕремрен ниепле те тухма пĕлмест. Эпĕ унпала йĕркеллĕн калаçса та курман вĕт... Мĕншĕн манаймастăп-ха çав хĕре?

Ăна вырса пĕтерсен, анне юлашки кĕлтене илет те, тухăçалла çаврăнса, кĕлте çине ларать. Эпĕ те аннен кăмăлне хуçас мар тесе, юлашки кĕлте çине утланса ларатăп, тухăçалла çаврăнатăп.



«Ана, вăйна пар, 

Киле çитсен хăйма пар. 

Тăкки-таккине сапла,

Пилеке-çурăма юса...» — такмаклать анне.

Пăртак ларатпăр та çапла кĕлте çĕклесе çĕмел тăватпăр, урăх ана çине куçатпăр.

— Анне, — тетĕп çул çинче, — мĕне пĕлтерет вăл юлашки кĕлте çине ларса такмаклани?

— Ытлашши ан калаç, — тет вăл.

Эпĕ туятăп: анне темĕн шухăшлать, ăна чăрмантарма кирлĕ мар.

Кĕркунне пĕрреччен пирĕн пата кукка пычĕ. Вăл — çĕвĕç; кĕрĕк, тăлăп ăста çĕлет. Вĕсĕм аннепе ман çннчен калаçма пуçлаççĕ.

— Миша миçе çул вĕренчĕ ĕнтĕ çав? — ыйтать кукка. Эпĕ те вĕсемпе пĕрлех пулин те, кукка манран мар, аннерен ыйтнă пирки, шарламасăр ларатăп, анне каласса кĕтетĕп.

— Ултă çул вĕренчĕ пулĕ вăл, — тет анне. Малалла та вĕрентес тетĕн-и?

— Тем тумалла-çке, — тет анне. — Хăй те пĕчĕккĕ мар та вăл...

«Кукка манпа мĕскер тăвасшăн-ха? — шухăшлатăп ăшăмра. — Мĕншĕн кирлĕ пултăм-ши ăна?»

— Эпĕ Мишăна кăçал, — пĕлтерет кукка, — хампа пĕрле ял-ял тăрăх çĕвĕ ĕçне вĕрентме илсе каяс тетĕп. Ултă çул вĕреннипе те çитет: вулама, çырма, шутлама пĕлет, урăх мĕн кирлĕ тата?

— Вĕренни чăрмантармĕ те-ха вăл, — тет анне, ман çине пăхса. — Тепле тумалла-çке малашне....

Кукка хăйĕннех перет: вăл манран çĕвĕç тăвасшăн, çĕвĕ ăстин ырлăхне питĕ ĕнентерӳллĕ каласа парать.

— Миша хăй мĕн шутлать, — тет анне, — хăйĕнчен ыйтса пăхас пулать.

Кукка ман çине сиввĕк пăхса илет.

— Ну, мĕнле, — тет вăл, куçпа çисе, — çĕвĕç пулас килет-и санăн, е урам тăрăх йытă хăваласах ирттерес тетĕн-и?

Тӳррипе каласан, çĕвĕç пуласси çинчен эпĕ нихăçан та шутламан. Манăн учитель пулас килет, шкулта ачасене вĕрентес килет. Çавах та куккана хирĕçлеме хăймастăп çав... Кукка хистенипе мар, çитмен пурнăç пиркиех иккĕмĕш сыпăклă шкула каясси пулмарĕ.

...Икĕ эрнерен куккапа ял-ял тăрăх çĕвĕ çĕлеме тухса кайрăмăр. Малтан эпир Çăкалăха çитрĕмĕр. Куккан кунта паллакансем сахал мар иккен. Çăкалăхра тӳрех кĕреçе сухаллă хура çын патне кĕтĕмĕр. Вăл куккана хапăл тусах йышăнчĕ. Эпир çĕвĕ çĕлеме тухни çинчен пĕлсен, пушшех хыпăнса ӳкрĕ; унăн çĕлеттермелли сахал мар иккен.

Ирхине кукка мана лаша леçме хамăр яла ячĕ. Çăкалăх пирĕнтен пилĕк çухрăмра. Куккасем патне кĕрсе лашине тăварсан, шкула çитсе килес терĕм. Унта халĕ вĕренме тытăннă ĕнтĕ. Кольăпа курса калаçас килетчĕ, тата мĕншен пытарас? — Ирина шухăшĕ те ăшрăн тухмă пĕлмест...

Эпĕ шкул патне çитнĕ тĕле уроксем пĕтрĕç, вара алăк умĕнче Коля тухассине кĕтсе тăтăм. Коля тухмарĕ, Ирина та ниçта та курăнмарĕ. Каç пулса килнĕ пирки çăкалăха тухса утрăм.

Эпĕ таврăннă çĕре кукка сăхман касма ĕлкĕрнĕ, кĕрлеттерсе çĕлесе ларать. Лашине чипер леçнине пĕлсен кукка мана хăй патне лартрĕ те çĕленĕ хушăрах ĕçсем хушкаларĕ...

Çапла вара хура кĕркуннерен пуçласа çăварни çитичченех ял-ял тăрăх çĕвĕ çĕлесе çӳрерĕмĕр. Хĕл ларсан Çырмапуçне çитрĕмĕр, унта та уйăх ытларах пурăнма тиврĕ.

Çырмапуçĕнче ĕçленĕ вăхăтра, 1921 çулхи январьти шартмала сивĕре, кукка мана кĕтмен-туман çĕртен киле ăсатрĕ. Йăлăхтарчĕ-çке хама та ютра пурăнса: аннене те курас килет, ячейка ĕçĕнчен те татăлмалла пулчĕ. Мĕн калать ĕнтĕ Коля, тĕл пулас пулсан?

— Мăнъяла кайса килетĕн-и? — ыйтрĕ кукка пĕррехинче.

— Кайса килме юрать, кирлĕ пулсан, — терĕм эпĕ.

— Кирли-мĕнни, — терĕ вăл, — инкӳне укçа парса ярас тенĕччĕ, аннӳне те курас килекен пулчĕ пуль...

Икĕ уйăх ытла çĕвĕ çĕленипе куккан укçи чылаях пухăннине эпĕ лайăх пĕлетĕп. Укçа енчĕкĕ туллиех унăн, енчĕкне вăл кипке айĕнчен çутă вăчăрапа çакса çӳрет. Кăнтăрла та, çĕрле те енчĕкĕнчен нихăçан уйрăлмасть. Типтерлĕ çын çав пирĕн кукка!

Вăл енчĕкне кипке айĕнчен кăларчĕ, укçине шутлама пуçларĕ. Шутларĕ-шутларĕ те парса ямалли укçине уйрăм хучĕ, ыттине енчĕкне чикрĕ, каллех кипке айне пытарчĕ. Парса ямалли укçана илчĕ, каллех шутларĕ, васкамасăр «Беднота» хаçатпа тирпейлĕн чĕркерĕ те, сĕвем çиппе çыхса, алăран алла тыттарчĕ.

— Ме, — терĕ вăл, — инкӳ патне чипер илсе çитер. Эпĕ, йăпăр-япăр пуçтарăнтăм, киле тухса кайрăм.

Утма çиле майлă, вĕçтертĕм кăна. Хăй çутнă çĕре киле пырса кĕтĕм.

— Кукку та таврăнчĕ-и? — ыйтать анне.

— Çук-ха, — терĕм эпĕ. — Вăл инке вăлли укçă парса ячĕ, çавна илсе килтĕм халь... 

Укçине кĕсъерен кăлартăм та сĕтел çине хутăм..

— Юрать эппин, — терĕ анне, — эсĕ каллех каятăн-и вара? 

— Каймалла çав ĕнтĕ... 

— Ыранлăха тăхта-ха, — асăрхаттарчĕ вăл, — ыран ман вырăна ĕçлеме каймалла пулать. Манăн çураки вăрлăхне макаçи кĕлетне кайса хывмăлла...

— Ăçта каймалла? — ăнланаймарăм эпĕ.

— Вулăсри çарĕç комиссариатне, — пĕлтерчĕ анне. — Эпĕ унта техничкăра ĕçлетĕп. Эсĕ ирех каятăн та кăмакасем хутса çунтаратăн, шыв кӳрсе паратăн, картишĕнчи юра хыратăн...

— Эсĕ хăçан кĕнĕ унта?

— Икĕ уйăх ĕçлерĕм ĕнтĕ.

— Мĕншĕн хăвна шеллеместĕн вара?

— Хырăм выçать-çке-ха, ачам, хырăм выçать... Мĕн калас-ха ку сăмах çине?

...Ирхине анне çутăличченех вăратрĕ те, эпĕ ĕçе тухса кайрăм. Çарĕç комиссариачĕ вилнĕ пуп çуртĕнче вырнаçнăччĕ, кухнинче пупăн ватă хĕрĕ — Анфиса Григорьевна пурăнатчĕ, чиркӳ валли праçвир пĕçеретчĕ. Пуп çырми урлă хывнă пĕчĕк кĕпер лăпах çав çурт патне тухатчĕ.

Çитрĕм те эпĕ комиссариата чи малтан вутă çурма тытăнтăм. Хурăн вутти, ытла типех мар пулин те, шăнкăлт кăна çурăлать. Пĕр çĕклем вутă илтĕм те пысăк пӳлĕме кĕртсе хутăм, кăмакана чĕртсе яма шутларăм. Анчах манăн шăрпăк çук, мĕнле чĕртсе ярас-ха? Анфиса Григорьевна патне кĕрсе пăхас терĕм. Зал витĕр тухса, кухня алăкне пырса шаккарăм. Сас-хура илтĕнменнипе тепĕр хут шаккаса пăхрăм. Кăшт кăна тăрсан, шăлтăрт туса алăк уçăлчĕ те, эпĕ пӳлĕме кĕтĕм. Кĕтĕм те, кĕçех каялла сирпĕнсе тухаттăм: ман умра Ирина тăра парать. Çак вăхăтра ăна кĕтменскер, эпĕ, шалт тĕлĕннипе, нимĕн калама пĕлмесĕр, ун çине тĕлĕнсе пăхса тăтăм. Ирина асăрхарĕ çакна, хуллен кăна ыйтрĕ:

— Кам кирлĕччĕ сире?

— Шăрпăк, — терĕм эпĕ, — вутă чĕртме шăрпăк кирлĕччĕ те, Анфиса Григорьевна çук-и-мĕн?

— Пур-çке, — терĕ Ирина, — халех пĕлтереп. Çапла каларĕ те вăл, кăвак чаршава уçса, шала кĕрсе кайрĕ. Часах Анфиса Григорьевна хăй тухрĕ, мана палларĕ, тимĕр савук çине хурса çунакан кăмрăк илсе тухрĕ. Шăрпăк çукки питĕ тарăхтаратчĕ вăл вăхăтра.

— Аннӳ килмест-и-мĕн? — ыйтрĕ вăл.

— Килеймест паян, — терĕм эпĕ, — макаçи кĕлетне вăрлăх кайса хумалла терĕ...

Эпир калаçнă вăхăтра Ирина, чаршавăн тепĕр енче итлесе тăнă пек туйăнчĕ. Эпĕ тухма тăрсан, Анфиса Григорьевна кăвар савукне каялла илчĕ, çапла каларĕ:

— Вуттине хутма тăхта-ха, паян ĕçлеме килекен те пулмĕ, мĕншĕн тесен... — Вăл шухăшласа илнĕ пек пулчĕ те, хăлха патне пырса, шăппăн вĕçлерĕ:

— Шемшер енчен Мăнъяла темиçе çĕр лавпа пăлхавçăсем килеççĕ, тет. 

— Мĕн тума? — хăй пекех шăппăн ыйтрăм эпĕ.

— Эпĕ ăçтан пĕлем мĕн тума килнине? Совет влаçне пĕтерме пуль...

Ку сăмах мана шалтах тĕлĕнтерчĕ кăна мар, питĕ шиклентерчĕ те. Шикленсех шиклентĕм çăв: мĕнле пăлхав çинчен сӳпĕлтетет-ха йӳтеме пуçланă праçвир майри? Ăçтан пĕлет вăл кай енчен пирĕн яла халăх килнине?

— Шыв кайса кӳрем-ха эппин, — терĕм те эпĕ, праçвир майри патĕнчен тухрăм.

Шыв кӳрсе килнĕ тĕле чылаях çутăлчĕ. Ĕнтĕ служăщисене килме те вăхăт, кантурта никам та çук. Вунă çынтан хăшĕ те пулин килмелле-çке-ха. Самант хушши шухăшласа пăхрăм та тепĕр кăмаки валли вутă йăтса кĕрес терĕм. Ман хыççăнах çареç комиссариатне хамăр ял çыннисем иккĕн пырса кĕчĕç. Пĕри — Василий Павлович, чикан пек хуп-хура сухаллăскер, тепри — Иван Петрович. Вĕсем те яла халăх куçса килни çинчен халарларĕç. Комиссариатра никам та çуккине курсан, çапла ка-наш пачĕç:

— Эсĕ те тухса шăвăн-ха, ачам, кунта паян ыррине кураймăн. Урса кайнă халăх вăл тискер кайăкпа пĕрех...

Ял çыннисем тухса кайрĕç кăна, пирĕн умра çăмарта пек ăйăр кӳлнĕ хыçлă çуна чарăнчĕ, пӳлĕме васкаса Иван Ильичпа çар комиссарĕ Якимов пырса кĕчĕç. Комиссар тӳрех кабинета кĕчĕ, Добров манпа калаçма пуçларĕ.

— Эсĕ мĕн тăватăн кунта?

— Кантур хураллатăп. Аннӳ вырăнне килтĕн-и? Анне вурăнне.

— Акă мĕн, Миша, — терĕ вăл. — Сана кунта юлма юрамасть паян. Шемшер енчен кулаксем пуçарса янă пăлхавçăсем килеççĕ. Эсĕ комсомолец пулнине пĕлсен, пĕтереççĕ вĕсем сана!

Эпĕ чĕнмерĕм.

— Халĕ хăш ялта çĕлетĕр? — каллех ыйтрĕ вăл. Эпĕ ялне каларăм.

— Çул майĕпе сана унта кĕртсе хăварма пултаратпăр. Эпир Вăрмар урлă Хусана çитиех каятпăр пулмалла... Ну, мĕнле, пыратăн-и?

— Анне тем калать-çке...

Кабинетран комиссар тухсан, вĕсем Иван Ильичпа нăшăлтатса илчĕç те васкаса тулалла кайрĕç. Эпĕ те вĕсенчен юлмарăм, хыçалтанах пытăм. Крыльцаран аннă чухне комиссар: «Ачанах тивес çук ĕнтĕ...» тенине асăрхарăм. «Ман пирки калаçрĕç пулмалла. Ача мар ĕнтĕ эпĕ, вунпиллĕке кайрăм иртнĕ кĕркунне!»

Комиссарпа Иван Ильич ларса кайсăн, эпĕ каллех пӳлĕме кĕтĕм. Хăйĕн кухнинчен праçвир майри тухрĕ.

— Ăçта кайрĕç вĕсем?

— Пĕлтермерĕç ăçта каяссине, — терĕм эпĕ, пĕлмĕше персе, — кайрĕç пулĕ хăйсен çулĕпе...

— Нимĕн те каламарĕç-и вара? — каллех тĕпчерĕ вăл.

— Шăл шурри те уçмарĕç...

Йăлăхтарса çитерчĕ ку праçвир майри паян. Вăл нăйкăшнине итлес мар тесе тата пăлханса кайнипе пулĕ, пĕр-икĕ хут урама тухса кĕтĕм. Ашчикĕм çаплах лăпланаймасть. Вара, пуп тарасинчен шыв кӳрсе килес тесе, витресем çакса урама тухрăм кăна, уй хапхинчен лав хыççăн лав кĕрлеттерсе кĕнине курах патăм. Шывĕ-качки — каялла çаврăнтăм. «Çитрĕç эсреметсем! — çиçсе илчĕ пуçăмра. — Кам шуйттанĕ чĕнсе килнĕ сире пирĕн яла?»

Эпĕ васкаса зала кĕтĕм. Анфиса Григорьевна тухрĕ, мана алăран ярса илчĕ.

— Çитрĕç вĕт хайхисем, мĕн курăпăр ĕнтĕ эпир? — каллех нăйкăшма пуçларĕ вăл.

— Тăхтăр-ха, — тарăхсах каларăм эпĕ. — Ларăр пукан çине, тен, хĕрарăма курсан, вĕсем пăртак лăпланĕç, тен, нимĕнех те тумĕç, кунта никам та çуккине курсан...

Праçвир майри мана итлерĕ. Вăл куçне тутăрпа шăлса илчĕ те, каллех манпа юнашар тăрса, алăран тытрĕ.

Унччен те пулмарĕ, урамра шавлани илтĕнсе кайрĕ. Самантранах хапхана шатлаттарса уçни илтĕнчĕ, алăк уçăлсă кайрĕ, пӳлĕме урса кайнă халăх Шавлăса кĕчĕ. Чи малтан пирĕн пӳлĕме вăтăртан нумай иртмен, шăрт уссиллĕ, тăла пиншак тăхăннă этем пырса кĕчĕ. Вăл çынна эпĕ вилсен те манассăм çук пулĕ. Хăй куçне-пуçне чарса пăрахнă, чалăшшăн лартнă калпакĕ айĕнчен шăртланса тăракан çӳçĕ палăрать.

— Ăçта комиссар, комиссар ăçта? — тискеррĕн çухăрса ячĕ вăл, пире курсан.

— Пĕлместĕп, — терĕм эпĕ, — паян кунта ĕçлекенсенчен никам та килмен...

— Чăнах та çапла, — сăмах хушрĕ праçвир майри, — паян кунта никам та килмен...

— Эсир кам пулатăр? — каллех çухăрса ячĕ вăл.

— Камсем эсир? Коммунистсем мар-и? — илтĕнчĕç сасăсем.

— Эпĕ кил хуçи, — терĕ Анфиса Григорьевна. — Ку манăн аттен, вилнĕ ватă пачăшкăн — Григорий Филипповăн çурчĕ пулать. Хам эпĕ чиркӳ валли праçвир пĕçереп...

— Эсĕ кам? — кăкăртан тĕксе ыйтрĕ манран хайхи эсремет.

— Хуралçă, — терĕм эпĕ.

— Хуралçă! — кăшкăрса ячĕ вăл. — Мĕн хураллатăн эсĕ кунта? Комиссар ăçта? Ăçта комиссар, анчăк çури?

— Пĕлместĕп, — терĕм эпĕ, — каларăм-çке, вăл паян кунта пулман, тесе...

Хайхи этем алăри чукмарне çĕклерĕ те ĕречĕпе ларакан хут шкафĕсен питĕрнĕ алăкĕсене çатлаттарма пуçларĕ. Ик-виçĕ хут кăна çапать — алăкĕ ванса каять. Кĕрсе тулнă çынсем шкафра выртакан хутсене, деласене турта-турта кăлараççĕ, çура-çура пăрахса, кăмакана переççĕ.

— Чĕртсе яр кăмакине, çунтар антихрист хучĕсене, шуйттан хуралçи! — илтĕнеççĕ кăшкăрашнă сасăсем.

Анфиса Григорьевна манран хăпмасть, ку вал лайăх та пулĕ-ха. Праçвир майрине пăлхавçăсем тивмелле мар пек ĕнтĕ... Мĕн тăвас? Хайхи эсреметсем, каллех кăмака чĕртсе яма хушса, манăн тавра кăшкăрашма пуçларĕç.

— Чĕртсе яр кăмакнне, кунта виçĕ кун çунтармалăх та хут пур!..

— Шăрпăк çук манăн, — татса каларăм эпĕ. Пăлхавçăсенчен тахăшĕ кăмакарн хута тĕртсе ячĕ те çунма пуçланă хутсем çине эпĕ хатĕрленĕ вут пуленкисене пăрахма пуçларĕ. Анфиса Григорьейна сăхсăхса кăна тăрать, вăл манран хăлма пĕлмест...

— Эй, хуралçă! — кăшкăрса пăрахрĕ малтан пырса кĕнĕ тискер этем. — Тĕпсакайре кĕмелли алăк ăçта сирĕн?

— Кунтах-çке, — терĕм эпĕ, тĕпсакайне никам та пытанманнине шута илсе.

— Уç сакай алăкне, — кăшкăрса пăрахрĕ вăл, — çаврăнкала хăвăртрах, комиссар хуралçи!

«Эпĕ комсомолец пулнине пĕлсен, мĕн тунă пулăттăн-ши эсĕ паян?» — шухăшларăм ăшăмра.

Эпĕ сакай алăкне уçрăм. Вăл сакайне пĕшкĕнсе пăхрĕ, тĕттĕмрен хăраса, кĕме хăймарĕ. Пӳтсĕртен ханша шăрши пенине асăрхарăм. «Лӳксе тултарнă выçă кашкăр, халь çеç ханша пичкинчен тухнă пулмалла...»

— Сик малтан! — кутран тапрĕ вăл мана, — сик хăвăртрах!

Эпĕ тĕпсакайне сикрĕм, вăл ман хыçран ерипен анчĕ, шăрпăк çӳта-çута, теттĕм кĕтессене пăха-пăха çаврăнчĕ. Никам та çуккине хăй куçĕпе курсан, каялла тухрĕ те каллех эсрел пек çухăрса ячĕ:

— Кăтарт тулти чăлансене, мачча пусмине кăтарт! Мачча çине хăпармалли пуçма умне çитсен, çак урăм-сурăм мана ĕнсерен ярса илчĕ те пусма çинелле тĕксе ячĕ: 

— Хăпар малтан, çул кăтарт!

Мĕн тăвас тетĕн? Эпĕ хăпарма пуçларăм, вăл хыçăмран пычĕ. Хăпарса çитичченех шăрпăк çутрĕ, кĕтессене çутатса пăхрĕ, никама та тупайманнипе тарăхрĕ пулас. Пуçларĕ хайхи кăшкăрашма, усал сăмахсем калаçса ятлаçма. Икĕ-виçĕ хут кутран тапа-тапа илчĕ. Чунăм çав тери кӳтсе кайрĕ вара. Вăл пусма тăрăх каялла анма пуçласан, сылтăм урана çĕклерĕм те, пĕтĕм вăя пухса, çав эсремете çурăмĕнчен тапах патăм. Вăл пусма тăрăх кăптăр-каптăр сирпĕнсе анса кайрĕ... Çамкипе таçта лайăхах çапăнчĕ пулас — пĕр сас-чӳ те кăлармарĕ. «Ăçта кĕрсе каяс?» — çиçсе илчĕ пуçăмра.

Кăвакарчăн чӳречине асăрхарăм, çавăн патне чупса çитрĕм. Чӳречерен сада сикрĕм, унтан çырмана тухрăм та пахча витĕр куккасем патне кĕтĕм. Киле кайма юрамасть ĕнтĕ...

— Инке, — терĕм хашкаса. — Кукка укçа парса янăччĕ, укçи халь — килте. Аннене кайса кала эпĕ кунта пулнине. Халĕ пытар ăçта та пулин, е питĕрсе хăвар.

— Мĕн пулчĕ вара? — хăраса ӳкрĕ вăл.

— Çичĕ ютран килнĕ эсрелсем мана çурса пăрахма пултараççĕ... Урамра хăвах курăн мĕн пулнине, — терĕм эпĕ.

Инке тĕлĕнсе пăхса тăчĕ те:

— Эсĕ хăçан таврăннă вара? — тесе ыйтрĕ. — Ĕнер каç, — терĕм те эпĕ, халĕ ун пирки калаçма вăхăт маррине пĕлтерсе алă султăм. 

— Анне патне кай, эпĕ сирĕн патăрта пулнине никама та ан пĕлтер...

— Ăнлантăм, — терĕ инке, пӳртне тултан питĕрсе кайрĕ.

Инке тухса кайсан, эпĕ йăпăр-япăр хывăнтăм та кă-мака хыçне кĕрсе лартăм. Çын куçĕ умне пулас мар те-рĕм, пӳртре те утса çӳрес килмерĕ. «Мĕн пулчĕ-ши леш эсрелне, пусма тăрăх сирпĕнсе ансан? — пырса кĕрет шухăш пуçăма. — Аванччĕ пуçне çурнă пулсан!»

Унччен те пулмарĕ, урамри решетке картаран шак-шак-шак! тутарни илтĕнсе кайрĕ. Эпĕ хăлхана чăнк! тă-ратрăм.

— Халăх çине! — илтĕнчĕ урамран. — Пур-и килте кам та пулин? Ватти-çамрăккипех пурин те тухмалла!

Сасартăк кĕрлеттерсе чан çапнă сасă илтĕнсе кайрĕ. Тан-тан-тан! янăрать ялта. «Ку мĕне пĕлтерет тата? Пăлхавçăсем вут тĕртсе ячĕç-ши?»

Эпĕ кăмака хыçĕнчен йăпшăнса тухрăм та, чӳрече карри хыçне пытанса, урамалла пăхрăм. Урамра лăпкă, халăх хăвалакан кăна урамăн тепĕр енĕпе килтен киле çӳрени курăнать. Мĕн тăвас ĕнтĕ манăн? Кăнтăр кунĕнче урама тухма май çук, леш пăлхавçă-эсреметсем курсан, палласа илме, самантра çурса тăкма пултараççĕ. Ял çыннисене те шанма çук, Арлан Антунĕ, Çăхан Çеменĕ е Кăтра Ухваниçĕ тĕл пулсан?.. Чухăнсен комитечĕ пире çирĕм пилĕк пăт тырă панине, эпĕ комсомолец пулнине манаççĕ-им вĕсем?.. Виç хут тире сӳсе илĕччĕç, вĕсен аллине лексен!

Аптранă енне каллех кăмака хыçне кĕрсе лартам. Чан сасси çаплах кĕрлет. Алăк шăлтăртатни илтĕнчĕ. Эпĕ ура çине тăтăм та итлеме пуçларăм. Инке Макçăмпа — çичĕ çулхи ачипе — калаçать иккен. Кăштах лăпланнă пек пултăм. Алăк уçăлчĕ те, пӳлеме инкепе Макçăм кĕчĕç. Эпĕ кăмака хыçĕнчен тухрăм, инке çине ыйтуллăн пăхса илтĕм.

— Укçине кайса илтĕм, — пĕлтерчĕ вăл.

— Анне мĕнле унта?

— Чиперех. Михĕсем çине вăрлăх тултарса хунăччĕ вăл макаçи кĕлетне илсе кайма.

— Паян пулас çук ĕнтĕ.

— Ăçта унта, — килĕшрĕ инке, — шухăшламалли те çук...

— Мĕн пирки чан çапреç вара?

— Халăха кăларма. Чĕнсе çӳрерĕç пулин те, çыннисем пухăнасшăн мар иккен... Çавăнпа çапаççĕ пулас пушар чанне...

Эпĕ алăк патне — путмар сакки çине пырса лартăм.

— Сирĕн касри Пал Хĕлипăч коммуниста тытса кайрĕç, — пĕлтерчĕ инке.

— Ăçта? Камсем? — хыпăнса ӳкрĕм эпĕ.

— Кантур патне пулмалла. Ах, тур-тур! Çул çинчех хĕнеме пуçларĕç. «Хĕрес ăçта санăн, хĕрес ăçта, антихрист?» — каçса кайсах кăшкăрать пĕри. Хăй хыçалтан пырса çӳçĕнчен ярса илет те юр çине тĕшĕрсе ӳкерет. Чышкăпа та тапкăпа хĕнеме пуçларĕç, — терĕ инке, куççульне шăлса.

— Хĕнекенсем хушшинче хамăр ял çыннисем те пур-и?

— Хамăр ялтан никам та курăнмарĕ, пурте палламан çынсем. Ютран килнĕскерсем пулмалла...

Эпĕ шухăшларăм: «Пал Хĕлипăча мĕнле те пулин пулăшас пулать. Мĕнле хăтарас-ха ăна?..»

— Инке, — терĕм эпĕ, — эсĕ кайса кил-ха кантур патнелле, мĕн хăтланаççĕ унта, пăхса кил.

— Мĕн усси пулĕ эпĕ кайса пăхнинчен? — кăмăлсăрланчĕ вăл.

— Усси пулмасан, усалли те пулас çук... Тархасшăн кайса пăх, ӳкĕтлесех калатăп...

— Юрĕ эппин, — терĕ те инке, хатĕрленме пуçларĕ. Амăшне кура Макçăм та кĕрĕк тăхăнчĕ.

— Эпĕ те пыратăп санпа, анне, — терĕ вăл.

— Мĕн çухатнă эсĕ унта? — хыттăнах каларĕ инке.

— Пытăр-çке, — хутшăнтăм эпĕ, — мана питĕрсе хăварма авантарах пулать...

Ăшăмра шухăшларăм: «Ача-пăча тепĕр чухне мăннисем ăсархаманнине курма пултарать...»

Вĕсем тухса кайсан, каллех кăмака хыçне кĕрсе лартăм та шухăша путрăм. Пал Хĕлипăч шăпи канăç памарĕ. «Мĕншĕн тарса пытанман-ха вăл? Мĕншĕн, пăлхавçăсем пырассине кĕтнĕ пекех, килтен тухмасăр ларнă?..»

Пӳртре шăп. Чăлан çумĕнчи сехет тиклетни кăна шăплăха хускатса тăрать. Эпĕ кăмака хыçĕнчен тухрăм та йăпшăнса чӳречерен пăхса илтĕм. Куратăп: хапхаран Макçăм чупса кĕчĕ. Çенĕк алăкĕ умĕнче чарăнса тăчĕ.

— Макçăм, эсĕ-и? — ыйтрăм, пӳрт алăкне уçса.

— Эпĕ те-ха, — терĕ вăл, — çăрине уçаймарăм, хăямат! Аранах уçăлчĕ çенĕк алакĕ.

— Нӳ, мĕнле унта?

— Пал Хĕлипăча вутта пăрахрĕç, — пĕлтерчĕ вăл, кĕнĕ май, куçне-пуçне чарса пăрахса.

— Мĕн калаçатăн эсĕ, Макçăм?

— Чăнах калатăп, — терĕ вăл. — Кооператив лавкки патĕнче кăвайт хучĕç, ăна, вилес пек хĕненипе ăнран кайнăскере, вутта пăрахрĕç. Унăн тумтирĕ çунма та пуçланăччĕ ĕнтĕ, лăпах çав вăхăтра шăв-шав пуçланса кайрĕ, Пал Хĕлипăча асаплантаракансем уй хапхи карти патнелле чупрĕç. Пал Хĕлипăч çав вăхăтра йăшăл çаврăнса, кăвайт çинчен юр çине тухса выртрĕ, Эпĕ, никам çуккине кура çунакан кăвайт çине ура пуçĕпе юр сирпĕтсе тултартăм. Пал Хĕлипчăн çурнă пуçĕнчи юнĕ хытса ларнă, хăй аран-аран кăна сывлать.

— Хĕнекенсем ăçта чупрĕç вара?

— Уй хапхи патĕнчи карта çумĕнче милицилле тумланнă пăшаллă çын тăратчĕ. Вăл — пăлхавçăсене хăратас тесе-ши, те хăй те хăраса ӳкнĕ — пăшалне çӳлелле çĕклесе пере пачĕ.

— Вон, тайнăй тăрать, тайнăй! — кăшкăрашрĕç хайхисем, ун патнелле чупса кайрĕç. Лешĕ пĕр-иккĕшне персе ӳкерчĕ пулмалла. Вара çав çынна ярса илчĕç те, тискеррĕн хĕнеме пуçларĕç. Чукмарпа черетпе çапаççĕ. Çак çынна вутта пăрахма илсе пынă чухне эпĕ килелле вĕçтертĕм...

— Лаша таврашĕ ăçта сирĕн?

— Мĕн тума?

— Пал Хĕлипăча больница илсе каймалла!..

Эпир килхушшине тухрăмăр, çара çуна кӳлтĕмĕр. Энĕ Макçăма Пал Хĕлипăч выртнă çĕре кайса, ăна çуна çине хума, лавпа Кăшканаш çырми патне тухма хушрам. Макçăм тилхепене кăрт-карт турткаларĕ те урам тăрăх тăвалла вĕçтерчĕ. Эпĕ тăкăрлăкпа уя тухрăм, Кăшканаш патнелле уттартăм... Унта çитсен, çырма хĕррине ларса шухăшларăм: «Мĕнле хуркалĕ-ши Макçăм Пал Хĕлипăча çуна çине?..»

Кĕçех Макçăм лавпа кĕрлеттерсе çитрĕ. Çуна çинче хайхи Пал Хĕлипăч выртать, сăйне тăлăппа витнĕ.

— Кам пулăшрĕ çуна çине хума? — ыйтрăм Макçăмран.

— Аннепе пĕр хĕрача хучĕç, — терĕ вăл.

— Мĕнле хĕрача?

— Хамăр ялсем мар, — пĕлтерчĕ вăл. — Праçвир майри патĕнче хваттерте пурăнаканскер пулас...

— Ăçтан тĕл пултăр ăна?

— Вăл хăй пычĕ. Тăлăпне те çавах витсе ячĕ... «Ирина мар-ши? — тĕлĕнтĕм ăшăмра. — Урса кайнă çынсенчен хăрамарĕ пулать...»

— Макçăм, — терĕм ачана, лав çине ларса, — эсĕ киле чуптар халĕ. Эпĕ больницăна кайса ăсатам мучийе. Эпĕ таврăничченех Пал Хĕлипăч арăмĕ патне кайса кил, мăшăрне больницăна ăсатни çинчен каласа пар. Ăнлантăн-и?

— Ăнланмасăр, — терĕ вăл мăн çынла. — Мана илсе каймастăн-и вара?

— Куратăн çанталăк пăсăлнине, кутсăр-пуçсăр тăман тухсан, мĕн курас тетĕн? Пилĕк çухрăм ытла каймалла вĕт!..

Макçăм ансан, эпĕ тăлăпа уçса Пал Хĕлипăч çине пăхса илтĕм: вăл кăвакарса кайнă, пичĕ-куçĕ юнлă, куçне хупнă та пĕр хускалмасăр выртать.

— Пал Хĕлипăч, — терĕм хăлхи патне пĕшкĕнсе, — эсĕ илтетĕн-и мана?

Вăл тӳрех чĕнмерĕ, вырăнтан хускалнă пек, хăрах куçне уçса пăхнă пек пулчĕ.

— Ăçта?.. — ыйтрĕ вăл арантарах.

— Больницăна каятпăр, ан кулян, — терĕм эпĕ каллех хăлхаран.

Вăл урăх сасă памарĕ. Эпĕ ăна тăлăппа витрĕм те лашана хăваларăм...

Çанталăк питĕ япăхланса кайрĕ: çӳлтен те аялтан та вĕçтерет, юр çăвать. Апла пулин те, çур сехетрен чиперех çитрĕмĕр. Больницăна эпĕ хĕл мучи пек шап-шур пулса пырса кĕтĕм. Мĕнле çынна илсе килнине пĕлсен, врач-сестрасем хыпаланса ӳкрĕç, хăвăртрах ăна палатăна вырттарчĕç. Кăяс умĕн эпĕ врачран Пал Хĕлипчан сывлăхĕ çинчен ыйтса пĕлме хăтлантăм. Вăл мана уççан нимĕнех те каламарĕ.

— Пĕрер эрнесĕр нимĕн те калаймастăп, — терĕ врач... — Çемйи пур пулĕ унăн, калăр килме...

Яла çитнĕ çĕре тĕттĕм пулчĕ. Эпĕ аслă çулпа кĕмĕрĕм, тӳртен тăкăрлăкпа тухрăм. Инке хапха уçса кĕртрĕ.

— Эсреметсем лăпланчĕç-и? — ыйтрăм инкерен, лашанă тăварнă май.

— Каç пулнă çĕре тухса тасăлчĕç, — терĕ вăл. — Хамăр ялти Кăтра Ухваниç ай мĕн хăтланнă паян!

— Мĕн туна?

— Калама та хăрушă ун çинчен. Мĕн тери тискер этем пурăннă пирĕн ялта! Шупашкартан килнĕ çынсене, çуртри вăрлăхне макаçи кĕлетне хывтаракăнсене, хĕртнĕ турчкапа хĕнесе асаплантарнă, тет..

— Чăнах-и?

— Чăнах пулмасăр. Кив кантур картишĕнчи мунчана юриех хутса янă та, мунча кăмакинче турчка хĕртсе, çаппа çарамаслантарнă çынсене хĕненĕ. Турă чартăрах çав эсреле!

— Çăхан Çеменĕ курăнмарĕ-и? — ыйтрăм каллех.

— Кăтра Ухваниç пекех анра мар пулĕ вăл, — терĕ инке.

— Эпĕ курсаччĕ ăна, — сасă пачĕ Макçăм.

— Ăçта? — ыйтрăм эпĕ.

— Сирĕн урамри Пал Хĕлипăча илсе пынă чухне вăл пĕчĕк кĕпер урлă каçрĕ те кĕрлекен халăх патне пырса пуç тайрĕ, чиркӳ еннелле çаврăнчĕ те сăхсăхса илчĕ, «Спаççипă сире халăх, кунта килнĕшĕн», — терĕ.

— Вара, вара?

— Пире, ачасене, асăрхарĕ те: «Мĕн ачи-пăчи кунта, акă чăпăрккапа сире!» — тесе кăшкăрчĕ. Эпир хамăр урам еннелле тартăмăр...

— Эпĕ каям-ха ĕнтĕ, — терĕм, чун тăвăнса килнипе. — Анне те кĕтет пулĕ паян...

Çырма урлă каçса, тăкăрлăкпа тӳрех киле кĕтĕм. Анне пĕчченех, хăй çутмасăрах ларать.

— Эсĕ ырă-сывах-и, ачам? — чи малтан ыйтрĕ вăл.

— Сывах-ха, — терĕм эпĕ. — Эсĕ маншăн шикленетĕн-и-мĕн?

Анне чĕнмерĕ, сĕтел çине апат хатĕрлерĕ. Апатланнă хыççăн Пал Хĕлипăч килне кайса кмлтĕм, çемйине лăплăйтăртăм, больницăна кайса леçни çинчей пĕлтертĕм. Йĕре-йĕре тав турĕ инке.

...Икĕ талăк выртрĕç тискеррĕн вĕлернĕ коммунистсемпе совет работникĕсен виллисем кантур патĕнче. Виççĕмĕш кун яла отряд килсе çитрĕ. Анне çарĕç комиссариатĕнчен таврăнчĕ те:

— Сана чĕнеççĕ унта, — терĕ, — приказ çырма çынсем кирлĕ, тет.

— Кам чĕнтерет? — ыйтрăм эпĕ.

— Вулăсри ревком, — терĕ вăл.

Эпĕ çарĕç комиссариатне тухса чупрăм. Çитрĕм те хайхи, çийĕнчех приказ çырма лартрĕç. Вăл приказ çапла пуçлашшне халĕ те пите лайăх астăватăп: «Мунъяльская волостъ объявляется на осадном положении...»

Çак кунах пăлхавçăсем вĕлернĕ çынсене чыслăн типтерлесе ял площадьне пĕр шăтăка пытарчĕç. Совет влаçĕшĕн пуçне хунă юлташсене хисеплесе, отряд виçĕ хут харăссăн пăшалпа печĕ. Шупашкартан духовой оркестра кĕтрĕç те, вăл темшĕн çитеймерĕ...

Эпир ревком приказне ял-ял тăрăх валеçме çырса хатĕрленĕ вăхăтра, вулăсри ревком йышăннипе, Кăтра Ухваниçне персе пăрахнă иккен. Уя, çил арманĕ хыçне илсе тухнă та пенĕ. Шăтăкне те хăйнех чавтарнă, терĕç. Çавă кирлĕ те ăна... Сăмах май каласа хăварам: Çăхан Çеменне те çавăн чухнех арестленĕ-мĕн. Çуркуннечченех Шупашкарта Чека подвалĕнче ларнă вăл, кайран, айăпĕ сахал тесе, ăна кăларса янă...

Тепĕр ирхине эпĕ кукка ĕçлекен яла — Çырмапуçне тухса кайрăм.

Пĕр-ик эрнерен куккапа имсемĕр Вăрманпуçне çитрĕмĕр. Яла кĕрсенех манăн чĕрем картлатма пуçларĕ, Ирина ялĕ-çке-ха вăл! Тен, вĕсем патне те кĕмелле, Ирина валли тумтир çĕлемелле пулать...

Эпир Вăрманпуç урамĕпе пыратпăр. Кукка малта, эпĕ ун хыççăн, çунашкапа çĕвĕ машинине туртатăп. Каç пуднă. Тин çеç анса пытаннă хĕвел кун хĕррине кĕрен сăрпа пĕçĕхтернĕ...

— Çитрĕмĕр, Миша, — терĕ кукка. — Эсĕ ывăнмарăн-и?

— Ывăнман.

Хурчка Петĕрĕ патне кĕрес пуль, — пĕлтерчĕ кукка. — Вăл малтанах каласа хунăччĕ...

Эпĕ шикленсе ӳкрĕм. «Ара, Иринăсем патне кĕмелле пулать-çке!..»

Кукка пысăк çурт еннелле пăрăнсан, эпĕ вăл кил çине тимлĕн пăхса илтĕм: урамалла пилĕк чӳрече, вĕсен укисене шурăпа сăрланă, пӳрчĕ çине хăма витнĕ. Хапхи вырăсла, умĕнчи юрне тап-таса хырса тасатнă. «Акă ăçта пурăнать Ирина!» шутларăм çав самантра. «Мĕн калĕ-ши вăл мана, çакăнта курсан?»

Пӳрте кĕтĕмĕр. Хурчкасем хăй çутман-ха, кайри пӳртре никам та курăнмасть.

— Хуçисем пур-и? — сасă пачĕ кукка.

— Пур, пур! — илтĕнчĕ шалтан. — Кам унта?

— Эпир, Мăнъял çĕвĕçисем çитрĕмĕр, — терĕ кукка. — Петĕр Михалч килтех-и?

— Э, çĕвĕçĕсем эппин? Питĕ аван, тахçанах кĕтне сире.

Шалта хăй çутса яраççĕ, хĕрлĕ хăмач карнă алăкран çутă кармашать. Эпĕ машина урайне лартатăп та ун-кун пăхса илетĕп. Пире хирĕç кил хуçи тухать. Куккапа иксĕмĕре хывăнтарса, шалти пӳрте илсе кĕрет.

Хурчка Петĕрĕ — пысăках мар, кĕре çын. Куçĕ-пуçĕ çивĕч, хулпуççи сарлака, хытканрах пичĕ çинче сайра сухал пĕрчисем эрешленеççĕ.

— Кая юлса çитрĕр-çке пирĕн пата, — тет кил хуçи — Нумай ялсенче пултăр-и?

— Çӳрерĕмĕр пĕр тухнă пек чухне, — тет кукка. — Яла кĕрсен, йăпăр-япăр тухма та çук: пĕри чĕнет те тепри чĕнет...

Çапла калаçса, ларнă вăхăтра пӳлĕме сарă кĕрĕк тăхăннă хĕрарăм пырса кĕч. Вăл Ирина амăшĕ пулчĕ. Кĕрсенех пирĕнпе алă парса паллашре. Хăнасем килнĕ ятпа сĕтел çине апат-çимĕç хатĕрлерĕ.

— Выльăхсене хупрăн-и? — ыйтрĕ кил хуçи.

— Хупрăм, ашшĕ, хупрăм, — терĕ Ирина амăшĕ. Эпĕ йĕп çинчи пек ларатăп: ăçта-ши Ирина? — вĕлкĕшет шухăш пуçăмра. Мăнъялтах юлман-ши вăл? Хĕллехи сивĕсенче Ирина киле таврăнманнине лайăх пĕлетĕп. Мăнъялта, праçвир майри патĕнче, хам тĕл пултăм-çке нумай пулмасть. Манăн Иринăна курассăм та килет, куçа-куçăн тăма та вăтанатăп.

Часах сăмавар вĕрет, пире сахаринпа чей ĕçтереççĕ.

— Ачи хăвăнах-и? — ыйтать Ирина ашшĕ, — эпĕ ăна таçта курнă пек...

— Çук, — тет кукка, — ку — аппа ачиччĕ те-ха, ăсталăха вĕрентес тесе илсе тухрăм та… тем пулать ĕнтĕ унран...

— Юрать, юрать, — тет кил хуçи, — аван япала.

Эпĕ вăтанса кайнăскер, чей куркине ӳпентертĕм те, хуçисене тав туса, сĕтел хушшинчен тухрăам. Пӳлĕме çамрăк хĕр пырса кĕчĕ. Эпĕ шартах сикрĕм. Вăл мана малтан Ираша пекех туйăнса кайрĕ.

— Хăнасем килнĕ-çке... — терĕ вăл, — лайăх пурăнатăр-и?

— Пурăнкалатпăр-ха, — тет кукка. — Акă пирĕн каччă та пур...

Эпĕ каллех хĕрелсе каятăп, кĕнĕ хĕр çине пăхса илетĕп, Ирина пулманнипе çийĕнчех лăпланатăп. Вăл Иринаран сарлакарах, калаçасса та ун пек мар, урăхларах, хулăнрах сасăпа калаçать.

— Апат çиме лар, Маруç, — тет амăшĕ.

«Ку ĕнтĕ — Ирина аппăшĕ пулмалла», — тавçăрса илетĕп эпĕ. Хам вара ун çине вăрттăн пăхса, сăнĕ-тĕсĕнчен Иринăпа танлаштаратăп. Аппăшĕ, ман шутпала, пачах Ирина пек мар, ашшĕне хывнă пулĕ. Ирина! — амăшне...

Кил хуçипе кукка мĕн-мĕн çĕлесси пирки халаплама пуçларĕç.

— Çĕлемелли нумай-и сирĕн? — ыйтать кукка.

— Пурччĕ те-ха, — тет кил хуçи, — темле тумалла ĕнтĕ: те çĕлеттермелле кăçал, те тепĕр çула хăвармалла… Хĕл — кĕçех иртсе каять. Чикан кĕрĕкне сутса та ячĕ! пуль...

— Кун таврăнсан сутать, теççĕ, — килĕшнĕ пек пулать кукка, — хăвăрăнне хăвăр пĕлетĕр...

— Мĕн калаçан çак, Петĕр кирлĕ мара, — хутшăнать Ирина амăшĕ. — Хĕрсем валли кĕрĕк çĕлетесех пулать. Авă Ирина Мăнъяла çӳрет, шăнмасть пулĕ тетĕн-и-мĕн? Эсĕ юрать, тăлăп тăхăнатăн та, çуна тĕпне ларса, вăшкăртатăн çеç.

«Ириана тăлăпне праçвир майри патве леçсе пачĕ-ши инке?» — шутлатăп ăшăмра.

— Тепĕр тесен, — тет Ирина амăшĕ, — çурçанлă йывăç пек пулма килĕшмест пулĕ пире...

«Мĕн-ши вăл — çурçанлă йывăç?» ыйтатăп ăшăмра.

— Çĕлетĕпĕр, эппин, çĕлетесех тетĕн пулсан, — татса калать кил хуçи.

Кукка сĕтел хушшинчен тухать, хуçисене тав тăвать.

— Çывăрас килет-и, Миша? — ыйтать вăл манран.

— Çук-çке, — тетĕп, хам тутлăн анасласа илетĕп.

— Пăлатти çине хăпарса вырт, ачам, — тет Ирина амăшĕ. — Тумтир пур унта, минтерсем те пулмалла...

Эпĕ хаваслансах пăлатти çине хăпарса каятăп. Кунта ăшă, таса, тата тĕпел кукри те лайăх курайать. Малтан эпĕ çынсем калаçнине итлесе выртрăм. Вĕсем тĕрлĕ хыпарсем пирки сăмахларĕç, икĕ кĕрĕк çĕлеттерес терĕç. Пирĕн Ирина валли кĕрĕк çĕлемелле пулать-çке. Мĕн кăна курмастăн пуль пурнан пурнăçра!

Манăн питĕ çывăрас килет, куç хупăнать, анчах Ирина шухăшĕ ыйхăран та вăйлăрах иккен. Ирина килĕнче пирвайхи хут çĕр каçатăп-çке.

...Кукка мана тепĕр ирхине ирех вăратрĕ. Пит-куçăма кушак пек йĕпеткелетĕп те, этир ĕçе тытăнатпăр. Кукка кĕрĕк касма хатĕрленет, вăл Маруçа виçет, эпĕ вăл калашне хут çине çырса пыратăп. Маруç тухса кайсан, эпир унăн кĕрĕкне касма пуçлатпăр...

Тĕттĕмленнĕ вăхăталла Маруçăн кĕрĕкĕ пулнăпа пĕрех. Пирĕн ĕнтĕ çанинсене вырнаçтарасси тата ытти вак-тĕвек ĕçсем кăна юлаççĕ. Ĕçлесе ларнă çĕрте пӳлĕмĕ сасартăк Ирина пырса кĕчĕ. Вăл пасар сукнинчен çĕлетнĕ пилĕклĕ сăхманпа, пуçĕнче хăмăр шаль тутри, уринче хура кăçатă. Чылай тĕттĕмленнипе Иринăн пичĕ-куçĕ палăрсах каймасть пулин те, ăна эпĕ кĕнĕ-кĕменех палласа илтĕм.

Кĕрсенех вăл, ют çынсем пуррине асăрхасан, пирĕн çине пăхмасăрах:

— Ырă каç пултăр! — терĕ те хывăнма кайри пӳлĕме тухса кайрĕ. Тумтирне хывсан, Ирина каллех пирĕн пата кĕчĕ. Шăнса кайнă аллисене вĕркелесе илет.

— Кăна Маруç валли çĕлетĕр-и? — ыйтрĕ вăл куккăран.

— Çавăн валли , — терĕ кукка.

— Ман валли çĕлетĕр-ши?

Кукка Ирина çине кăмăллăн пăхса илчĕ, вĕçне çитнĕ сĕвем çипне татрĕ те, мана йĕп куçне тирме пачĕ.

— Çĕлес пулать, мĕн-ма çĕлес мар.

Ирина вĕлт! кăна ман çнне «пăхса илнине туйрăм, пушшех пăлханса кайрăм. «Аса илет-ши вăл нумай пулмасть Мăнъялта тĕл пулнине?»

Ирина çавăнтах пӳлĕмрен çăмăллăн тухса кайрĕ. Вăл тухнине пăхас тенипе, асăрхамасăр, эпĕ пӳрнене пысăк йĕппе яшт! чиксе илтĕм, ыратакан пӳрнене капах çăвара хыпрăм.

— Мĕн пулчĕ, Миша? — асăрхарĕ кукка.

— Нимех те мар, ăнсăртран пӳрнене йĕппе чикрĕм.

— Асăрханас пулать ĕçре, — кукка ман çине тинкерсе пăхрĕ те, кĕтмен-туман çĕртенех, хуллен кăна çапла каласа хучĕ: «Кӳршĕ хĕрĕ кĕрнеклĕ, пире илме юрамасть...»

Майăн пĕтĕм çанçурăм сăрлатса кайрĕ. Эпĕ кукка çине куç хĕррипе пăхса илтĕм. «Мĕн-ма асăнчĕ-ши вăл çак самантра кӳршĕ хĕрĕ çинчен?»

«Эсĕ таврăнтăн-и вара, хĕрĕм?» — илтĕнчĕ кайри пӳртрен, тул алăкĕ уçăлса хупăннă хыççăн. «Çитрĕм», — терĕ Ирина. «Сĕтпе çиетĕн-и? — ыйтать амăшĕ. — Акă, халь çеç сунă сĕт» — «Пар эппин пĕр стакан».

Иринăпа амăшĕ пăшăлтатса калаçма пуçлаççĕ. Мĕн калаçнине илтейместĕп эпĕ, çавах та вĕсеи юмах-сăмахĕ пирĕнпе çыхăннине тавçăрса илме йывăр мар...

Ирина амăшĕ пӳрте кĕчĕ. Кукка ĕçленине кăштах пăхса тăнă хыççăн, вăл темĕн аса илнĕ пек пулчĕ те çапла каларĕ:

— Эсир кунĕпе пуçа çĕклемесĕр ĕçлетĕр, ывăнмарăр-и вара?

— Çĕвĕçĕн ĕçĕ çапла ĕнтĕ вăл...

— Сывлăш çавăрса илĕр пăртак. Акă сăра ăсса кĕтĕм, ăшăнчĕ те пулĕ ĕнтĕ... Каннă хыççăн кĕçĕн хĕрĕн кĕрĕкне касма тир илсе кĕрĕпĕр...

— Апла та юрать, — килĕшет кукка.

Çĕлĕк тăхăнса тула тухатăп. Кайри пӳртре кăмака умĕнче Ирина тăрать. Аллинче унăн кăвак кушак мăрлатать. Эпĕ ун çуммипех иртсе кайрăм. Вăл мана тинкерсе пăхнă пек туйăнчĕ.

Каялла кĕнĕ çĕре сĕтел çинче сăра витри ларать, Ирина амăшĕ куккана хăналать. Ирина та çавăнтах, кăвак кушак халĕ те унăн аллинчех-ха. Кушака ачашланăçемĕн, вăхăтран вăхăта кĕреке еннелле куç хывса илет. Эпĕ кукка çумне пырса лартăм, Ирина амăшĕ мана та сăра ĕçтерчĕ. Ирина патнелле сăра куркипе пыма пуçласан, леше, хăй ĕçесшĕн пулманнине сăмахпа мар, пуçпа кăна сулса систерчĕ. Амăшĕ вăра тулли куркана сĕтел çине лартрĕ.

— Ирина кĕрĕкне касайрăр-ши паян?

— Касăпăр, — тет кукка, — мĕншĕн касас мар.

— Ыран вăл Мăнъялта юлать, çавăнпа çеç калатăп. Темле спектакль лартаççĕ тет-и... Ача-пăча тем те тупать те вăл...

Кукка сĕтел хушшинчен тухать, Ирина амăшĕ тирсем илсе кĕрет.

— Кил-ха, хĕрĕм, кунтарах, — тет кукка, — урлăш-тăрăшне виçсе пăхар...

Ирина кушакне çĕре ярать, урай варрине тухать. Кукка Иринăна виçме тытăнать, эпĕ каллех вăл каланине хут çине çыратăп. Çаврăнкаланă чухне ăнсăртран манăн аллăм. Ирина аллине перĕнчĕ те, çанçурăм сăрлатса кайрĕ... Çав каçах эпир Ирина кĕрĕкне çĕлеме

пуçларăмăр.

— Ну, чиперкке, — кулкалать кукка, — çĕнĕ кĕрĕк тă-хăнсан каччăсенчен канăç пулас çук сана...

Ирина хĕрелсе каять. Кăшт кăна шухăшласа-илет те куккана çапла тавăрать:

— Куркипе парса, аврипе тĕртни пулать-ши ĕнтĕ ку япала?

Ирина капла каланăшăн эпĕ питĕ савăнтăм. Кукка ăна нимĕн те тавăрса калама пĕлмерĕ. Ирина уроксем вĕренме кĕрсе ларчĕ, эпир çĕвĕ çĕлеме тытăнтăмăр... Те-пĕр ирхине эпĕ питĕ ир, куккаран та маларах вăрантăм. Вăрантăм та хайхи шăплăха хускатассине кĕтсе вырта-тăп. Шухăшăм манăн — Ирина çинче. «Тăчĕ-ши çав чи-перкке, тăмарĕ-ши?» — тесе шутлатăп. «Унăн вĕт Мăнъ-яла каймалла, урока çитмелле...»

Пӳлĕмре темле çасă илтĕннĕ пек пулчĕ. Эпĕ хăлхана чăнк! тăратрăм. Тăрăшсах итлерĕм пулин те, нимĕнле сас-хура та палăрмарĕ. Каллех лăпланса выртрăм. Кукка вăрансан, эпир пăлатти çинчен антăмăр.

— Миша, — тет кукка, — паян пирĕн тем пулсан та çак кĕрĕке çĕлесех пĕтермелле, каç выртма киле çитмелле. Питĕ йăлăхтарчĕ ютра сĕтĕрĕнсе çӳренипе...

Эпĕ хавасланса каятăп. Мана хама та ял-ял тăрă çӳреме йăлăхтарса çитерчĕ. Иринăпа амăшĕ тухрĕç, çĕнĕ ир ячĕпе ырă сунчĕç.

Эпĕ Иринăна сăнарăм, вăл шкула кайма хатĕрленет пулмалла, Манăн Иринăпа калаçса пăхас вăрттăн шухăш пур. Эпир вĕсем патĕнче юлашки кун пурăнатпăр-çке. Урăх хăçан курас пур-ха эпĕ ăна? Çавăнпа та Ирина тумтир çакки патне пыма тăрсанах, эпĕ çĕлĕк тăхăнса тула тухса кайрăм, ăна çенĕкре кĕтсе тăтăм, Ирина çаплах тухмасть. Чылаях тăтăм пулĕ çав — чĕтрекенех пултăм. Ирина тухмасăр пӳрте кĕме шутламастăп-ха. «Вăл тухсан? — пырса кĕрет шухăш пуçăма. — Мĕн каланă пулăттăм-ши халĕ вăл пӳртрен тухсан?» Пăланнипе эпĕ хама хам пĕлми пулатăп, алăк çине сывламасăр тенĕ пек пăхса тăратăп...

Сасартăк пӳрт алăкĕ яр! уçăлса кайрĕ. Пӳртрен Ирина пĕччен мар, амăшĕпе пĕрле тухрĕ. Эпĕ шартах сикрĕм, чĕремçĕм çурăлса кайнă пек пулчĕ. Ирина амăшĕ ан куртăр тесе, эпĕ тĕттĕм кĕтессе лăпчăнса лартăм. «Курса калаçрăн эппин Иринăпа!» — шутласа илтĕм, тарăхса.

Çенĕк алăкĕ уçăлса хупăнчĕ, Иринăпа амăшĕ пусма тăрăх анчĕç те хапха патнелле кайрĕç. Пӳрте кĕрсен, кукка ыйтать.

— Ăçта пултăн, Миша, çарамас? Чирлеме пултаратăн вĕт апла?

Эпĕ, Иринăпа тĕл пулăйманшăн тарăхнипе, йĕрсе ярас пек ларатăп.

Ирине кĕрĕкне çĕлеме пуçларăмăр.

Кăнтăрлă Ирина ашшĕ таврăнчĕ, вăл килте пулманни талăка яхăн çитет ĕнтĕ. Кукка кил хуçине хытă кĕтнине эпĕ малтанах асăрхарăм, — пирĕн унтан ĕçукçи илмелле-çке... Вулăс ямшăкне шан-ха, тепĕр тесен, тахçан килте пулать вăл...

— Мĕнле чупаççĕ çĕвĕçсем? — тет Ирина ашшĕ, пӳлĕме кĕрсе. 

— Хуллен-хуллен, — тет кукка. — Хăвăр тата вулăс тăрăх епле çӳрерĕр?

— Питĕ аван, — тет те хуçи, сухалĕ çинчи пăрне катертет. — Хĕрсен кĕрĕкĕсем пулса çитеççĕ-и?

— Пĕтерес тетпĕр паян.

— Апла сире укçа памалла пуль. Мĕн чухлĕ илес тетĕр-ха?

— Ял хакĕ, — тет кукка. Эпĕ тахçанăх сисрĕм: ĕçукçине кукка пĕр пек мар, тĕрлĕ çĕрте тĕрлĕрен илет. Самайтарах пурнакантан хаклăрах, юрлăрах пурăнакантан йӳнĕрех илет. Тĕрĕс тăвать çав вăл...

Апат хыççăн кил хуçи каллех Мăнъяла тухса каять, эпир ĕçе пĕтерме васкатпăр. Каç пулнă тĕле икĕ кĕрĕкне те çĕлесе пĕтертĕмĕр. Маруç кĕрĕкне тăхăнчĕ те тĕкĕр умĕнче çаврăнкалама пуçларĕ.

— Килĕшет-и? — ыйтать кукка.

— Питĕ аван çĕленĕ, тавтапуç сире.

Маруçа пăхатăп та Иринăна аса илетĕп. Вăл халĕ те килмен-ха. Ирина çĕнĕ кĕрĕк тăхăннине, Маруç пек савăннине курассăм килет манăн. Ирина çук та, пӳртре кичем, темĕн çитмен пек туйăнать...

Киле каяс вăхăт тинех çитрĕ. Эпир, хуçисемне сывпуллашса, çула тухрăмăр. Каç пулчĕ. Урамра никам та курăнмасть. Уй хапхи патне çитрĕмĕр. Кунта кĕрт нумай хӳсе кайнă: уй хапхинчен тухас пулсан, ту çине хăпарнă пек хăпармалла. Кукка, шухăша путнăскер, ман çинчен манса кайнă пек, çаврăнса та пăхмасть. Эпĕ ун хыçĕнчен хашăлтатса, машина туртса пыратăп. Кĕрт çине хăпарса çитсен, эпĕ машина çине утланса лартăм, хăвăрт кăна ярăнса антăм.

— Мĕн хăтланатăн, Миша! — хăтăрса илчĕ кукка, — машинăна ватас тетĕн-и?

— Эпĕ ярăнса аннипех вансан, мĕнле машина пултăр-ха вăл?

— Аслинчен ăслă пулмаççĕ, — вĕрентет кукка. Эпир хамăр ял çулĕпе утатпăр. Хĕвел анса ларнă ĕнтĕ, уйра тĕттĕм. Шурă юр çутатни кăна пирĕн çула палăртать.

— Миша, — илтĕлет кукка сасси. — Кăçал манпа çӳресе çĕвĕ ĕçне пăртак хăнăхма пуçларăн ĕнтĕ, анчах ку çителĕксĕр. Тепĕр кĕркунне каллех пырас пулсан, эпĕ сана машинăпа çĕлеме кăна мар, сăхман, пиншак касма та вĕрешес тетĕп. Ĕçукçи пирки ан пăшăрхан, эпĕ сана ахаль тăвас çук. Киле çитсен, ырансем-мĕнсемех, укçине аннӳне пырса парăп... Укçа тыткалама иртерех-ха сана халлĕхе...

Сĕм-тĕттĕмре тин яла çитрĕмĕр, килĕмĕрсене салантăмăр.

Чир кĕрессе пăтпа кĕрет, тухасса мăскалпа тухать, тесе питĕ тĕрĕс каланă çав авалтан. Вăл чăнахта çапла иккен. Çĕвĕ çĕлесе çӳренĕ хыççăн яла таврăнсан пĕр эрне пек-мĕн пек иртрĕ-и, эпĕ питĕ йывăр чирлесе ӳкрĕм. Нумай вăхăт хушши, питĕ вĕри пулнипе, нимĕн пĕлмиех выртнă. Вĕрипе аташнă вăхăтра час-часах Иринăна асăннă иккен. Çавăн çинчен каярахпа, сывалса çитсен, анне каласа тĕлĕнтерчĕ. «Миша, кам вара вăл Ирина, Вăрманпуçĕнчи Хурчка Петĕр хĕрĕ мар пулĕ-çке» — ыйтрĕ вăл.

Эпĕ пĕлмĕше петĕм, ун сăмаххинчен тĕлĕннĕ пек пултăм.

Чирлесе выртнă чухне çӳçĕм тăкăнма, ывçи-ывçипе тухма пуçларĕ. Сурăх çăмне илнĕ пек, анне ман çӳçе хачăпа касса ячĕ, вара тин çӳç тăкăнма чарăнчĕ. Эпĕ хам та питĕ начарланса кайрăм, шăмăпа тир кăна тăрса юлчĕ. Кайран тин пĕлтĕм тиф чирĕпе выртнине.

Çурхи шыв шарласа иртсен, çĕршыв типсе çитсен тин эпĕ самайланма пуçларăм. Вара çав тери апат анакан пулчĕ. Çинĕçемĕн çиес килсе пырать. Халăх çуракине тухрĕ, эпĕ пур аран-аран хĕвел ăшшипе тухса ларакан пултăм.

Ялта вăл вăхăтра колхоз таврашĕ пулман, çавăнпа та çуртри акса хăварма аннене питĕ йывăр килчĕ. Çавах та анасене шуратса хăваркаларĕ вăл. Шуратса хăварчĕ те, усси пулмарĕ: 1921 çулхи хăрушă выçлăх персе çитрĕ.

Калас пулать, мĕн юр кайнăранпа хура кĕркуннене çитиех çав çул тумлам çумăр та ӳкмерĕ. Пĕтĕм ӳсентăран, йывăç-курăк шăрăхпа çунса кайрĕ, мăян та пулин ӳсмерĕ. Кĕр тырри те, çур тырри те шăтсан пĕр шит тăршшĕ ӳскелерĕ те пĕтĕмпех пĕтсе ларчĕ. Уйри тырра çăлма та, кăклама та çук, вырасçи çинчен ан та шутла.

Пулнă-пулман тырра пухса кĕртсен, кӳршĕ-аршăпа пĕрле эпир кашни кунах кайри вăрмана йĕкеле çӳреме пуçларăмăр. Кашни кунах миххи-миххипе йĕкел турттараттăмăр. Аннене эпĕ вăрмана пачах ямастăп, хам кăна çӳретĕп: манăн ăна питĕ шеллес килет. Пĕччен çӳресех эпĕ тулли пӳлме йĕкел пухрăм. «Çăкăр хутне кĕрет», — савăнать ăнне.

Аппаран çыру килчĕ. Вăл мана хăй патне, Шупашкара чĕнет, вĕренме кĕресси çинчен асăнать. Эпĕ анне çинчен шухăшлатăп; «Епле пурăнкалĕ вăл пĕр-пĕччен, эпĕ Шупашкара каяс пулсан?» Аппа çыруне вуласа паратăп, вăл мĕн калассине кĕтетĕп. Анне ассăн сывласа илет те хăйĕн çав тери ырă сассипе çапла калать:

— Мана хуралласа лараймăн ĕнтĕ, ачам. Манăн пурнăç каялла, санăн — малалла. «Кутамасăн ăшши кăмака çинче», тенĕ ваттисем. Эпĕ те, йĕкел çăкри кавлесе, кăмака çинче хĕл каçкалăп, турă пулăшсан...

Çакна илтсен, чĕремçĕм çурăлса кайнă пек чиксе ыратма пуçлать, анне умĕнче эпĕ чĕркуçленсе ларма хатĕр. Çавах та унăн кăмăлне хуçас мар тесе, ăшăм çуннине пачах кăтартмастăп.

Икĕ кунтан анне мана Шупашкара ăсатса ячĕ, кукка сисмесĕрех юлчĕ пулмалла.

— Хăвна ху хулара йĕркеллĕ тыт, — вĕрентрĕ анне, — çынпала çын пек пул, аппуна ан кӳрентер....

Тарăн çырма патне çитсен, аннепе уйрăлтăмăр, эпĕ çăмăллăн çырманалла анса кайрăм, пĕчĕк юханшыв урлă каçрăм. Çырман тепĕр енне хăпарса çитсен, анне çине çаврăнса пăхрăм: вăл çыран леш енче халĕ те пăхса тăрать-ха. Эпĕ ăна алăпа султăм та хам çулпа утрăм...

Çул çинче тусан йăсăрланать. Пĕр-пĕр лав иртсе кайсан, пĕлĕтелле тусан пушар тĕтĕмĕ пек хăпарать. Эпĕ ăна-кăна уяса тăмастăп, çаплах малалла утатăп. Ялтан тухни чылай пулчĕ ĕнтĕ. Хĕвел çӳле хăпарнă. Эпĕ Ирина çинчен шутлатăп. Унпала калаçса пăхма тӳрĕ килмерĕ мана. «Кама кăмăл тăвать-ши вăл чăнах, мĕнле пĕлес-ши çавна? Кама-ши? Килĕштерет-ши кама та пулин?»

Шупашкара тухса кайиччен эпĕ Кольăпа курса калаçнăччĕ. Вăл халĕ те ячейка секретарĕнче ĕçлет. Эпир унпа чылай халапларăмăр, Ирина çинчен те тапратса илтĕмĕр. Ирина пирки сăмахланă чухне вăл мана пĕр сăмах каласа питĕ тĕлĕнтерчĕ. Эпĕ Ирина çинчен ырăпа асăннине илтсен, вăл мана: «Мăйри шăрçан сăн хӳхĕм, сăн хӳхĕм те час ванать», — тесе хучĕ.

Атăл хĕрне çитнĕ тĕле таçтан вăйлă çил тапса тухрĕ, юман вăрманĕ хăрушла кашлама тытăнчĕ. Тăвар вăрри тăвайккинчен ансан, хӳтĕ айлăмра çил пăртак лăпланнă пек пулчĕ. Атăл хĕрне тухсан, манăн сехре хăпрĕ: анатран çапса вĕрекен çил шыв çийĕн каска пек хумсем кустарать. «Мĕнле каçас ун пек çанталăкра Атăл урлă?»

Сарлака хăмаран çапса тунă хӳшĕ патне пытăм. Алăк умĕнче ватăрах çын чĕлĕм туртса ларать.

— Атăл урлă каçма пулать-ши?

Хĕсĕкрех куçĕпе ман çине пăхса илчĕ те вăл нимĕн каламасăр, аллипе Атăл çинелле сулчĕ.

— Эсир кимĕç пулатăр-и? — татах ыйтрăм эпĕ.

— Çапла, — терĕ вăл, кукăр чĕлĕмне паклаттарса. — Пристане çитесшĕнччĕ-и?

— Çавăнта, — терĕм эпĕ, — Шупашкара каймалла.

— Ларса кан, — терĕ вăл. — Инçетрен-и? Эпĕ ăçтан килнине каларăм.

— Пĕлетĕп Мăнъяла, — терĕ вăл, — ĕлĕк, çамрăк чухне, ямшăк та чупнă унта...

Пĕр хушă эпир чĕнмесĕр лартăмăр. Эпĕ шикленсе Атăл леш еннелле пăхрăм. Анатра, йăлăм енче, пристань курăнса ларать. Инçех те мар пек те, мĕнле çитĕс-хă ун патне?

Телее пула, пирĕн пата тепĕр çьш пырса çитрĕ. Виççĕн пĕр-икĕ сехет Атăл хумĕсемпе кĕрешсе аран-аран каçкаларăмăр вара. Пристань патне çитнĕ тĕле хĕвел анса ларчĕ. Çырана тухнă тĕле çумăр пĕрĕхтерме пуçларĕ. Ку ĕнтĕ кăçал пирвайхи çумăр пулчĕ пулмалла.

Пристань çинче халăх лăк-тулли. Кунта пысăк пăрахутсем лармаççĕ, пĕчĕкреххисем, Шур Атăла çӳрекенсем, кăна чарăнаççĕ. Эпĕ, пристане пĕрремĕш хут килнĕскер, ăна-кăна нимĕн те пĕлмĕн-ха, çавăнпа та пăрахутсем пирки çынсем мĕн каланине юриех итлеме тăрăшатăп. Анчах сăмах-юмах пуринчен ытла выçлăх çинчен, тырпул çунса кайни çинчен пырать. Тинкеререх пахатăп та çынсене куçран, чĕререн чиксе илнĕ пекех туйăнать. Тĕлĕнмелли çук: кашни çынна хĕл каçасси, çемьене тăрантасси харатса тăрать, кашнин куçĕнче хуйхă-суйхă хуçаланать...

Пристань çинче пĕр тĕлте хĕрӳ тавлашу пырать. Эпĕ тавлашакан ушкăн пăтне пытăм та итлеме пуçларăм. Ушкăн варринче икĕ çын: пĕри — пирĕн ял çумĕнчи хутор çынни Патманов юлташ. Пирĕн яла час-часах пырçа çӳренипе эпĕ ăна лайăх пĕлетĕп. Вăл хăй агроном тетчĕç, большевик. Халĕ Шупашкара каять пулмалла. Унпа речник тумне тăхăннă кутамас çын тавлашать. Вăл пристань начальникĕ пулнă иккен.

Вĕсем вырăсла тавлашаççĕ пулин те, ушкăнран вĕсен тавлашăвне хутшăнакан та сахал мар. Пĕрисем агроном майлă, теприсем пристань начальникĕ хутне кĕреççĕ.

— Эсир Хĕвеланăç Европăпа мухтанатăр, — тет Патманов юлташ, вăхăт çитĕ, эпир хамăр та Европăна хуса çитме çеç мар, иртсе те кайăпăр. Халĕ мĕн тăвас-ха пирĕн? Тин çеç граждан вăрçи чарăнчĕ, Атăл тăрăхне хăрушă выçлăх килсе çапрĕ. Пире вĕт сывлама намарĕç, пĕлетĕр-и эсир çавна?

— Мĕн лĕпертетмелли пур, — хирĕçет пристань начальникĕ текенни, — пĕтрĕ ĕнтĕ Раççей... Пăхăр-ха пăрахутсем епле çӳреççĕ: нишлĕ кăвакал пек каяççĕ-каяççĕ те çыран хĕрне пырса чарăнаççĕ. Мĕншĕн? Вутă пĕтнĕ иккен. Пăрахут командине вара çырана вутă хатĕрлеме хăваласа кăлараççĕ... Хăçан пулнă кун пек йĕрке патша саманинче?

Вĕсем нумайччен тавлашаççĕ, хĕрсе кайсах вăрçаççĕ. Патманов майлисем ытларах пулнипе-и, е ăн-а çĕнтереймен пирки, пристань начальникĕ тӳсеймест, йăпăр-япăр алăкран кĕрсе каять.

— Чӳрече патĕнче ан тăрăр унта, — асархаттараççĕ Патманова. — Вăл эсремет чӳречерен пăшалпа пеме пултарать...

— Хăтланĕ те вăл, контрик! — тет агроном.

Икĕ уйăха яхăн ĕнтĕ эпĕ Шупашкарти педагогика курсĕнче вĕренетĕп, хуллен-хуллен хула пурнăçне хăнăхса пыратăп. Вĕрентессе пире вырăсла вĕрентеççĕ пулин те, чăваш чĕлхи предмечĕ те пур: Тимухха Хветĕрĕ ĕçлет. Пирĕн класс питĕ интереслĕ пулнă çав. Класри хĕрĕх вĕренекентен çирĕмĕшĕ — арçын, çирĕмĕшĕ — хĕрччĕ. Лăп çурмаран уйăрăлнă эпир. Эпĕ Карапаш ачипе — Иван Васильевпа юнашар лараттăм. Класра эпир тумтире хывмастăмăр. Апат-çимĕç енчен начар пулни каламасăрах паллă — выçлăх çулĕ пулнă-çке. Çук çын ачисене уйăхне çуршар пăт сĕлĕ çăнăхĕ паратчĕç, ăна вĕренекенсен совечĕ валеçетчĕ. Пирвайхй çулах мана хама та совет членне суйланăччĕ.

Çур хĕле çитсен, пирĕн педагогика курсĕнчен педагогика техникумĕ туса хучĕç. Ĕнтĕ пирĕн пилĕк çул вĕренмелле пулать.

Вĕренме пуçласанах эпĕ комсомол ячейкине учета тăтăм. Ячейка пысăках мар, пурĕ те вунçичĕ çын кăна. Ячейка секретарĕ — Ядров, вăл иккĕмĕш курсра вĕренет. Комсомол ячейкинче час-часах пухусем пулаççĕ, политкружок ĕçлет, стена хаçачĕ тухать.

Хеллехи каникула ячĕç. Эпĕ хĕл кунĕнче çуранах, мăн çул тăрăх, киле тухса утрăм. Юлташăм Хветĕр манран пĕр кун маларах, пирĕн паталла каякан лавпа кайнă иккен. Каникул ун чухне вăрăма пыратчĕ: хĕлле пĕр уйăха, çуркунне икĕ эрнене, çулла виçĕ уйăха. Канмалăх та ывăнмалăх та пулнă...

Анне пĕчченех пурăнкалать. Икĕ сурăхран пĕрне пуснă вăл, выçлăха пула ĕнтĕ. Ĕнине çаплах усракалать-ха. Çăкăрне йĕкел çăнăхĕпе хутăш пĕçерет. Ялта пурте çавăн пек хутăштарса пĕçереççĕ. Ыраш çăнăхĕнчен пĕçернĕ çăкăра «шурă çăкăр» теççĕ...

Ялти учительсем Максим Горькин «На дне» пьесине лартсă пачĕç. Спектакль курма эпĕ те кайрăм, Коля тусăмпа тĕл пултăм. Нумай калаçрăмăр унпала. Вăл манран Шупашкар пурнăçĕ çинчен, вĕренӳ çинчен ыйтса пĕлчĕ. Юлашкинчен вара:

— Иринăна куртăн-и? — тесе ыйтрĕ.

— Ăçта вăл?

— Авă, виççĕмĕш ретре Вальăпа лараççĕ.

Эпĕ Иринăпа Валя çине пăхса илтĕм. Вĕсем тем пит савăнăçлăн калаçса лараççĕ.

Спектакль пуçланчĕ. Сатин, Актер, Барон, пуринчен ытла Лука старик сăнарĕ питĕ тĕлĕнтерчĕ. Çавах та залра Ирина ларни, вăл манпа пĕр сывлăшпа сывлани,тата ытларах савăнтарать.

Спектакль хыççăн ташă-вăйă пуçланчĕ. Ташлакансем сахал мар, Иринăпа Валя та хутран-ситрен ташлама тухаççĕ. Пырас та Ирина патне, ташлама чĕнес кăна — вара калаçма та пулать унпала... Анчах эпир Кольăпа ташлама пачах тухмастпăр. Те ытлашши вăтаннăран, те комсомолец ятне пысăка хунинчен килнĕ вăл?

Вăйă-ташă хушшинче «почтăлла» выляма пуçларĕç. Кашнине номер валеçрĕç, «почта» çӳреме тытăнчĕ. Эпир те Кольăпа номер илтĕмĕр: манăн вунвиççĕмĕш, унăн вунтăваттăмĕш номерччĕ пулас. Çак вăйăпа усă курса, Ирина патне эпĕ пĕчĕк çыру çырса ятăм. Çырăва патăм та почтальона, пăлханса кайнипе ниçта та вырăн тупаймастăп: ответ парĕ-ши, памĕ-ши? — тесе хуçалатăп. Коля чĕннипе эпир тула тухрăмăр. Нумай та тăмарăмăр унта, кĕнĕ çĕре почтальон шăрчăклансах ман номере шыранине асăрхарăм. Тăватта хутлатнă хут татăкне почтальон аллинчен ярса илтĕм те, вулама тесе, кĕтеселле пăрăнтăм. Коля хыçранах пырать.

Вара эпĕ кĕтесе тăтăм та Ирина çыруне вулăма пуçларăм. Ирина ман патăма савăнтаракан ăшă сăмахсем çырса ярассинĕ кĕтни ахалех пулчĕ. Акă мĕн вуларăм эпĕ: «Эсир ăçта вĕренетĕр? Пире çавă питĕ интереслентерет. И. В.» Ку ĕнтĕ Иринăпа Валя инициалĕсем. Мĕншĕн иккĕн çыраççĕ-ха вĕсем? Эпĕ иккĕшĕ ячĕпе мар-çке, Ирина патне кăна çыртăм!

Хыçăмра Коля кулса тăрать, эпĕ пур, çыру илнипе пăлханса, ун çинчен мансах кайнă.

— Ответ çыратăн-и? — ыйтать вăл, тăрăхласа. — «Пĕлмеççĕ» ĕнтĕ вĕсем эсĕ ăçта вĕреннине...

Эпĕ хут татки илтĕм те, хам ăçта вĕреннине пĕлтерсе, Ирина патне çырса ятăм. Ман çырăва Иринăпа Валя каллех пĕрле вуларĕç. Вуласан, çырăва Иринă çурса тăкрĕ, кĕпи çине ӳкнĕ хут таткисене урайнелле шăлса пăрахрĕ. «Почта» вăййи те усă памарĕ мана.

Чун-чĕре манăн Ирина патнеллех туртăнать, куçăм вĕсем ларнă тĕлеллех пăхать. Ирина пек илемлĕ, ырă кăмăллă, çепĕç те лайăх хĕр ниçта та çук пулĕ.

— Атя, Иринăсем патне каятпăр, — тет Коля.

Эпĕ питĕ кайăттăм та, хăюлăх çитменни кастарать: тимĕр пек йывăрланнă урасем утмаççĕ. Иринăпа калаçма сăмах тупайăп-ши? Мĕнле калаçмалла-ха унпала? «Мĕн-шĕн мана япшар чĕлхе паман-ши атте-анне?»

Кольăпа сцена çине хăпарса лартăмăр. Кунтан пĕтĕм зал итем пек курăнать. Эпĕ Иринăна пĕрре те куçран çухатмастăп. Вĕсем Вальăпа тустеп ташларĕç те малтанхи вырăнах кĕрсе ларчĕç. Ирина хĕрелсе кайнă, куçĕ йăлтăртатать кăна. Эпĕ пур, ларатăп ухмахла, шӳрпинчен вăтаннă ырхан какай пек...

Çурçĕр иртсен, вечер вĕçленчĕ. Иринăпа Валя киле кайма тухрĕç. Эпир те Кольăпа вĕсенчен юлмарăмăр, хыçранах тухрăмăр. Паллă ĕнтĕ, Ирина паян Мăнъялтах, хайхи праçвир майри патĕнче çывăрать.

— Хĕрсем, — тет Коля, картишĕнчен тухсан, — сирĕнпе пыма юратчĕ-ши?

— Мĕншĕн юрамасть пулĕ? — тет Валя. — Çул такама та çитет...

Эпир пĕчĕк кĕперпе пуп çырми урлă каçатпăр. Кĕперĕ ытла та ансăр пулнипе, хур чĕпписем пек, пĕрин хыççан тепри пыратпăр. Каçса çитнĕ тĕле Коля Вальăна хулĕнчен çавăрса илчĕ те сулахаялла пăрăнса кайрĕ. Эпир Иринăпа иккĕнех юлтăмăр. Унăн хваттерĕ пĕчĕк хĕпере хирĕçех, вунă-вунпилĕк утăмран ытла та мар пулĕ. Ирина хуллен кăна хапха патнелле утса кайрĕ, эпĕ ун хыçĕнчен пытăм. Хапха умне çитсен, вăл çаврăнчĕ те хапха юпи çине таянчĕ.

— Ырă каç пултăр, — терĕ вăл, аллине тăсса, — вăхăт нумай пулчĕ, çывăрас пулать...

Эпĕ аллинчен тытрăм, ун патнерех çывхарса тăтăм. Алсиш тăхăнман пулин те, алли хăйĕн питĕ ăшă.

— Ирина, — терĕм, чĕтрекен сасăпа, — эпир çĕленĕ кĕрĕк çĕтĕлмерĕ-и-ха?

Ирина тĕлĕннĕ пек, тути кулнă пек пулчĕ, хăй нимĕн те шарламарĕ. Каллех тепĕр хут ман çине шелленĕ пек пăхса илчĕ те, аллине ман алăран кăларса, хапха хăлăпĕ çине хучĕ.

— Сывă пулăр! Çĕтĕлмен...

Хапха яри! уçăлчĕ, Ирина килкартине кĕрсе çухалчĕ, эпĕ, юпа пек, пĕр-пĕччен хапха умĕнче тăрса юлтăм...

Шупашкара çитсенех пире, комсомолецсене, пурне те хулари «ЧОН» отрядне çырнăччĕ. Эпир Хĕрлĕ çарăн полевой уставне, винтовкăпа, пулеметпа пеме вĕренеттĕмĕр. Занятисем совпартшкулта иртетчĕç, унта совпартшкулти, рабфакри тата пирĕн техникумри крмсомолецсем çӳретчĕç. Комсомолецсене, хулари коммунистсене панă пекех, «ЧОН» билечĕсем панăччĕ. Билет çинче çапла çырнисене халĕ те астăватăп: «1. Боец юлташ, стройри хăвăн вырăнна яланах асăрха! 2. Винтовкăна тыткалама лайăх пĕл...» Виççĕмĕш асăрхаттару та пурччĕ те, ăна халĕ манса кайнă.

Тăрăшсах вĕренеттĕмĕр çар ĕçне, винтовкăпа пеме, стройдя çӳреме. Дисциплини вара çарти пекех çирĕпчĕ. Винтовкăсем çакса, революциллĕ юрăсем юрласа стройпа урам тăрăх çӳрени нихăçан та асран каймасть. Хула мещенĕсем пирĕн çине тĕлĕнсе пăхса юлатчĕç...

Хулари çар склачĕсене те ун чухне чоновецсем хуралланă. Пирĕн ячейкăна уйăхра икĕ хутран кая мар хурала кайма лекетчĕ. Астăватăп: хурал пӳртĕнче тимĕр кăмака ларатчĕ. Ăна хутса ярсан, хура пӳртри пек тĕтĕм палкаса тухатчĕ, йӳçĕ тĕтĕм куçа çиетчĕ...

Пĕрре çапла, каникулран таврăнсан, пире склад хураллама ячĕç. Ячейка секретарĕ хурал начальникне хăй уйăрса яратчĕ. Ядров юлташ мана чĕнчĕ те:

— Эсĕ паян хурал начальникĕ пулса каятăн, — терĕ. Вăл мана сăркăчланă пакет пачĕ, пакетра паянхи пароль, ăна эпĕ вырăна çитсен тин уçма пултаратăп...

Каç пулнă тĕле эпир складсем патне çитрĕмĕр. Хурал салтакĕнчен эпĕ склачĕсене йышăнтăм, ачасене тивĕçлĕ кăтартусем патăм. Пĕр шутласан, тĕлĕнмелле: эпĕ, вунулттă та тултарман ача, çар склачĕсене сыхлакан хурал начальникĕ! Юлташсем те манăн çавнашкалах: хăшĕ вунулттăра, хăшĕ вунçиччĕре, унтан асли пулман та пулмалла.

Ача-пăча ăсĕ кайман пулин те, хамăра хĕçпăшал шанса панипе, пысăк ĕç хушнипе питĕ савăнатпăр. Чоновец вĕт, боец!

Боецсене постсем тăрăх вырнаçтарса тухрăм та, ăшăнас тесе, хурал пӳртне кĕтĕм, çунакан кăмака умне пырса лартăм. Хуралтан пушă икĕ боец кăмакана хутса янă иккен. Тĕтĕмĕ вара мăрьерен пачах каймасть, пĕтĕмпех пӳрте тулать, Мĕн тăвас? Эпир алăка уçса пăхатпăр, апла та капла та муталашатпăр, тĕтĕм палкаса тухма çаплах чарăнмасть. Сехет ытла аппалантăмăр пулĕ, тĕтĕме пĕтерес тесе. Кайран, кăмаки ăшăнса çитсен, тĕтĕм тухма чарăнчĕ. Эпир вара, ăшă кăмака умĕнче ларакансем, кăштах тĕлĕрсе те илтĕмĕр...

Сасартăк тулта, склад патĕнче, пăшал сасси илтĕнсе кайрĕ. Эпĕ тула сиксе тухрăм. Тепĕр склачĕ патĕнче каллех пăшал сасси янăраса кайрĕ.

— Мĕн пулчĕ, ма перетĕр? — ыйтрăм эпĕ, склад патне чупса пырса.

— Палламан çын килетчĕ те, кăшкăрсан та чарăнмарĕ, халĕ вăл Атăл хĕрне анса кайрĕ...

— Эсĕ ăна чарăнма хушрăн-и?

— Хушрăм та, итлемерĕ, — тет часовой. Сисетĕп: тусăмăн сасси уçă мар, вăл каланинче ултав йĕрри палăрать...

Тепĕр склад умĕнчи часовой патне кайрăм. Вăл та лешĕн юрринех юрлама пăхать, хăй тĕрĕс мар калани уççăнах палăрать...

Хурал пӳртне кĕрсе тухрăм та, ку часовойсене вăхăт çитичченех улăштарса, урăххисене тăратас терĕм. Ăшă кăмака патне ларсан, хайхи часовойсем хăйсем пĕр сăлтавсăрах пăшал пени çинчен, юри патрон илсе килни çинчен каласа пачĕç. Малтанах каварлашса хунă иккен вĕçем...

Тарăхса кайрăм та çке çав ачасем çине. Мĕн туса хучĕç-ха вĕсем? Манăн ответ тытмалла пулать-çке ĕнтĕ!

— Айвансем, — терĕм хайхисене, — çарта пулас пулин, сире трибунал аллине парса суд тăваççĕ!

Трибунала асăнни ачасене шухăша ярать, вĕсем мана ӳкĕтлеме тытăнаççĕ:

— Пĕлтерес марччĕ, Миша, никама та, — теççĕ хайхисем, — каçарсам ĕнтĕ пире...

— Çук, юлташсем, — терĕм эпĕ, — кăна пытарма май çук. Çилленетĕр пулсан та, çак ĕç çинчен ыран ирех штаба рапорт çырса паратăп. Урăхла тума пултараймастăп эпĕ!

Пуçне усрĕç ачасем, йăлтăркка куçĕсем тĕксĕмленчĕç, çавах та хăйсен смени çитсен, постра чиперех тăчĕç. Эпĕ вара, хурал начальникĕ пулнипе, пĕр чĕм ыйхă та тăваймарăм.

Ирхине, уроксене пăхмасăрах, ЧОН штабне рапорт кайса патăм. Рапорта вуласан, командир боецсене мар, мана хама пăсăрлантарма пуçларĕ. Эпĕ айăплă пулса юлтăм постра боецсем пăшал пенишĕн.

Нумай тытрĕ командир хăй патĕнче.

— Уроксем хыççăн виçсĕр те гауптвахтăна ларма килетĕр, — терĕ вăл юлашкинчен. — Икĕ юлташна та илсе кил. Виçĕ талăк ларатăр, — вĕçлерĕ вăл сăмахне. Эпĕ, салтакла чыс туса, вăр-вар çаврăнтăм та штабран тухса кайрăм. Утатăп хайхи урам тăрăх шухăшласа, чун çав тери кӳтсе çитрĕ. «Мĕскершĕн виçĕ талăк лармалла-ха манăн? Икĕ айван манран вăрттăн пăшал пенĕшĕн-и? Тупнă айăп, тепĕр тесен! Эпĕ пемен-çке вĕсемпе пĕрле...»

Акă техникум та инçе мар. Эпĕ Кĕçĕн Совет урамĕнчи чăнкă сăртран пусма тăрăх антăм та пуçăма чиксе пыратăп. Мана хирĕç математика учителĕ Голубцов пынине пачах асăрхаман.

— Çамрăк тусăм! — илтĕнчĕ хыçăмра. Эпĕ каялла пăхрăм.

— Килĕр-ха кунта, тусăм, — терĕ хайхи, кăчăк туртса. Эпĕ ун умне пырса тăтăм.

— Эсир курсист-и?

— Курсист, — терĕм эпĕ.

— Здрасте, пожалуйста! — терĕ вăл, çĕлĕкне хывса. Каларĕ те пуçне тайса илчĕ. Урăх нимĕн каламасăр каялла çаврăнса кайрĕ. «Ку ĕнтĕ пуçăма тайса сывлăх сунманшăн пулчĕ пулас та-ха», — тавçăрса илтĕм эпĕ.

«Мĕнле асăрхаймарăм-ха ăна?» Инкек тени чăнах та пĕччен çӳремест иккен...

Класа кĕрсе хам вырăна лартăм. Минералога ӳрокĕ пырать. Курпун сăмса учительница çирĕплĕх шкалине вĕрентет. «Тальк, гипс,. известковăй шпат», — кĕрет ман хăлхана. Çавăнтах эпĕ ЧОН командирĕ ятланине аса илетĕп те учительница каланине илтмесĕрех юлатăп. Самантран учительница куçĕнчен пăхатăп, хăлхана «топаз, корунд, алмаз» теии пырса кĕрет. Вунă мииералтан тăракан çирĕплĕх шкалине ăшăмра калама тытăнатăп, варриичи тăватă минерал ячĕ пачах асра юлмасть. Вара каллех «топаз, корунд, алмаз» тесе юлашки виçĕ минерала аса илетĕп. Кусем — чи çирĕп минералсем.

Шăнкăрав янăраса каять, перемена пуçланать. Эпĕ юлташсене ЧОН комадирĕ патĕнче пулни çинчен, пире виçĕмĕре те виçĕ талăка гауптвахтăна хупмалла туни çинчен пĕлтеретĕп.

Уроксем хыççăн, пăртак çырткалас тесе, хваттере кайрăм. Апат çикелерĕм те, хул хушшине кĕнеке тытса, гауптвахтăна кайма тухрăм. Чун-чĕре хамăн вырăнта мар.

— Ăçта васкатăн, Миша? — ыйтрĕ аппа, хирĕç пулнăскер.

Эпĕ ăна хамăн инкекĕм çинчен каласа патăм. Вăл, мана шеллесе, ырă сăмах каласа, чунăма йăпатĕ-и, тесе шутларăм. Кăлăхах пулчĕ апла шутлани...

— Тĕрĕс тунă командир! — каласа хучĕ аппа. — Хĕç-пăшал — вăйă мар!..

Икĕ çул иртрĕ. Çав хушăра Ирина нихăçан та асран кайман пулин те, унпа курса калаçма пулмарĕ. Ирина Хусанти педтехникума кайса кĕнĕ иккен. «Халь ĕнтĕ, — терĕм çавна илтсен, — Ирина çинчен шухăшлама пачах пăрахмалла. Хусанта вăл чаплă каччă тупĕ... Пирĕн пекки çине çаврăнса та пăхас çук!..»

Анчах Иринăна ăçтан манма пултарăн-ха? Унăн сăнарĕ яланах манпа, яланах ăшăмра. Унăн хура куçĕ тӳпери çăлтăр пек илĕртсе тăрать.

...Çирĕм виççĕмĕш çулхи декабрьте А.С.Пушкин творчествине вĕренме пуçларăмăр. Пирĕн техникумра ун чухне паллă композитор Федор Павлович ĕçлетчĕ.

Вăл библиотека заведующийĕ пулнă пирки кĕнекесем те хăех паратчĕ. Вăлах музыка вĕрентетчĕ, техникумри чăваш хорне ертсе пыратчĕ. Мĕнле кăна юрă юрламастчĕ-ши çав хор!..

Пĕрре çапла уроксем хыççăн библиотекăна кĕрсе Пушкин кĕнекине илес терĕм. Хулăн кĕнеке пачĕ те Федор Павлович каларĕ: .

— Вулăр, вĕренĕр Пушкина, вăл — вырăс поэзийĕн хĕвелĕ! — терĕ.

Хваттере çитрĕм те хайхи кĕнекене вулама тытăнтăм. Сăвăсенчен пуçларăм, йĕркипех вулатăп: пĕринчен тепри лайăхрах пек туйăнать. Кĕнекере темĕн чухлĕ сăвă, поэмăсемпе романсем, калавсемпе повеçсем, драмăллă произведенисем. Кĕнеки питĕ хулăн пулнипе, йĕркипе мар, суйласа вулама пуçларăм. «Капитан хĕрĕ» вара шалтах тĕлĕнтерчĕ. Вулăнă чухне йĕрсе яни те пулкаларĕ, юрать никам та курмасть. Мĕнле çав тери аван çырма пултараççĕ-ха?

Каллех сăвă çине куçрăм. Лирикăллă сăвăсене вуланипе Ирина патне сăвăлла çыру çырса ярас тесе шутларăм. Шырарăм, шырарăм та Пушкинăн «Я вас любил» сăвви çинче чарăнтăм. Вăл ман шухăш-кăмăлăма питĕ уççăн палăртса панă пек туйăнчĕ. Вара çавна чăвашла куçарам терĕм. Куçару майне пĕлместĕп пулин те, çине тăрсах ĕçе тытăнтăм: пĕр каç лăртăм, икĕ каç аппалантăм, — ĕç ăнса пымасть.., Аппалана-аппалана виç-тăватă каçра сакăр йĕркеллĕ сăвва куçаркаласа пĕтертĕм. Вуласа пăхатăп та, шалтах аптратăп: эпĕ куçарни сăвă калăпне яхăнне те лармасть. Вырăслине вулатăп — питĕ кал-кал, питĕ çăмăллăн вуланать. Чăвашла вара (эпĕ куçарни) шăнкăртатса юхма мар, çĕрмен урапа пек лăтăртатать. Çавах пăрахмарăм, — пит тивĕçтерет-çке ман шухăш-кăмăлăма ку сăвă! Каллех, сăвва юсаса, нумай аппаланса лартăм. Юлашкинчен, эпĕ куçарса хунинчен акă мĕскер пулса тухрĕ:



«Сире юратнă эп: çав юрату ĕнтĕ

Ман ăшамра пуçпех сӳнсе ларман;

Анчах текех сире вăл чăрмантармĕ,

Эп тин сире тарăхтарасшăн мар.

Сире юратнă эп пĕр шанчăксăр, пĕр шавсăр,

Именчĕклĕх çуратнă кĕвĕçӳ...

Чунтан-вартан ман пек юратнине

Тур пулăштăр курма урăххинчен».



Çак сăвва эпĕ, Ирина патне ярса парас тесе, лайăх хут çине илемлĕн çырса хутăм. «Май килсен, Хусана ярса паратăп, илсе вуласан, мĕн калĕ унта...» тесе шутларăм...

Çав çулсем хушшинче пирĕн аслă çĕршывра, хамăр Чăваш облаçĕнче те тĕрлĕ событисем пулса иртрĕç. 1922 çулăн вĕçĕнче ,тăватă союзлă республика пĕрлешсе Содиализмлă Советлă Республикăсен Союзне туса хучĕç. Унта Россия Федерацийĕ, Украина, Белорусси тата Кавказ леш енчи республикăсен федерацийĕ кĕчĕ.

1923 çулхи апрель уйăхĕнче пулса иртнĕ партин вуниккĕмĕш съездĕнче халăх хуçалăхĕ малалла аталанса пыни лайăх палăрчĕ. Çĕнĕ экономика политикин никĕсĕ çинче халăх хуçалăхĕ çĕнĕрен çĕнĕ çитĕнӳсем тума пуçларĕ: унта та кунта заводсемпе фабрикăсене юсаса хута яма пуçларĕç, ялхуçалăхĕ малалла пысăк утăмсем турĕ. Халиччен пулнă тĕрлĕ налогсем выранне пĕртен-пĕр ялхуçалăх налогĕ çине куçни те питĕ вырăнлă пулчĕ...

Чăваш облаçĕн ялхуçалăхĕ те 1921 çулхи хăрушă выçлăх хыççăн майĕпен ура çине тăма пуçларĕ. Акакан çĕр лаптăкĕ хутшăнса пычĕ. Ĕç хресченĕн тырă тухăçлăхне хăпартас кăмăл çĕкленчĕ. Шупашкарта рабфак ĕçлет. Атăл хĕрринчи чăпта складĕнче çĕнĕ электростанци ĕçлеме пуçларĕ, унăн шавĕ пĕтĕм хулипе янăраса тăрать...

Çĕнĕ çулхи январь уйăхĕнче шартлама сивĕсем пуçланчĕç. Кун пек сивĕ тăнине, тӳррипе каласан, эпĕ астумастăп-ха. Тула тухнă-тухманах алă-ура пăр пек пулса каять. Çавăн пек шартлама сивĕре, январĕн çирĕм пĕрремĕшĕнче, эпир çав тери йывăр хыпар — Владимир Ильич Ленин вилсе кайни çинчен пĕлтĕмĕр...

Техникумра шăп. Перемена вăхăтĕнче те нимĕнле шăй-шай илтĕнмест. Ачасем, иккĕн-виççĕн пухăнса, хуллен кăна калаçаççĕ...

Пысăк перемена вăхăтĕнче техникумра Ленина асăнса митинг пулчĕ. Ленинăн пĕтĕм тĕнчешĕн паллă та ырă, пархатарлă ĕçĕсене сума суса сăмахсем каларĕç. Вĕсенчен пĕри пирĕн директор пулчĕ. Ленин аслă революционер кăна мар, вăл çавăн пекех питĕ паллă ученăй пулнине уççăн кăтартса пачĕ. Ачасем шывланнă куçĕсене шăлаççĕ. Манăн та, тепле чăтăмлă пулма тăрăшсан та, куççуль юхать. Хĕрачасем вара ĕсĕклесех макăраççĕ...

Владимир Ильич Ленина пытарнă кун, шартлама сивве пăхмасăрах, Хĕрлĕ площадьре йышлă митинг пулчĕ. Хулари халăх кăна мар, таврари ялсенчи хресчейсем те питĕ нумай пуханнă... Урамсенче унта та кунта кăвайт çунать — çынсем алли-урине ăшăтаççĕ.

Хаçатсем çинче В.И.Ленин çинчен питĕ нумай çыраççĕ. Аслă çĕршыв хуйхăллă траурта. Çав салхуллă кунсенче РКП(б) Центральнăй Комитечĕ халăха чĕнсе калани пичетленсе тухнăччĕ, эпĕ ăна питĕ тимлĕн вуларăм. Центральнăй Комитет ĕçхалăхне, чи малтан рабочи класа, Ленин ĕçне малалла илсе пымашкăн парти ретне кĕме чĕнет. Ку документ мана та нумай шухăшлаттарчĕ. Чухăн хресчен ачи, эпĕ ĕнтĕ тăватă çула яхăн комсомолта тăратăп, Вăхăт мар-ши партие кĕме? Аппапа калаçса пăхрăм, вăл ман шухăша хирĕç пулмарĕ... Вара хамăр техникумри комсомол ячейкин секратарĕпе Ядров юлташпа калаçрăм. Вăл мана рекомендаци ыйтса заявлени çырма хушрĕ. Тепĕр эрнеренех ман заявление комсомол ячейкин пухăвĕнче пăхса тухрĕç те рекомендаци памалла турĕç. Эпĕ питĕ савăнтăм, анчах савăнни иртерех пулчĕ. Хулари комсомол комитечĕн бюровĕ пăхса тухиччен нумай вăхăт иртрĕ. Виçĕ уйăхран тин, апрель уйăхĕн вĕçĕнче, хула комитечĕн рекомедацине тикех алла илтĕм.

Майăн пĕрремĕшĕнче пире çурхи каникула салатрĕç, каникул хыççăн вăренме таврăнаймарăм. Вăл акă мĕнле пулса тухрĕ.

Мăнъяла çитсен, эпĕ партин вулăсри ячейкин секретарĕпе Добров юлташпа тĕл пултăм. Вăл çынна эпĕ атте пек хисеплетĕп. Вĕсем аттепе пĕрремĕш тĕнче вăрçинче те пĕрлех пулнă. Пирĕн атте вăрçăран таврăнаймарĕ пулсан, Добров юлташ большевик пулса киле çитрĕ. Халĕ те астăватăп: вунсаккăрмĕш çулхи кĕркунне, чухăнсен комитечĕн председателĕ пулнăскер, вăл пире çирĕм пилĕк пăт тырă памалла тунăччĕ. Çавна пула эпир пăртак ура çине тăтăмăр.

Эпĕ Добров юлташа партие кĕме шутлани çинчен каласа патăм.

— Шупашкар хула комитетĕнчен рекомендаци пур-и? — ыйтрĕ вăл.

— Пур, — терĕм те кесъерен чĕрĕк листа хут таткине кăларса патăм.

Çав хута вăл чылайччен тытрĕ, вуласа тухрĕ, çавăркаласа пăхрĕ, юлашкинчен, рекомендацие калла парса, кĕтмен çĕртен ыйтрĕ:

— Эсĕ миçемĕш класра вĕренетĕн?

Эпĕ нимĕнле мар пултăм. «Эпĕ Макар пирки, вăл пур — вăкăр пирки», пырса кĕчĕ пуçăма. «Мĕншĕн апла ыйтать-ха вăл?»

— Класра мар, — терĕм эпĕ, — пирĕн класе темеççĕ, курс теççĕ. Иккĕмĕш курс пĕтеретĕп. Вĕренмелли тата икĕ çул юлать.

— Эсĕ вĕренме хăçан кайнăччĕ вара?

— Выçлăх çул, — терĕм эпĕ, — подготовительнăйра пĕр çул вĕреннĕ, основнойра икĕ çул пулать ĕнтĕ. Пурĕ пилĕк çул вĕренмелле.

— Нумай вĕрентеççĕ иккен учитель пулма, — терĕ те вăл, теме аса илнĕ пек пулса, хушса хучĕ:

— Ыран волĕçтăвкома пыр-ха...

Тепĕр кун эпĕ ирех тăтăм, заявлени çырса хатĕрлерĕм. Кăнтăрла иртнĕ тĕле волĕçтăвкома кайрăм. Добров пĕчĕк пӳлĕмре çырса ларать. 

Вăл манăн документсене илчĕ, васкамасăр вуласа тухрĕ те ман çине тинкерсе пăхрĕ.

— Санăн комсомол рекомендацийĕ пур, — терĕ вăл, куçран пăхса, — тепĕр рекомендацине хамах пама пултаратăп, тата теприне камран ыйтас тетĕн?

— Пĕлместĕп, — терĕм аптăраса, — эпĕ рекомендацисем Шупашкарта пухас тенĕччĕ...

— Ан васка-ха Шупашкара, — терĕ вăл хаваслăн. — Халĕ эпир тăван ялта, эсĕ Шупашкарта мар, çакă ялта çуралса кун çути курнă...

Эпĕ нимĕн калама та пĕлмерĕм.

— Акă мĕн, Миша, — терĕ вăл юлашкинчен. — Эпир сана вулăсри комсомол организаторĕ тăвасшăн. Мĕн шутлатăн çавăн пирки?

— Эпĕ техникумра вĕренетĕп-çке...

— Вăхăтлăха пăрахас пулать...

— Мĕнле апла?

— Çапла, ачам, çапла... Мĕнрен тĕлĕнетĕн? Эпĕ анра курăк шăршламан, чипер ăс-пуçпах калатăп; юл-ха яла, ĕçлесе пăх-ха пĕр-икĕ çул... Кайран, малашнехи пурнăçра, тен, вăл усă парĕ сана...

Эпĕ нимĕнле мар пулса кайрăм, шухăш пăтраннипе нимĕн калама та пĕлмерĕм. Иван Ильич шӳтлемест иккен, чăнах калать...

— Апла пулсан, — терĕм аптăранă енне, — шухăшласа пăхма парсамăр вăхăт. Сасартăк вĕренме пăрахасси те çăмăл мар, эсир ăна хăвăр та лайăх чухлатăр...

— Юрĕ, — килешрĕ Иван Ильич, — ыранччĕн тăхтăпăр апла...

— Ыранччен? — хыпăнса ӳкрĕм эпĕ. — Мана эсир иккĕмĕш курса пĕтерме те парасшăн мар-и апла?

— Эпĕ сана халех хăварасшăн...

— Ыран килсе калăп, — терĕм эпĕ, вырăнтан хускалса.

Вăл каç эпĕ йĕркеллĕ çывăраймарăм. Тĕлĕнмелли çук: Иван Ильич сăмахĕ ниепле те лăпланма памасть. «Мĕн тăвас-ха ĕнтĕ манăн?» — шутлатăп тĕттĕмре. Анне Ивана тӳшек сарса панăччĕ, хăй алăк патĕнче, путмар çине выртрĕ. Эпĕ йĕштеленнине илтсен, вăл ыйтса та пăхрĕ: «Мĕн пӳлнă сана, ачам, чирлемерĕн пулĕ-çке?» «Чирлемен, — тетĕп эпĕ, — ăпăр-тапăр шухăшсем хупласа илчĕç те...» «Çамрăклах апла шутласан...» — илтĕнет анне сасси. Вăл хăйĕн сăмахне вĕçлемест пулин те, туятăп: эпĕ çывăрса каййччен, вăл ниепле те лăпланас çук. Çавăнпа та эпĕ чылай вăхăт хушши пĕр хускалмасăр выртатăп, анне лăпланасса кĕтетеп. Шухăшсем хамăн пуçăмра туй вĕшли пек вĕлкĕшеççĕ, хĕр туйĕпе арçын туйĕ пек тавлашаççĕ.

«Шухăшласа пăхсан, Иван Ильич сăмахĕпе савăнмалла кăна. Чăн та çапла! Волорганизатор пулсан, мĕн чухлĕ ырă ĕç кĕтет мана. Пирĕн вулăсра миçе ял? Кашни ялта мĕн чухлĕ çамрăк? Çав йышлă çамрăка çĕнĕ пурнăç çулĕ çине, коммунизм çулĕ çине тăратассишĕн ĕçлени пархатар мар-и вара? Унтан ырри мĕн пулма пултарать маншăн? Килĕшес пулать Добров сĕнĕвĕпе!»

Пуçа тепĕр шухăш пырса кĕрет: «Комсомол ĕçне куçни аван та-ха, вĕренӳ тĕлĕшпе епле? Пуçланă япалана вĕçне çитерни — вĕренсе пĕтерни — лайăхрах пулмĕ-ши? Виçĕ çула яхăн вĕренни сая каять вĕт! Выçлăх çулĕнче хăлчăклă сĕлĕ çăкри çисе, выçлăн-тутлăн пурăнса вĕрентĕн пулсан, халĕ пăрахни тĕрĕс пулать-ши? Вĕренсе пĕтерсен те комсомол ĕçне куçма пулать-çке!.. Мĕн калас-ха ыран Добров юлташа?»

Пуçăмра икĕ тĕслĕ шухăш, иккĕллĕ илĕртӳ вылять. «Хăшне итлес, хăшне кăмăллас, хăшне йышăнас? Иринăпа калаçса пăхасчĕ çак самантра!..»

Çапла тертленсе выртнăскер, çывăрса кайнине те сисмен.

Тухăçри чӳречерен ӳкекен хĕвел çути ирех вăратрĕ. Йăпăр-япăр тăтăм та, пит-куçа çукаласан, тула тухса кайрăм.

Çанталăк янкăр уяр. Йăл-йăл кулакан çутă хĕвел тӳпенелле хăпарать, кайăк-кĕшĕк чĕвĕлтетни чун-чĕрене савăнтарать. Эпĕ пахчана тухрăм, чие тĕмĕ умне пырса чарăнтăм. Вăл çулçă кăларман та-ха, папкисем самаях тăртаннă. Паянхи пек ăшă тепĕр виç-тăватă кун тăрас пулсан, пĕтĕм ӳсентăран ешĕл тумпа витĕнет, унтан улма-çырла çеçкисем те çурăлма тытăнаççĕ...

Ял çинелле пăхса илтĕм. Кĕрен шкул тăррине курсан Иринăна аса илех патăм. Çак самантра ăна манăн çав тери курассăм килчĕ. Мĕншĕн-ха вăл çапла? Эпĕ унпала юнашар ларса, куçран-куçа пăхса, тăраниччен калаçса та курман-çке! Тен, ман çинчен шухăшлама мар, ятăма та манса кайнă пуль вăл. 

Иринăна пирвайхи хут курнине аса илетĕп те, вал ман ума халĕ те çавăн чухнехи пекех тухса тăрать: тăп-тăп кĕлетке, илĕртӳллĕ хура куç, кăвак лента янă хура çивĕт... Çав сăнар манăн чĕремрен нихăçан та тухас çук! Мĕн каласси пур: хăшпĕр çамрăксем пĕр хĕре юратнипе çырлахмаççĕ-çке. Кирек хăш хĕрпе те выляса-кулса кăна калаçаççĕ, часах туслашма е мăшăрланма пултараççĕ... Эпĕ апла тума ниепле те пултарассăм çук. Маншăн пулсан çут тĕнчере пĕр пике кăна, вăл — Ирина.

Ĕмĕт, яшлăхри таса ĕмĕт! Сарлака та çăмăл ун çуначĕсем. Вăл çунатсемпе таçта та вĕçсе кайма, курманнине курма, туйманнине туйма, пĕлменнине пĕлме пулать... Акă эпĕ техникумран вĕренсе тухнă, инçетри яла учителе каятăп, шкула пырса кĕретĕп. Хапха умĕнче çамрăк учительница кĕтсе илет, ман çине кăмăллăн пăхать, çăмăл аллине тăсать. Вăл — Ирина! Эпир пĕр шкулта ĕçлеме пуçлатпăр, пĕринчен пĕри вĕренсе пыратпăр. Пурăна киле мăшăрланатпăр та пĕрлĕ пурăнма пуçлатпăр. Кăнтăрла ачасене вĕрентетпĕр, каçхине халăх хушшине тухатпăр, обществăллă ĕç тăватпăр. Кунтан ытла мĕн кĕтме пултаратăп эпĕ пурнăçра?..

— Миша! — илтĕнет анне сасси, — йăкăнат туйне каятăн-и?

Эпĕ пахчаран тухса кил хушшине кĕретĕп, анне алкум вĕçĕнче тăрать.

— Тем тумалла-çке...

Йăкăнат — аннен хреснай ывăлĕ. Вăл салтака канса килне енте, паян авланать, терĕç. Эпĕ татăклăн каламаннипе анле кăмăлсăрланать. Вăл мана туй ачи тăвасшăн пулнине лайăх ăнланатăп та-ха, манăн пĕрре те туя каяссăм килмест. Тепĕр тесен, туйсем тăрăх ĕçсе çӳрени комсомолеца килĕшсех те каймасть. Анне çавна шутлать-и-ха вăл?

...Ирхи апат хыççăн сĕтел хушшинчен тухнăччĕ кăна, пирĕн пата Добров юлташ пырса кĕчĕ.

— Манăн килес, хуçисем килте-и?

— Килĕрех, килĕр, ларăр апат çиме, — терĕ анне, ăна хирĕç пырçа.

— Тин çеç сĕтел хушшинчен, — терĕ Иван Ильич, алă парса. — Пĕр çăвар та анас çук. Тавтапуç апатне.

Вăл путмар кĕтессине ларчĕ, хура енчĕкне кăларса, тапак чĕркеме пуçларĕ.

«Мĕн калас-ха ĕнтĕ Иван Ильича, — шутларăм ĕнерхи калаçăва аса илсе. — Волорганизатор ĕçĕ те питĕ илĕртет, техникума пăрахма та шел!..»

Эпĕ иккĕленниые пĕлнĕ пекех, йăл çăварĕнчен кăвак тĕтĕм унки кăларса ячĕ те:

— Каятпăр-и, Миша? — тесе ыйтрĕ.

— Халех. Анне, — терĕм эпĕ, — пирĕн Иван Ильичпа кайса килмелли пур. Эпĕ нумай тăмастăп, часах таврăнатăп.

— Кайăсăн, — терĕ вăл, — Йăкăнат йыхрăвне ан ман вара...

— Юрĕ, — килĕшрĕм эпĕ.

— Мĕн калатăн ĕнерхи пирки? — ыйтрĕ Добров, килтен тухсанах.

— Темле каламалла ĕнтĕ, — терĕм тытăнкаласа, — Пĕр енчен...

— Пĕр енчен, тепĕр енчен, — сасартăк пӳлчĕ мана Иван Ильич, — мĕскер эсĕ, тăхăр çул вĕреннĕ çын, мучи пек калаçатăн, лаша вăррине чĕнместĕп пуль сана! Аçу миçе çул вĕреннĕ, çавна пĕлетĕн-и?

— Пĕлсех пĕлместĕп те, виçĕ çул çӳренĕ, тетчĕ анне... — Çавă çав. Виçĕ çул çеç вĕреннĕ пулин те, салтакра 1917 çултах вал полкри советăн депутачĕ пулнă. Эсĕ пур...

Питĕ намăс пулчĕ мана. «Мĕскер турткаланатăп-ха, Кутăн Куçма пек, — шутласа илтĕм ăшăмра. — Кам умĕнче турткаланап?»

Вара çайăнтах вĕренме пăрахса волорганизатор пулма килĕшсе, сăмах патăм.

— Тахçанах çапла кирлĕччĕ, — терĕ Иван Ильич. Каларĕ те çапла, утса пынă çĕртех çурăмран лăпкаса илчĕ.

— Иван Ильич, — аса илтĕм эпĕ, — сирĕн волорганизатор пурччĕ мар-и-ха? Ленский юлташ урăх çĕре куçать-и-мĕн?

— Эрнеччĕ те, эрнекун мар-çке паян! — кулса каларĕ вăл. — Çамрăклах бюрократланса кайрĕ: çывăхри яла каймалла пулсан та, янкăр çутă кун та ямшăксăр тухмасть… Шăнкăрав сассине юратарах парать...

Волĕçтăвком патне çитрĕмĕр. Пире хирĕç лăпах хайхи Ленский тухрĕ.

— Хисеплĕ Иван Ильич, — терĕ вăл, камитле хуçкаланса, — эпĕ сире иртенпех шыратăп, ниепле те тупаймастăп. Ăçта кайса çухалнă вара эсир?

— Мĕншĕн аплах шырарăн вара? — ыйтрĕ Добров.

— Что вы? — терĕ Кĕркури, — массы почти все в сборе, теме пулать. Вот-вот собрани уçăлмалла...

Çав вăхăтрах вăл мана асăрханă пек пулчĕ те аллăма хытă чăмăртарĕ:

— Григорий Ленский, — терĕ. 

Эпĕ нимĕнле мар пулса кайрăм. «Мĕнле артист пулчĕ ку?» — шутларăм ăшăмра. Эпир Кĕркурипе пĕрне-пĕри лайах пĕлетпĕр: пĕр ялта ӳснĕ, пĕр çырмара чупса çӳренĕ, выртмара та пĕрлех пулнă. Мĕншĕн-ха вăл манпа пачах палламан çынна курнă пек паллашать? «Массы в сборе» тени те ман хăлхана çурса кайрĕ. Кĕркури хăй кам вара? Мĕнле «шĕпĕн» вăл?

— Хăçан килтĕр, если не секрет? — ыйтрĕ вăл.

— Виçĕмкун кăна, — терĕм эпĕ.

Эпир волĕçтăвкома, Иван Ильич ларакан пӳлĕме, кĕтĕмĕр.

— Массăсем пухăнаççĕ эппин? — тăрăхланă пек ыйтрĕ Иван Ильич.

— Совершенно так, — васкавлăн çатăлтатрĕ лешĕ, — кворум почти полный темелле..

Иван Ильич куланçи пулчĕ те нимĕн те шарламарĕ. Эпĕ шутларăм: «Кун пек çатăлтатма Кĕркури ăçтан вĕреннĕ-ха? Эпĕ астăвасса аплах марччĕ-çке вăл? Çăмăлттайлăхĕ палăратчĕ-ха ĕнтĕ, анчах кун пекех марччĕ. Комсомола хăçан кĕнĕ-ши тата? Çирĕммĕш çулта, шкулта ячейка уçнă чухне, вăл комсомола кĕнине ăстумастăп-çке..» 

Çул çинче Иван Ильич Кĕркури пирки каланине те аса илтĕм. Мана та килĕшмерĕ вăл хăйне хăй тыткалани, тĕрĕсрех каласан, тыткалама пĕлменни.

«Волорганизатора çăмăлттайлăх килĕшмест!» — палăртрăм ăшăмра.

Виç кун хутман мунчинче йăсăрланать маччинче, тенĕ пек пулса тухрĕ иртнĕ эрнере. Вулăсри комсомол пуххинче хайхи Ленский асанакан «массăсем» волорганизатора çивĕччĕн критиклерĕç. Унăн çăмăлттайлăхне те, бюрократланма пуçланине те — пурне те аса илчĕç. Вара Ленские ĕçрен кăларчĕç, парти волкомĕ сĕннипе волорганизатор пулма мана суйларĕç. Çапла уйрăлтăм эпĕ техникумран...

Вĕренме пăрахса яла юлнине мĕнле йышăнĕ-ши аннĕ? Пухура пулнипе Йăкăнат туйне те каяймарăм, çавăншăн та пăшăрханчĕ пулĕ вăл. Ĕçлеме яла юласси çинчен пĕлтерсен, çийĕнчех анне нимех те каламарĕ: «Хăвăрăнне хăвăр пĕлетĕр пуль, эпĕ сире ăс парас çук», — тенипех ирттерсе ячĕ. Каярахпа, ик-виçĕ кун иртсен, унта-кунта чупса çӳренипе эпĕ килте пит сахал пулнине курсан тин анне кăмăлсăр пулнине палăртрĕ: «Кайран-малтан ӳкĕнмелле ан пултăр, ачам», — терĕ вăл вĕренме пăрахнă пирки.

Волорганизаторăн час-часах шкула кĕрсе тухмалла пулать. Халĕ унта иккĕмĕш сыпăклă шкул. Темшĕн вара аслăрах классенче вĕренекенсем питĕ сахал, нумай çамрăксем Хусана, Шупашкара е урăх çĕре туха-туха кайнă иккен... Мĕншĕн апла-ши вăл? Шкула кĕрсен, яланах Иринăна аса илетĕп, вăл ларнă партăна куратăп та, чĕре çурăлса тухас патне çитет. Халĕ Ирина çук, вăл Хусанти чăваш педтехникумĕнче вĕренет. «Мĕншĕн Шупашкара кайман-ши вăл, мĕнпе илĕртнĕ-ши ăна Хусан? Çыру çырса ярас мар-ши ун патне?».

Çав кун эпĕ киле иртерех таврăнтăм. Ирина патне çыру çырма лартăм. Пытармасăрах каласан, нумай аппаланмалла пулчĕ вăл çырупа. Апла та капла та пуçласа пăхатăп, ниепле те килĕшмест. Йывăр та-мĕн чĕрери туйăма çынна уçса парасси... Ах, питĕ йывăр, тăванăм!

«Ырă, кун пултăр, Ирина Петровна!

Çак çыру авторне эсир тахçанах манса кайма пултарнă. Апла пулсан, чăрмантарнăшăн каçару ыйтатăп. Темиçе çул каялла Мăнъял шкулĕнче эпир пĕр класра вĕреннĕччĕ. Çавна те астăватăр ĕнтĕ, тепачах астумастăр. Пĕрле вĕреннĕ вăхăтра сире кӳрентернисем те пулнă пулĕ те, каçарсамăрччĕ ĕнтĕ, тархасшăн. Тайма пуçа хĕç те витмест, тенĕ-çке!

Халĕ эпĕ каллех Мăнъялта пурăнатăп, комсомолăн вулăсри организаторĕ пулса ĕçлетĕп. Вĕренес шухăша халлĕхе хăвармалла пулчĕ... Малашне мĕнле пулĕ унта.

Астăватăр-и, Ирина Петровна, çирĕммĕш çулта хамăр шкулта комсомол ячейки уçнине? Ун чухне эпĕ, айванскер, сире те комсомола кĕме сĕннĕччĕ. «Аттерен хăратăп çав...» тесе эсир калани халĕ те ăшран тухма пĕлмест. Паян кун тата мĕнле: халĕ те аçăртан хăратăр-и, е комсомол членĕнче тăратăр-и? Ку ыйту вырăнлах пулмарĕ пулсан, тархасшăн, каçарăр. Эпĕ сирĕн кăмăлăра хуçас тесе çырмастăп, пĕтĕмпех урăхла... Коля мĕнле вĕренет? Ăна салам калăр.

Ответ ярсан питĕ аван пулĕччĕ. Чăрмав кӳнĕшĕн татах каçару ыйтатăп.

Сире хисеплесе

Михаил Александров».



Вулăс ялĕ пулин те, Мăнъялта ун чухне почта çукчĕ. Почта уйрăмĕ пасар ялĕнче, пиртен пилĕк çухрăмраччĕ. Ирина патне ярас çырăва почтальона шанса парас килмерĕ, хам кайса ярас терĕм. Тепĕр ирхине ирех тăтăм, çырăва чикрĕм те, аннене пĕлтермесĕрех, почта ялне тухса утрăм.

Çанталăк ытармалла мăр: лăпкă, уçă. Кăвак тупере тăрисем савăнаççĕ, тăррилетсен-тăррилетсен симĕс калча çине пат! персе анаççĕ. Çул çатма пек такăр. Эпĕ хаваслансах утатăп, Ирина çинчен шухăшлатăп. «Мĕн калĕ-ши ман çыру пирки? Каялла çырса ярĕ-ши, е çурса кăна тăкĕ-ши?..»

Тăва хăпарсан, почта ялĕ курăнма пуçларĕ. Пĕр-икĕ çухрăм килтĕм пулмалла, урасей хăйсемех малалла васкаççĕ.

Сасартăк хыçалта шăнкăрав сасси илтĕнсе кайрĕ. Каялла çаврăнтăм: вулăс ямшăкĕ Хурчка Петĕрĕ (Ирина ашшĕ ĕнтĕ) пар лашапа такама лартса пыннне асăрхарăм. Вĕсем часах мана хуса çитрĕç. Тепре çаврăнса пăхрăм та çĕрĕç пайĕн пуçлăхне Патманов агронома палласа илтĕм. Вăл та мана палларĕ пулас, ямшăкне чарăнма хушрĕ.

— Инçе каятăн-и, Александров юлташ? — терĕ вăл.

— Инçех мар, — терĕм эпĕ. — Почта кайса килмелли пурччĕ те... 

— Лар юнашар. Мĕншĕн çуран тухрăн, пĕр-пĕр ĕçпе каятăн пулĕ-ха?

— Ларас мар-ха, — терĕм,эпĕ, — çуран утма мĕн тери аван çакăн пек çанталăкра...

Çавăнтах пухура Ленские ямшăкпа çӳреме юратнишĕн хытă ятланине аса илтĕм. Патманов та урăх тилмĕрмерĕ. Хурчка Петĕрĕ тилхепине турткаларĕ те, трантас кӳлнĕ пар лаша анаталла çăмăллăн чуптарчĕ.

Тепĕр çур сехетрен почта çитрĕм. Çырăва заказной туса ятăмта, квитанци илсе, каялла тухрăм. Утнă çĕрте утса, чулнă çĕрте чупса кайрăм — киле часах çитрĕм. Анне кăмăка умĕнче кăштартатать.

Апат çырткаланă хыççăн, эпĕ каллех килтен тухса кайрăм. Манăн доклада хатĕрленмелле. Теми те питĕ интереслĕ: «Ленин тата наци ыйтăвĕ». Техникумра чухнех ку темăпа пĕр юлташăн лекцине итленĕччĕ. Тӳррипе каласан, унăн лекцийĕ килĕшсех кайманччĕ мана, сӳрĕкрех тухрĕ пек туйăнначчĕ. Ку темăпа çав тери лайăх лекцисем ирттерме пулать.

Ĕçре вăхăт иртни сисĕнмест. Ирина патне çыру янăран вара икĕ эрне çитрĕ, унтан ниепле хыпар-хăнар та çук. Тунсăхлама пуçларăм. Мĕн тăвас-ши, тетĕп. Тен, вăл ман çырăва илеймерĕ? Апла та капла та шухăшласа пăхатăп, тепĕр хут çырса ярас шухăш та пырса кĕрет. «Юрать-ха, хам куçарнă Пушкин сăввине ярса паман, — йăпанатăп ăшăмра, — мăшкăл кураттăм-çке!»

Волкомалла тухса утрăм. Паянхи почта хушшинче ман ятпă килнĕ кăвак конверта асăрхарăм. Алли — хĕрĕн, тӳрĕ почерк. Конвертăн аялти сылтăм кĕтессинче: «Хусан педтехникум, И. Я.» тесе çырнине асăрхарăм. Эпĕ йăпăр-япăр конвертне çурса уçрăм та вулама пуçларăм.

«Ырă кун пултăр, Михаил Александрович», пуçланать çыру.

«Сирĕн çырăвăра илсе вуланипе чĕререн савăнтăм, тĕлĕнтĕм те, тӳррипе каласан. Эпĕ сире, эсир мана пĕлнĕ пекех, лайăх пĕлетĕп, манма шухăшламастăп та. Мăнъялта пĕрле вĕреннĕ чухнехи кунсем халĕ те куç умĕнчех. Хăвăр çырăвăрта эсир, вĕреннĕ вăхăтра мана кӳрентернĕ пулĕ тесе, каçару ыйтатăр. Ку вырăнсăр сăмах: эсир мана кӳрентернине пачах астумастăп, пулман пулĕ ун пекки...

Эсир Шупашкарта вĕреннĕ çĕртен мĕн çăмăлпа каллех Мăнъяла таврăннă? Учитель пулас килмерĕ-и апла?

Пĕлтĕртенпе эпĕ те комсомол членĕнче тăратăп.

Коля лайăх пурăнать, эпир пĕрле вĕренетпĕр, вăл сире салам калать.

Кăмăлăр пулсан, татах çырăр.

Салампа И.»



Пĕр саспалли кăна: ятне те, хушаматне те лартман, кайса пĕл ĕнтĕ хĕрĕн шухăш-кăмăлне!

Ах, Ирина, Ирина! Хăçан тата мĕнле тупса çитерес-ши санăн тупсăмна?

...Ирина çырăвне тепĕр хут вулама тытăнатăп. «Сирĕн çырăвăра илсе вуланипе чĕререн савăнтăм, тĕлĕнтĕм те, тӳррипе каласан, тенĕ Ирина. Чăнах савăннă-ши е сăмах çаврăнăшĕпе çеç каланă-ши? Малалла тата «Мăнъялта пĕрле вĕреннĕ чухнехи кунсем халĕ те куç умĕнчех», тени. Чăнах калать-ши е тăрăхлать кăна? Сăмах кунта мĕн çинчен пырать? Унăн чăн-чăн шухăшне пĕлес пулсан!

Юлашкинчен «Салампа И.» тенине мĕнле ăнланмалла? Ятне е хушаматне тĕ пулин мĕншĕн лартман? Эпĕ ун патне ятăмпа хушаматăма туллин çырса ятăм-çке. Мĕншĕн-ха вăл ячĕн пуçламăш саспаллине çеç лартса янă? Тен хĕрсен йăли çаплалла?

Мĕн чухлĕ «мĕншĕн» пĕр кĕске çыру пирки!

Шутларăм шутларăм та Ирина патне тепĕр çыру çырма лартăм. Мĕнле çырас? Ирина чĕрине ярса илекен витĕмлĕ сăмах ăçтан тупас? Сăмах тени — виçеллĕ пулмалла, кашни сăмахăн вырăнне тупма пĕлмелле... Ваттисем калашле, ытлашшине ытарма, çитменнине çитерме пĕлес пулать. «Ытар» та «çитер» акă кунта!

Иккĕмĕш çыру тата йывăртарах çырăнчĕ. Ик-виç сăмах çыратăп та. чарăнса тăратăп: ку сăмах ытлашши, тепри пачах вырăнсăр пек туйăнать. Темиçе листа хут вараласа тăксан тин манăн иккĕмĕш çыру вĕçленчĕ. Халĕ ĕнтĕ эпĕ хăюллăрах пулас терĕм, Иринăна камăлланине уççăнах пĕлтертĕм. Эсир мана килĕштерместĕр пулсан, терĕм эпĕ, каялла çырса ямасан та юрать. Урăх сире нихăçан та чăрмантармăп...

Çыруне ăсатрăм та каллех ĕçе кӳлĕнтĕм. Час-часах ялсене тухса çӳреме пуçларăм. Икĕ ялта ОДН ячейки уçрăмăр, хутпĕлменлĕхе пĕтермелле-çке-ха. Комсомол пухăвĕнче «Ленин тата наци ыйтăвĕ» темăпа доклад туса патăм...

...Вăл кун эпĕ Ирина çинчен пачах шухăшламан пулмалла. Каçхине, шле таврăнсан, вырăн çине выртсан, каллех Ирина сăнарĕ çавăрса илчĕ, ыйхă шухăшне хӳтерсе ячĕ. «Çырĕ-ши, çырмĕ-ши Ирина каялла? — касать пуçăма. — Ытлашши каласа пăрахмарăм-ши иккĕмĕш çырура?» Çанçурăма вĕри çапса илет, чун сӳлетсе каять. «Мĕн туса хутăм-ха апла?»

Çенĕкре шăналăк айĕнче выртаканскер, вырăн çинчен тăратăп, аптранă енне пӳкле вĕçне тухса ларатăп. Тачка пĕлĕт айĕнчен сап-сар уйăх ярăнса тухать, пĕтĕм тавралăха çутатса ярать. Ылтăн уйăха пăхатăп та, вăл темле асамлă, этеме сивйĕн пăхнă пек туйăнать.

Пĕрремĕш автансем авăтрĕç, çурăма ир сулхăнĕ çапрĕ. Эпĕ çенĕке кĕтĕм, каллех шăналăк айне кĕрсе выртрăм.

Тепер кун кӳршĕри хутора кайрăм. Хуторти кулаксем çамрăк тарçăсене хытă пусмăрлани çинчен илтнĕччĕ. Унта пурĕ те пĕр комсомолец — Борисов юлташ кăна. Эпир унпала çамрăк тарçăсене пухрăмăр, вĕсемпе чылай калаçрăмăр. Еç договорĕсем тума кирли çинчен пĕлтерсен, вĕсем тĕлĕнсех кайрĕç. Кун çинчен нимĕн те пĕлмен иккен вĕсем. Пуху хыççăн, кулаксем патне кайса, ĕç договорĕсем турăмар. Икĕ çамрăктарçă комсомола кĕме кăмăлларĕç, заявленисем çырса пачĕç, Вĕсене комсомола илсен, ку хуторта комсомол ячейки уçма та май пулать.

Мăнъяла каçалапа тин çитрĕм. Волĕçтăвкома кĕрсен, Иринăран çыру пуррине пĕлсен, калама çук савăнтăм. Кĕтнĕ çырăва вулама тытăнтăм. Пĕрре вуласа тухрăм, ик-кĕ, виççĕ вуларăм. «Ман патах çырнă-ши çак çырăва Ирина, вăлах çырнă-ши?» — тесе, тĕлĕнсе ларатăп. Хам ниçта кайса кĕме пĕлместĕп. Акă мĕн каланă Ирина çырăвĕнче:

«Хисеплĕ Миша!

Малашне хăвăра çапла ятпа кăна чĕнме ирĕк парсамăрччĕ. Мĕншĕн-ха эпир пĕрне-пĕри çав тери официаллă: «Петровна», «Александрович» тесе чĕнмелле? Комсомолецсем мар-и-ха эпир?

Сирĕн иккĕмĕш çырăва илсе вуласан, шалтах тĕлĕнтĕм. Маншăн вăл янкăр уяр çанталăкра аслати авăтса янă пекех пулчĕ. Эсир мана кăмăллать тенине Кольăран темиçе хут та илтнĕччĕ, ăна пачах ĕненмен. Ĕненме сăлтавĕ те пулман. Халĕ, сирĕн çырăвăра илсен, Коля кăланисене аса илсе, тепĕр хут шухăшласа пăхрăм. Хускатнă ыйту пирки хам енчен мĕн калас? Пытармасăр çырсан, эпĕ те сирĕн çинчен шухăшланă, анчах...

Халлĕхе урăх нимĕн те калаймăп: тепĕр чухне шурă хута шанма та шикленмелле. Кĕçех каникула таврăнăп, Мăнъяла пырса çӳреме те тӳрĕ килĕ, май пулсан, калаçса та пăхăпăр-и, тен. Куçа-куçăн калаçнине мĕн çитме пултартăр? Çапла мар-и, Миша?

Халлĕхе сывă пулăр. Пысăк салам йышăнсамăр манран, татах çыру кĕтетĕп.

Салампа Ирина».



Эпĕ каллех Ирина çинчен шутлама пуçлатăп. Юлашки хут эпĕ ăна икĕ çул каярах, яла каникула таврăнсан, курнăччĕ. Шкулти вечерта «почта» урлă çыру пекки те çырса пăхнăччĕ. Ирина каялла çырнине те астăватăп. Ана ăсатма кайсан, вырăсла хапха умĕнче айванла калаçнипе намăс та курнăччĕ. Астăватăп, вечерта унăн хура куçĕ çиçсе кăна тăратчĕ, çаврака пичĕ хăмач пек хĕрелсе кайнăччĕ. Шăп çавăн чухнехи пек килсе тухрĕ те ,вăл манăн куç умне...

Тепĕр ирхине пуп çырми урлă хывнă пĕчĕк кĕпер çинче Патмăнов юлташа тĕл пултăм. Пĕрне-пĕри сывлăх сунтăмăр та шăпах кĕпер варринче чарăнтăмăр.

— Ирех çитнĕ-çке эсир! — терĕм алă парса.

— Александров юлташ! — терĕ вăл, çурăмран çупăрласа, — эпĕ сана ĕнерех пите курасшăнччĕ.

— Мĕн ĕçпе-ши?

— Пирĕн хуторта çамрăк тарçăсемпе тунă договорсене курас тенĕччĕ. Ку çеç те мар, — терĕ вăл, çырмана кăтартса. — Çак тип çырма урлă каçса çӳреме йăлăхтармарĕ-и сана?

Ăнланайман пирки эпĕ ним те калаймарăм, куçа мăчлаттарса çеç тăтăм.

— Ну, — терĕ вăл, — мĕншĕн чĕнместĕн?

— Тавçăрса илеймерĕм-ха эсир мĕн каласшăн пулнине.

— Чăнах-и? Итле, апла пулсан. Эпĕ вăтăра пусрăм ĕнте. Çак тип çырма мана ниепле те канăç памасть. Эпĕ ултă-çичĕ çулта чухне вăл ăшăх та ансăрччĕ, кĕрт йыттисем унăн урлă ним мар сиксе каçатчĕç. Иртнĕ çирĕм пилĕк çул хушшинче вăл çав тери алхасса кайрĕ. Пăх-ха çавăнталла, — катартрĕ вăл кĕрен шкул еннелле, — шкул çумĕпе иртсе çӳреме те вырăн юлмарĕ, кĕç-вĕçех шкул картийĕ ишĕлме пуçлать...

— Тĕрĕс, — килĕшрĕм эпĕ. 

— Тепĕр çирĕм-çирĕм пилĕк çултан, — терĕ вăл, эпĕ ăнкарма пуçланипе хавхаланса, — аслăланса пыракан тип çырма шкул çуртне те ишĕлтерме пултарать.

«Тĕрĕссине тĕрĕс те-ха эсĕ калани, — шутларăм ăшăмра, — çавах та пуп çырми хăш енчен пырса тивет-ши?»

— Эсĕ паян ялтах пулатăн-и, вулăс тăрăх каймастăн-и? — ыйтрĕ Патманов юлашкинчен.

— Каймастăп пулмалла. Кирлĕччĕ-и сире?

— Кирлĕ, — терĕ вăл, — питĕ кирлĕ. Кăнтăрла иртсен кĕр-ха ман патăма. Ан манса кай, кĕр!..

Кăнтăрла иртсен, эпĕ Çĕрĕç пайне пырса кĕнĕ вăхăтра унта виçĕ хресчен ларатчĕç. Патманов вĕсене çĕрулмине уя лартнин уссийĕ çинчен ăнлантарса паратчĕ. Эпĕ, калаçăва чăрмантарас мар тесе, чӳрече сулли çине сĕвентĕм. Патманов умĕнче пысăк плакат выртать. Ун çинче «Çĕрулмине уя лартăр!» тесе пысăк саспаллисемпе çаптарнă.

Çавăн пек плакатсем çулла Шупашкар урамĕсенче çакăнса тăнине аса илтĕм. Аса илтĕм те ăшăмра кулса ятăм. Пĕрреччен, Атăл хĕрринчен аннă чухне, Тимкин фотографийĕ çумĕнчи пĕлтерӳ хăми çинче шăпах çавăн пек плакат çакăнса тăратчĕ. «Çĕрулмине уя лартăр!» текен плакат айне темле мыскараçă: «Вара вăл сурăх пăхĕ пек вĕтĕ пулать», тесе хушса хунăччĕ. Пĕлсех çитеймен çав ун чухнехи çынсем çĕрулми ӳстерме. Пĕр шухăшласа пăхсан, тен, мыскара çеç те пулман ку, класс тăшманĕсем çĕннине хирĕç тăнине пĕлтернĕ мар-и çапла çырса хуни? 

Хресченсем калаçса пĕтерчĕç. Патманов юлташ вĕсене сĕтел хушшинчен тухса ăсатса ячĕ. 

— Лар-ха, Александров юлташ! — терĕ вăл, вырăн кăтартса. — Пуп çырми пирки сăмахлар.

Эпĕ вырнаçса лартăм, вăл мĕн калассине кĕтрем. Сирĕн çӳçĕрсем кăвакарнă тĕле, — терĕ Патманов юлташ, — пуп çырми, хальхинче танлаштарсан, икĕ хут ӳсме пултарать. Халĕ унăн сарлакăшĕ ултă метр, тарăнăшĕ çичĕ-сакăр метртан кая мар. Шухăшласа пăхăр-ха, пуп çырми икĕ хут аслăлансан, мĕн пулса тухать?

Эпĕ тимлĕн итлесе лартăм. Вăл çырмасем ӳссе пыни мĕн тери сиенлĕ пулни çинчен питĕ лайăх ăнлантарса пачĕ. Юлашкинчен, çырма ӳсессине чармашкăн мĕн-мĕн тума кирли çинчен каларĕ.

— Çак ĕçре, — терĕ вăл, — комсомол пуçарса яраканĕ пулмалла, ытти çамрăксемпе шкул ачисене те явăçтармалла...

— Паян тесен ку енĕпе мĕн тума пулать, йывăç лартма кая юлтăмăр пулсан?

— Паян та, тăвас тесен, ĕç тупăнать. Акă, çырма тĕпне тăршшĕпех çатан карта тытса пĕвелесси. Кун пирки Ленскийпе тахçанах калаçса татăлнăччĕ, вăл сăмахпа тем тума та хатĕрччĕ... ĕçĕ кăна пулмарĕ.

Нумайччен калаçрăмăр Патманов юлташпа. Калаçу маншăн питĕ усăллă пулчĕ. Эпĕ шухăшларăм: «Мăнъял халăхĕ пуп çырми асланса пынине курман-и вара? Курнă пулсан, мĕншĕн ăна пĕтерес тесе, нимĕн те туман?..» Мана тата акă мĕн шухăшлаттарчĕ. Патманов калашле, чăваш çынни сĕм авалтан çĕр ĕçĕпе пурăннă. Чăвашсем урпа, тулă, пăри акнă, тĕрлĕрен пахчаçимĕç, хăмла ӳстернĕ. Чăваш ялĕсем вăрман пек кашласа ларнă... Чăвашсем халь те ĕçчен-çке. Ертсе пыни çеç кирлĕ.

Çав каçах эпир комсомол ячейкин пухăвне ирттертĕмĕр, пухура Добровпа Патманов юлташсем те пулчĕç. Çитес вырсарникун пуп çырми тĕпне çатан карта тытса пĕвелеме субботник ирттерме йышăнтăмăр.

Вырсарникун ирех, Эпук катине кайса, çичĕ лав çапă касса килтĕмĕр. Пуп çырми тĕпне карта тытса пĕвелеме тытăнтăмăр. Ырă ĕç пуçласа янине курсан, ялти çынсем те интересленме пуçларĕç. Малтан вĕсем, пĕрерĕн-икшерĕн çырма патне пырса, эпир ĕçленине пăхса тăчĕç. Тăрсан-тăрсан, сăмах хушма, пире ăс пама тытăнчĕç. Пирĕн ĕç вĕресе тăнине курса, пĕрерĕн-икшерĕн çырма тĕпне анчĕç, ĕçе хутшăнчĕç. Чи малтан Яшка Çтаппанĕ анчĕ унтан — Пăтă Çеменĕ, Салтак Ваççи... Пирĕн ушкăнта шуракăш пек тумланнă хĕрарăмсем палăрма пуçларĕç, чи малтан делегаткăсем ĕнтĕ... Пирĕн субботнике вара комсомолецсемпе çамрăксем кăна мар, ваттисем те, хĕрарăмсемпе кинемейсем те хастарлăн хутшăнчĕç. Мĕн каласси пур: пуп çырми ĕнтĕ пăхча варринчи армути пекех, пурне те йăлăхтарса çитернĕ.

— Маттур, ачасем, маттур! — хавхалантарать Яшка Çтаппанĕ, пуртăпа çатан юписене шĕвĕртсе.

— Сакăрвун салтакпа тăхăрвун драгун та ĕçлес çук Сирĕн пек! — хушса хурать Салтак Ваççи.

Эпир пушшех хавасланса ĕçлеме пуçлатпăр. Пăта Çеменĕн хулăн сасси янăраса каять:



«Апат-çăкăр тулăх пултăр, 

Кăмăл-туйăм ырă пултăр,

Сывă пултăр çут тĕнче,

Леш тĕнче-и? Ку тенче!»



Хăй вара, тахмакласа пĕтеричченех чăл-чал пăхса илет те, çатан юпине çăмăллăнах пуртă тăршипе çапса лартать.

— Юпа парăр, юпа! — васкатать вăл çынсене... Хĕвел анса ларсан тин ĕçе вĕçлерĕмĕр. Ĕçне те ĕçлерĕç те шăв-шавĕ те сахал мар пулчĕ: тутаран пăс тухтăр тесе мар, чун хавалĕпе, савăнсах калаçрĕç, шӳтлерĕç çамрăксем... Сĕм-тĕттĕм пулсан тин килсене салантăмăр.

...Тунтикун эпĕ ир тăраймарăм. Тăрсанах, ырă çанталăк илĕртнипе, пахчана тухрăм. Сывлăш ытармалла мар уçă. Кăкăр тулли сывласа яратăн та, пĕтĕм ӳт-пĕве канăçлăх ыталаса илнĕ пек туйăнать. Йывăç-курăк сип-симĕс, çулçăсем çинчи çумăр тумламĕсем кĕмĕл пĕрчĕсем пек йăлтăртатса тăраççĕ... Пĕтĕм çутçанталăк йăл-йăл кулса савăнать.

Вырăс апачĕ тĕлĕнче килтен тухса волĕçтăвкома çул тытрăм. Каçхине çуса кайнă çумăр тусана ӳкернĕ, çул нӳрĕ, пылчăк таврашĕ çук. Шухăша путнипе эпĕ пуп çырми патне çитнине те асăрхаман. Пĕчĕк кĕпер çине кĕрсенех ĕнерхи субботник çинчен аса илтĕм. Кĕпер урлă каçрăм та çырма хĕррипе пыратăп. Куçăм хамăн çырма тĕпĕнче, ĕнер тытнă çатансем çинче, «Малалла, — шутлатăп ăшăмра, — ĕçсем нумай: çырма айккипе çерем касса витесси, йывăçсем лартасси...»

Пăхатăп та, субботник туса çатан тытнин усси куç умĕнчех. Каçхине çунă çумăр шывĕ çатанкартасем çнне тĕрлĕ çуп-çап юхтарса пынă, юшкăн витсе хăварнă. Çырма тарăнланассине чарас енĕпе пирвайхи ĕç тунă ĕнтĕ...

Эпĕ пысăк шкул çинелле пăхрăм, шкулпа пуп çырмн хушшинчи сукмакпа пике утнине асăрхарăм. Çав пикен утти шăпах Ирина утти пек туйăнчĕ. «Чăнах Ирина-ши? — шутларăм эпĕ. — Мĕнле майпа вăл, Хусанта вĕренекенскер, Мăнъяла çитнĕ-ха?»

Пикепе иксĕмĕр хушăмăрта çул кĕскелсех пырать. Часах вăл ман патăма çитсе çумранах иртсе каймалла, «Хĕвелшĕн те, Ирина-çке!»

Эпĕ, пике çинчен куçа илмесĕр, тунката пек хытса тăтăм. Çывхарса пынăçемĕн, Ирина ерипентерех утма пуçланă пек туйăнчĕ. Акă вăл ман патăма çитрĕ, чиперрĕн кулса ячĕ.

— Эсĕ-çке ку, Ирина? — савăнипе хытах каларăм эпĕ.

— Эпĕ-ха, — терĕ вăл, аллине тăсса, — мĕн тăватăн вара кунта?

Эпĕ нимĕн те калаймарăм. Пытармасăр каласан, çак самантра эпĕ çуллахи каникул пуласси çинчен те, каникулта Ирина Мăнъяла килес пек каланине те — пурне те манса кайнă. Чĕлхе çухатнă пек, Ирина çине ним калаймасăр пăхса тăратăп.

— Акă тĕл пултăмăр та, — терĕ Ирина, савăнса. — Мĕскер пулнă вара сана, мĕншĕн нимĕн те шарламас-тăн?

Вăл ман çине кăмăллăн пăхса илчĕ. Каялла çыхнă шурă тутăр айĕнчен хура çӳç пайăрки курăнать. Кивĕрех кăвак костюмĕ ăна питĕ килĕшет. Пиншак çинчен кăларса янă шупка сарă кофтăн çухи те ырă сăн парать...

Эпĕ тем тери калаçнă пулăттăм, апла çеç мар, ташласа янă пулăттăм, анчах манăн чĕлхе-çăвар, ытлашши савăннипе пулас, пĕтĕмпех хытса ларчĕ.

— Эсĕ мана ăçта çитсен палларăн? — ыйтрăм Иринăран.

— Чылай улшăннă пулин те, — терĕ вăл, куçран тӳрех пăхса, — эпĕ сана тӳрех палласа илтĕм...

— Чăнах-и, Ирина?

— Эпĕ юптарса калаçма вĕренмен, Миша. Эсĕ те мана инçетренех палларăн-çке. Мĕн туса çӳретĕн вара пуп çырми хĕрринче?

Çак ыйту мана урăлтарса ячĕ, йĕркене кĕме пулăшрĕ. Вара эпĕ Иринăна ĕнерхи субботник çинчен калаçа патăм.

— Пĕлнĕ пулсан, — терĕ вăл, — эпĕ килнĕ пулăттăм. Мана та нумай йăлăхтарнă çак тип çырма...

— Хусантан хăçан таврăнтăн?

— Виçĕмкун.

Пĕр хушă эпир чĕнмесĕр тăтăмăр. Эпĕ ун çине савăнса пăхрăм, кăмăлĕ унăн та тулли пек туйăнчĕ. Шăпах çак шкул умĕнче малтанхи хут курнăччĕ те эпĕ ăна. Ун чухне вăл хăмăр сарпинка кĕпи тăхăннăччĕ, уринче ула чăлхаччĕ, çивĕтре — кăвак лента... Кăвак лентăна аса илнипе, çивĕт туни вĕçне пăхса илтĕм, çивĕтне кураймарăм. Ирина çӳçне кĕске кастарнă иккен.

Капла чĕнмесĕр тăма юраманнине Ирина часах тавçăрса илчĕ.

— Мĕскер туса тăратпăр-ха эпир çакăнта? — терĕ вăл. — Эпĕ ĕçпе килнĕ, вăхăтлăха комсомол учетне тăрас тетеп.

— Кайăпăр эппин.

Эпир юнашар пытăмăр. Иринăн утти çăмăл, çавах та капăр çын утти мар. Вăл пуçне каçăртмасть, тăрăх пăхкаламасть, пĕр тикĕс, сăпайлăн утать. Унпа юнашар пынă чухне эпĕ волĕçтăвком çурчĕ питĕ çывăх пулнишĕн кӳрентĕм.

Волĕçтăвкома çитрĕмĕр. Эпĕ сĕтел хушшине лартăм, Иринăна ларма вырăн кăтартрăм.

— Член билечĕ çумăнта-и? — ыйтрăм Иринăран.

— Çумра, — терĕ те вăл, билетне пиншак кĕсйинчен кăларса, алăран алла пачĕ.

Эпĕ билета илтĕм, вуларăм, сăнӳкерчĕкне тинкертĕм. Вара списока çапла çырса хутăм:

Хушамачĕ — Ястребова. Ячĕ — Ирина. Ашшĕ ячĕ — Петровна. Хăш çулта çуралнă — 1906 çулта. Хăш çулта комсомола кĕнĕ — 1923 çулта.

— Пулчĕ, — терĕм, член билетне Иринăна тавăрса. — Пуху çинчен мĕнле пĕлтермелле пулать-ши сана?

Ирина ăшĕнче кулса илнĕ пек туйăнчĕ. Вăл темĕн калама пуçларĕ, тытăнса тăчĕ, куçран пăхса илчĕ те:

— Почтăпа пĕлтеретĕн пуль, — тесе хучĕ.

Вăл капла калани килĕшсех каймарĕ мана. Эпĕ урăхла шухăшланăччĕ-çке... Çав вăхăтра пирĕн пата Коля пырса кĕчĕ.

— Салам, вулăсри комсомол начальникне! — янăрарĕ унăн хаваслă сасси. Вăл мана алă пачĕ, сулахай аллипе хулпуççирен çупăрларĕ. Иринăна курнипе тĕлĕннĕ пек пулчĕ.

— Эпĕ сире чăрмантармарăм пулĕ-çке?

Ку сăмаха вăл тăрăхлас шутпа каланине эпĕ те туйрăм, Ирина та асăрхарĕ.

Эпĕ Ирина çине куç хывса илтĕм: унăн çӳхе тути чат хупă пулнине, пичĕ хăмач пек хĕрелнине асăрхарăм.

— Эсĕ хăçан таврăннă вара? — ыйтрăм Кольăран, унăн вырăнсăр сăмахне илтмен пек пулса.

— Иртнĕ шăматкун, — терĕ вăл.

— Вырсарникун апла килтех пулнă?

— Ку мĕн, допрос пекки мар пулĕ-çке? — кулкаларĕ вăл, пĕрре ман çине, тепре Ирина çине пăхса.

— Мĕнле допрос? — тĕлĕнтĕм эпĕ. — Мĕн калаçатăн çакă эсĕ, тусăм?

Коля хăнк та тумарĕ. Вăл чӳрече патне пычĕ те унăн сулли çине таянчĕ.

— Ку вырăна йышăнни нумай пулать-и? — ыйтрĕ вăл, каллех тăрăхланă пек пулса. 

— Нумай пулмасть. Иртнĕ уйăхра кăна.

— Ячейкăсенче ĕçсем мĕнле пыраççĕ? — Пыраççĕ-ха хуллен...

— Ну, халĕ эпир пулăшăпăр, — терĕ вăл, Ирина еннелле пăхса. — Аса илнĕ чухне, вăхăтлăх учета ил-ха мана.

— Юрĕ, — килĕшрĕм эпĕ, — член билетне парсам эппин.

Коля кĕсйине хыпашласа илчĕ те, билетне тупайманнипе-и тен, ман патăмалла пĕр утăм турĕ.

— Член билечĕ киле юлнă иккен, — терĕ вăл, пачах урăх сасăпа. — Мĕнех вара? Эпĕ комсомолец иккенне эсĕ лайăх пĕлетĕн. 1920 çулта комсомол членне пĕрле кĕтĕмĕр мар-и-ха?

— Çапла çапла та, — терĕм эпĕ, — билетне курсан авантарах пулатчĕ пуль, Ирина Петровна, акă, учета тăма килнĕскер, член билетне те илсех килнĕ...

— Шанмастăн эппин?

— Шанманшăн мар, Коля, — терĕм эпĕ, — йĕрки çапла. Эсĕ ху та ячейка секретарĕ пулса курнă-çке, мĕншĕн шăрчăкланатăн вара?

— Тупрăм! — кăшкăрнă пекех каларĕ Коля, хăйĕн билетне ман ума хурса. — Пăхсамччĕ, тархасшăн, волорганизатор юлташ!

Эпĕ унăн билетне пăхса илтĕм, каялла тавăрса патăм. Кольăна вăхăтлăх учета илтĕм.

— Чăрмантарас мар ĕçлĕ çынна, — терĕ Коля, алă парса. — Эсир, Ирина Петровна, пымастăр-и пĕрле?

— Çук-ха, — терĕ Ирина, — манăн калаçмаллисем пур...

Ирина каласа пĕтеричченех Коля пирĕн çине чеен пăхса илчĕ те шавлăн тухса кайрĕ.

— Каçхине курнăçăпăр-ха, — илтĕнчĕ унăн сасси алăкран.

Иринăпа иксĕмĕрĕн куçăмăрсем тĕл пулчĕç.

— Мухтанчăк! — терĕ Ирина. — Мĕншĕн каппайланать-ши çав териех?

Коля кайсан, манăн Иринăпа питĕ калаçассăм килчĕ, çавах та иккĕленсе тăтăм. «Волĕçтăвком çуртĕнче туйăм-суйăм юмаххи вырăнлă пулать-ши?..» — çиçсе илчĕ пуçăмра. Ирина та, мана хăнăхманскер, хăйне хăй хăюсăррăн тыткаланă пек курăнчĕ. Çавăнпа та пулĕ, Коля хыççăн пирĕн юмах-сăмах ăнăçлă пулмарĕ.

Ирина, кайма тесе, ура çине тăчĕ. Эпĕ те васкасах сĕтел хушшинчен тухрăм.

— Ăсатса яма юрать-и сана, киле каятăн пулсан? — ыйтрăм Иринăран, аллинчен тытса.

— Паян эпĕ Мăнъялтах юлатăп пулмалла, — терĕ вăл, — вак-тĕвек ĕçсем пур...

— Ăçта çĕр выртатăн вара?

— Яланхи хваттертех, Анфиса Григорьевна патĕнче.

— Каçхине сан пата пыма юратчĕ-ши?

— Вăхăт пулсан пыр, — терĕ Ирина, — тĕлне пĕлетĕн пуль... Шăрпăк ыйтма кĕнĕччĕ-çке çирĕм пĕрремĕш çулхи январьте... 

Коридора тухрăмăр. Иринăпа пулнипе чун савăнать, ырă ĕмĕт вăранать, чĕре çунаттисем сарăлса кайнă пек туйăнать...

— Александров юлташ, — илтĕнчĕ хыçăмра.

— Мĕскер? — терĕм каялла çаврăнса. Хам çавах, Иринăран хăпас мар тесе, ик-виçĕ утăм ярса пусрăм.

Сире Добров юлтăш чĕнет.

— Юрĕ, — терĕм те Иринăна хуса çитрĕм. Вăл, алăк хăлăпĕнчен тытнăскер, аллине вĕçертрĕ.

— Сывă пул-ха, тепре куриччен.

— Каçхине тĕл пулăпăр-и? 

— Пĕр сăмаха икĕ хут хăлхасăра анчах кăлаççĕ, — терĕ те Ирина картлашка тăрăх анса кайрĕ.

Çур пусмана çитсен, вăл каялла çаврăнчĕ. Мана курсан, йăл! кулса илчĕ те аллипе сулчĕ. Эпĕ те алăпа сулсă илтĕм, каялла коридора кĕтĕм. Коридорти чӳрече площаделле тухать. Эпĕ чӳрече патне пырса тăтăм, куçăмпа Иринăна шырарăм. Шел,Ирина пачах курăнмарĕ. «Ăçта кĕрсе кайрĕ-ха вăл?»

Кăшт кăна чӳрече умĕнче тăнă хыççăн, хама Добров чĕннине аса илтĕм. Вара унăн алăкĕ патне пырса шаккарăм...

...Çуллахи илемлĕ каç. Эпир Иринăпа алла-аллăн тытăнса, чиркӳ карти хыçĕпе, пысăк пĕве патнелле утатпăр. Малтанлăха пирĕн юмах-сăмах пит ăнăçлах пулмарĕ. Тем тери пуплесе савăнас тесе тухнăскер, эпĕ, ытлашши пăлханса кайнипе пулмалла, йĕркеллĕ калаçма пултараймарăм. «Мĕнрен пуçлас калаçма? Мĕн каласа хускатас савнă Ирина чĕрине?..»

— Ирина! — терĕм эпĕ унăн аллине чăмăртаса. — Ирина, савнă тусăм...

Итлесе пăхрăм та хамăн сассăма, шалтах тĕлĕнтĕм: хам сассăм пек мар, такамăн, урăх çыннăн сасси пек илтĕнчĕ вăл мана.

— Каласам, Миша, малалла, — терĕ Ирина, — мĕн-шĕн чарăнтăн тата?

Эпир пĕве умне, ватă йăмра айĕнчи каска çине пырса лартăмăр. Ялта шăп. Çывăхри катаран шăпчăк юрри илтĕнет. Лăпкă пĕве çийĕпе пашалу пек тулли уйăх ярăнать. Кĕмĕл уйăх, пытанмалла вылянă пек, тачка пĕлĕт айне пытанать. Эпĕ Ирина çумнерех тĕршĕнетĕп...

— Ирина, — терĕм каллех, — паянхи каç çинчен, иксĕмĕр çапла шăкăлтатса ларасси çинчен эпĕ темиçе çул ĕмĕтленнĕ...

Ирина чĕнмест. Те илтет вăл ман сăмахăма, те хăйĕн шухăшĕпе аппаланать. Пĕлесчĕ, курасчĕ вăл ман чĕремçĕм вутра мĕнлерех çуннине!..

— Пĕлсем, Ирина, — терĕм эпĕ, кăшт тăхтасан, — эпĕ сана чи малтан курсанах, экзамен тытма пырсан, юратса пăрахрăм. Санăн сăнару, санăн яту мана яланлăха çавăрса илнĕ. Эсĕ ман ăшăмран виличчен те тухас çук...

Ирина мана пӳлмест те, хистемест те. Вăл, пĕр вырă-на тĕлленĕ пек, нимĕн хускалмасăр ларать. Килĕшет-ши ăна эпĕ чун-чĕрене уçса кăтартма хăтланни?

Хулăн пĕлĕтсем хыçĕнчен каллех тулли уйăх выляса тухать. Эпир ăна, пуçа çĕклесе тӳпенелле пăхмасăрах, çутă мĕлки пĕве çине ӳкнипех, асăрхатпăр.

— Ирина, — татах асăнатăп унăн илемлĕ ятне. — Пĕлесчĕ эсĕ ăшăм саншăн мĕн тери çуннине! Сана курсан, Ирина, эпĕ халĕ те нимĕнле мар пулса каятăп, калас тенĕ сăмахăм та, шăтăк енчĕкрен тухса ӳкен вак укçа пек, таçта çухалать.

— Миша, — илтĕнет Ирина сасси — эсĕ мĕншĕн вĕренме пăрахрăн вара?

Кăна эпĕ пачах кĕтменччĕ. Çавăнпа та пĕрре йĕриленсе, тепре çӳçенсе кайрăм. Туйрĕ-ши, туймарĕ-ши вăл эпĕ ун умне хам чĕрене кăларса хума хатĕр пулнине? Тен, эпĕ калани уншăн пулсан хывăх вĕçтерни кăна?..

— Вĕренме-и? — терĕм эпĕ, хама-хам алла илме тăрăшса, — мĕнле калас-ши сана? Çаплалла пулса тухрĕ çав...

Хăй вырăнсăр ыйтнине Ирина çийĕнчех чухларĕ пулас. Чухламасăр, Ирина-çке вăл! Çавăнпа-тăр, мана хавхалантарас шутпа, шӳтлесе калаçма пуçларĕ:

— Пăх-ха, Миша, уйăх çине. Пирĕнтен кулмасть-и çав çутă пашалу?

Эпĕ шарламаннипе çепĕççĕн каллех ыйтать:

— Мĕншĕн тунсăхларăн, Миша? Мĕн пулчĕ сана? Иринăн ăшă сăмахĕ ман кăмăлăма йăлтах çĕклесе ярать. Эпĕ каллех ун çумнерех сикетĕп те юрату çинчен калама пуçлатăп. Халĕ эпĕ пирвайхи тĕлпулуран пуçласа çирĕм пĕрремĕш çулта Мăнъялти вечерта курнăçни патне çитичченех аса илетĕп. Эпĕ каланăçемĕн, Ирина вăхăт-вăхăтпа тĕрлĕ ыйтусем парса сăмахăма пӳлет, хушăран кулса та илет.

Уйрăммăнах Ирина эпĕ куккапа вĕсем патĕнче çĕвĕ çĕленĕ чухне хăйĕнпе тĕл пуласшăн епле çунни çинчен илтсен питĕ савăнчĕ.

— Миша — терĕ вăл, — мана çенĕкре кĕтнĕ чухне эпĕ аннепе мар, пĕччен тухнă пулсан, мĕн каланă пулăттан-ши вара?

— Хам та пĕлместĕп, — терĕм эпĕ. — Чĕркуçленсе лараттăм-ши сан умăнта, е чуптуса илнĕ пулăттăм-ши...

Ирина кăмăллăн кулса илче те каллех ыйтрĕ:

— Мăнъялта пĕрле вĕреннĕ чухне мĕншĕн эсĕ хăв мана килĕштернине уççăн нихăçан та палăртман?

— Ватанни чарса тăнă, — терĕм эпĕ, — Маншăн пулсан, эсĕ пике-турăран та хаклăрах пулнă. Санпа калаçма мар, шухăшлама та хăйман...

— Ах, апăрша, — шелленĕ пек пулать Ирина, — эсĕ мана кăлăхах пысăка хурса хакланă. Эпĕ пачах пике-турă мар!

Ирина каласа пĕтеричченех унăн аллине чăмăртаса илетĕп. Сăн-пичĕ, тути çине тĕмсĕлсе пăхатăп! — чуптăвасчĕ! — ассăн сывласа яратăп, Иринăран çапла ыйтатăп:

— Манран çыру иличчен ман пирки шухăшланă-и эсĕ хăçан та пулин?

Ирина кăшт тăхтарĕ те хуллен кăна:

— Шухăшланă пулĕ, — тесе хучĕ. Унтан, хавасланнă пек пулса, çапла каларĕ:

— Коля Хусанта час-часах сан çумна хушса тăрăхлама хăтланатчĕ. «Миша саншăн чунне пама хатĕр», — тесе йăлăхтаратчĕ. Паллах, эпĕ ăна ĕненмен, ĕненес мар тенĕ çĕртех хăлхана чикнĕ пулĕ çав... Пĕрре кăна мар вăл мана «Миша сана çĕтĕк шăналăтса кĕрейми, вилĕ кушак туртайми салам ярать», тесе тарăхтарнă.

— Коля тенĕрен, — аса илтĕм эпĕ, — пĕлместĕн-и, мĕскер пулнă ăна паян? Мĕншĕн вăл хăйне, пĕрле ларна чухне, шăтас хăмпă пек тыткаларĕ?

— Кĕвĕç чунĕ вĕчĕлтетрĕ пуль...

— Коля та... сана юратать-им?

— Çын ăсне кам пĕлет... Ахаль те мăнаçланасси пур та ун...

Эпĕ шухăшларăм: Кольăпа Ирина хушшинче темĕскер пулнă. Мĕскер-ши? Ирина шухăшне уççăнтарах пĕлес тесе, эпĕ каллех Коля çинчен астутартăм. Иртнĕ вырсарникун Коля, хăй ялта пулнă пулин те, субботнике тухманнишĕн хытă пăшăрханатăп, терĕм.

— Эпĕ те юлас çукчĕ, пĕлнĕ пулсан, — терĕ çеç Ирина, Коля пирки урăх сăмах хускатас çуккине систерсе.

Çуллахи çĕр шит тăршшĕ кăна, питĕ кĕске. Эпир вăхăт иртнине те сисмен, пĕрремĕш автансем авăтнине те асăрхаман. Ирина киле васкама пуçларĕ.

— Ăçта васкатăн, Ирина? — ӳкĕтлерĕм эпĕ. — Халĕ нумай та пулман, уйăх кăна çутатать..

— Ан ӳкĕтле, — тере Ирина, — çынсем мĕн калĕç... Вăл ура çине тăчĕ, кайма хатĕрленчĕ. Эпе ада аллинчен ярса илтĕм, уйрăлса кайма памарăм.

— Уйăрăлаймастăп, чунăм, санран. Эсĕ мана ним чухлĕ те шеллеместĕн-и?..

Эпир каллех каска çине лартăмăр, ăшшăн халаплама пуçларăмăр. Эпĕ Иринăран Хусанти пурнăç çинчен, вĕренӳ çинчен ыйтса пĕлтĕм. Шупашкар пурнăçĕпе танлаштартăм... Аван та-çке Иринăпа калаçса ларма!

Сасартăк инçере шăнкăрав сасси илтĕнсе кайрĕ. Ирина хускалса илчĕ, мана шăп пулма хушрĕ.

— Атте таврăнать, Миша, — терĕ вăл. — Пирĕн халех уйрăлмалла.

— Ыран тухатăн-и?

— Ыран киле каймалла.

— Хăçан курнăçăпăр, эппин?

— Эпĕ çырупа пĕлтерĕп...

— Сывă пул, эппин, чунăм...

Манăн Иринăна çав тери чуптăвас килет, ниепле те хăяймастăп. Апла пуçтахлансан, Ирина мĕн калĕ ман пирки?

Иринăран уйрăлса киле ӳтнă чухне пуçăма кулăшла шухăш пырса кĕчĕ: «Тунтикун — йывăр кун, тунтикун ырă кайăк тĕк те тăкмасть», тенĕ ваттисем. Тĕрĕс мар иккен вăл сăмах. Паянхи тунтикун маншан чи телейлĕ, чи пархатарлă кун пулчĕ.



...Чун-чĕререн юратса курман этем, ман шутпала, аçа çапнă хăрăк йывăç евĕрлĕ, вăл нихăçан та кăкăр тулли сывласа тулли кăмăл ырлăхне чухласа курма пултараймасть. Çакăн пирки сахал мар шухăшлама тиврĕ паян. Сăлтавĕ кунта — Ирина ĕнтĕ. Юрататăп та-çке эпĕ çав хĕре: унăн ятне илтсенех, ăна аса илсенех, хăйне куçпа курсан пушшех те, чĕремçĕм хытăрах тапма тытăнать, хастарлăх çавăрса илнипе пĕтĕм çут тĕнче çав тери ыррăн курăнса каять.

Килтен эпĕ ирех тухаймарăм паян. Уездри конференци валли материалсем хатĕрлерĕм, ытти ĕçсем те тупăнчĕç. Кăмăл тулли пулнипе ĕçсем кал-кал пулса пычĕç. Добров юлташа курас тесе, ун патне килне кĕрсе тухрăм. Вăл килте пулмарĕ. Вара хаваслансах волĕçтăвкома кайма шутларăм. Хамăр урамран пăрăнтăм та пысăк кĕпер патнелле анатăп. Мана хирĕç тăвайккинчен (тепĕр енчен ĕнтĕ) пар лаша кӳлнĕ тăрантас кĕрлеттерсе анать, шăнкăрав сасси илтĕнет. Эпĕ айккинелле пăрăнса тăтăм та Иринăпа ашшĕ ларса пынине асăрхарăм. «Ирина киле тин каять иккен — шӳтларăм, вĕсĕне пăхса, — иртерех тухмалла пулнă килтен...» Ирина ман çине ăшшăн пăхса илнине лайăх асăрхарăм Пĕчĕк тăвайккинелле те лашисем чупсах хăпарчĕç.

Эпĕ Иринăна питĕ сăмах хушăттăм та, унпа юнашар ларакан ашшĕ, пирĕн вулăс ямшăкĕ, чăрмантарать. Каламалли те пурччĕ çав. Иринăна эпĕ уезда тухса каясси çинчен пĕлтерме пачах манса кайнă. Уездри конференцире вăхăт нумай иртес çук та-ха, çавах та пĕлтермесĕр тухса кайни ырă мар пек туйăнчĕ. «Пĕлтермен, пытарнă манран...» тесе шутлама та пултарать вĕт вăл...

Тăвайккинчен хăпартăм та пуп çырми хĕррипе пыратăп. Сасартăк шик! шăхăрни илтĕнсе кайрĕ. Ку Коля пулчĕ иккен. Вăл çырман тепĕр енĕпе, шкул çумĕнчи сукмакпа, хăпарать. Эпĕ, пĕчĕк кĕпер урлă каçса, ун патне пытăм.

— Иринăна ăсатса ятăн-и? — ыйтрĕ вăл, алă парса. Кăна вăл темле кулкаласа ыйтнă пек туйăнчĕ мана.

Вара çиллĕм капланса килчĕ. Ирина ун пирки «мухтанчăк» тесе каланине аса илтĕм. Ашăмра чăкăлтăш чĕппи вăранчĕ пулмалла...

— Коля, — терĕм эпĕ, урăх нимĕн калама аптăраса, — иртнĕ вырсарникун субботнике мĕншĕн тухмарăн? Эсе килтех пулнă-çке...

— Мĕнле субботнике? — ыйтрĕ вăл.

— Пĕлместĕн пуль, — терĕм эпĕ, тарăхса, — вырсарникунхи субботник çинчен пĕтĕм ял калаçать...

— Тупнă ĕç — пуп çырминче чакалашма, — кулкаласа илчĕ Коля.

— Мĕншĕн тухмарăн?

— Пĕлес килет пулсан, — терĕ вăл мăнаçлăн, — яла эпĕ субботникре ĕçлеме килмен, каникула, канма килнĕ. Субботниксем Хусанта та сахал мар...

— Апла, эппин...

— Çапла, тусăм, — терĕ те Коля, урăх нимĕн каламасăр, парт! çаврăнса кайрĕ. Эпĕ вăл курăнми пуличченех пăхса тăтăм.

«Мĕн чĕмери пулнă ку Кольăна?», — шутларăм ăшăмра.

...Тепĕр ирхине ирех юнашар хуторти Бормсор комсомолецпа Сĕнтĕрвăррине, уездри конференцие тухса утрăмăр. Çанталăк ăшă. Ялтан эпир кĕтӳпе пĕрле тухрăмăр, шарах пуçланиччен вăрмана çитес терĕмĕр. Вăрмана кĕрсен, сулхăна лартăмăр та хĕвел анăçалла сулăниччен çывăрас теремĕр. Çывăрасси пулмарĕ те-ха...

Вăрманта уçă, пурнăç вĕресе тăрать. Лаштра юмансем манаçлăн шавлаççĕ, вĕсен айĕнче шĕшкĕсем çулçă çупса калаçнине итлеççĕ тейĕн... Инçере куккук сасси илтĕнет, кайăк-кĕшĕк чĕвĕлтетни хăлхана ачашлать...

— Александров, — терĕ Борисов, эпĕ вăрман илемĕпе киленсе выртнă вăхăтра. — Çывăрса каймарăн-и?

— Ăçтан çывăрма пĕлĕн çакăн пек ырлăхра, — тавăрса каларăм эпĕ, — Çывăрман, мĕн каласшăнччĕ?

— Мĕн каласси, — пуçларĕ вăл, ӳпне çаврăнса, — хамăр хуторти Симĕс Ваççа пиркиех... Мĕн тумалла çав куштанпа? Хăй патĕнче ĕçлекен икĕ тарçăна кун çути кăтартмасть вĕт-ха, Кунĕ-кунĕпе ĕçлеттерни çитмест, выçлăн-тутлăн усраса, ĕç укçи те тӳлемест,..

— Ваньккапа Саньккана-и?

— Çавсене çав. Пĕркунхине, эсĕ пирĕн хутора пырсан, вĕсене ĕç договорĕ те туса панăччĕ, договорне çирĕплетмен тет-и вулăсра?

— Мĕнле апла, кам каларĕ сана?

— Ачисем хăйсем каларĕç...

— Мĕн пирки çирĕплетмен-ши?

— «Ку ачасене эпĕ тăлăх пирки кăна усратăп, эпĕ усрамасан, вĕсем выçах вилеççĕ, уншăн мана тав тăвас пулать», — тесе каларĕ тет Симĕс Ваççа.

— Вăт шăпăрлан!

— Тата акă мĕн, — аса илчĕ Борисов, — çав ачасем комсомола кĕме заявлени панăччĕ... Халĕ вара, Симĕс Ваççа хăратнипе пулмалла, вĕсен шухăшĕ пачах улшăннă...

Саньккапа Ваньккана эпĕ лайăх астăватăп, хутора кайсан эпĕ вĕсемпе чылай калаçнăччĕ. Шуранка питлĕ, çырă вăрăм çӳçлĕ, лăпкă ачасем. Хăйса çитиччен вĕсем чĕнсен те сăмах чĕнесшĕн марччĕ. Каярадпа тин чип-чиперех калаçма пуçларĕç. Тăлăххи чăнах та тăлăхсем те-ха вĕсем, тăлăхсене пушшех шеллемелле мар-и-ха? Симĕс Ваççана — чăпта хуçине — иртĕхме памалла-и?

— Эсĕ асăрхаттарни, — терĕм Борисова, — питĕ вырăнлă. Симĕс Ваççая сан-питне лăртак «кăвакартмаллах пулать конференцирен таврăнсан.

— Мĕнле майпа? 

Çăплах. Совет законĕнчĕн мăшкăллăма памăпăр ăна.

Шăплантăмăр. Эпĕ, вăрман кашланине итлесе, кăвак тӳпере кăтрашка пĕлĕтсем вăраххăн шуса иртнине тинкерсе выртрăм. Борисов тапак чĕртсе ячĕ. Кăтăш пулса çывăрса кайма пуçланăччĕ кăна, каллех Борисов вăратрĕ.

— Ленский конференцие пымасть-и мĕн, ăна та делегата суйланăччĕ мар-и?

— Пĕлместĕп çав. Ĕнер каçхине кĕрсе тухнăччĕ те ун патне, тĕл пулаймарăм-çке. Килĕнче никам та çукчĕ.

— Тен, вăл пиртен маларах тухса кайнă?

— Кам пĕлет, апла та пулма пултарать.

Эпир, каннă вырăнпа уйрăлса, çул çине тухрăмăр та майĕпен хуланалла утрăмăр. Пирĕн çул кĕске мар, Сĕнтĕрвăррине çитиччен тата икĕ çĕрте ларса кантамăр. Кĕтӳ кĕртнĕ теле хулана çитрĕмĕр. Ывăнасса ывăнтăмăр та ĕнтĕ, урасем те ыратакан пулчĕç, хулана кĕрес умĕн урасене салтса сырнă хыççăн каллех хастарланса кайрăмăр...

Укомол хапхи умĕнче пире Ленский кĕтсе илчĕ. Алă пачĕ те йăлт-ялт çаврăнкаларĕ, çӳçне-пуçне силлекелерĕ, хыçалтан кĕпине туртса тӳрлетрĕ...

— Выступать тума шухăшлатăн-и, Александров юлташ?

— Пĕлместĕп-ха, — терĕм эпĕ, — халĕ конференцийĕте уçăлман та-ха. Яшки пиçмесĕр мĕнле антарас ăна...

— Халĕ Совет старейшин ларăвĕ пулса иртрĕ, — терĕ Ленский. — Унта мана та пригласить турĕç...

— Мĕн пулчĕ вара унта?

— Секрет, — пӳрнине çĕклерĕ Кĕркури, — калама юрамасть.

— Юрамасть пулсан, мĕншĕн хускататăн тата, кам туртрĕ сана чĕлхӳнтен?

— Эпĕ вообще анчах сообщать тăватăп, мĕн пулнине калама нельзя...

— Юрĕ, апла пулсан. Делегатсене регистрацилеççĕ-и?

Ленский нимĕн те каламарĕ. Укомолтан политпросвет пайĕн пуçлăхĕ тухсан, ун çумне çулăхрĕ, пирĕн çинчен пачах манса кайрĕ пулмалла.

...Комсомолăн уездри конференцийĕ ирхине вунă сехетре, Атăл хĕрринчи клуб çуртĕнче уçăлчĕ. Парти укомĕн секретарĕ Германов юлташ политикăллă доклад туса пачĕ. Ку çынна эпĕ тахçан курнă пек туйăнчĕ. Ăçта, хăçан? Тем тĕрлĕ шухăшласа пăхсан та, ăçта курнине малтанласа ниепле те аса йлеймерĕм..

Пĕр вăхăтра докладчик çамки çине ӳкнĕ çӳçне хыçалалла шăлса вырттарчĕ те, эпĕ вăл çынна ăçта курнине тнн аса илтĕм. 1920 çулта Мăнъял шкулне комсомол ячейки уçма пынăччĕ-çке! Мĕнле манса кайнă-ха çавна?

Перерыв вăхăтĕнче Ленские куртăмăр. Хăй вара туй ачи пек хавас, ларма-тăма та пĕлмест: пĕрин патне пырать, тепринпе кулкаласа илет...

— Пăх-ха пирĕн Ленские, — терĕ Борисов. — Мĕскер пулнă-ши ăна? Каснă-лартнă чĕп автанĕ.

Перерыв хыççăн кун йĕркинчи иккĕмĕш ыйтăва — укомолăн отчетлă докладне итлесе, ăна сӳтсе явма ты-тăнчĕç. 

Пренире тăватă çын калаçсан, трибуна умне хайхи пирĕн Ленский тухса тăчĕ. Çавна курсан эпир Борисовпа иксĕмĕр шалт тĕлĕнсе кайрăмăр.

— Мĕне пĕлтерет ку мыскара? — терĕм Борисова, — тухса калама шутлани çинчен пире пĕлтермерĕ те-çке вăл. 

— Хаклă юлташсем, конференци делегачĕсем, — пуçларĕ хайхи Ленский. — Чи малтан Мăнъял вулăс организацийĕ ячĕпе приветствовать тума ирĕк парсамăр...

Хăшпĕр делегатсем алă çупса илчĕç. Эпир Борисовпа иксĕмĕр, тĕлĕнсе кайнипе, пĕрне-пĕри куçран пăхрăмăр: тата мĕнле мыскара тăвĕ-ши ку Кĕркури?

Ленский çамкине тутăрпа шăлса илчĕ те пуçларĕ хайхи çаптарма. Хăйне вăл волорганизатор вырăнчех шутлать иккен. Пухура ăна волорганизатортан кăларни тĕрĕс мар пулнă имĕш. Мĕншĕн тесен суйлав пуххинче ӳкомол представителĕ пулман. Çавăн пирки те суйлав законлă мар пулать. Хăйне волорганизатортан кăларнă шăн айăпне вăл пĕтĕмпех ман çине тиеме хăтланчĕ. «Çĕрĕк интеллигент, — терĕ вăл ман пирки, — ултавлă меслетсемпе усă курса, волорганизатор вырăнне йышăнчĕ...»

Эпĕ çав тери тарăхса кайрăм, питĕм çăтăр! пĕçерсе илчĕ, чĕре талт-талт туса тапма пуçларĕ.

— Суятăн! — тусеймесĕр кăшкăртăм вырăнтан.

— Элекçĕ! — терĕ Борисов.

Президиумра хускалса илчĕç, шăнкăравпа шăнкăртаттарчĕç. Эпĕ президиума хут çырса ятăм, ораторсен списокне кĕртме ыйтрăм.

Ленский сăмахне вĕçлерĕ те питĕ васкаса хăйĕн вырăнне кайса ларчĕ. Алă çупакан никам та пулмарĕ.

Эпир вуниккĕмĕш ретре, зал варринче лараттăмăр. Ленский, паллах, малта — улттăмĕш ретреччĕ пулас. Вăл вырăна ларсан, эпĕ ун çине пăхрăм та нар пек хĕрлĕ ĕнсине кăна асăрхарăм. «Тухтăрччĕ вăл халĕ тула, — шухăшларăм ăшăмра, — калăттăм ăна «ăшă» сăмах.»

Ленский намăссăррăн элеклени мăна пĕтĕмпех йĕркерен кăларчĕ, эпĕ ниепле те лăпланма пултараймастăп. «Мĕнле çав тери суйма пултарать-ха этем? Комсомолец çке-ха вăл. Ăçта унăн намăсĕ, чыслăхĕ ăçта?..»

Чăтса ларма тӳсĕм çитеймерĕ. Эпĕ Борисова кăлт! тĕксе систертĕм те тула тухса кайрăм. Юлташăм та тухĕ-и-ха тесе, самант хушши коридорта кĕтсе тăтăм. Борисов тухмарĕ. Вара эпĕ урама тухса кайрăм.

Атăл çинче уçă. Анатран, кăвакал ами евĕр, сарă буксир икĕ баржа туртса хăпарать. Эпĕ кăкăр тулли сывласа илтĕм те йăлăма тинкертĕм. Йăлăм вăрманĕ кăвак тĕтрепе витĕннĕ, кăчăк туртса илĕртнĕ пек туйăнать. «Çук, юрамасть капла, — пырса кĕчĕ шухăш пуçăма, йывăр сăмах илтнипех пуçа усмалла мар...»

Эпĕ çаврăнтăм та каялла кайрăм. «Йытă мăнтăр та, ăна çиме юрамасть», — аса илтĕм таçта илтнĕ урăм-сурăм сăмаха.

— Миша, тăхта-ха пăртак, — илтĕнчĕ хыçалтан, эпĕ клуб алăкĕ патне çитсе пынă чухне.

Эпĕ Добров юлташа асăрхарăм. Ăна хирĕç ик-виç утăм турăм, алă патăм. Пĕр-пĕрне сывлăх сунтăмăр.

— Эсĕ хăçан килнĕ вара? — ыйтрăм Добровран.

— Паян ирхине. Конференци епле иртет?

— Йĕркеллех, чиперех иртет.

— Эсĕ мĕншĕн ларура мар тата? 

— Пуç ыратнă пек пулчĕ те, уçăлма тухас терĕм... Иван Ильич ман çине сăнавлăн пăхса нлчĕ. Манăн ăна Ленский конференцире сӳпĕлтетни çинчен каласа парассăм килчĕ. Темшĕн тытăнса тăтăм, чĕлхе вĕçĕнчи сăмаха калаймарăм.

— Конференци паян цĕтет-и? — ыйтрĕ Иван Ильич.

— Пĕлместĕп, — терĕм эпĕ. — Халĕ укомол отчечĕ тăрăх прени пырать, кайран суйлавсем пулмалла...

— Паян, — куçран тннкерчĕ Иван Ильнч, — конференци пĕтнĕ хыççăн парти укомĕн бюровĕ пулать, унта сана парти кандидатне илесси çинчен пăхса тухаççĕ…

— Чăнах-и?

— Чăнах ĕнтĕ, çапла пĕлтерчĕç укомран. Эсĕ хатĕр пуль?

Клубран делегатсем кĕрлесе тухнине пула, эпир калаçма чарăнтăмăр.

— Апат çиме каятпăр-и? — ыйтрĕ Борисов манран, Иван Ильича алă парса.

Эпĕ тытăнкаласа тăтăм, Иван Ильич çине пăхса илтĕм вăл тата мĕн те пулин калассине кĕтнĕ пек пултăм.

— Кĕçех каятпăр, тăхта пăртак... Çав вăхăтра клубран Ленский тухрĕ. Вăл каллех укомол работникĕ çумне çулăхнă та вĕриленсех ăна темĕн каласа парать. Пире курсан, вăл пăрăнма хăтланчĕ, Доброва асăрхарĕ те самантрах улшăнса кайрĕ.

Вăл пирĕн пата пычĕ, Иван Ильича курнипе савăннă пек пулчĕ, тути-çăварĕ хăлха патне çитичченех сарăлса кайрĕ. Иван Ильича саламласа, ун аллине ик алăпа тытса чăмăртарĕ, анчăк çури хуçи куçĕнчен пăхнă пек, Иван Ильича куçран пăхса илчĕ.

— Хисеплĕ Иван Ильич, салам, тысячу раз, — йăпăлтатрĕ вăл Добров умĕнче.

— Мĕншĕн çав териех саламлатăн вара? — ыйтрĕ Иван Ильич.

— Как же, как же, — хуçкаланма тытăнчĕ Ленский, — сире чунтан хисеплесĕ, Добров юлташ, от глубины сердца...

— Тавтапуç, апла пулсан...

Ленский лĕпĕртетни йăлăхтарса çитерчĕ, итлес килми те пулчĕ. Вăл Иван Ильич умĕнче йăпăлтатни пушшех вырăнсăр пек туйăнчĕ.

— Да, Иван Ильич, — татах çатăлтатрĕ Ленский, — укомол работникĕсем мана халĕ те волорганизатор вырăннех хураççĕ.

— Мĕскер? — пӳлчĕ Иван Ильич.

— Мана ĕçрен кăларнине считают грубой ошибкой. Укомол представителĕсĕр суйлав ирттерме юраман, теççĕ. Они просто Александров юлташа не хотят çирĕплетме.

— Эсĕ ӳсĕр мар пулĕ-çке, Кĕркури? — ыйтрĕ Иван Ильич.

— Почему так говорите?

— Мĕншĕнне хăвăнах чухламалла. Александров юлташа парти волкомĕ сĕннипе суйланă, эсĕ ăна лăйăх пĕлетĕн. Халĕ конференцие килтĕн те элек сарма тытăнтăн. Конференци трибунипе усă курса, карьеристла ĕмĕтсене пурнăçа кĕртессишĕн хыпса çунатăн. Мĕнле япала вăл? Конференцире эсĕ лĕпĕртетнине лайăх пĕлетĕп-çке!

Кĕркури ман çине кашкăрла пăхса илчĕ:

— Çакă элеклесе кăтартрĕ-и?

— Вăл мар, — татса каларĕ Иван Ильич, — ăна эпĕ тин çеç тĕл пултăм. «Уй куçлă, вăрман хăлхайлă» тенине илтмен-и вара эсĕ ку тарана çитсе те?

Çапла питленине илтсен, Кĕркури намăсланать пулĕ тесе шутланăччĕ, вăл пур — хăнк та тумарĕ. Нимĕн те пулман пекех Иван Ильича алă пачĕ те Борисовпа иксĕмĕре апат çиме кайма чĕнчĕ. Эпир нимĕн те шарламаннине кура, пиртен хăпрĕ, хăйне тăрăх пăха-пăха столовăй патнелле васкарĕ.

— Конференцире Ленский мĕн каланине эпĕ хам илтрĕм, — терĕ Добров. — Германов юлташа курмаллаччĕ те, ларăва кĕмелле пулчĕ. Ленский лăпах трибуна умне тухрĕ çав вăхăтра...

Манăн чĕрем лăштах пулчĕ.

Каçхине пилĕк сехет тĕлне прени вĕçленчĕ. Тухса калас текенсем тата пурччĕ те, калаçнипе çитĕ, терĕç делегатсем. Манăн калаçасси пулмарĕ. Вара, справка пама сăмах илсе, Ленский элек сарни çинчен йĕркеллех каласа патăм. Волорганизатора суйланипе тĕхникумра вĕренме пăрахмалла пулчĕ, терĕм. Ман кĕске сăмахăма делегатсем те, президиум членĕсем те, вăл шутрă Германов та, тимлĕн итлерĕç.

Кĕске перерыв хыççăн конференцн укомăн çĕнĕ составне суйлама тытăнчĕ. Çĕнĕ укомол составĕнче ман хушаматăма асăнни питĕ тĕлĕнтерчĕ. «Мĕнле-ха капла? — шутларăм эпĕ. — Кам кĕртме пултарнă списока ман хушаматăма? Тен, эпĕ мар-тăр вăл? Тен, сăмах урăх Александров çинчен пырать? Çук, апла мар. Вулаканĕ уççăнах, «Мăнъял волорганизаторĕ» тесе пĕлтерчĕ. Ак тамаша!

Отводсем пуçлансан, эпĕ те сăмах илтĕм, мана списокран кăларма тархасларăм. Манăн опыт çук, опытлăрах юлташсене суйлас пулать, терĕм эпĕ.

— Списокра хăварас! — илтĕнчĕç сасăсем.

Эпĕ хам вырăна çитсе ларнă тĕле председатель сасăлама пуçларĕ.

— Кам та кам Александров юлташа укомол членне суйлас тет, алă çĕклĕр! Хĕрĕх тăхăр сасă, — çырса хучĕ председатель, делегатсене пĕлтерсе, — кам хирĕç?

Эпĕ пуçа чикрĕм — аван мар пек пулчĕ хирĕç сасăлакансене пăхса ларма.

Суйлавсем вĕçленсен, Хлебников юлташ юлашки сăмах каларĕ те, конференци çавăнпа вĕçленчĕ. Делегатсем ура çине çĕкленчĕç, пысăк хастарлăхпа «Çамрăк гварди» юрра шăрантарчĕç. Пĕтĕм зал кĕрлесе тăчĕ...

Конференци хупăнсанах укомол çĕнĕ составĕн пĕрремĕш пленумĕ пулса иртрĕ. Пленум укомол секретарĕ пулма каллех Хлебников юлташа, пилĕк çынтан укомол бюроне суйларĕ, укомол пайĕсен заведующийĕсене çирĕплетрĕ. Çак пленумрах мана укомол инструкторĕ туса хучĕç. 

Çапла ĕнтĕ манăн каллех урăх çĕре — Сĕнтĕрвăррине куçмалла пулать. Икĕ уйăх хушшинче икĕ тĕрлĕ улшăну. «Çулталăкран мĕн пулĕ капла?»

Пленум хыççăн, Иван Ильич сăмахне асра тытса, парти укомне кĕтĕм. Приемнăйра виç-тăватă çын ларатъ. Вĕсен хушшинче Патманов юлташа асăрхарăм. Вăл яланхи пекех симĕс френчпа, галифепе, куçлăхпа. Эпĕ ун патне пырса алă патăм.

— Мĕскер кĕтетĕр? — ыйтрăм хуллен. — Хулана хăçан килтĕр?

Вăл мана хулран тытса хăйпе юнашар лартрĕ те питĕ хуллен каласа хучĕ:

— Сĕнтĕрвăррине куçарасшăн мана...

— Мĕнле ĕçе?

— Çĕрĕç пайнех ĕнтĕ, — кулкаларĕ вăл. —Ăçта юрăхлă эпĕ тата? Çĕр çинче чакаланса, тислĕк çинче варалансах ĕмĕр иртет пулĕ ĕнтĕ...

— Тислĕккисĕр тырри пулмасть-çке.

Кабинетран Добров юлташ тухрĕ. Вăл тӳрех Патманов патне пычĕ, ăна кабинета кĕме хушрĕ. Мана асăрхасан, кăшт кăна чарăнчĕ, «Эсĕ ăштах тăхта», тесе каллех кабинета кĕрсе кайрĕ.

Часах Добровпа Патмандв кабинетран тухрĕç, ман патăма пымасăрах тулалла тухса кайрĕç. Эпĕ хускалмасăр лартăм, Добров мана тăхтама хушнине асра тытрăм. Хамăн вара чĕркуççи вăйĕсем шалтах пĕтрĕç, чĕре хытăраххăн талтлатма пуçларĕ.

Иван Ильич тултан кĕчĕ, юнашар пырса ларчĕ.

— Хулана куçатăн эппин?

— Çапла, — терĕм эпĕ.

Пире кабинета чĕнтерчĕç. Шала кĕрсен, куçăм-пуçăм алчăрса кайнипе нимĕн тума пĕлмесĕр, алăк патĕнче юпа пек хытса тăтăм.

— Ларăр, Александров юлташ, — илтĕнчĕ председатель сасси. Ун çине пăхрăм та Германов юлташа палласа илтĕм. Пăртак лăплансан, стена çумĕнчи тенкел çине лартăм.

Докладчик манăн заявление вуласа пачĕ, анкетăпа паллаштарчĕ, рекомендаци паракансен ятне каларĕ.

— Халĕ Александров юлташа сăмах парар. Именнипе эпĕ пăртак тытăнса тăтăм. Мĕнрен пуçлас-ха калама, мĕнле калас?

— Вăтанма кирлĕ мар, — илтĕнчĕ Германов юлташ сасси, — халĕ ĕнтĕ çирĕммĕш çул мар вĕт, эсĕ ху та вунтăваттăра мар... — Каларĕ те çапла кăмăллăн кулса илчĕ. «Мăнъялта комсомол ячейки уçма пынине аса илчĕ пулмалла, халĕ те манман иккен çав пухăва...». Вара хама темле ирĕккĕн, çăмăллăн туйса илтĕм, кĕске пурнăçăм çинчен йеркеллех каласа патăм.

Ыйтусем çине эпĕ йĕркеллех ответлерĕм пулмалла. — мана никам та пӳлмерĕ. Иван Ильича сăмах пачĕç. Вăл ман çинчен, кĕскен пулин те, тĕплĕн те питĕ уççăн каласа пачĕ.

— Ялта ĕçлеме памарĕç ăна, — вĕçлерĕ вăл сăмаххине, — укомол членне суйларĕç, халĕ укомол инструкторĕ туса хучĕç. Çавăншăн эпĕ те, вăл та — иксĕмĕр те пăшăрханатпăр...

— Çитĕ сана, Добров юлташ, — пӳлчĕ ăна Германов, — пĕлетпĕр вĕт сан юрруна: «Патманова — уезда, Александрова — уезда...» Çын сахал-и мĕн вулăсра? Çĕнĕ кадрсем ӳстерсе хатĕрлес пулать!..

Мана Сĕнтĕрвăррине куçарасси çинчен Иван Ильич малтанах пĕлнĕ иккен...

Унччен те пулмарĕ, председатель ман пирки сасăласа илме те ĕлкĕрчĕ.

— Александров юлташ! — терĕ Германов. Эпĕ ура çийе тăтăм. — Уком бюровĕ сана парти членен кандидатне илме йышăнчĕ.

— Тавтапуç, — теме çеç пултартăм эпĕ.

Сĕнтĕрвăрринчен таврăннă чухне чун-чĕрене каллех Ирина сăнарĕ çавăрса илчĕ. Иринăпа пысăк пĕве хĕрринче ларнине аса илтĕм те ăна çав тери курассăм килсе кайрĕ. Мĕншĕн мăшăр çунат çук-ши этемĕн? Çунат пулас пулсан, эпĕ паян тахçанах киле çитнĕ, Иринăна курнă пулăттăм... Мĕн тăвас тетĕн? Кашни çыннăн, вăл пăр татки мар пулсан, ĕмĕрте пирвайхи юрату пулать. Кашни çын ăна, çунса тăракан çамрăклăх хыçа юлсан, ырăпа асăнать пулĕ...

Пирвайхи юрату манăн — Ирина! Вăлах — пĕртен-пĕр ĕмĕрлĕх юрату. Тата тĕрĕсрех каласан, Ирина — манăн идеал! Эпĕ ăна нихăçан та никампа та улăштарассăм çук. Улăштарма мар, танлаштарса лăхма та килĕшессĕм çук.

Мĕншĕн-ши? Яштака, илемлĕ пикесем сахал-и тĕнчере? Вĕсем пĕринчен тепри чипертерех курăнаççĕ. Çу кунĕнче вăрманти уçланкăна кĕрсе пăхăр-ха. Мĕн тери хитре, мĕн тĕслĕ чечек ӳсмест пулĕ унта. Хăшне татас, хăшĕнпе йăпанас? Пурте чиперлĕхпе илĕртеççĕ, пĕр-пĕринчен ăмăртса, хăйсем патне йыхăраççĕ.

Ыттисене курмасăр, пĕр чечекне кăна тинкерсе пăхăр-ха. Унăн илемлĕхĕ куç умĕнчех ытларах та ытларах палăрма пуçлать. Тӳсеймесĕр эсир ăна татса илетĕр те сисмесĕрех тута патне илсе пыратăр!..

Илем, хитре, чипер! Кайса тупăр-ха çав илĕртӳллĕ сăмахсен тупсăмне!

Илемлĕхе çамрăклăх çуратать. Тĕрĕсрех каласан, çамрăклăх вăл хăй илем! Юрату тата? Вăл та çамрăк вăхăтра çуралать. Юрату — çулăмпа çунакан, нихăçан сӳнми, пархатарлă, асамлă вăй... Илемлĕх юратăва илĕртет, юрату — илемлĕхпе ешерет. Çамрăклăх, илемлĕх, юрату! Вĕсем виççĕшĕ те уйрăлми çыхăнса тăраççĕ.

Иринăсăр пуçне эпĕ урăх никама та юратма пултарассăм çук. Мăнъялта пăч-пач улаха тухкаланă пулсан, хĕрсемшĕн тухман, юлташсен куçĕнчен ӳкес мар тенипе кана тухнă килтен. Техникумра вĕреннĕ вăхăта илер тата. Хĕрупраç тени сахал пулнă-и унта? Пирĕн класрах, сăмахран, хĕрĕх вĕренекентен çурри хĕрача пулнă. Вĕсен хушшинче хитрисем те пулнă-тăр ĕнтĕ. Анчах вĕсеи илемĕ мана курăнман, мĕншĕн тесен вĕсенче эпĕ илемлĕх пачах шыраман. Ман чĕремре Ирина сăнарĕ пулнă, ыттисем валли унта вырăн юлман...

Çакăн пек, тĕрĕсрех каласан, çакăн йышши шухăшсем йĕшĕлтетрĕç пуçăмра, киле кайма тухсан.

Эпир Борисовпа иксĕмĕр пăрахутпа таврăнас терĕмĕр. Сĕнтĕрвăрринчен пирĕн Атăлпа Чекуры пристаньне çитиччен анаталла анмалла. Пристаньтен пĕр вун-вунпилĕк çухрăм кайсан, киле çитетпĕр.

Укомолта мана çапла каласа ячĕç: киле таврăнсан, унта пĕр эрне пурăнма пултаратăн, кайран Сĕнтĕрвăррине килсе ĕçлеме пуçлатăн, терĕç.

«Волорганизатор ĕçĕсене кама парса хăварас?» — ыйтрăм Хлебниковран.

«Вырăнта лайăхрах курăнать унта, — терĕ вăл, пат татса калассинчен пăрăнса. — Парти волкомĕпе калаçса пăхăр...»

«Ленскипе мĕн тумалла?» «Хăвăр пĕлĕр», — кулкаларĕ вăл, куçран пăхса.

Вуннă çитнĕ тĕле пăрахут çине лартăмăр. Хĕвел хĕртсе пăхать пулин те, шыв çинче уçă, çырана пăхса пыма та аван. Анаталла пăрахучĕ те хăвăрт каять, ешĕл тумпа витĕннĕ çыранти йывăçсем мĕлтлетсе анчах юлаççĕ...

Кăнтăрла тĕлĕнче пристане тухрăмăр, кимĕпе Атăл урлă каçрăмăр. Тăварвăрри тăвайккипе хăпарма йывăр пулчĕ вара. Вăл питĕ çӳлĕ, вăрăм тăвайкки, хăпарма пуçласанах пуçăма «Арçури» авторĕ калани пырса кĕчĕ:



«Тăварвăрри тăвайкки,

Ăçта пур-ши сĕвекки?..»



Çав йĕркесене эпĕ сасăпах каларăм.

— «Арçурине» аса илтĕн-и? — ыйтрĕ Борисов.

— Унăн авторне — Михаил Федоровича аса илтĕм, — терĕм эпĕ. — Çак çула вăл та сахал мар такăрлатнă пулмалла, Тăварвăрри тăвайкки чăнкине курнă пулас.

— Пулĕ çав, — килĕшрĕ Борисов.

Эпир пĕр кана шарламасăр утрăмăр, Кашннйĕнех хăйĕн шухăшĕ пулчĕ пулмалла. Вăрманта нӳрĕ, чĕвĕлти кайăк савăнать, юмăн-йывăç кашласа ларать...

Мăн çул урлă каçсассăн, эпир савăнса кайрăмăр» ĕнтĕ Мăнъял та инçе мар. Çула кĕскетес тĕсе, юрăсем шăрантарма пуçларăмăр: «Молодая гвардия», «Вихри враждебные», «Варшавянка». Юрăпа утма та çăмăл, вăхăт иртни те сисĕнмест. Çулĕ такăр, тусана çумăр лăплантарнă, каçалана сулăннă хĕвел чуна савăнтарать. Хыçалтан вĕрекен вăштăр çил пирĕн çула тата çăмăллатать. Сеппер апачĕ тĕлнелле эпир Борисовпа уйрăлтăмăр. Эпĕ тӳрех Мăнъяла çул тытрăм, вăл хăйсен хуторне пăрăнса кайрĕ.

Тăкăрлăка кĕрсенех инçех те мар халăх хĕвĕшни курăнчĕ. Арçынĕ, хĕрарăмĕ, ачи-пăчи çуйăхать. Мĕскер пулнă капла? Халăх ушкăнĕ пăтне çывхарса пыратăп пулин те, нимĕн те ăнланаймастăп. Хашкаса çитрĕм те халăх хĕвĕшсе тăнă çĕре, тăпах чарăнса тăтăм. Ушкăн варринче сӳсмен. тăхăнтарнă Çтаппан тăрать, Сысна Çтаппанĕ. Кăкăрĕ çине хăма татки çакса янă, ун çине хăрăмпа: «Эпĕ — вăрă», тесе çырнă. Çӳçĕ-пуçĕ ним латти çук. Тути хĕрринчен юхнă юн хытса ларнă, куçĕ-пуçĕ кăн-кăвак. Хăй кивĕ улача кĕпепе, пилĕкне йӳле янă, çаруран.

Сӳсментен çыхнă тилхепине тытса пыраканĕ, кăркка аçи пек хĕрелсе кайнăскер, çуйхашать кăна:

— Эпĕ — вăрă, — тесе кăшкăр!

Ку — Çăхан Çеменĕ — чиркӳ старăсти иккен. Татах тискерленет ăçтиçук! Тепĕр енчен куçне-пуçне чарса пăрахнă Арлан Антунĕ чăпăрккапа хистесе пырать. Вăл хаяррăн кăшкăрса ярать, Çтаппана чăпăрккапа çатлаттарса илет. Çтаппанĕ пĕтĕмпех халран ӳкнĕ, ура çинче аран тăратъ. Чăпăрккапа çапса, «вăрă» тесе калама хушсан, Çтаппан хăрлатса тухакан сасăпа: «Каçарăр, халăх, эпĕ — вăрă» тесе хурать.

Çак тискерлĕхе курсан, эпĕ çав тери хĕрсе, тарăхса кайрăм...

— Чарăнăр, йытăсем, мĕн тăватăр эсир? — кăшкăрса ятăм тискер сасăпа, Арлан Антунне кăкăртан çавăрса илтĕм, чăпăрккине ывăтса ятăм.

Хирĕç вăл нимĕн те калаймарĕ. Çав вăхăтра Çăхан Çеменĕ çил пек вĕçтерсе çитрĕ, мана туртса ӳкересшĕн пулчĕ, ӳкереймерĕ, кĕпене çурса антарчĕ, пуçран хытă çатлаттарчĕ. Куçăм-пуçăмран вут-хĕм сирпĕнчĕ, эпĕ сулăнса кайрăм.

— Халăх, юлтарсем! — кăшкăртăм пĕтĕм вăйпа. — Мĕскер тăватăр? Самосуд туса, çынран мăшкăллама кам ирĕк панă? Хывăр сӳсменне хăвăртрах, мĕн пăхса тăратăр?..

Унччен те пулмарĕ, Арлан Антунĕпе Çăхан Çеменĕ ман çине пĕр харăс сиксе ӳкрĕç те пуçларĕç хĕнеме. Эпĕ пĕчченех, пĕрине аллинчен ярса илсен, тепри чышкăпа ислетме тытăнать, ниçта кĕрсе кайма та çук...

— Комсомол шуйттанĕ, — кăшкăрать Арлан Антунĕ, — тинех лекрĕн-и пирĕн алла?

Пĕринчен вĕçерĕннĕ вăхăтра эпĕ халăха кăшкăрса каларăм:

— Мĕскер çăвара карса тăратăр? Тытăр та çыхăр çăхансене!

Пулăшаканĕ, итлекенĕ пулмарĕ. Хăрарĕç пуль çав ĕнтĕ Çăханпа Арлантан. Ку çеç те мар: эпĕ Арлантан вĕçерĕнме пуçласан, тахăшĕ мана хыçалтан çатан юпипе пуç урлă яра панă. Пуçăм тăн-н! тунине кăна астăватăп. Çавăнтах хам çĕре тĕшĕрĕлсе аннă та ăнран кайнă. Куштансем хыççăн каякансем сахал марччĕ çав ун чух.

Мана хĕненĕ хушăра такам аннене кайса систернĕ. Вăл пырса çитиччен, мана çапса ӳкернĕ пулнă. Кӳршĕсем пулăшнипе, икĕ хулран иккĕн тытса, çурри çĕклесе киле илсе çитернĕ. Çийĕнчех волĕçтăвкома пĕлтернĕ, ямшăк лашипе больницăна ăсатнă.

Çавсене эпĕ пачах астумастăп: киле мĕнле çитнине те, больницăна ăсатнине те. Больницăна леçнĕ чухне пулĕ, тĕлĕкри пек шăнкăрав сассине астăватăп, урăх нимĕн те пуçра юлман.

Тӳррипе каласан, Çтаппанăн алли кукăртарахчĕ çав. Ăна пирĕн касра кăна мар, пĕтĕм ял пĕлетчĕ пулмалла. Килĕнче те вĕсен суялăх хуçаланатчĕ: ашшĕ амăшне улталатчĕ, амăшĕ — Çтаппана. Çтаппанĕ вара ашшĕпе амăшне иккĕшне те чике тăршшĕ лартатчĕ. Тĕлĕнеттĕм эпĕ вĕсенчен: «Çтаппан, эсĕ аннӳне куç кĕретенех улталарăн-çке», — тесен, хирĕç вăл: «Çапла кирлĕ те вĕсене!» — тесе кулатчĕ.

Те йĕркесĕр асар-писер çемьере ӳснĕрен, те ăс-хакăлĕ те хăйĕн çавăн пек пулнă, пурăнăçĕ ытла та пăтăрмаклă иртрĕ унăн. Вăл манран те икĕ çул, те ытларах аслăччĕ. Эпĕ вĕренме кĕнĕ чухне вăл виççĕмĕш класа çӳретчĕ. Çавах эпĕ ăна вĕренӳре хуса çитрĕм. Мĕнле майпа? Акă мĕнле. Эпĕ иккĕмĕш класа куçсан, начар вĕреннĕшĕн пулас, ăна виççĕмĕшĕнчех хăварчĕç. Тепĕр çул, эпĕ виççĕмĕшне куçсан, вăл тăваттăмĕшĕнче ларатчĕ, пĕр-ик уйах иртсенех ăна пирĕн пата, виççĕмĕш класа, куçарчĕç. Çапла эпир пĕрле вĕренме пуçларăмăр, тăваттăмĕш класа куçсан, пĕр парта хушшинче те ларнăччĕ пулас. Тăватă хĕл çӳрес вырăнне, шкула вăл ултă хĕл çӳрерĕ. Тăваттăмĕшĕнчен вара чиперех вĕренсе тухрĕ.

Пĕрле вĕреннĕ вăхăтра пĕрре унпала çакăн пек мыскара пулса иртнине ниепле те манаймастăп. Турă законĕ урокĕ пырать. Хĕрлĕ çӳç пачăшкă питĕ кăмăлсăрччĕ вăл кун, класа кĕнĕ чухнех усал курăнчĕ. «Лекет паян кама та пулин!», — шутласа ларатпăр эпир. Хайхи пуп пирĕнтен пĕрин патне, Сантăр патне, пычĕ те «Отче наш» вулама хушрĕ. Эпир, класри ачасем, харăсах ура çине тăтăмăр, турăш еннелле çаврăнтăмăр. Йĕрки çаплаччĕ ун чухне: уроксем кĕлĕпе пуçланатчĕç, кĕлĕпе вĕçленетчĕç.

Тăратпăр, хайхи, ура çинче пĕтĕм класĕпех. Сантăр кĕлĕ вулама çаплах пуçламасть.

— Мĕншĕн вуламастăн, прости, господи, çывăрса каймарăн-и? — ыйтрĕ пуп, Сантăр патне пырса.

— Отче наш, — илтĕнчĕ Сантăр сасси, — иже еси... еси... — Вăл тата мăк-мак туса илчĕ те патах чарăнчĕ.

Хĕрлĕ çӳç тӳсеймерĕ. Пысăк линейка илчĕ те сĕтеле шач! тутарчĕ. Эпир шартах сикрĕмĕр.

— Тункатасем! — ятлаçрĕ пуп. — Çав кĕлле те пĕлместĕр пулсан, мĕн тума çӳретĕр шкула? Анра пуçсем, тăм шăхличсем!..

Темтепĕр каласа хăртса пĕтерчĕ хĕрлĕ çӳç. Кун пеккине куркаланă-ха эпир, вăрçнине хăнăхса çитнĕ, хăлхаран туртнине, пысăк линейкăпа пуçран шакканине хăнăхма йывăрччĕ вара.

Вăрçса йăлăхсан, хайхи пуп Çтаппан патне пычĕ.

— Иртнĕ урокра мĕскер вĕрентĕмĕр? — ыйтрĕ вăл. Тем пулчĕ-çке Çтаппана, вăл куçне-пуçне чарса пăрахрĕ те, хыттăнах: «Тула тухас килет», — терĕ хучĕ.

— Мĕскер? — мĕкĕрсе ячĕ пуп.

— Кăларăр тула, нужник! — тилмĕрчĕ Çтаппан. Пуп пачах урса кайрĕ пулмалла: урипе тапма, аллисемпе хăлаçланма, кăшкăрашма пуçларĕ...

Çтаппан çав вăхăтра парта хушшинчен йăпăр-япăр тухрĕ те пӳп тавçăрса иличчен ун пĕç хушшинчеи шуса тухса, алăкран вăркăна пачĕ.

— О, самана, прости, господи! — тĕлĕнса кайрĕ пуп. Эпир чӳречерен пăхрăмăр. Çтаппан çарамасах, хăрах аллипе йĕмне тытса, çырманăлла сиккипе чупать. Варĕ ыратнă-ши ĕнтĕ?

Тепĕр кун вăл шкула пымарĕ.

Пупĕ те шкула чылай вăхăт хушши çӳремерĕ. Революци хыççăн турă законне вĕрентме пăрахрĕç, турăшне те класран илсе кайрĕç.

Çтаппан кайран, ӳссе çитсен, йĕркеллĕ çынах пулчĕ. 1925 çулта комсомол членне те кĕнĕччĕ те, телейлĕ пулмарĕ унăн шăпи…

Больницăра виçĕ эрне ытла выртрăм. Малтанхи виçе талăк хушшинче питĕ йывăр пулнă, вутра çуннă пек çуннă. Пĕр эрне иртсен тин тăна кĕнĕ. Астăватăп: саккăрмĕш е тăххăрмĕш кунĕнче пулас, тĕкĕр çине пăхрăм та хамран хам шалт тĕлĕнтĕм. Пуçăма бинтлаçа лартнипе, чалма çыхнă пекех туйăнать. Питĕм-куçăм шуралса кайнă, палламалла та мар. Çавах та ăна кĕрсен чи малтан хам пирки мар, Çтаппан çинчен шухăшларăм. Ăна каллех сӳсмен тăхăнтарнă пек куртăм. «Мĕскер пулчĕ-ши унпала?» Сестраран ыйтса пĕлес терĕм, вăл калаçасшăн пулмарĕ.

Манăн çанçурăм та, пуçăм та чиксех ыратать, ыратман вырăн та çук пек туйăнать... Чăнах та хускалмасăр, лăпланса выртсан, пăртак çăмăлтарах туйăнать. Эпĕ вара куçăма хупса шухăша путатăп. Паллах ĕнтĕ, пуçăма Ирина сăнарĕ çавăрса илет. «Пĕлет-ши, пĕлмест-ши вăл ман инкек çинчен? Пĕлет пулсан, мĕншĕн килсе пăхмасть"? Юратать-ши вăл мана кăшт та пулни? Тен, эпĕ больницăра выртнине вăл пачах пĕлмест. Мĕнле пĕлтерес-ха ăна? Палатăна, сестрасăр пуçне, никам та кĕмест. Мĕнле курас-ха Иринăна?..»

...Эпĕ кăтăш пулатăп та Иринăпа аташма пуçлатăп. Вăл Мăнъял кĕперĕ урлă каçса çитнĕ вăхăтра эпĕ кĕпер çинче тăратăп. Манăн ăна Сергейпе çапăçнин сăлтавне пĕлтерес пулать.

«Ирина», — чĕнетĕп эпĕ, сассăм аран-аран тухнипе вăл ман сасса илтеймест... Вара эпĕ шарт! сиксе вăранса каятăп та куçа уçатăп — эпĕ больницăра иккен.

Шăлтăрт! туса алăк хупăнать те, ман патăма сестра кĕрет, эмел ĕçтерет.

— Ĕçех, ачам, ĕç. Халĕ сывалатăн ĕнтĕ...

— Сестра, — тетĕп эпĕ, — пĕлместĕр-и, Çтаппан мĕнле-ши? Кунта илсе килмен-и ăна?

— Лăплан, — тет вăл, — эпĕ нимĕнле Çтаппана та пĕлместĕп...

Эпĕ лăпланса выртатăп, пуçăмра каллех Çтаппан шухăшĕ выляма пуçлать: «Сӳсмен тăхăнтарса çӳретмелĕх мĕн вăрланă-ши вăл? Арлан Антунĕпе Çăхан Çеменĕ кашкăрсем вĕсем! Çынна макăртма, усал тума яланах хатĕр!..»

Пĕр ирхине хĕвел шевли выляни вăратрĕ. Çава сасси уççăнах янăраса тăрать. «Хĕрсех утă çулаççĕ пулмалла», шухăшлатăп ăшăмра. «Алла çава тытса, çулса тухасчĕ пĕрер паккус!»

Палатăна врач кĕрет, çыхса лартнă пуçăма салтса пăхатъ, эмел сĕрет.

— Сывлăхсем мĕнле, мĕн ыратать?

— Аптрамасть, — тетĕп эпĕ, — киле кайма та юрать пулĕ ĕнтĕ...

— Киле иртерех-ха, — тет вăл, кăвак куçлăхне тӳрлетсе. — Уçăлса çӳреме юрать пулĕ...

Кĕтмен çĕртен врач çапла ыйтать: 

— Эсир, Мишель, Сервантеса пĕлетĕр-и?

— Илтнĕ, — тетĕп эпĕ, ăна-кăна чухламасăр. 

— Дон-Кихот романне те вуланă пулĕ?

— Вуланă.

— Аплă пулсан, хăвăра эсир Дон-Кихот пек туймастăр-и?

— Мĕншĕн апла калатăр?

— Нивушлĕ ăнланаймастăр? Толпа! — терĕ вăл, шĕвĕр пӳрнине çĕклесе. — Чăвашла мĕнле пулать-ха вăл? Эсир кашкăр кĕтĕвне пĕр-пĕччен пырса кĕнĕ вĕт! Мĕне кура? Паттăрлăха кăтартма-и? Пуç мимине юхтарса кăларнă пулсан, мĕн тăватăрччĕ вара? Асăрханса пурăнас пулать çутă тĕнчере, — вĕçлерĕ вăл.

— Этем чысне таптаççĕ пулсан?

— Куçа хуп та иртсе кай!

— Эсир шӳтлесе калатăр пулĕ те-ха...

— Паллах, шӳтлесе, йĕкĕтĕм, — çупăрласа илчĕ вăл çурăмран. — Ну, сывалăр халĕ, сывалăр, калаçмалăх вăхăт пур-ха пирĕн...

Врач тухса кайсан нумай та пулмарĕ, палатăна анне пырса кĕчĕ. Эпĕ калама çук савăнтăм. Вăл çума ларчĕ, ыталарĕ, вĕри куççулĕпе питĕме йĕпетрĕ...

— Ан макăр, анне, — лăплантартăм ăна, — сывалса çитетĕп ĕнтĕ...

Эпир чылай калаçрăмăр. Анне тухса каяс умĕн эпĕ унран Çтаппан çинчен ыйтса пĕлтĕм.

— Чиперехчĕ-ха, — терĕ вăл, — мĕн пултăр ăна? Ун пирки санăн хурлăх курмалла пулчĕ...

— Арланĕпе. Çăханĕ тата?

— Вĕсене хупнă терĕç пулас... Ах, Миша, — ĕсĕклеме пуçларĕ анне, — мĕн тума çулăхмалла пулнă-ши санăн çавсемпе?

— Апла ан кала, анне. Куштансен ирсĕрлĕхĕпе килĕшме юрать-и-ха вара? 

— Халăха хирĕç каяс тетĕн-и?

— Арланпа Çăхан — халăх мар! Вĕсене чармасан, тем тума та пултарĕç. Совет влаçĕ тăна кĕртĕ-ха вĕсене...

Анне урăх хирĕçмерĕ. Те килĕшрĕ вăл ман шухăшпа, те пăлхантарас темерĕ.

— Хăçан кăлараççĕ-ха, ачам?

— Нумаях выртас çук, кăлараççĕ пулĕ ĕнтĕ. Анкарти çултăн-и?

— Çулса пуçтартăмăр, — терĕ вăл, кучченеçне тумбочкăна вырнаçтарса.

— Йывăр лекрĕ ĕнтĕ сана...

— Мĕн тăвас-ха, хам та ĕçлекелерĕм те, пулăшакансем те пулчĕç...

Анне кайсан, эпĕ чӳречерен пăхас тесе, вырăн çинчен аннăччĕ кăна, Ирина пырса кĕчĕ.

— Кĕме юрать-и?

— Ирина, чунăм! — савăнса кайрăм эпĕ. — Мĕнле килме пĕлтĕн? Чăнах та, эсех-и ку?

— Эпĕ, Миша, эпĕ, — терĕ вăл, кулкаласа. — Килтĕм ак, анчах асту, ман вăхăт питĕ сахал. Эпĕ сан патах тепĕр чухне нумайлăха килĕп. Халлĕхе вăрах пулаймăп.

— Ах, Ирина, мĕнле эсĕ кĕнĕ-кĕменех каясси çинчен калаçатăн? Ямастăп эпĕ сана, илтетĕн-и çавна?

Ирина ман çине куç айĕпе пăхса илчĕ те нимĕн те шарламарĕ.

— Ирина, — терĕм эпĕ, пăлханса, — эсĕ мана пачах манса кайрăн пулĕ тесе шутланăччĕ...

— Мĕншĕн?

Мĕншĕн тесен ку тарана çитсе те ман патăма килмерĕн.

— Миша, — терĕ вăл, ман сăмаха илтмен пек, — мĕн ыратать халĕ сан?

— Нимĕк те ыратмасть, саншăн чĕре ыратать, çавă анчах...

Ирина пуçĕнчи тутрине тӳрлетрĕ те алăран тытрĕ. Эпĕ ăна ыталарăм, чуптума хăтлантăм.

— Юрамасть! — юнаса илчĕ Ирина, — эпир кунта больницăра вĕт. Апла эпĕ халех каятăп.

— Ăçта юрать?

— Каçхине Мăнъял пĕви хĕрринче, — кулса каларĕ вăл.

Тĕлĕнтерчĕ мана ку сăмах. «Пĕве хĕрринче ларнине манмастăн иккен! Мĕншĕн чуптумарăм-ха сана ун чухне?..»

— Ирина, — терĕм эпĕ, — манăн санпа калаçмалли питĕ нумай. Хăçан йĕркеллĕ калаçăпăр-ши эпир?

— Сывалса çит-ха, — терĕ вăл, — больницăран тух, вара чĕлхе йӳçичченех калаçăпăр...

Палатăна сестра кĕчĕ. Ун умĕнче Ирина питĕ именчĕ. Лешĕ тухсанах, вăл хыпăнса ӳкрĕ.

— Манăн каяс пулать ĕнтĕ, Миша, — терĕ, кĕсъерен хутлатнă шур тутăр кăларса.

— Мĕншĕн васкатăн?

— Апла ан кала-ха, Миша. Кунта ларма мана питĕ аван мар...

— Мĕншĕн аван мар? — ыйтрăм харсăрланса. — Чирлĕ çын патне килни начар-и вара? Анне те эсĕ кĕрес умĕн тин тухса кайрĕ, тĕл пулмарăн-и ăна коридорта?

Ирина чĕнмерĕ.

— Ку тутăр мана аса илтертĕр, — терĕ те аллинчи щур тутăрне мана пачĕ.

Эпĕ ăна çавăркаласа пăхрăм. Сăмса тутри. Пĕр кĕтессинче шупка-кăвак çиппеле «Мише от И.» тесе çырнине асăрхарăм.

— Тавтапуç, Ирочка, — терĕм савăнăçа пытарма пĕлмесĕр.

— Тавтумалăх çук та... — калас сăмахне каласа пĕтермерĕ. Йăпăрт кăна чӳречерен пăхрĕ, каллех васкаса ӳкрĕ. — Сывă пул, Миша, хăвăртрах сывал! Ан кӳрен-ха, Миша, ан çилен. Тен эпĕ хам та... — Ирина каллех сăмахне вĕçлемесĕр чарăнчĕ.

— Мĕскер пытаратăн манран? — кӳренсе ыйтрăм эпĕ.

— Ахаль те нумай лартăм, хăна çурчĕ мар-çке кунта!

— Каясах тетĕн-и?

— Каяс пулать çав, халĕ те нумай пулчĕ.

— Тăхта, Ирина, — ӳкĕтлерĕм эпĕ. — Эсĕ маншăн çут хĕвелĕн туйăнатăн вĕт... ?

Ирина сасăпах кулса ячĕ:

— Юмахри пек, пĕр пичĕ хĕвел тепĕр пичĕ уйăх мар-и тата?

— Саншăн кулă кăна, — пăшăрхантăм эпĕ, — маншăн пулсан, эсĕ — чи хакли, чи çывăххи, чи юратаканни... Вăл çăмăллăн алăк патне пычĕ те хăлăпĕнчен ярса илчĕ. Эпĕ, ун хыççăнах çитсе, алăка уçма памарăм.

— Миша, — терĕ вăл, пичĕпе ман питĕм патне çывхарса, — вăхăт çитрĕ ĕнтĕ, каяс пулать, чунăм...

Ирина кăшт сĕртĕннипех çанçурăм сӳлетсе илчĕ...

Эпĕ сисиччен вăл мана çамкаран чуптуса илчĕ.

— Халĕ алăка уçатăн-и? Эпĕ пăрăнтăм.

— Эсĕ таврăнсанах Мăнъяла пыратăп, — терĕ вăл юлашкинчен. — Çырса пĕлтер хăçан тухассине.

— Ăçта çырас?

— Пирĕн яла пĕлетĕн пуль... Хăвăртрах сывал! — терĕ те Ирина палатăран тухрĕ.

Кăшт кăна алăк патĕнче тăнă хыççăн, эпĕ вырăн çине выртрăм та куçăма хупрăм. Пӳлĕм тĕксĕмленсе, тĕттĕмленсе кайнă пек пулчĕ. Иринăн юлашки сăмахĕ хăлхаран каймасть. Эпĕ вăл ман патăма килни çинчен шухăшлама пуçлатăп. «Ирина сăпайлă, вăтанакан хĕр. Мĕнле килме пĕлчĕ-ха вăл çакăнта? Пĕр пĕччен, темиçе çухрăмран, больницăра выртакан тусĕ патне? Мĕншĕн-ха тата килсе кĕнĕ-кĕменех киле каясшăн васкама пуçларĕ? Йĕп çинчи пек ларчĕ, тăтăшах чӳречерен пăха-пăха илчĕ? Кун пирки мĕн шухăшламалла?..» Нумайччен выртрăм çапла, «мĕншĕн» текен ыйтăва татса параймарăм. Çаплипех çывăрса кайнă вара. Ыйхăра та Иринăнах курнă, тĕлекре те унран уйрăлма пултарайман...

Пирĕн ялтан пĕр-икĕ çухрăмра, Вăрманпуç çулĕ хĕрринчен çур анапӳ пек шаларах, мĕн авалтанпах ватă хурама ӳсет. Ваттисем каланă тăрăх, çав хурама кутĕнче сĕм авал чӳк вырăнĕ пулнă. Елĕк кунта талккăшĕпехсĕм вăрман кашласа ларнă пулать. Пурăна киле, çĕр хĕсĕкленсе пынăçемĕн, вăрманне касса пĕтернĕ, уй туса хунă. Пĕччен хурамана çеç касман. Эпĕ астăвасса кунта киремете, йĕрĕхе асăнатчĕç. Хурама турачĕсем çине питшăллисем, сурпансем пырса çакатчĕç, хурама кутне çăмартасем, йывăç пуканесем пăрахатчĕç. Эпир, Мăнъял ачисем, çав хурама патне киремет укçи пухма час-часах каяттăмăр. Пухнă укçапа лавккара премĕк, шушкă илеттĕмĕр. Паллах, çакна атте-аннерен пытарса тунă, мĕн-шĕн тесен хурама кутĕнчи укçана пухса çӳрени инкеке, тетчĕç ваттисем. Эпир хăра-хăрах çӳреттĕмĕр çавăнта.

Халĕ те, Совет влаçĕ çичĕ çул тултарать пулин те, çав хурама патне тĕшмĕш йăлипе çӳрекенсем тупăнкалатчĕç-ха...

Çавсем пирки шутларăм эпĕ, кăнтăрла умĕн Вăрманпуç çулĕпе утнă вăхăтра. Кунта мана Ирина çырăвĕ илсе тухрĕ. Вăл çырăва эпĕ больницăран тухнă кун илтĕм. Паян Ирина Мăнъяла килмелле, манăн ăна çул çинче тĕл пулмалла. Ыраш пуссипе савăнса утатăп. Çанталăк ырă. Хĕртсе пăхакан хĕвел вăхăтран вăхăта тачка пĕлĕтсем айне пытанать, ыраш пусси çийĕпе тĕттĕм мĕлке чупса иртет. Вăштăр çил пит-куçăма лăпкаса илет. Каçса кайсах тăрисем тăррилетеççĕ...

Вăхăт нумай иртмен пулин те, çур çухрăма яхăн утрăм пулас. Ватă хурама таçтанах курăнать. Шухăшлатăп: «Иринăна тĕл пулмасан, хурама патне пырса ларатăп та Иринăна çавăнта кĕтетĕп», тетĕп. Пыратăп çапла сукмакпа. Каçхине çуса кайнă çумăр тусана пусарнă. Сукмак çатма пек такăр. Тинĕс пек хумханакан ыраш пусси кăмăла çĕклет, ырă шухăшсем вăрататъ...

Вăрманпуç енчен этем тухрĕ. Эпĕ тинкерсе пăхрăм: арçын-и, хĕрарăм-и? Инçе пирки уйăрса илме çук-ха. Самантранах хирĕç килекен çын хĕрарăм пулнине чухларăм. Чун-чĕрем юрлама пуçларĕ, утăм та çăмăлланчĕ.

Хирĕç килекен васкаса утать. Анчах вăл Ирина мар иккенне те ăнлантăм. Ирина пек утакан пике эпĕ нихăçан та курман... Пат хирĕç пулас мар тесе, сукмак çинчен урапа çулĕ çине куçрăм.

Акă, хурама та инçе мар. Ирина çаплах курăнмасть. «Улталарĕ-ши вăл мана?», — шутларăм аптăраса. Хурама патне çитсе чарăнтăм. Вăрманпуçнелле чылайччен пăхса тăтăм — Иринăна кĕтрĕм, каялла çаврăнтăм та тăван ял çине пăхса илтĕм. Ыраш пусси хушшинче Мăнъяла каякан хĕр мĕлтлетни кăна палăрать. Уйра урăх никам та çук.

Хурама тавра сухаламасăр хăваракан çерем çине кĕтĕм. Симес курак хушшийче хытхура, куршăнак, ăрмути, хупах ӳсет. Эпĕ хурама çумне таянса лартăм. Кунта сулхăн, уçă.

«Кăнтăрла та çитсе килет, вăл çавах курăнмасть. Манса каймарĕ-ши ман патăма çыру çырнине?..» Ура çине тăрса, мĕлке тăршшĕне утăмпа виçсе пăхрăм. Каллех хурама çумнĕ лартăм. «Çĕре çити шутласа пăхатăп та, Ирина курăнмасан, киле таврăнма тухăтăп». Хайхи шутлама пуçларăм: «Пĕрре, иккĕ, виççĕ...» Васкамасăр шутланипе шикленсе те илтĕм: эпĕ çĕре çитериччен Ирина иртсе кайрĕ пулсан?..» Каллех шутларăм: «Аллă виççĕ, аллă тăваттă...». Вăхăчĕ питĕ вăраххăн шунă пек туйăнать. «Çĕр» тесе çитернĕ тĕле яштах сиксе тăтăм. Çук, Вăрманпуç çулĕ çинче никам та курăнмасть.

Çĕре çитиччен тепĕр хут шутласа тухсан та Иринăна кĕтсе илеймерĕм. Виççĕмĕш хут тытăнтăм: «Ку — юлашки хут пулать, урăх пĕр минут та кĕтместеп», тесе ĕнентертĕм хама хам. Тытăннăччĕ çеç, пăхатăп — Вăрманпуç çулĕпе Ирина ута парать.

Хурама тĕлнелле çитсен, Иринăна ятпа чĕнтĕм. Вăл пат чарăнчĕ, унăн-кунăн пăхкаларĕ, мана турех асăрхаймарĕ...

— Ирина! — терĕм хытăрах.

Тинех курчĕ мана, аллипе сулчĕ те малалла утрĕ. Эпĕ йăран тăрăх çул çине, Ирина патне, васкарăм.

— Ирина! — терĕм хавасланса, — мĕншĕн çав териех кĕттертĕн вара?

— Чим-ха, — чарчĕ вăл, — кĕç-вĕçех лавпала атте иртсе каймалла... Вăл пире пĕрле тĕл пулсан, питĕ аван мар пулать...

— Атя эппин хурама патне пытанатпăр.

— Киремет хурами патне-и?

— Киреметсем пĕтнĕ вĕсем.

— Тепле-çке, — иккĕленчĕ Ирина.

Вăрманпуç çулĕ çинче шăнкăрав сасси илтĕнсе кайрĕ. Малтан ерипен кăна илтĕнетчĕ, кайран уççăнрах та уççăнрах тенкĕлтеттерме пуçларĕ.

— Илтетĕн-и? — ыйтрăм Иринăран.

— Атя, эппин, хăвăртрах, — васкатрĕ вăл.

Эпир лăпланса, алă вĕççĕн тытăнса, хурама патнелле вĕçтертĕмĕр. Хурама патне çитсен, курăк çине лăпчăнса лартăмăр. Хăвăрт чупнипе хашкаса çеç ларатпăр. Пирĕн чĕремĕрсем тухса ӳкес пек талт-талт туса тапаççĕ.

Шăнкăрав уççăнăх янрама пуçларĕ: Ирина ашшĕ лăпах пирĕн тĕлтен иртсе каять пулас. Эпир пĕр хускалмасăр, сывламасăр тенĕ пек ларатпăр.

Ирина çийĕнче тĕрĕллĕ шурă кĕпе, ярапаллă пиçиххи, пуçĕнче шурă тутăр. Хура çӳç пăйăркй тутăр айĕнчен пит илемлĕн курăнать...

Шăнкăрав сасси илтĕнми пулсан тин лăплантăмăр хайхи.

— Ирина, больницăна пырсан, эсĕ мĕншĕн каялла кайма питĕ васкарăн çав?..

— Пĕлместĕн-и?

— Пĕлместĕп.

— Эпĕ ун чухне ямшăк пулнă-çке.

— Мĕнле ямшăк?

— Çаплах, вулăс ямшăкĕ, эппин...

— Кама илсе пытăн вара?

— Ах, пĕлмиш пулать тата... Аннӳне!

— Ан тĕлĕнтер!

— Чăнахах çапла.

— Эппин, эсĕ аннене ямшăк лашипе илсе пынă?

— Аттен вăхăт пулманнипе хăй вырăнне вăл мана ячĕ. Ăçта тата кампа каймаллине пĕлсен, эпĕ хаваслансах килĕшрĕм, аннӳпе пĕрле пытăмăр вара сан пата. Лашине аннӳ хăйех тытрĕ пулсан та, эпĕ ямшăк вырăнне пытăм. Атте ют çынна лаша шанса памасть...

Эпир савăнăçлăн кулса ятăмăр.

— Аннӳ каламарĕ-и вара кампа пынине?

— Нимĕн те каламан.

— Сана каланă пуль тесе шутланă эпĕ...

— Çавах та мĕншĕн питĕ васкарăн вара больницăран тухса кайма?

— Аннӳне кĕттерме аван мар пулчĕ... Вăл лаша хураллать те, эпĕ санпала пăлатăра ларам. Аван пулать-и-ха апла?

Кăна хирĕç эпĕ нимĕн калама та пĕлеймерĕм. Ирина аллине илтĕм те хытă чăмăртарăм.

— Ыратать, ан пуçтахлан! — терĕ те вăл манăн алла çатлаттарса илчĕ.

Эпĕ ыраттарнă пӳрнисене вĕртĕм, çав хушăра, çирĕм пĕрремĕш çула аса илсе, çапла каларăм:

Пал Хĕлипăч сана тав тăвать, Ирина.

— Мĕнле Пал Хĕлипăч? — тĕлĕнсе ыйтрĕ вăл.

— Хамăр урамри коммунист. Астăватни çирĕм пĕрремĕш çулта пулса иртнине? Эсĕ ăна тăлăп витсе яман пулсан, вăл çул çинчех шăнса вилетчĕ пулĕ, çил-тăман тапса тухрĕ те ун чухне...

— Чим-ха, — терĕ Ирина, — эсĕ ăçтан пĕлетĕн эпĕ тăлăп витнине?

— Пĕлмесĕр, — терĕм эпĕ, — эпĕ хам турттарса кайнă пулĕ ăна больницăна, пăлхавçăсем илес пек хĕнесе вут та пăрахсан...

Шалт тĕлĕнсе кайнă Ирина ман çине нимĕн калама пĕлмесĕр пăхса ларчĕ.

— Нимĕн те ăнланаймастăп! — терĕ вăл юлашкинчен.

— Мĕн ăнланмалла мар кунта? 

— Пĕтĕмпех ăнланмалла мар. Эпир пĕр хĕрарăмпа иксĕмĕр сирĕн касри çав çынна лав çине хутăмăр. Вара ăна лавпа пĕр пĕчĕк ача илсе кайнине паянхи пекех ас тăватăп. Эсĕ курăнмарăн-çке унта! Вăл хĕрарăма эпĕ арăмĕ пулĕ тесе шутланăччĕ...

— Эсĕ йăнăшнă, Ирина, — пĕлтертĕм эпĕ. — Вăл Пăл Хĕлипăч арăмĕ пулман, манăн инке пулнă...

— Хайхи çĕвĕç кукку арăмĕ-и?

— Çавă çав. Ачи те кукканах, Макçăм ятлăскер, халĕ шкула çӳрет ĕнтĕ... Эпĕ ăна лаша кӳлсе патăм, Пал Хĕлипăча хурса тухма хушрăм. Хам тăкăрлăкпа тухрăм, Кăшканаш çырми патĕнче кĕтсе тăтăм.

— Лавпа мĕншĕн хăвах тухмаран вара? — ыйтрĕ Ирина.

— Юраман, — татса каларăм тусăма. — Эпĕ çав пӳтсĕрсенчен пĕрне мачча çинчен тапса сирпĕтсе янăччĕ, çавăнпа хăрарăм тухма.

— Эсĕ-и? Ун чухне-и?

Эпĕ Иринăна пăлхавçăсемпе мĕнле тĕл пулннне каласа патăм, хам мĕн тери хăранине те пытармарăм.

Ирина кăмăллăн кулса илчĕ.

— Ав мĕнле...

— Тăлăпне ăçтан тупрăн тата? — ыйтрăм Иринăран.

— Атте хăварнăччĕ. Амăннă çынна шелленипех витсе ярас терĕм.

Эпĕ, кăмăл тулса килнипе, Иринăна ыталаса илтĕм. Вăл та ман çине кăмăллăн пăхрĕ, унтан хурама çумне тайăнчĕ.

— Тусăм, — терĕм эпĕ, кăшт кăна чĕнмесĕр ларсан, — çак сăмантра санпа юнашар ларни тĕлĕкри пек çеç туйăнать. Ĕненетĕн-и çавна?

— Мĕншĕн апла?

— Мĕншĕн тетĕн? Санпа, ялан санпа пуласси манăн чи пысăк, çутă ĕмĕт пулнă. Çак самантра эпĕ саншăн Чĕреме уçса, вăл шĕл-кăвар пек ялкăшнине кăтартăттăм. Чĕрене уçса кăтартма май çуккине эсĕ лайăх пĕлетĕн. Ăна юмахра Данко кăна тума пултарнă... Çăпах та, ĕнен, Ирина, эпĕ çут тĕнчене саншăн çуралнă...

Ирина ассăн сывласа илчĕ.

— Чунăм, — терĕм малалла, — хăçан эпир ĕмĕрлĕхĕх пĕрлешĕпĕр-ши?

— Мĕскер? — тĕлĕнсе ыйтрĕ Ирина, манăн алла сирсе.

— Эппин, хăçан арлă-арăмлă пулса, пĕрле пурăнма пуçлăпăр?

Ирина ахăлтатсах кулса ячĕ.

— Ан култар-ха, Миша, — терĕ вăл, — кала-ха, эсĕ, миçере халь?

— Ма вара, санпа пĕр çултăх...

Ирина куçран сăнавлăн пăхса илчĕ те шăпăртах пулчĕ. Унтан, ман алла тытса, пӳрнесене турткалама пуçларĕ.

— Миша, — терĕ вăл, питĕ хуллен, — эсĕ каланă сăмах пĕртте вырăнлă мар...

— Мĕншĕн, Ирина?

— Шухăшласа пăх-ха хăвах: манăн халĕ техникумран вĕренсе тухмалла, ку пĕрре. Иккĕмĕшĕ, санăн...

Вăл тытăнса тăнипе, эпĕ ăна пӳлсе хутăм:

— Çак çутă хĕвел умĕнче, Ирина, таса уйра тупа туса калатăп: эсĕ манăн пĕртен-пĕр юратнă хĕр, манăн идеал! Санран лайăххи тĕнчере маншăн çук, пулма та пултараймасть. Саншăн мĕн тери çуннине пĕлес пулсан, эсĕ мана ху та шелленĕ пулăттăн...

Хăйĕн хитре аллипе вăл мана питрен çупăрларĕ.

— Ĕненетĕп сана, Миша, — терĕ Ирина. — Ĕненес мар пулсан, санпа пĕрле çакăнта ларассăм та çукчĕ. Итле, эпĕ мĕн каласшăнччĕ...

Вăл кĕрен чечек татрĕ те çинçе тунине пӳрне хушшинче пĕтĕркелерĕ.

— Эпĕ те килĕштеретĕп пулмалла, Миша, сана. Çавăнпа та çакна асăрхаттарас тетĕп: ман сăнара эсĕ ху пуç тĕлĕшшĕн шухăшласа кăларнă. Тĕрĕссипе илсен, ман пирки темле хитре каласан та, эпĕ ахаль хĕр анчах. Эсĕ мана ытлашши ырлатăн, ман пек хĕр вăл кашни утăмрах... Акă темиçе çул иртĕ те, эсĕ ман пек мар лайăхрах, илемлĕрех пике тупăн... Ман çинчен пачах манса кайма та пултарăн...

— Ирина! — ал тупанĕпе çăварне хупласа пӳлтĕм ăна. — Ан калаçсам апла.

Вара ыталаса илтĕм те тутинчен чуптурăм.

Вăл ман ытамран вĕçерĕнсе, уйăрăларах сиксе ларчĕ. Кӳреннĕ пек пулса, çапла хушса хучĕ:

— Кăнтăр кунĕнче ыталанса ларни питĕ килĕшӳсĕр япала. Калаçас тетĕн пулсан, тĕк лар!

Эпĕ пуçа усрăм, ассăн сывласа илтĕм.

— Эсĕ мана нимĕн чухлĕ те юратмастăн, — терĕм Иринăна, куçран пăхса.

— Айван! — терĕ те вăл, эпĕ ăна ăнланса иличчен питрен чуптуса илчĕ.

Эпĕ Ирина çумнерех сиксе лартăм, ыталарăм. Унан çӳç пайăркисем ман çамкана кăтăкларĕç...

— Кайма вăхăт, Миша, тăрăпăр пуль...

— Мĕншĕн васкатăн?

— Манăн тахçанах Мăнъялта пулмаллаччĕ паян...

— Çитетĕн-çке, — хирĕçлерĕм эпĕ, — манăн та Мăнъяла таврăнмалла та, васкамастăп-çке...

Ирина çăмăллăн ура çине çĕкленчĕ, ман патăма пырса аллине тăсрĕ:

— Пар аллуна!

Аллинчен тытрăм кăна, вăл мана карт! туртса ура çине тăратрĕ. Эпĕ Иринăна ыталарăм, куçĕнчен чуптурăм...

Август пуçламăшĕнче çанталăк шăрăх тăчĕ, ыраш вырма тухрĕç. Эпĕ пĕтĕмпех сывалса çитрĕм, пуçа та бинт çыхмастăп ĕнтĕ. Сĕнтĕрвăррине каймалла та — ыраш вырмасăр каяс килмест. Аннерен аван мар, ăна пĕччен вырса пуçтарасси çăмăл мар-çке-ха. Ватăлать, çав, апăрша!

Вырмалли пирĕн нумаях та мар: мĕнпурĕ те икĕ çурпилĕк те хăрах йăран кăна. Çавах та, пĕччен вырас пулсан, пилĕке ватма çитнĕ-ха. Алла çурла тытса, сарлака каçалăк умне пĕр-пĕччен тухса тăма та çав тери кичем!

Çаксене шута илсе, укомола çыру ятăм. Ыраш вырса пĕтериччен пыраймастăп, терĕм.

Пилĕк кунта икĕ çурпилĕке вырса пĕтертĕмĕр. Улттăмĕш кунне ман ятпа телеграмма килчĕ. «Халех кил. Хлебников».

Тепĕр кун кукка лашипе кĕлте кӳме тытăнтăм. Икĕ çурпилĕк кĕлтине часах турттарса пĕтертĕм, капан хывса лартрăмăр.

— Миçе лав турттаркаларăн, ачам? — ыйтрĕ анне, ана çинчен таврăнсан.

— Пĕтĕмпех, — терĕм эпĕ.

— Тавтапуç, ачам, — савăнса каларĕ вăл.

— Эсĕ чылай выртăн-и?

— Нумаях выраймарăм çав. Иртерех пăрахса килтĕм пулас та-ха. Ана çинче пĕччен кичемрех çав, никампа калаçма та çук...

Шухăшлатăп: «Халех калас-и аннене хулана каймалли çинчен е каçхине çывăрма выртас умĕн тин калас-и? Мĕнле тусан авантарах пулĕ-ши?»

Анне кăкăрпа сывласа илет те пӳрте кĕме тăрать:

— Апат çакса ярас пуль...

— Юрать, — тетĕп эпĕ, — халех кăвайтне хатĕрлесе парам та шыв кайса кӳрем...

Шыв кӳрсе килнĕ чухне урамра лапах Çтаппана тĕл пултăм.

— Ырă каç пултăр, Миша... каçарăр... Михаил Александрович, — терĕ вăл.

— Ыр каç пултăр!

— Санран... сиртен ыйтса пĕлмелли пурччĕ те...

— Мĕскер?

— Тулли витресемпе тăма йывăр пуль, — терĕ вăл, — шывне кĕртсе лартăр киле, эпĕ кĕтсе тăрăп унччен...

Шыв витрисене алкум вĕçне лартса каялла тухнă вăхăтра Çтаппан тапак мăкăрлантарса тăратчĕ.

— Следователь чĕнтерчĕ-и сире?

— Çук, — терĕм эпĕ, — чĕнтермен.

— Мана ĕнтĕ икĕ хут чĕнтерчĕç, — пĕлтерчĕ вăл. — Арланпа Çăхана лайăхах лекмелле пек туйăнать...

Эпĕ шарламарăм.

— Сире, эппин, больницăра выртнă пирки чăрмантар-ман пуль, — хушса каларĕ вăл. — Сывлăх мĕнле халĕ, чĕрĕлсе çитрĕр-и?

— Сывалтăм пулас ĕнтĕ.

Пирĕн юмах-сăмах татăлчĕ. «Эсĕ камăнне мĕн вăрланă вара» — ыйтас килчĕ манăн. Чĕлхе вĕçĕнчи сăмаха темшĕн вара каласа яраймарăм... Этем кăмăлнĕ сăлтавсăрах мĕншĕн хуçас?

— Чăрмав кӳнĕшĕн каçарăр, — аллине тăсрĕ Çтаппан. — Пирĕн пата кĕрсе курăр...

— Мĕн чăрмавĕ пултăр унта, — терĕм те, Çтаппана сывлăх сунса, киле кĕтĕм.

— Анне, — терĕм эпĕ. — Мана хулана чĕнеççĕ, телеграмма илтĕм паян.

— Хăçан каймалла?

— Ыранах каймалла та, пĕрер кун тăхтас пулĕ тетĕп. Ыран хăрах йăранне вырса пĕтеретпĕр пуль, пĕтмесен те нумай юлмасть. Тепĕр кун тухса каяс пулĕ вара...

— Каймалла-тăк, каяс пулать ĕнтĕ.

Анне урăх шарламарĕ. Эпĕ Добров патне тухса утрăм.

Иван Ильича килкартинче тĕл пултăм, вăл хăй нимĕн калама ĕлкĕриччен, укомолтан илнĕ телеграммăна кăтартрăм. Каларăм-çке эпĕ ăна атте пекех хисепленĕ, тесе. Вуласа тухрĕ те вăл, телеграмма хутне çавăркаласа каялла пачĕ.

— Хăçан тухса каяс тетĕн?

— Ыран ĕлкĕрейместĕп, тепĕр кун тухса каймалла пулать.

— Ырашне пĕтертĕр-и?

— Пăртак пĕтереймен. Ыран пĕтермесен те нумай юлмасть. Кĕлте кӳнипе тухаймарăм паян вырма...

— Кĕлтине кĕртсе пани питĕ аван, — ырларĕ Иван Ильич, — карчăк пĕччен мĕскер тума пултартăр-ха?

Вăл пăртак шухăшласа илчĕ те:

— Сĕнтĕрвăррине мĕнле каяс тетĕн-ха? — тесе ыйтрĕ.

— Пĕлместĕп, — терĕм эпĕ. — Те куккаран лаша ыйтмалла пулать...

— Ĕç вăхăтĕнче куккуна чăрмантарас мар, — татса каларĕ Иван Ильич. — Ямшăк лашипе каймалла тăвăпăр, васкавлă хут ямалли пурччĕ уезда... Сан шутпа, волорганизатора кама лартмалла? — ыйтрĕ вăл кĕтмен çĕртен.

— Борирова, — терем эпĕ, пĕр шухăшласа пăхмасăр. — Борисова лăртсăн, питĕ аван пулмалла...

Çав вăхăтра Иван Ильича пӳртрен арăмĕ чĕнчĕ, эпĕ, вĕсене чăрмантарас мар тесе, киле васкарăм.

— Кайиччен курăпăр-ха, — терĕ Иван Ильич, алă парса, — тен, хам та сирĕн пата çитсе тухăп...

Тепĕр ирхине ирех тырă вырма тухрăмăр. Пуçланă хăрах йăрана кăнтăрла тĕлне вырса пĕтертĕмĕр. Кăнтăрла иртсен, куккасем патне кĕтĕмĕр. Каçчен вĕсем патĕнче вырса-пулăшса патăмăр. Уйра тырă чылай-ха, вырнă анасем те сахал мар...

Киле таврăнсан, анне хăйма çитерчĕ.

— Ыраш пĕтернĕ ятпа ку, ачам, — терĕ вăл. Эпир аннепе нумайччен халапласа лартăмăр. Хăрах йăран çинчи виçĕ лав кĕлтене кукка турттарса пама пулнăччĕ-ха...

Тепĕр ирхине, эпĕ вырăн çинчен те тăманччĕ-ха, Иван Ильич пычĕ.

— Хатĕрлентĕн-и? — ыйтрĕ вăл, пӳрте кĕрсенех.

— Яланах хатĕр, — терĕм эпĕ. — Манăн мĕн хатĕрленесси: кутамккана çăкăр татки чикрĕм те, пулчĕ те!

— Вунă сехет тĕлĕнче, — пĕлтерчĕ Иван Ильич, — ямшăк яла çитет — сана вăл волĕçтăвком патĕнче кĕтет!

Иван Ильич мана хулăн пакет тыттарчĕ, ăна кама памаллине пĕлтерчĕ.

— Хамар вулăса ан ман унта, уездра, — хушса хучĕ вăл, — кунта килсе çӳреме тăрăш...

— Çуралнă вырăна епле манас? — терĕм эпĕ, — Эсир те, хулана пырсан, ан манăр кĕрсе тухма.

Вунă сехет тĕлне эпĕ волĕçтăвком патне кайрăм. Волĕçтăвкомра çын курăнмасть, — ĕççи вăхăчĕ. Эпĕ пĕрене çане лартăм, ямшăка кĕтме пуçларăм. Унччен те пулмарĕ, шăнкăрав сасси илтĕнсе кайрĕ. Куç хупса иличчен вулăс ямшăкĕ пар лаша кӳлнĕ тăрантаспа çĕмĕрттерсе те çитрĕ. Ак тамаша! Вăл хăйпе пĕрле Иринăна лартса килнĕ иккен. Ямшăк лашисене тăратрĕ те ĕçтăвкома кĕрсе кайрĕ. Эпĕ хăвăртрах Ирина патне чуптартăм.

— Ăçта каятăн, Ирина? 

— Ниçта та каймастăп, кунта çеç килтĕм аттепе, сана ăсатма. 

— Эсĕ пĕлнĕ-и вара эпĕ каяссине? 

— Пĕлнĕ çав, ахаль пулсан мĕн тума килем... Итле, — систерчĕ вăл хуллен, — çак брезент кĕсйинче çан вали çыру пур, çавна илме ан ман...

— Эсĕ тырă вырма тухмăстăн-и мĕн? — ыйтрăм, ĕç вăхăтне аса илсе.

— Ĕнер вырса пĕтертĕмĕр эпир. Пӳртрен Хурчка Петĕрĕ тухрĕ. Ирина тăрантас çинчен анчĕ, ашшĕпе хуллен калаçса илчĕ, унтан ман çине йăпăрт çепĕççĕн пăхрĕ те пăрăнса кайрĕ. Эпĕ тăрантас çине хăпарса лартăм.

— Кайрăмăр-и? — ыйтрĕ ямшăк. 

— Кайрăмăр, — терĕм эпĕ.

Пĕр икçĕр метр пек чуптарсан, эпĕ каялла çаврăнса пăхрăм. Ирина алă сулса тăнине куртăм та питĕ савăнтăм.

Сĕнтĕрвăррине куçнăранпа çур çул иртрĕ. Çав хушăра хамăр ялта темиçе хут та пулса куртăм. Хĕле кĕрсен пирĕн анне, пĕччен пурăнасси тесе, Шупашкара аппа патне куçса кайрĕ…

Пуçăма пĕр шухăш касать: «Хăçанччен ĕçлеме пултарăп-ха комсомолăн ертсе пыракан ортанĕсенче? Пĕр çул, икĕ çул, чи нумаййи — виçĕ çул тейĕпĕр. Вара мĕн? Мĕнле ăсталăх туянăп кунта? Çынсем пурте техникумсенче вĕренеççĕ, аслă шкулсене кĕрекенсем те сахал мар. Эпĕ пур техникум пĕтермесĕрех ĕçлеме васкарăм...»

Ирина çырăвĕсене вуласан, çавăн пек шухăшсем пушшех капланса килетчĕç, ниепле те канăçлăх памастчĕç. «Кăçалхи çуркунне Ирина та вĕренсе тухать. Ăçтарах ярĕç-ши ăна ĕçлеме? Мĕнле çынсемпе тĕл пулĕ-ши вăл, ют çĕре лексен?..»

Февраль уйăхĕ сивĕ тăрать. Эпĕ тин çеç ялтан таврăнтăм. Пĕр вулăс организацийĕн ĕçне тĕрĕслемелле пулчĕ. Çара çунапа килнĕрен, çул çинче питĕ шăнтăм, пĕр-икĕ çухрăм хушши çуна хыççăн чупрăм. Ĕшеннипе лачкам тара ӳкрĕм вара...

Мунча кĕрсе тасалсан, каç кӳлĕм укомола кайрăм. Хам сĕтелĕм çинче çыру выртнине курнипе питĕ хĕпĕртерĕм. Сĕтел хушшине лартăм, çыруне уçрăм. Пуçламăшне вуларăм, вĕçне пăхса илтĕм — Коля çырать иккен... Хваттере таврăнсан тин çырăва тĕплĕн вуларăм. Ах, чунăм кӳтсе кайрĕ-çке! Мĕншĕн çырать Коля çавăн пек, мĕншĕн йĕкĕлтет вăл мана? Эпĕ ăна юлташ тесе шутланă-çке. Юлташ çапла хăтланать-и вара? Акă мĕнле йĕркесем тарăхтарчĕç мана Коля çырăвĕнче: «...Эпир, Миша, кăçал техникум пĕтеретпĕр, вĕренсе тухсан, ĕçлеме Иринăпа пĕрле каяс терĕмĕр. Эсĕ уншăн кӳренместĕн пулĕ те? Ан кӳрен, тусăм, эпĕ сана çиллентерес тесе çырмастăп. Иринăпа час-часах кинона, театра çӳретпĕр. Хамăр техникумра та час-часах спектакльсем лартатпăр. Акă, виçĕмкун кăна Павловăн «Ялта» драмине питĕ ăнăçлă лартса патăмăр. Ирина Елюк рольне вылярĕ, эпĕ — Ванюк рольне. Спектакль аван иртрĕ... Çапла шăваççĕ пирĕн кунсем. Ирина сан пата çыркалать-и? Халлĕхе сыв пул, вăхăт пулсан, каялла çыр...»

Эпĕ чĕтреве ӳкрĕм. Чĕре талтлатса тапать. «Мĕн каласшăн-ха Коля ку çырупа, мăшкăлласшăн-и, куласшăн-и вăл манран?» Каллех Иринăна, вăл мана Сĕнтĕрвăррине куçнă чухне ăсатма Мăнъяла пынине аса илтĕм Мĕнле хитре çыру чиксе хунăччĕ вăл ун чухне брезент кĕсйине!.. «Ах, Ирина, Ирина! Нивушлĕ эсĕ пачах мантăн мана? Кольăпа пĕрле каяс тетĕр, эппин, ĕçлеме, кайран мăшăрланса та хурăр! Çапла-и, тусăм? Пуçăма ăçта кайса чикес? Секундлăха та пулин, хăрах куçпа та пулин пăхса илесчĕ сан çине çак самантра!..»

Шутланăçемĕн эпĕ тата ытларах хĕрсе пытăм. Кольăна туртса çурăттăм ĕнтĕ, вăл çакăнта пулас пулсан! Вальăна юрататчĕ мар-и-ха вăл, халĕ Ирина кирлĕ пулчĕ пулать. Мĕнле çын вăл, чăнах? Юлташ тесе шутланă эпĕ ăна, комсомолец тет çке вăл хăйне хăй... «Комсомолец мар, сутăнчăк чĕреллĕ этем вăл!» — татса хутăм юлашкинчен.

«Ирини тата... Пуян çын хĕрех пуль çав ĕнтĕ... Юратман вăл мана, тиркенĕ. Вĕсем пек вĕренмен эп... Э-эх!..» Хама хам пĕлми пулнăскер, мĕн тунине ăнланмасăр, çийĕнчех Коля патне çыру çырма лартăм. Ăна эпĕ нихăçан та манассăм çук, акă вăл, мана нумай хур кăтартнă çыру:



«Ырă кун пултăр, Коля!

«Санăн каппайчăк çырăвна илтĕм, вуласа тухрăм. Эсĕ Иринăпа туслă пулни мана питĕ савăнтарчĕ. Эсĕ мана кĕвĕçтерес терĕн пулĕ те-ха, Ирина пирки çырса. Кĕвĕçместĕп тусăм: çав пуян хĕрĕ мана пачах кирлĕ мар! Ăнлантăн-и?

Çапла, Коля. Малашне çавăн йышши çырусем çырса ан чăрман. Пирĕн кунта савăнмалли çукрах ĕçлетпĕр кунĕн-çĕрĕн, йытă пек. Мĕн тăвас-ха ĕнтĕ? Шăпам çапла пулчĕ пулĕ...

Салампа М. Александров».



Каç тĕттĕмне пăхмасăрах, çыруне почта ещекне тухса ятăм. Киле таврăнтăм та, чĕре йăшкама пуçларĕ: «Мĕн туса хутăм-ха капла? Мĕншĕн усал каларăм-ши Ирина çинчен? Юрататăп-çке эпĕ ăна. Чунтан-вартан юрататăп. Юрататăп çеç-и вара? Эпĕ унсăр пурăнма та пултарассăм çук пулĕ...»

Каллах сĕтел хушшине лартăм, Ирина патне çырма тытăнтăм. Питĕ ăшă, ырă çыру çыртăм Ирина ячĕпе.

Эрне иртрĕ, икĕ эрне — Иринăран хыпар çук. Мĕн пулчĕ капла? Ман çырăва илеймерĕ-ши вăл? Ыран та Иринăран çыру килмесен, телепрамма çаптарма шӳтларăм. Лăпах çав кун Иринăран çыру çитрĕ. Эпĕ ăна уçса вуларăм та шалт хытса лартăм. Чăнах Ирина çырать-и?



«Александров юлташ!

«Малашне ман патăма çыру çырса ан чăрманăр. Сирĕн çырăвăрсене, вуласа пăхмасăрах, каялла ярса паратăп.

Сывă пулăр.

Ястребова».



«Мĕн чĕмери пулчĕ-ха ку Иринăна? Коля патне янă çыру пирки пулмарĕ-ши? Мĕн туса хутăм-ха эпĕ капла?..»

...Март уйăхĕ иртсе кайрĕ, апрель килсе çитрĕ. Çурт тăррисенчен тумла юхать. Ир-каç шăнтса пăхать те, кăнтăрлахи хĕвел каллех ирĕлтерет, çанталăк ăшă тăрать. Атăл пăрĕ тĕксĕмленчĕ, хăпарса кайрĕ, çыран хĕрне пăтранчăк шыв тухрĕ. Атăл урлă каçма чарчĕç.

Ирина пирки тунсăхласа, эпĕ сăнран улшăннине юлташсем те сисрĕç. «Мĕçкер пулчĕ сана, Миша, чирлемерĕн-и? Больницăна кайса пăхас пулать», — теççĕ.

Нимĕнле больница та пулăшас çуккине эпĕ лайăх чухлатăп. Мана пĕртен-пĕр «врач» —Ирина пулăшма пултарать!

Çăва тухрăмăр. Ирина патне темиçе çыру çырни ахалех пулчĕ. Вĕсене Ирина, каланă пек, вуламасăрах тавăра-тавăра ячĕ, Манасси çеç юлче пулĕ Иринăна. Манасчĕ те, пĕрех хутчен, унăн сăнарĕ кайма пĕлмест-çке асăмран! Поэт калашле:



«Эп сана ниепле манаймастăп, 

Эс тухмастăн, савниçĕм, пуçран:

Тĕлĕкре те санпах аташатăп.

Макăрса вăранап ыйхăран!..»



Отпуска тухрăм, Иринăпа Кольăна тĕл пулма тӳрĕ килмерĕ. Иккĕшĕ пĕрле кану çуртне кайнă тенине илтрĕм ăнсăртран... Каллех чун вĕчĕхрĕ. Ах, Ирина, Ирина...

Тӳррипе каласан, Иринăна хамах сивĕтрĕм пуль çав.. Коля йĕкĕлтесе янă çыру çине ответленĕ чухне Иринăна асăнма кирлĕ пулман. Ман çырăва Коля тӳрех Иринăна панă иккен. Çавна эпĕ кайран чылай вăхăт иртсен тин пĕлтĕм. Мĕншĕн кӳрентермелле пулнă-ха Иринăна, Коля çине тарăхнă пирки-и? Çамрăк пулнă, айван пулнă, шухăшласа пăхма пĕлмен. Çавна пула пĕртен-пĕр юратнă хĕре çухатрăм. Чавса çывăх та, çыртма çук çав!..



* * *

Çапла вĕçленчĕ-ши çамрăклах вăраннă пирвайхи, пĕртен-пер юрату, иксĕлми юрату? Вĕçленсех вĕçленчĕ-ши вăл? Çакна эпĕ ниепле те ĕненсе çитерейместĕп. Иринăн ырă кăмăлĕ, чĕкеç чĕлхи, хура куçĕ халĕ те мана çурхи хĕвел пек илĕртеççĕ. Эпĕ ăна хамах сивĕтрĕм пулин те, вăл пачах çырма пăрахрĕ пулин те, маншăн Ирина çав-çавах чи хаклă тусăм пулса юлать. Çавăнпа та Иринăпа çĕнĕрен тĕл пулас, унпала ĕмĕрлĕхех туслашас ĕмĕте çухатмастăп-ха. Ирина сăнарĕ маншăн малашне те шурăмпуç çăлтăрĕ пек ялкăшса тăрĕ...

Хăçан тĕл пулăпăр-ши эпир?

  
   Иккĕмĕш пайĕ

Юнус Петĕрĕн Лисукне эпĕ, тӳррипе каласан, пĕр ялта ӳснĕ пулин те, асăрхасах кайман. Пулать вăл тепĕр чухне: куç умĕнчи мерчене асăрхаймастăн! Мĕншĕн-ши? Ялта ятсăр пулман-çке вăл! Ашшĕ-амăшĕ те йĕркеллĕ, ĕçчен çынсем. Илемлĕх енчен пăхсан та, тиркемелли нимĕн те тупаймăн Лисук çумĕнче...

Çав Лисука эпĕ, кĕтмен çĕртен тенĕ пек, Шупашкарта тĕл пултăм. Вăл акă мĕнле пулса иртрĕ. 1926 çулхи январь уйăхĕнче комсомол чăваш организацийĕн саккăрмĕш съезчĕ пухăнчĕ. Хамăр уездри конференцире мана та çав съездăн делегатне суйланăччĕ. Ун чухне эпĕ Сĕнтĕрвăрри хулинчех пурăнаттăм-ха. Уездри пионер бюровĕн председателĕнче ĕçлеттĕм.

Лисукпа тĕл пулнине çапла астăватăп: каçхине пилĕк сехет тĕлне эпир Хлебников юлташпа (укомол секретарĕ) тĕп чăваш театрне кайрăмăр. Делегатсем чылай пухăннă, ушкăнăн-ушкăнăн уткаласа çӳреççĕ. Эпир те çӳретпĕр, хушăран палланă çынсене тĕл пулатпăр. Теплерен эпĕ театра хура пальтоллă хĕр пырса кĕнине асăрхарăм. Пичĕ-куçĕ çырла пек, хăй мамăк тутăрпа, хура кăçатăпа. Питĕ палланă çын пек туйăнчĕ.

Хлебников темĕн калăрĕ çав вăхăтра, эпĕ илтмесĕрех юлтăм пикене сăнанă пйрки. Вешалка номерне илчĕ те хайхи пике шăпах пирĕн еннелле пăрăнчĕ. Хăй васкамасăр, утас-и, утас мар-и тенĕ пек çеç, пускалать...

Пирĕн куçăмăрсем тĕл пулчеç те, эпĕ ăна палларăм хайхи. Вăл та мана палларĕ иккен, ман патăма васкаса пычĕ те хулран ярса илчĕ.

— Миша, эсĕ вĕт ку? — савăнăçлăн ыйтрĕ вăл.

— Çавă-çке, — терĕм эпĕ. — Эсĕ Лисуках-и тата? Иксĕмĕр те кулса ятăмăр.

— Мĕн çăмăлпа килтĕн Шупашкара, эсĕ съезд делегачĕ мар пулĕ-çке?

— Делегат, — терĕ йăлт кулкаласа, — мĕншĕн апла ыйтатăн вара?

— Мĕнле мĕншĕн? — хирĕçлерем эпĕ, — хамăр уездри делегатсем хушшинче эсĕ çуккине лайăх пĕлетĕп, урăх уезда куçса кайрăн пулĕ çеç, качча тухса...

— Çук, — тавăрчĕ Лисук. — Урăх уезда куçман — качча тухма иртерех-ха мана... Шупашкарта, совпартшкулта вĕренетĕп, хулари конференцире суйларĕç...

Пĕр хушă эпир, пĕрне-пĕри сăнанă пек пулса, чĕнмесĕр тăтăмăр. Эпĕ Лисук çинчен шухăшларăм, ачалăха аса илтĕм: «Нумай пулмастчĕ вĕт-ха çак хĕр, улача кĕпе тăхăнса, лĕпĕстетсе çӳретчĕ. Урисем хăйĕн хур ури пек хĕп-хĕрлĕччĕ...»

— Эсĕ комсомола хăçан кĕнĕ вара?

— Çирĕм тăваттăмĕш çулта.

— Мĕнле апла? Эпĕ ун чухне Мăнъялта волорганизатор пулнă-çке.

— Сана уезда куçарсан кĕтĕм. Çав çулхи кĕркунне мана спортшкула ячĕç. Кăçал çуркунне вĕренсе тухмалла...— Лисук куçăмран ăшшăн пăхса илчĕ те шăппăн кăна хушса хучĕ: — Сан алла заявлени пама хăяймарăм эпĕ ун чухне.

— Мĕншĕн? Эпĕ мăйракаллă мар пулĕ-çке?

— Мĕншĕн апла калатăн? Вăтаннă сан çине пăхма...

— Ман вырăнта урăххи пулнă пулсан, маларах панă пулăттăн-и?

— Темле-çке... Çитĕ ун çинчен, — терĕ Лисук, — иртсе кайнине мĕн пăлхатас... Сăмах-юмах унсăрах тупăнĕ...

Лисук мана алăран тытрĕ те, эпир, ытти делегатсем пекех, уткаласа çӳреме пуçларăмăр.

— Авланмарăн-и-ха Сĕнтĕрвăрринче? — ыйтрĕ Лисук.

— Çук-ха, — терĕм кулкаласа, — манăн мăшăр пуласси çуралман та пулĕ халь...

— Питĕ çамрăккине илесшĕн-çке!

— Уншăн мар, — терĕм шӳтлесе, — путлĕ хĕр тухас çук мана, начаррине хам илессĕм çук, хăраххăнах ирттерес пулать пулĕ ĕмĕре.

Лисук чеен пăхса илчĕ те пуçне пĕкрĕ. Пăртак тăхтасан, шалтах тĕлĕнтерсе пăрахрĕ:

— Иринăпа мĕншĕн пашалу пиçмерĕ вара сирĕн?

«Ăçтан пĕлет Лисук Иринăна? Мĕскер пелет? — çиçсе илчĕ шухăш пуçăмра.

Нимĕн калама аптраса, çăпла хушса хутăм: 

— Ирина ятне манса та кайнă ĕнтĕ...

— Чăнах-и? — савăнчĕ Лисук. — Чăнах мантăн-и ăна?

Эпĕ нимĕнле мар пулса кайрăм. «Мĕн пулчĕ ку Лисука? Мĕншĕн савăнать вăл Иринăна манса кайнă тенипе?..»

— Эсĕ Ирйнăна ăçтан пĕлетĕн вара?

— Ма пĕлес мар çав Вăрманпуç хĕрне? Халĕ ăçта пурăннине те пĕлетĕп.

— Ăçта? — персе ятăм эпĕ, тӳсеймесĕр, — кала, эппин, пĕлетĕн пулсан.

— Канаш хулинче, — терĕ Лисук. — Канашра пурăнать, учительницăра ĕçлет...

— Ан аташ, — терĕм эпĕ, савăнăçа пытарса, — кам каларĕ сана Канашра тесе?

— Кам каланипе мĕн тăватăн? — татса хучĕ Лисук, — пĕлетĕп пулĕ ĕнтĕ, калатăп пулсан.

Шăнкăрав янăраса кайре. Делегатсçне вырăн йышăнма чĕнеççĕ...

Эпир те зала кĕтĕмĕр. Кунта шăв-шав, калаçу. Малта «Çамрăк гварди» юрра шăрантараççĕ... Лисукпа эпир хыçала, балкон айĕнчи сак çине, пырса лартăмăр.

Чаршав уçăлсан, зал шăпланчĕ. Комсомолăн облаçри саккăрмĕш съездне обкомол секретарĕ уçрĕ. Хальхи вăхăтпа парти задачисем çинчен парти обком бюровĕн членĕ Гаврил Михайлов доклад туса пачĕ. Сехет çурă пынă доклад хыççăн перерыв пулчĕ. Эпир Лисукпа тухнă чухне алăкра Ленский Кĕркури чарчĕ.

— Салам! — терĕ вăл, алă парса.

— Салам, — терĕм эпĕ. — Мăнъялтан хăçан килтĕн? — ыйтрăм, Кĕркурин йĕлпĕнчĕк куçĕнчен пăхса.

— Мăн курман пулĕ эпĕ Мăнъялта? Тĕп хулана куçрăм ĕнтĕ, — мăнкăмăллăн каласа хучĕ вăл. Унтан, куланçи пек пулса, тутане йĕлпĕрсе илчĕ те мана çанăран тытрĕ. — Эсĕ делегат-и мĕн?

«Ку этеме мĕн кирлĕ-ши манран?» — шухăшларăм, вĕçерĕнме хăтланса.

— Комсомол ĕçне куçас тетĕп, — терĕ вăл, — мĕнле канаш пама пултаран?

— Халĕ ĕçлетĕн-и ăçта та пулин?

— Пока да, — терĕ вăл çурри вырăсла, çурри чăрашла. — В проиводсоюзе работаю... Шупуççынни патĕнче, в качестве управделами...

Çакна илтсен, ниепле те кулмасăр тӳсеймерĕм. «Наша корова çырма тăрăх пошла», — тенĕ пекех туйăнчĕ Ленский калаçни. Çапларах пуплетчĕç пирĕн ялти çурма майра хĕрĕсем...

Тепĕр ирхине обкомолăн отчетлă доклачĕ пулчĕ, вăл та вăрăма пычĕ. Доклад хыççăн прени пуçланчĕ.

Кăнтăрлахи апата эпир Хлебников юлташпа пĕрле кайрăмăр. Залра халăх йышлă мар, нумайăшĕ эпир çитиччен апăтланса тухнă.

— Манăн санпала йăпăштăн калаçмалли пур, Миша, — терĕ Хлебников, столовăя кĕрсен, — Атя, уйрăм пӳлĕме кĕрсе ларар.

— Кĕрĕпĕр, — килĕшрĕм эпĕ.

Официантка пычĕ, эпир ăна икĕ талон патăмăр.

— Икĕ курка сăра илсе килĕр, — терĕ Хлебников. Эпĕ юлташ куçĕнчен чăр-р! пăхса илтĕм, сăмахпа нимен те каламарăм. «Сăра ĕçнине çынна кăтартас мар тенипе çеç илсе кĕмерĕ-ши çакăнта?» — шухăшларăм вара.

— Мĕн çинчен калаçасшăнччĕ тата? — ыйтрăм эпĕ, официантка сăра илсе пырсан. — Мĕн пирки?

— Тăхта, — терĕ вăл, — ан васка. Ĕç сăра, — шаккарĕ вăл ман стакана хăйĕннипе.

— Чăваш сăрана шаккаса ĕçмест, — терĕм эпĕ вăл малалла мĕн калассине кĕтсе.

— Миша, — пуçларĕ Хлебников, — Шупашкара куçас кăмăл çук-и санăн?

— Мĕн тума? — тĕлĕнтĕм эпĕ.

— Сана облаçри пионер бюровне ĕçлеме куçарасшăн.. Инструктор пулма...

Тĕлĕннипе Хлебников çине çăвара карса пăхса лартăм.

— Эсĕ мыскара тумастăн пулĕ те?

— Çук, — терĕ вăл, — пĕрре те шӳтлеместĕп... Манăн хамăн та ярас килмест те сана уездран, обкомол йышăнсан, ирĕксĕрех килĕшмелле пулать.

Эпĕ хирĕç калама тăнă вăхăтра алăк уçăлчĕ те пирĕн пата Ленский пырса кĕчĕ.

— Каçарăр, — терĕ вăл, кулăшла хуçкаланса, — сире чăрмантартăм пулсан... 

Эпир Хлебниковпа иксĕмĕр шыв сыпнă пек сăмах чĕнмесĕр лартăмăр.

— Григорий Ленский, — терĕ вăл, Хлебников умне тăрса.

— Лайăх пĕлетĕп, — терĕ лешĕ. — Мĕн каласшăнччĕ, Ленский юлташ? Ăçта çĕмĕрттеретĕн хальхи вăхăтра?

— Производсоюзра, — мăнаçлăн пĕлтерчĕ вăл. — Шупуççыннипе ĕçлетпĕр. Пĕлетĕр пулĕ Шупуççыннине?

— Кам вăл Шупуççынни? — ыйтрĕ Хлебников.

— Чăвашсен паллă поэчĕ! — татса каларĕ Кĕркури. Эпир сĕтел хушшинчен тухма тăнине курсан, Ленский хыпаланса ӳкрĕ.

— Ăçта васкатăр, Хлебников юлташ, — терĕ вăл, йĕпĕлти тутине шăлкаласа. — Лару халех уçăлмасть-ха, юлташла пĕрер курка сăра ĕçĕпĕр...

— Ĕçмеллине ĕçрĕмĕр эпир, ытлашши юрамасть, — терĕ те Хлебников, Кĕркури çине пăхмасăрах ура çине тăчĕ. — Кайрăмăр, Александров юлташ.

Эпир, Кĕркурирен хăпас тесе, столовăйран тухрăмăр та театр патнелле кайрăмăр. Ленский хыçранах утрĕ. Кăшт кăна кайсан, Ленский хăпманнине кура, Хлебников тапах чарăнчĕ те çамкине çапса илчĕ.

— Пачах манса кайнă, общежитине кĕрсе тухмаллаччĕ-çке, — терĕ.

— Чăнах та, — терĕм эпĕ те, — атя, кĕрсе тухар... Эпир вăр-вар çаврăнтăмăр та общежитинелле утрăмăр. Ленский нимĕн тума аптраса, вырăнтах тăрса юлчĕ.

— Каçхине курнăçăпăр, эппин, — кăшкăрчĕ вăл пирĕн хыçран, — эпĕ сирĕн пата пыратăп!..

Пусмă тăрăх общежитине хăпарнă чухне Хлебников юлатш лĕх-лĕх-лĕх! кулнине асăрхарăм.

— Мĕнрен кулатăн?

— Макăрас-и-ха çак вĕçкĕн çулăхнипе?

Эпĕ чĕнмерĕм. Ленский пирки Борисов çулталăк çурă каярах каланине аса илтĕм. «Манран килес пулсан, эпĕ ăна комсомолта тытассăм çук. Шăпăрлан вăл, шăпăрлан!» — тенĕччĕ Борисов ун чух.

Общежитае кĕрсе хывăнтăмăр та, калаçса пĕтерме пит çумалли пӳлĕме кĕтĕмĕр.

— Сăмахăмăра Ленский пӳлчĕ, — пуçларăм эпĕ столовăйра тапратнă ыйту пирки. — Халĕ каласа пĕтер.

— Каласа пĕтересси нумаях та мар, — терĕ вăл — Обкомол секретарĕ пĕлтерчĕ. Эсĕ ытла ан пăшăрхан, вăл вырăна тепĕр кандидатура пур.

— Кам-ши?

— Пĕр учительница... Ирина Ястребова, терĕç пулас...

— Мĕнле? Ирина... Ястребова? Чăнах-и?

— Мĕн илтнине калатăп... Эсĕ мĕн сасартăк улшăнса кайрăн тата, паллатăн-и мĕн вăл юлташа?

— Иринăна-и? Паллатăп пăртак. Эпир унпала Мăнъялта пĕрле вĕреннĕччĕ.

— Апла, эппин, — терĕ те Хлебников ман çине сăнавлăн пăхса илчĕ, çăвăнмалли пӳлĕмрен тухса кайрĕ. Эпĕ пĕчченех юлтăм. Куçăм умне Ирина сăнарĕ тухса тăчĕ, ĕлĕкхи тĕлпулусене аса илтĕм...

— Александров юлташ, — илтĕнчĕ Хлебников сасси, — кайрăмăр пулĕ ларăва, вăхăчĕ çывхарса пырать...

— Кай, эпĕ хуса çитетĕп.

Манăн кĕске вăхăта та пулин пĕччен юлас килет, Ирина ятне асăнни пĕтĕмпех йĕркерен кăларчĕ. Кивĕ сурансем — юрату суранĕсем çĕнĕрен уçăлса, хытă туртма пуçларĕç, чĕре йăшкама тапратрĕ. Мĕнле-ши вăл халь? Тен, вăл мана тахçанах манса кайнă? Тен, хăйне валли савни те тупнă, качча та тухма пултарнă? Ăçтан пĕлес ман çавсене? Лисукпа калаçса пăхмаллах пулать. Ирина ăçтине пĕлесле каларĕ-çке вăл...

Общежитирен васкасах тухрăм. Çанталăк сивех ма, тӳпене пĕлĕтсем карса илнĕ. Хушăран, çурăла-çурăла каякан пĕлĕтсем хушшинчен, хĕвел йăпшăнса тухма хăтланать, каллех ăна тачка пĕлĕтсем хуплаççĕ.

Ирина сăнарĕ куçран хăпма пĕлмест. Утса пынă çĕртех куçа хупатăп та, ума Ирина тухса тăрать. Темшĕн вара хăй питĕ салхуллă. Вунсакăр уйăх иртрĕ Иринăна юлăшки хут курнăранпа. Ку вăл çирĕм тăваттăмĕш çулхи августра, Сĕнтĕрвăррине тухса кайнă чухне пулнăччĕ. Çавăнтанпа вара пĕрре те тĕл пулман.

Йывăр пулчĕ мана Иринăна тĕл пулмасăр пурăннă тапхăр. Пусăрăнса ĕçлени кăна çăлатчĕ. Ĕçĕ мăй таранах, пушă вăхăт пачах çук. Тĕрлĕ ларусенче, канашлусенче пулмалла, ялсене каймалла, тĕрлĕ кампанисем ирттермелле, кун, çĕр — вăхăт иртни пачах сисĕнмест. Пушă вăхăт тупăнсан, е çĕрле, çывăрма выртсан, Иринăшăн çав тери тунсăхлаттăм.» 

Театра çитсен, пальто хыврăм кăна, Лисук пырса кĕчĕ.

— Эсĕ ăçта çухалтăн вара? — ыйтрĕ вăл.

— Общежитирех-çке, — терĕм эпĕ. — Эсĕ ху мĕншĕн курăнмарăн тата?

— Эпĕ совпартшкулта пултăм, — терĕ вăл, тумтирне хывса. — Халĕ, сана шыраса, общежитие çитсе килтĕм.

— Эпĕ столовăйра пултăм пулĕ...

— Çул майĕпе унта та кĕтĕм, сана ниçта та тупаймарăм.

— Манăн та калаçмалли пурччĕ санпала...

— Мĕн çинчен-ши?

— Нумай пĕлсен, час ватăлан!

Лисук куçăмран чăр-р! пăхрĕ, эпĕ шӳтленине курса илемлĕн кулса илчĕ.

— Лару хупăлсан, калаçăпăр каçхине, — терĕм эпĕ, хулĕнчен тытса. — Юрать-и?

— Юрать, — шăппăн каларĕ Лисук, Унăн питĕнче ăшă кулă вылярĕ, илемлĕ путăкĕ куç тĕлне пулчĕ.

...Каçхи ларуран Лисукпа пĕрле тухрăмăр.

— Епле ырă каç паян! — терĕ Лисук, — Çапла-и?

— Çаплах пулĕ, — терĕм эпĕ.

— Мĕншĕн «пулĕ» çеç?

— Каçĕ ĕнер тĕ çакăн пекехчĕ пулас, — терĕм эпĕ кулса.

— Мĕншĕн питĕ васкатăн, хырăму питĕ выçрĕ-и?

— Хырăмĕ те выçман мар, — терĕм эпĕ. — Рабклубра концерт пуçланать, терĕç. Каятпăр-и курма?

— Кайма юрать пулĕ...

— Санăн каясах килмест-и-мĕн?

— Питех мар, — терĕ вăл, — совпартшкулти «Сенкер блуза» концерт парать. Вĕсен мыскари йăлăхтарнă та мана...

Столовăйра эпир Мăнъял волкомĕн секретарьне — Борисов юлташа тĕл пултăмăр. Пире курсан, вăл савăннă пек пулчĕ, калаçма пуçларĕ, Лисукран тăрăхлама хăтланчĕ.

Лисук ун çине сиввĕн пăхса илчĕ те кĕтмен-туман çĕртен çапла çавăрттарса хучĕ:

— Çитĕ сана кӳлешме, Борисов юлташ, йăлăхтарса çитерчĕ эс çапла шăл йĕрни...

Борисов шăпăртах пулчĕ, пуçне чикрĕ те апатне çиме пуçларĕ.

«Мĕн пулнă-ха кусене? — шутларăм эпĕ. — Мĕншĕн йĕкелтеççĕ пĕрне-пĕри?»

Столовăйран виççĕн пĕрле тухрăмăр,

— Концерта каятпăр-и? — ыйтрăм Борисовран.

— Кайса курмалла пулĕ, — терĕ вăл.

Çав вăхăтра Лисук мана çанăран кăлт! тĕксе илчĕ те, эпĕ шăпăртах пултăм. Лисук кӳренет иккен, унăн кăмăлĕ хуçăлнă. Мĕншĕн? Эпĕ пĕлместеп. Хĕрпе каччă хушшине мĕнле кĕрсе чăрмантарас?

Эпир рабклубалла утрăмăр. Эпĕ Лисука сулахай хулĕнчен тытрăм, тепĕр енчен Борисов тытать пулĕ, тесе шутларăм. Вася апла тумарĕ. Вăл манпа юнашар утса пычĕ.

«Мĕнле çураçтарас-ха кусене? — шутларăм ăшăмра. — Мĕн пулнă-ха, чăнах, вĕсене?»

— Мĕскер эсир пĕр-пĕрин çине пит урлă пăхатăр, хура кушак пӳлмен пулĕ-çке сирĕн çулăра?

— Пулма та пултарать, — терĕ Борисоз, — анчах хура кушак тĕшмĕшне ĕненместĕп эпĕ...

— Ĕненнĕрен-и вара, — тавăртăм Бврисова, — çапла калаççĕ-çке-ха икĕ çын хушшинче пиçмесен...

Лисук çăвар та уçмарĕ. Йăпăштăн хулран çăтăр! чăмăртаса илчĕ те, шăппăн кăна: «Кайран!» тесе систерчĕ. Эпĕ пушшех ăнланми пултăм...

Рабклуба çитрĕмĕр, зала кĕрсе лартăмăр. Борисов, тапак туртап тесе, пирĕнпе кĕмерĕ. Совпартшкулта вĕренекенсен «Сенкер блузи» сцена çине тухрĕ, концерт пуçланчĕ. Политикăллă çивĕч такмаксем юрларĕç, сăвăсем вуларĕç. Юлашикнчен кулăшла пĕчĕк скетч выляса пачĕç. Концерт мана питĕ килĕшрĕ,

— Эсĕ мĕн пирки калаçасшăнччĕ вара паçăр? — ыйтрĕ Лисук, кăштах тăхтасан.

— Мĕн пиркиччĕ-ши? — аса илме хăтланнă пек пултăм эпĕ, — мĕн ыйтас тенĕччĕ-ха? Чăнах,..

— Ирина çинчен ыйтса пĕлесшĕн марччĕ-ши? 

Иментĕм Лисук каланинчен. Чăнах та Ирина çинчен ыйтса пĕлесшĕнччĕ унран. Ирина Канашра пурăннине ăçтан пĕлет-ха вăл? Вĕриленсе кайнă хăлхасем хăпарма пуçланă пек туйăнчĕç. Питçăмарти хĕрелсе кайрĕ пул-малла... Лисук ман çине ыйтуллăн пăхса илчĕ те нимĕн те шарламарĕ. Эпĕ вара Ирина çинчен тепĕр хут тапратма хăймарăм.

— Лисук, — терĕм эпе, хăлхи патне туртăнса, — паçăр рабклубалла килнĕ чухне эсĕ «кайран» тесе асăрхаттартăн, мĕне пĕлтерчĕ вăл?

— Пĕлес килет-и?

— Пĕлсен юратчĕ çав...

Лисук хăйĕн аллине ман аллăмрăн карт! туртса кăларчĕ те хыçалалла тайăнса ларчĕ.

Самант хушши эпир тинкерсех сцена çине пăхрăмăр. Лисук анасласа илчĕ, ун хыççăн сисмесĕрех эпĕ те анасларăм.

— Миша, — терĕ Лисук, — ăсатса яр-ха мăна. Совпартшкул клубран инçе мар. Вăл Карл Маркспа Ленинградски урамĕсем хушшинче. Эпир хуллен утрăмăр. Çанталăк сивĕ мар, çемçе юр ӳккелет. Лăпкă.

— Миша, — ыйтрĕ Лисук, — çав Иринăшăн эсĕ халĕ те тунсăхлама пăрахмастăн-и?

Эпĕ аптрарăм: «Мĕн калас ку Лисука?» Совпартшкул картишне кĕтĕмĕр, крыльца умне çитрĕмĕр.

— Кĕрсе куратăн-и пирĕн пата? — терĕ Лисук.

— Чăрмантарас мар пулĕ, хĕрсен пӳлĕмне çĕрле кĕме аванах та мар...

— Пирĕн никам та çук, пурте каникула кайса пĕтнĕ. Лисукпа калаçнă хушăрах, вăл Ирина пирки ыйтни çинчен шухăшлама пăрахмастăп: «Мĕншĕн апла ыйтрĕ-ха вăл? Ирина чăрмантарать-ши ăна? Лисук хăй килĕштермест-ши мана? Мĕншĕн каларĕ-ха вăл Мăнъялта манран вăтанни çинчен?...»

Лисукăн пăр пек сивĕ аллине илтĕм, ăшăмра çапла шухăшларăм: «Пĕлсем, Лисук, Ирина манăн пирвайхи — пĕртен-пĕр юрату! Унăн сăнарĕ маншăн ĕмĕр-ĕмĕрех Прометей çулăмĕ пек ялкăшса тăрĕ...»

— Мана та ыйхă пусрĕ, Лисук, — терĕм эпĕ, калаçмасăр тăма аван маррине шута илсе. — Кайса çывăрас пулĕ...

— Сывă пул, эппин, — терĕ вăл, — ырă тĕлĕк кур...

— Ырă каç пултăр, — терĕм те, крыльцаран анса, хапха патнелле кайрăм. Хапхаран тухас умĕн çаврăнса пăхрăм. Лисук çав вырăнтах хускалмасăр тăнă пек туйăнчĕ.

Съездăн виççĕмĕщ кунĕнче, ирхи ларура ачасен коммунистла юхăмĕ çинчен сӳтсе-явма тытăнчĕç. Ку ыйтупа облаçри пионер бюровĕн председателĕ — Семен Андреев доклад турĕ. Эпĕ хам та çав ĕçре ĕçленипе докладне тимлĕн итлерĕм...

Кăнтăрлахи перерыв вăхăтĕнче эпир Борисовпа тухрăмăр. Урамра пире Хлебников тĕл пулчĕ, вăл мана тăватă cехетре рабклубра сеньорен- конвент ларăвĕ уçăласси çинчен пĕлтерчĕ.

Сеньорен-конвент тени вăл — латинла, вырăсла старейшинăсен совечĕ тенине пĕлтерет. Сеньорен-конвента комсомол съезчĕсемпе конференцийĕсенче органнзацилле ыйтусене пăхса тухас тĕлĕшпе пухатчĕç. Унта кашни делегациренех представйтельсем пулатчĕç.

Хлебников кайсан, Борисовпа Лисук патие кăяс терĕмĕр.

Совпартшкула часах çйтрĕмĕр, картишне кĕтĕмĕр. Эпĕ малта пыратăп, Борисов хыçăмран. Çуртне кĕретпĕр, тĕттĕм коридорпа пыратпăр. Халĕ ĕнтĕ Борисов малта, эпĕ ун хыççăн. Пĕр алăк патĕнче Вася чарăнчĕ, ман çине пăхса илчĕ. «Çакăвтаччĕ пулас», — терĕ вăл хуллен. «Юлташăм Лисук ăçта пурăннине пĕлет иккен», — шухăшласа илтĕм вара.

Борисов алăкран шаккарĕ.

— Кĕрĕр! — илтĕнчĕ Лисук сасси.

Пӳлĕме кĕтĕмĕр. Лисук кĕтесри койка çинче выртать, пальто витĕннĕ, пуçĕнче шаль тутри. Пире курсан, йăпăр-япăр вырăн çинчен сиксе тăчĕ.

— Мĕнле килме пĕлтĕр вара капла? — тĕлĕчнĕ пек ыйтрĕ вăл.

— Çак юлташ илсе килчĕ, — терĕм эпе, Борисов çине кăтартса. — Тунсăхланă сана курманнипе...

Шӳтлесе каланă сăмахăм Лисука килĕшмерĕ. Вăл, илтмен пек пулса, койка еннелле çаврăнчĕ, пальтине вешалкăна çакрĕ, вырăнне тирпейлерĕ.

— Ларăр, — терĕ вăл, пукан кăтартса, — мĕн ура çинче тăратăр тата!

— Эсĕ паян съезда пыман-и-мĕн? — ыйтрăм эпĕ, пукан çине ларса.

— Чирленипе пыраймарăм, — терĕ вăл. — Иртенпех пуç ыратнипе аптрарăм. Пĕрре шăнтса пăрахать, тепре вĕрилентерсе ярать...

— Эмел тавраш ĕçрĕн-и?

— Эмелне ĕçкелерĕм те, çăмăлланни сисĕнмест-ха... Борисов пирĕн калаçăва пачах хутшăнмасть, ку мана тĕлĕнтерчĕ. Эпĕ пӳлĕме сăнарăм. Вăл чылай пысăк. Ултă кравать, вăрринче пысак сĕтел, сетел çинче симес чейник, çӳлĕк çинче кĕнекесем.

— Упа пек пĕчченех пурăнатăн-и çакăнта?

— Пĕчченех, — терĕ Лисук, — хĕрсем каникула кайса пĕтрĕç... Ĕнер каланăччĕ мар-и сана...

— Съезд хыççăн Мăнъяла каяс теместĕн-и? — ыйт-рăм Лисукран.

— Кайсан юратчĕ те, — терĕ Лисук, — хĕллехи çанталăкра çуран утма инçе-çке...

— Акă Борисов та каять, — терĕм юриех, — пĕрле утма лайăх. Мăн çул тăрăх лавсем те нумай çӳреççĕ.

Борисов каллех чĕнмерĕ.

— Сывалам-ха, куç курĕ унта, — терĕ Лиза, урамалла пăхса.

Пĕр хушă эпир шарламасăр лартăмăр.

— Сывă пулăр-ха, эппин, пилĕк сехетчен, — терĕм те эпĕ, ура çине тăтăм. Лисукăн вĕри аллине чăмăртарăм... — Манăн сеньорен-конвент ларăвне çитмелле...

— Сывă пул, — терĕ Борисов та, ман хыççăнах алăк патнелле утрĕ.

...Сеньорен-конвент ларăвĕ вăраха пычĕ. Çавăнпа та съездăн юлашки ларăвĕ те çур сехет каярах уçăлчĕ. Съезд Обкомол ĕçне хак пачĕ, отчет тăрăх резолюци йышăнчĕ. Суйлавсем умĕн перерыв пулчĕ.

Фойере Лисука тĕл пултăм. Вăл питĕ салху курăнать, шаль тутри перкеннĕ те кĕтесре тăрать.

— Мĕскер эсĕ питĕ кичем? — ыйтрăм Лисукран.

— Савăнмаллисем çукрах çав, — терĕ вăл, тутрине хăпартса.

— Халĕ самай пекрех-и?

— Ура çине тăтăм ĕнтĕ, — терĕ вăл, — выртнинчен те усси пулмарĕ... Съезда килмесен аван мар...

Лисук вăрăммăн сывласа илчĕ те куçран тинкерчĕ.

Ун çине пăхсан, ку чирлĕ çын мар, пысăк хуйхă пуснă çын тесе шутлама пулать.

Лисук çуçеннĕ пек пулчĕ. Эпĕ ăна хулĕнчен тытрăм, уткаласа çӳреме пуçларăмăр. Шăнкăрав янăраса кайсан, эпир зала кĕтĕмĕр, яланхи вырăна — балкон айне пырса лартăмăр.

Суйлавсем пуçланчĕç, Обкомол членĕсен составне Лев Миронович Лукин вуласа пачĕ, çписока сеньорен-конвент сĕнет, терĕ. Обкомолăн çĕнĕ составĕнче Лисук ячĕ те пур. Ун ятне асăнсан, Лисука эпĕ кăлт! тĕксе илтĕм.

— Хăвăн ятна илтрĕн-и?

— Ăçта?

— Обкомол членĕсен хушшинче.

— Санăн хăлху йӳплĕ пуль!

— Курăн акă, — терĕм эпĕ, — сана Обкомола суйлама палăртнине сеньорен-конвент ларăвĕнчех пĕлнĕ эпĕ...

— Ашшĕ атă тăхăниччен, ывăлĕ Хусана çитсе килнĕ, эппин, — кулса илчĕ Лисук.

Список тăрăх кашни кандидатурăна уйрăм сасăлама тытăнчĕç. Лисук тимлесех итлемест пулмалла. «Юнусова Елизавета» тесен хăйĕн кандидатурше сасăланă чухнете вăл аллине çĕклерĕ. «Ку — чирлĕ пирки илтсе юлаймарĕ пулас», — шухăшларăм эпĕ.

Пур кандидатурăсене те сасăласа пĕтерсен, председатель Обкомол çĕн составĕн списокне вуласа пачĕ. Делегатсем нумайччен алă çупрĕç...

Съезд хупăнсан, делегатсем пĕр çын пек пулса ура çине тăчĕç, пысăк хаваслăхпа «Интернационал» юрларĕç.

Съезд хупăнсанах Обкомолăн организациллĕ пленумĕ уçăласси çинчен пĕлтерчĕç, обкомол членĕсше юлма хушрĕç.

— Кĕтетĕн-и мана? — ыйтрĕ Лисук.

— Ăçта кĕтес?

— Лар çакăнтах, кам хăвалĕ сана?

— Апла юрамасть, — терĕм эпĕ. — Çапла тăвăпăр: эпĕ халĕ кайса апатланăп та пленум вĕçленнĕ тĕле каялла таврăнăп... Юрать-и?

— Ан ултала вара...

— Ку таранччен улталаса курманччĕ те... Рабклуба каялла таврăннă тĕле обкомол пленумĕ вĕçленнĕ. Лисук вешалка патĕнче черетре тăратъ.

— Куртăн-и? — ыйтрăм эпĕ.

— Шăп вăхăтра çитрĕн, — тере вăл, йăл кулса. — Килместĕн пулĕ тесе шутланăччĕ.

Лисука пальто тăхăнма пулăшрăм, урама тухрăмăр.

— Шăнтать, — терĕ вăл çӳçенсе. — Атя ман патăма кайса ларар.

— Юрать, — килĕшрĕм эпĕ. — Хăна пулса каяс юлашкинчен...

Совпартшкула çитсе, Лисук пӳлĕмне кетĕмĕр. Вăл мана хывалттарче, пукан çине лартрĕ, хăй, шаль тутри пĕркенсе, кровать çине вырнаçса ларчĕ те ăшшăн пăхса илчĕ.

— Лиза, — терĕм эпĕ, — пленумра мĕн пулнине каласа пар-ха. Бюро составне миçе çын, камсене суйларĕç?

— Тăхăр çынранччĕ пулас. Çав вăхăтра алăка шаккарĕç.

— Кĕрĕр! — сасă пачĕ Лисук, хăй вырăнтаи тапранмарĕ.

Эпĕ шутланă пекех, Борисов пырса кĕчĕ.

— Самантлăха çеç кĕтĕм, — терĕ вăл, Лисук патне пырса. — Çыру таврашĕ пулмасть-и киле валли? Ырăя ирех тухса каяс тетĕп те... .

— Хăвах куратăн-çке эпĕ мĕнлине, — хăтăрса каларĕ Лисук. — Чирлĕ çын çыру çырса аппаланать-и?

Аван мар пулчĕ мана. Эпĕ вĕсене калаçма чăрмантартăм пулмалла. Тӳрех тăрса тухса кайма та лайах мар пек туйăнчĕ.

— Апла пулсан, сывă юлăр-ха, — терĕ Борисов, алă парса. — Аннӳне салам калас-и? — ыйтрĕ манран.

— Кала, кала, — терĕм эпĕ ним тума апăтраса, — Добров юлташа та пысăк салам.

— Юрĕ, — терĕ те вăл, çĕлĕкне тăхăнса, алăк патнелле утрĕ.

Алăк хăлăпĕнчен тытсан, самантлăха чарăнчĕ.

— Наччаслăха коридора тухмастăн-ши, Лисук?

— Эпĕ тухатăп, — сасартăк хыпăнса ӳкрĕм эпĕ. — Эпир калаçăр.

— Çук, çук, — аллине ман еннелле тăсрĕ Лисук, — ниçта та каймастăн. — Унтан Борисов еннелле çаврăнчĕ. — Тухмастăп, — татса хучĕ вăл, — пĕлетĕн-çке эпĕ чирлине!

Вася тухса кайрĕ. Эпĕ Лисука куçран чăр-р! пăхса илтĕм. Вăл та куçне пытармарĕ, хирĕç хăюллăн пăхса илчĕ. «Куртăн-и, епле калаçрăм эпĕ унпала?» — тенĕ пек ăнлантăм Лисука.

Пĕр хушă чĕнмесĕр лартăмăр. Лисук çапла сăпайсăрла хăтланни, Борисова хисеплеменни мана питĕ тĕлĕнтерчĕ. «Юриех чĕнсе килмерĕ-ши Лисук мана, — шутларăм аптăраса, — Борисов кĕрессине малтанах пĕлнĕ-çке вăл?»

— Лисук, — терĕм эпĕ, мĕншĕн кӳрентеретен вара Борисова? Ачи лайăх-çке.

— Ачи лайăх та... маншăн мар.

— Санăн кăмăлу хуçăлнине ăнланма пулать, Лисук. Чир айăплă кунта. Çавăнпа та чăрматарас мар сана, кайса выртас пулĕ çывăрма...

— Ан кай, Миша, тархасшăн лар...

— Мĕн амакĕ пулнă вара сирĕн хушăрта?

Лисук чĕнмерĕ. Юнашар пырса ларчĕ те, ик аллипе питне хупласа, сĕтел çине чавсаланчĕ.

«Йĕрсе ямасан юратчĕ ĕнтĕ, — шухăшларăм ăшăмра, — ак тупăнчĕ типшар!»

Лисук çӳçенсе илчĕ, пуçне çĕклерĕ.

— Шăнтать-и мĕн сана?

— Шăнтать, — терĕ вăл, ура çине тăрса. — Выртатăп эпĕ, пальто илсе пар-ха...

Вăл кравать çине выртрĕ, эпĕ пальтипе витсе ятăм. Çавăн чухне вăл ман аллăма çăтăр! чăмăртарĕ.

— Лар юнашар, кровать çине, — пăшăлтатса каларĕ вăл.

Эпĕ вырăн çине лартăм, Лисукăн пуçне тытса пăхрăм.

— Пуç вĕри-и? — хуллен кăна ыйтрĕ Лисук.

— Ытлашшиех мар та, пур çав пăртак... Лисук мана куçран шăтарасла пăхрĕ.

— Халĕ кайма пултаратăн, — терĕ вăл, кăшт тăхтасан, — ыран ирех кил...

— Килетĕп, кирлĕ пулсан.

— Шутсăр кирлĕ, — терĕ вăл, — тем пулсан та кил... Илтетен-и?

— Илтетĕп ĕнтĕ... .

Тăрса пальто тăхăнтăм та, Лисука алă памасăрах, алăк патне утрăм.

— Асту, ан ултала! — асăрхаттарчĕ вăл каллех. — Ыран ирех кил!

«Мĕншĕн ирех пыма хушрĕ-ха вăл мана? Мĕншĕн пусахласах ченчĕ?» Çапла шухăшларăм Лисук патĕнчен тухса общежитие утнă вăхăтра. Кăштах чухларăм пек те, ăнлансах çитеймерĕм çавна.

Çанталăк уяртнă, хăлхана сивĕ чĕпĕтет. Янкăр тӳпере çутă çăлтăрсем чӳхенеççĕ, çĕнĕ уйăх юплĕ майракисене каçăртнă.

Общежитире эпĕ чи малтан Борисова тĕл пултăм. Вăл çав тери салхуллă пек туйăнчĕ мана. Мана курсан çеç савăнанçи пулчĕ.

Ман хыçран тенĕ пекехг Хлебников юлташ пырса кĕчĕ.

— Ăçта çӳретĕн эсĕ паян?

— Тахçанах кунта, — шӳтлесе каларăм эпĕ, — эсĕ ху ăçта çӳретĕн тата? Асту кунта Сĕнтĕрвăрри мар, Шупашкар пикисем илĕртме пĕлеççĕ вĕсем...

— Çитĕ сана шăл йĕрме, — терĕ вăл, пальтине хывса. — Ыран санăн обкомола каймалла...

— Мĕн ĕçпе?

— Шупашкара куçарас пирки калаçса пăхасшăн. Кăнтăрла иртсен икĕ сехетре обкомол бюровĕн ларавĕ пулмалла.

— Юрать, — терĕм эпе, — Сĕнтĕрвăрри мана йăлăхтармарĕ те-ха...

— Ăна, юлташăм, тивĕçлĕ органсем татса парĕç, йăлăхтарнă-и унта, йăлăхтарман-и...

— Манран ыйтса пăхаççĕ пулĕ-ха...

— Ыйтаççĕ ĕнтĕ, чĕнтереççĕ пулсан...

— ...Ирхине сакăр сехетре куçа уçса Борисов вырăнĕ пушă пулнине асăрхарăм вăл? Киле тухса каймарĕ-ши ирех?» 

Тула тухрăм. Каç янкăр уяр пулнă çинчех çанталăк пĕтĕмпех урса кайнă. Урамра çавăрттарать кăна. «Сĕнтĕрвăррине мĕнле тухса каяс, капла пулсан?»

Каялла кĕнĕ çĕре Хлебников вăраннă, тумланса ларать.

— Миша! — терĕ вăл, тумланса газинне çитсе килес мар-и пирĕн?

— Мĕн илес тетĕн?

— Тен, çĕнĕ кĕнекесем пур? Эпир урама тухрăмăр. Çанталăк паçăрхи пекех çил-тăман алхасать.

— Кун пек çанталăкра, — терĕм Хлебникова, — ырă çын анчăкне те тула кăлармасть.

Юлташăм шаламарĕ. Те илтрĕ вăл мана, те пачах илтмерĕ.

Чăрсăр çил урлă та пирлĕ çавăрттарнине пăхмасăр, эпир хăвăрт утрăмăр, магазина хашкаса кĕтĕмĕр. Кĕнеке магазинĕ пушах, пĕтĕмпе те виç-тăватă çын кăна. Асар-писер çанталăкра шкамăн те килтен тухасах килмест пулмалла.

Магазинта Хлебников чи малтан Ленинăн «Çамрăксен Союзĕц задачисем çинчен» кĕнекине ыйтрĕ. Эпир ăна пилĕкшер кĕнеке илтĕмер. «Сĕнтĕрвăррине çитсен, — юлташсем ыйтма пултараççĕ», — терĕ вăл.

Унтан эпир çӳлĕк çинче курăнмалла тăратса янă Джон Ридăн «Тĕнчене кисретнĕ вунă кун» кĕнекине асăрхарăмăр. Сутăç кĕнекене илсе парсан, эпир ăна пăхкалама пуçларăмăр.

— Умсăмахне кам çырнă, куратăн-и? — терĕ Хлебников.

Эпĕ вăл кăтартнă тĕле пăхрăм, пĕчĕк çеç умсăмăх айĕнче «Н.Ленин» тесе çырнине асăрхарăм. Çав умсăмаха В. И. Ленин 1920 çулта Америкăра тухакан кĕнеке валли акăлчанла çырнă иккен. Страницăн тепĕр енче Н. К. Крупская вырăсла кăларăм валли çырнă умсăмаха пичетленĕ. Вĕсене эпир магазинтах вуласа тухрăмăр.

— Илетпĕр-и?

— Илмесĕр.

В. И. Ленинпа Н. К. Крупская çырнă кĕске умсăмахсемсĕр пуçне авторĕ хăй çырнă пилĕк страницăллă умсăмах пур. Вăл çапла пуçланать: «Эта книга — сгусток истории, истории в том виде, в каком я наблюдал ее. Она не претендует на то, чтобы быть больше, чем подробным отчетом о Ноябрьской революции, когда большевики во главе рабочих и солдат захватили в России государственную власть и передали ее в руки Советов...»

— Мĕнле пек?

— Кăна та илес пулать.

Кĕнекесене пуçтарса чикрĕмĕр те, магазинтăн тухса, тăвалла уттартăмăр.

Вунă сехет тĕлĕнче эпир обкомола пырса кĕтĕмĕр. Обкомол ун чухне Володарски урамĕнчи Ехрем хуçа çуртĕнче, кил хушшинчи флигельте вырнаçнăччĕ. Унта вăхăт нумаях иртмерĕ. Эпĕ Семен Андрейч патĕнче пултăм, унпала калаçрăмăр. Вăл мана Шупашкар хулинчи пионер бюровĕн председателĕ пулма сĕнчĕ. Шухăшларăм-шухăшларăм та килĕшес терĕм. «Тен, вĕренес пирки лайăхрах пулĕ, — терĕм ăшăмра, — ытти енчен те тĕп хулара авантарах пулĕ...»

— Питĕ аван, Александров юлташ, — терĕ Облбюро председателĕ, эпĕ килĕшсен. — Пĕрле ĕçлĕпĕр, кунта куçсан...

Обкомолтан тухнă чухне ирхине ирех Лисук патне кайма сăмах пани çинчен аса илтĕм. «Кĕтсе ывăнчĕ пулĕ апăрша. Мĕн шутларĕ-ши вăл ман çинчен?» Лайăх мар пулса тухрĕ: тытмарăм çав эп хам сăмахăма.



...Кăнтăрла иртсен эпир, Шупашкартан тухса, Атăл çине антăмăр. Çулта эпĕ пĕччен мар, манпа пĕрле Борисов юлташ, унăн Сĕнтĕрвăррине кĕрсе тухмалла. Хлебников пире Атăл çине антарсах ăсатса ячĕ, хăй вăл Республикăри Советсен пĕрремĕш съездне юлчĕ.

Атăл çулĕ такăр мар. Кăнтăрлаччен алхаснă çил-тăман тĕллĕн-тĕллĕн юр куписем хыва-хыва хăварнă. Тăман хыççăн çанталăкĕ чылаях çемçелнĕ. Юр хӳсе лартман пулсан, утма питех те çăмăл пулмалла. Çемçе юр ура çумне çыпăçать, утăма çыхлантарать.

— Вася, — ыйтрăм юлташăмран, — эсĕ мĕншĕн мăн çулпа кайма шутламарăн вара, Сĕнтĕрвăрри урлă Атăлпа кайма шутларăн. Капла сана питĕ тавра пулать вĕт?

— Тавраран каякан пыл хыпнă, теççĕ...

— Вăл çапла та-ха...

— Сĕнтĕрвăрринче çĕрĕç пайне кĕмелле, Патманов юлташа курмалла, — хушса хучĕ вăл. — Вăл кĕнекесем пама пулнăччĕ, пуп çырми пирки те темĕн калаçасшăнччĕ...

— Ăнланатăп, — кулса илтĕм эпĕ, — çав çырмана вăл хăйĕн ĕнси çине тухнă çăпан пекех кураймасть... — Иртнĕ çулла миçе йăмра лартрăр çак эсир вăл çырмана? — ыйтрăм юлташăмран, ун чухнехи субботнике аса илсе.

— Çĕр ытла лартнăччĕ те, — пăшăрханса каларĕ Борисов, — çуррине яхăн качакасем кăшласа ячĕç...

Пĕр хушă эпир, чĕлхе-çăвара çухатнă пек, чĕнмесĕр пытăмăр. Эпĕ Шупашкара куçасси пирки шутларăм. Вася мĕн шутларĕ-ши? Тен, вăл Лисукшăн тунсăхлать? Тен, вăл ĕнер каç, элĕ тухса кайсан, каллех Лисук патĕнче пулнă?

— Миша, — терĕ Борисов, — астăватăн-и иксĕмĕр Сĕнтĕрвăррине уездри конференцине утнине?

— Астумасăр, ӳн пеккине мĕнле манăн... — Каларăм та çапла, Борисов çине пăхса, шухăшларăм: «Эсĕ кăна мар, урăххине каласшăн та-ха, темшĕн хăюлăх çитерейместĕн. Ан шиклен, хăюллăрах пул!..»

— Вася, — ыйтрăм эпĕ, — Лисукпа иксĕр хушăрта мĕн пулса иртнĕ вара?

Чипер утса пыракан Борисов йăпăртах пуçне çĕклерĕ, кĕçех чарăнса тăмарĕ.

— Лисукпа-и? — терĕ вăл, шухăшласа, — мĕнле калас-ши сана...

— Мана акă мĕн тĕлĕнтерчĕ, — терĕм эпĕ, нимĕн чухламан пек пулса. — Виçсĕмĕр столовăйра ларнă чухне эсĕ унран тăрăхлама пуçларăн та, вăл сана часах, пĕр сăмах каланипех, лăплантарчĕ. Çав каçах, рабклуба концерта кайсан, эсĕ пиртен уйрăлса юлтăн. Лисук патĕнче ларнă чухне те хăвна тĕлĕнмелле тыткаланă пек туйăнче.

Борисов малтанхи пекех, шухăша путнă пек пырать.

— Миша, — терĕ вăл, пат чарăнса, — Лисук сана юратнине, темиçе çул хушши саншăн çунса пурăннине эсĕ пачах пĕлмен-и вара?

Эпĕ шалтах тĕлĕнтĕм. «Çапа пĕлмен пушă каялла çаврăнса тивет çав», — пырса кĕчĕ пуçăма.

— Чăнах калатăн-и эсĕ?

— Тупата туршăн, — ĕнентерчĕ вăл, — турра ĕненес пулсан, сăхсăхса кăтартнă пулăттăм...

Эпĕ куланçи пултăм, çавах та ăшчик вăр-вар тунине ниепле те пытарма пĕлмерĕм. Ав мĕнле иккен...

— Пуçланă сăмаха каласа пĕтерем, — терĕ Борисов, — мĕнех вара вăл, тепĕр тесен, пике качча юратни? Тĕлĕнмелли кунта акă мĕнре: ман шутпала Лисук, совпарт-шкула кĕрсенех, эс юратнă хĕр патне — Ирина патне — çырусем çырма пуçланă, вĕсем халичченех пĕр-пĕрин патне çырусем çырса тăраççĕ пулмалла...

Чĕререн пăшатанпа чикнĕ пекех пулчĕ мана. Апла çеç-и вара? Эпĕ çакна илтиччен çунса кайнă пулăттăм. Манăн ура шăнăрĕ сӳсленсе кайрĕ, хама хам аран-аран алла илтĕм. «Акă мĕншĕн савăнчĕ Лисук, «Ирина ятне манса та кайнă», тесен, — шутларăм эпĕ, — акă мĕншĕн пусахласах чĕнчĕ вăл мана хăй патне Шупашкарта...»

Бориоов ман çула пӳлсе, тепĕр енне каçрĕ те хуллан кăна калама пуçларĕ:

— Хисеплетĕп эпĕ сана, Миша, — терĕ вăл. — тăван пек хисеплетĕп, çавăнпа чĕрене уçса патăм та паян... Халĕ те астăватăп çанкаланчăк Ленские волорганизатортан кăларçа сана суйланă пухăва. Паянхи пекех астăватăп. Тӳррипе каласан, пит килĕшсех кăймарăн эс мана ун чухне. Лайăх пĕлменнинчен килчĕ пулĕ вăл. Парти волкомĕн секретарĕ Добров юлташ çĕннĕрен çеç саншăн сасăларăм...

Бориоов пирус чĕртсе ячĕ. Эпĕ ăна пӳлмерĕм, итлеçе кăна пытăм.

— Эпир çакăнта иккĕнех, — терĕ вăл, — пирĕн калаçăва никам та илтеймест. Çавăнпа та чĕре тĕпĕнче пуррине пĕтĕмпех уçса кăтартам...

Эпĕ каллех чĕнмерĕм. Борисов пирусне сăхлансах умлăн-хыçлăн виç-тăват хут ĕмсе илчĕ, пирус тĕпне çул хĕррине печĕ те çапла каларĕ:

— Чăннипе илсен, Лисука эпĕ тахçанах юратнă, Мăнъяла пырсан, ăна курасшăн хыпса çуннă... Кайран, эсĕ Сĕнтĕрвăррине куçсан, мана волорганизатора суйласан, эпĕ çурри тенĕ пек Мăнъялтах пурăннă. Эсĕ кайсанах, комсомола илме ыйтса, Лисук заявлени пырса пачĕ. Çавăн чухне ĕнтĕ эпĕ унпа сăмах хускатрăм.

Борисов чĕри вăркать пулмалла, каланăçемĕн ытларах та ытларах хĕрсе пырать. Каллех пачкăран пирус кăларать, шăрпăкне, пӳрнисем чĕтренипе, ниепле те чĕртеймест.

— Çав каçах Лисука эпĕ хам ăна юратни çинчен пĕлтертĕм. Вăл... вăл мана сана юратни çинчен каласа пачĕ... — Борисов ассăн сывласа илчĕ. — Кĕркунне çитрĕ. Лисука вĕренме совпартшкула ăсатрăмăр. Эпĕ час-часах ун патне ăшă çырусем çырма пуçларăм. Вăл та çыратчĕ, анчах... юлташла çыру кăна...

Лисук каникула таврăнчĕ, эпĕ ăна та ĕçе явăçтартăм. Час-часах унпала пĕрле пулаттăмăр. Лисуксен килне те кĕрсе тухма пуçларăм, ашшĕ-амăшĕпе паллашрăм.

Анчах — мĕн тăвас-ха — Лисук мана пачах юратмасть. Иксĕмĕр чухне эпĕ ăна юрату çинчен калама пуçласанах, вăл мана чарса лартать. «Вася, — тет, — пĕлетĕн-çке эпĕ кама юратнине. Вăл юрату сӳнмесĕр урăххине юратас çуккине те лайăх пĕлетĕн! Мĕншĕн сая яратăн çăвар пылакне?..» — «Эсĕ Миша пирки тунсăхлатăн пулĕ те-ха, — хирĕçлетĕп эпĕ, — сан çинчен шухăшламасть те вăл!..» Лисук хăйĕннех перет: «Эпĕ Мишăна нихăçан та манас çук пулĕ», — тет,

Каникул вĕçленчĕ, Лисук Шупашкара кайрĕ. Эпĕ каллех хамăн юратупа кăна тăрса юлтăм. Шыва ларнă пыл хурчĕ йĕпеннĕçемĕн путса пырать тенĕ пек, эпĕ те, Лисукшăн тунсăхланипе, ăна тата ытларах юратма пӳçларăм. Каллех Шупашкара çырусем çырма, Лисука йăлăнма тытăнтăм.

Майĕпен çу кунĕсем ялкăшса килчĕç, йывăç-курăк ешĕл тумпа витĕнчĕ. Лисук çуллахи каникула таврăнчĕ те ялти вулав çуртĕнче ĕçлеме пуçларĕ. Эпир унпала час-часах пĕрле пулаттăмăр, каç-каç та курнăçаттăмăр. Лисук мана хăнăхма пуçланă пек туйăннипе эпĕ савăннăччĕ, анчах савăнни иртерех пулчĕ...

«Ну, мĕнле, — ыйтрăм пĕррехинче, — Мишăна манмарăн-и-ха? Иринăпа мĕнле татăлтăр ун пирки?» Лисук ман çине кăн-н! пăхса илчĕ, кĕтмен çĕртен питрен çат! çатлаттарса ячĕ. Хăй çавăнтах килнелле чупа пачĕ. «Лисук, — кăшкăртăм хыçалтан, — тăхта!» Ăçта унта, Лисук çаврăнса та пăхмарĕ...

Вася калама чарăнчĕ. Эпĕ Атăл урлă пăхса илтĕм, йăлăм енĕ кăвакарнине асăрхарăм. «Каллех çанталăк пăсăлать пулмалла...»

Шухăшлаттарчĕ мана Вася каласа пани. «Апла иккен... Мĕн шутласа юлчĕ-ши ĕнтĕ халĕ Лисук? Ултавçă, терĕ пуль. Ирех кĕме пулчĕ те кĕмесĕрех тухса кайрĕ, юлташ пек те пулмарĕ, терĕ пуль. Çук, кĕме пултарайман эпĕ ун патне, юраман та. Унчченех сиснĕ эпĕ вăл мана чунранах тем пит каласшăнне. Ку хутĕнче калатчех ĕнтĕ. Эпĕ хирĕç мĕн сăмах чĕнĕттĕм-ши? Кăмăллатăп эпĕ Лисука, питĕ лайăх хĕр вăл, анчах юратма... чунран савма... Мĕн тăвас ĕнтĕ — эпĕ урăххине саватăп-çке».

Шухăшăм Ирина çине куçрĕ. «Ăçта-ши вăл халь? Хушăран та пулин аса илет-ши мана? Мĕн чухлĕ çунмарăм пулĕ уншăн, мĕн чухлĕ çырмарăм пулĕ ун патне. Кăлăхах. Вăл халĕ ăçта пурăннине те Лисук каласан тин пĕлтĕм. Çапах та манаймастăп эпĕ ăна. Ĕмĕтĕм çав-çавах пĕтмен.

Мĕнле-ха вăл ун пек? Мĕншĕн юрату пуриншĕн те пĕр пек мар вăл? Каччă пĕр-пĕр хĕре вилсе каяс пек юратать, хĕрĕ ăна юратмасть иккен. Е хĕр йĕкĕте юратса пăрахнă тейĕпĕр, йĕкĕчĕ ăна мар, урăххине савать. Акă, пирех, тăватсăмăрах — Иринăна, мана, Лисука, Борисова — илер. Ирина урăххине юратрĕ пуль ĕнтĕ, эпĕ ăна çавах манаймастăп-ха; мана хама Лисук савать иккен, анчах — хăй вăл сăн-пичĕпе те, чунĕпе ге чипер пулин те — ман чунăм ун юратăвне йышăнасшăн мар. Вася ав Лисукшăн асапланать.

Мĕнле пулăшас Ваççана? Мĕнле çураçтарас ăна Лисукпа?»

— Атя, Вася, шанчăрăмăра çухатар мар, — лăплантарасшăн пултăм эпĕ ăнă. — Эпĕ сирĕн хушша кĕрес çуккине эсĕ пĕлетĕн.

— Ахалĕн каласа паман та пулăттăм.

Эпир малалла утрăмăр.

Айккинчен пăхсан, чăнах та пирĕн юрăту питĕ кулăшлă пулса тухăть. Чăн та кулăшла, шӳхăшласа пăхăр-ха хăвăрах. Кайăк хур вĕçет, хур карти пулăть: пĕри мăлтă, ун хыççăн тепри, виççĕмĕш, тăваттăмĕш... Кайăк хур çапла вĕçнине такам та пĕлет, курнă, курман мар. Пуçтах ача-пăчă кайăк хур картине асăрхать те, пуçлать вăрă кăшкăрашма: кайри — мала, малти — кая, кайри — мала, малти — кая! Тупнă вăйă, тепĕр тесен. Мĕн чухлĕ ăсапланать пулĕ кайри, мала тухас тесе, мĕн чухлĕ пăшăрханать пулĕ малти, кая юлма лекнипе? Çулĕ вĕсен инçе, асаплă! Ача-пăча пĕлет-и çавна?

Пирĕн те çавнашкалах пулса тухать мар-и вара? Эпир те кайăк хур пек пĕр-пĕрин хыççăн пыратпăр-çке: малта Ирина, ун хыççăн — эпĕ, ман хыçран — Лисук, Лисук хыççăн — Борисов... Пуçтах ача-пăча пирĕн «хур картине» арпаштарса яма шутласан, мĕн пулса тухнă пулĕччĕ-ши? «Кайри — мала, малти — кая!» тесен, пирĕн «карта» пуçĕнчи Ирина кая, «карта» вĕçĕнчи Борисов мала пырса тăмалла. Вара акă мĕнле йĕрке пулса тăрать: малта — Борисов, ун хыççăн — Лисук, Лисук хыççăн — эпĕ, ман хыçран — Ирина. Ку ĕнтĕ йĕрке мар, йĕркесĕрлĕх кăна пулать!

Мĕн çитмест-ха пирĕн «хур картине» майлаштарса яма, Иринăпа иксĕмĕре, Борисовпа Лисука çураçтарма? «Ыт-тĕкел» вăййи çитмест, урăх нимĕн те мар! Пĕр-пĕр ырă ача пирĕн «карта» патне пырас та, арпашса кайнă «хур карти» пек тăратса тухас. Вăл «йĕрке» çаплаччĕ пулас: пĕрремĕш — Борисов (ытă), иккĕмĕш — Лисук (тĕкел), виççĕмĕш — эпĕ (ытă), тăваттăмĕш — Ирина (тĕкел). Пырас та пирĕн пата пĕр-пĕр ача, тетĕп-çке, хĕрсенчен мар, арçынсенчен «Ыт-тĕкел?», тесе ыйтас. Манран çапла ыйтас пулсан, эпĕ «тĕкел», тенĕ пулăттăм. Шутласа пăхать хайхи ача ывăçри мăйăра (е йĕкеле-и унта), чăнах та мăшăр, сакăр мăйăр — тĕкел, эппин! Ачине эпĕ, пытармасăр каласан, малтанах вĕрентнĕ пулăттăм: «Борисов патне, е ман патăма пынă чухне мăшăр мăйăр ил, мĕншĕн тесен пирĕн савнисем тĕкел», тенĕ пулăттăм… Вара Иринăпа иксĕмĕр (ытăпа тĕкел), алăран тытса, пĕрле кайнă пулăттăмăр, Борисовпа Лисук — иккĕшĕ пĕрле... Ĕçĕ те çăва çеç, нимĕнле чăрмав та çук! 

Пăхăр-ха: ĕмĕт çуначĕсем мĕнлерех çăмăл вĕсем? Иринăпа иксĕмĕре пĕрлештерчĕç те! Мĕн тăвас тетĕр? Ĕмĕтре çăмăллăнах тума пулать те, пурнăçра апла мар çав! 

Комсомолăн вулăсри пухăвне пысăк шкул çуртĕнче ирттерме Борисовпа иксĕмĕр Сĕнтĕрвăрринчех калаçса татăлнăччĕ. Çав шкулăн чи пысăк класĕнче икçĕр çын вырнаçма пултарать. Лăпах çав класра вĕренме пуçланăччĕ эпир вунсаккăрмĕш çулта...

Мăнъяла эпĕ комсомолăн облаçри саккăрмĕш съезчĕ çинчен доклад тума килтĕм. Улайпа Çтаппан кооператив валли тавар илме пынăччĕ те, Борисовпа пĕрле шăпах çавсемпе ларса килтĕмĕр.

...Иртнĕ каç аннепе нумайччен калаçса ларнă пулин те, ирхине ирех тăтăм. Вутă çурса парас терĕм.

— Анне, — ыйтрам çенĕкрен, — пурта ăçта вара?

— Çенĕкрех пулмалла, алак хыçенче лах, — илтенет анне сасси. Пуртă илсе сарайне тухрăм, вутă шаршанĕ патне пырса тăтăм. «Çурса пăрахам-ха вутă, — шухăшларăм ăшăмра, — йывăр-çке аннене арçын ĕçне тума, ватăлать, ăпăрша...» Юман вутти, типĕскер, аван çурăлать. Тăратса лартатăп та вут пуленкине, пуртă хытăрах лексенех шанк! çурăлса каять. Турат тĕлне пулсан çеç аппаланма лекет...

Хĕрсе вутă çурнипе, кил хапхи уçăлса хупăннине те асăрхаймăн. Пуртă çĕкленчĕ кăна, хыçăмра сасă илтĕнсе кайрĕ.

— Вăй патăр, ирех ĕçлекене!

Эпĕ çаврăнса пăхрăм та Борисова курах патăм.

— Питĕ ир çӳретĕн-çке эсĕ, Вася!

— Халь ир-и вара? Паян йытă тăричченех икĕ яла çитсе килтĕм.

— Мĕн ĕçпе?

— Пуху пирки. Тем тумалла ĕнтĕ, виçĕ ячейкăна пĕлтерме пулмарĕ.

— Ку начар, пĕлтересехчĕ-çке.

— Пухăва ырана хăварсан, мĕнле-ши?

— Темле-çке, — терĕм эпĕ, аптрăса, — пăрти волкомĕнче калаçса пăхас пулать, унта мĕн калаççĕ...

— Кампа калаçас-ха, пурте Шупашкара тухса кайнă?

— Чăнах та, — терем эпĕ, паян Республикăри Советсен съезчĕ уçăлмаллине аса илсе. Анне пӳрте кĕме чĕнчĕ.

— Итле-ха, тусăм, — терĕм Борисова, — аса илнĕ пек чухне ыйтса пĕлем-ха: сирĕн хуторти Саньккапа Ванькка мĕнле пурăнаççĕ? Симĕс Ваççа халĕ те ирсĕрленет-и?

— Шăпи тулчĕ унăн, — савăнса каларĕ Вася. — Тăлăх ачасене муритленĕшĕн ăна суд туса тĕрмене хупрĕç.

— Ачисем мĕнле?

— Вĕсене ача çуртне илсе кайнă. Сĕнтĕрвăррине таврăнсан, пĕр-пĕр чухне кĕрсе тух вĕсем патне.

— Пит аван. Кĕресчĕ-ха.

— Мĕнле тăватпăр пуху пирки? — каллех аса илтерчĕ Борисов, алăк урлă каçсанах.

— Ырана хăварăпăр, эппин, — килĕшрĕм эпĕ, — анчах леш виçĕ ячейкăна пĕлтересех пулать.

— Пĕлтеретĕп, — терĕ Борисов, — шкул ачисенчен çырса яратăп.

Вăл нумай лармарĕ, ĕç пур тесе, часах тухса кайрĕ. «Паян кунĕпех вутă çуратăп апла, — шухăшларăм, Борисов кайсан, — çавăнтан та пулин аннене усă пултăр...» Шел пулин те, эпĕ шутланă пек пулмарĕ çав... Апатланнă хыççăн, вутă çурма тухас тенĕ çĕртех, кĕтмен çын пырса чăрмантарчĕ. Хапха сасси илтĕнсĕн, чӳречерен пăхса илтĕм те хура пальтоллă, кăвак мулахай тăхăннă çын кĕнине асăрхарăм...

— Юрать-и кĕме? — илтенчĕ алăкран.

— Юрать, — терĕм эпĕ, — Николай Васильевич, эсĕ мар-и ку?

— Эпĕ-çке, — терĕ Коля алă парса, — чăнах паллаймарăн-и вара?

— Курманни нумай пулать. Хывăн, ирт тĕпелелле.

— Килнĕ пек чухне хывнас пуль...

Вăл васкамасăр пальтине, çĕлĕкне хывçа çакрĕ те, тĕпелелле иртсе, аннене алă пачĕ.

— Инкĕ мĕнле пурăнкалать?

— Чиперех-ха, — терĕ анне, — Коля пулчĕ-çке ку, улпут пекех тасалса кайнă, урамра курсан, паллас та çук...

Коля çине пăхрăм та ача чухнехи пĕр кăлтăнне аса илех патăм. Чăтаймарăм, кулса ятăм.

— Мĕнрен кулатăн, Миша? — ыйтрĕ вăл.

— Ахалех, — терĕм эпĕ, куллăма пытарма хăтланса, — пĕр япала аса килчĕ те...

— Манран мар пулĕ-çке? — хĕрелсе кайрĕ вăл. — Санран çав...

Пуçламăш шкулта пĕрремĕш класранах эпир Кольăпа юнашар лараттăмăр. Вĕренессе вăл чиперех вĕренетчĕ те, «саккăр» калама пĕлместчĕ. Ытти сăмахсенче «р» саспалли унăн чиперех тухатчĕ, «саккăр» патне çитсенех «шаккăй» пулса тăратчĕ. Кулатчĕç унтан ачасем, Коля тесе мар, «шаккăй» тесе чĕнетчĕç. Хăшпĕр чухне учителĕ хăй те тӳсейместчĕ, Коля «шаккăй» тесен, лĕхлетсех кулма тытăнатчĕ...

Коля капăр тумланннне курсан, темшĕн çавă аса килчĕ вара. Эпĕ кун пирки Кольăна каларăм, иксĕмĕр те кулса ятăмăр. Анне тухсан, ирĕкре Кольăпа нумай калаçкаларăмăр. Вăл ман çинчен, эпĕ ун çинчен ыйтса пĕлтĕмĕр. Коля Çĕрпӳре ача çуртĕнче ĕçлет иккен, виççĕмĕш класра вĕрентетĕп, тет. Халĕ каникула таврăннă.

— Съездра Иринăпа тĕл пултăр пуль? — сасартăк ыйтрĕ вăл.

Ирина ятне асăнсанах, манăн çиллĕм тулса килчĕ. Мĕншĕн ыйтрĕ-ха вăл Ирина пирки? Мăшкăлласа-и? Иринăпа иккĕн сивĕннин сăлтавĕ Коля пулнине манмастăп-çке.

— Курман, тĕл пулман, — пĕлтертĕм кăмăлсăррăн. — Ăна делегата суйланăччĕ-и?

— Суйланă пулмасăр, — терĕ Коля. — Çĕрпӳ уезчĕн конфереицийĕнче эпĕ хам та пулнă... Лайăх астăватăп ăна суйланине.

Эпĕ тавçăрса илтĕм: «Эсир чăнах та Иринăпа пĕр уездах лекнĕ иккен...»

— Ирина ăçта ĕçленине пĕлетĕн-и? Çырусем çӳрететĕр-и пĕр-пĕрин патне? — каллех тĕпчерĕ вăл.

— Пĕлместĕп, — терĕм эпĕ. — Çыру та çырмастпăр. Ман çырусене вăл каялла уçса пăхмасăрах ярса паратчĕ те...

Эпĕ кăмăлсăр пулнине Коля туйрĕ-ши, туймарĕ-ши? Пытармастăп: Коля мана халĕ пачах килĕшмест. Ăнланса çитерейместĕп эпĕ ăна. Ман шутпала вăл, комсомолец пулин те, хăй çинчен ытлашширех шухăшлать. Виçерен тухать, теççĕ-и-ха?

Мĕн пулса иртнĕ-ха Иринăпа Коля хушшинче, вĕренсе тухнă хыççăн, иккĕшĕ кану çуртне кайсан? Эпĕ нимĕк те пĕлместĕп пулин те, кун пирки Кольăран ыйтассăм çук, Ирина çинчен Кольăпа сăмах тапратас та килмест, вĕсен ятне те пĕрле асăнтарас килмест...

Ĕлĕкренхи тусăмпа ку хутĕнче сиввĕн уйрăлтăм.

Мăнъял вулăсĕнчи комсомол организацнйĕн пухăвĕ кăнтăрла иртсен уçăлчĕ. Пилĕк çынран президиум суйласан, пуху председателĕ Борисов кун йĕркине пĕлтерчĕ. Пуху ăна йышăнчĕ.

— Парăр-ха сăмах, — илтĕнчĕ пуху варринчен.

Эпĕ, президиумра лараканскер, Ленский Кĕркурине курсан шалтах тĕлĕнтĕм.

— Мĕн калас тетĕн, Ленский юлташ? — ыйтрĕ председатель.

— Юлташсем! — кăшкăрнă пекех каларĕ вăл. — Паянхи собранин кун йĕркине прошу включить тума следующий вопрос...

— Чăвашла кала! — илтĕнчĕç сасăсем.

— Прошу не перебивать! — мĕкĕрсе илчĕ Кĕркури. — Мана председатель сăмах панă, и я буду говорить...

Залра кулса илчĕç.

— Ленский учетра ăçта тăрать? — ыйтрăм шăппăн Борисовран.

— Кунтах тăрать, — терĕ вăл, — хамăр вулăсрах. Нумаях та пулмасть эпĕ ăна Шупашкарта курнине аса илтĕм. «Производсоюзра ĕçлетĕп, тетчĕ мар-и-ха вăл?»

— Юлташ председатель, прошу призвать к порядку пухури комсомолецсене, — терĕ вăл, хăлаçланса. Унтан кĕсъерен хаçат кăларчĕ те пӳрнипе шаклаттарса илчĕ.

— Ку — «Çамрăк хресчен» хаçатăн çĕнĕ номерĕ. Унта пичетленнĕ пĕр комсомолец çыруне пирĕн немедленно обсудить тăвас пулать...

— Мĕнле çыру? Кам çырнă? Йĕркеллĕ кала!

— Слушайте, пĕлес тетĕр пулсан!..

Ленский хаçат страницине уçрĕ те, умĕнчи кĕсъерен куçлăх кăларса, хĕрлĕ сăмси çине лартса ячĕ. «Шупашкар укомолне, — пуçларĕ вăл вулама. — Çак хутпа эпĕ сире хам комсомол йă-ли-не йĕр-ке-сĕр-рĕн пăсни çин-чен — чиркӳре венчет туни çинчен пĕлтерме тивĕçлĕ тесе шухăшлатăп...»

Пуху шавлама пуçларĕ.

— Кам çырнă? Хушаматне калăр! — илтĕнчеç сасăсем?

Эпĕ те Кĕркури çйне çав тери тарăхрăм. «Мĕскер хăтланать-ха вăл? Вăхăтсăр мĕн тума туртса кăларчĕ хаçатра пичетленнĕ çырăва? Хăй чăвашла вулама та пĕлмест...»

— Пар-ха сăмах, — систертĕм Борисова.

— Укомол представительне — Александров юлташа сăмах паратăп, — терĕ председатель.

— Юлташсем, — терĕм эпĕ, — пирĕн умра пысăк ыйту — комсомолăн облаçри саккăрмĕш съезчĕн ĕçĕсене сӳтсе явасси. Тӳррипе, Ленский мĕн каласшăн пулнине эпĕ ăнланаймарăм. Калас тенине вăл сӳтсе явас майпа та калама пултарать. Кирлĕ пулсан, тĕп ыйтăва пăхса тухсан, вăл ыйтăва эпир уйрăммăн сӳтсе-явма пултаратпăр. Халĕ, ман шутпала, кун йĕркинчи тĕп ыйту çине куçмалла...

— Тĕрĕс! — илтĕнчĕç сасăсем.

— Сасăла, — кăлт! тĕкрĕм Борисова. Вăл сасăларĕ те, Кĕркурисĕр пуçне çав сĕнӳпе пурте килĕшрĕç. Вара эпĕ доклад тума пуçларăм...

Перерывра Ленские курас, унпа калаçас тенĕччĕ, вăл таçта кĕрсе кайнă, курса калаçма пулмарĕ.

— Итле-ха, тусăм, — терĕм Борисова, — сирĕн «Çамрăк хресчен» çук-и?

— Пур-çке, — терĕ вăл, — акă кур.

Хайхи çырăва тупрăм та вулама пуçларăм. Акă мĕн вуласа парасшăн пулнă Ленский: «Шупашкар укомолне. 

Çак хутпа эпĕ сире хам комсомол йăлине йĕркесĕррĕн пăсни çинчен — чиркӳре венчет туни çинчен пĕлтерме тивĕçлĕ пулĕ, тесе шухăшлатăп. Çемьере эпĕ пĕчченех. Атте манăн аннене вĕлернипе тĕрмене лекрĕ, вăл халĕ Самар хулинче ларать. Пĕччен пурăннипе хуçалăх питĕ юхăнса çитрĕ. Авланса ярас тесе ялта та, кӳршĕ ялсенче те нумайччен хĕр шырарăм, анчах венчет тумасăр хĕр памаççĕ. Аптраса çитрĕм те вара, чиркӳре венчет тума килĕшсе, комсосолецăн ырă ятне пăсрăн.

Комсомолта чиперех ĕçлеттĕм, халь ĕнтĕ малашве мĕн тумаллине хам та пĕлместĕп. Шупашкар укомолне ман хута кĕме ыйтатăп, тархасшăн комсомолтан кăларса ан пăрахăрччĕ.

С. Николаев,

Мăнъял вулăсĕ».



Прени пуçланчĕ. Комсомолецсен хастарлăхĕ савăнтарчĕ мана. Анчах тимлĕх сӳрĕлчĕ пулас: чипер итлесе ларнă çĕртех, Çтаппан çырăвне аса илетĕп те, çавăн çинчен шухăшлама тытăнатăп. «Ытла та пилсĕр-çке çав Çтаппан...»

Тăхăр çын тухса каласан, прение вĕçлес терĕç. Эпĕ юлашки сăмах каларăм. Съезд ĕçне ырласа, пуху революци йышăнчĕ.

— Ну, мĕнле? — ыйтрĕ Борисов, — Николаев çыруне халех сӳтсе яватпăр-и, е малтан волкомолта пăхса тухатпăр?

Нимĕн калама пĕлменнипе эпĕ комсомолецсем çине сĕлтсе кăтартрăм.

— Ыйт вĕсенчен.

Борисов графина шаккаса илчĕ те шăпланма ыйтрĕ.

— Юлташсем, — терĕ вăл, — «Çамрăк хресченре» пичетленсе тухнă çырăва сӳтсе яватпăр-и?

Вăл хаçатне çĕклерĕ, тем аса илнĕ пек пулчĕ.

— Николаев юлташ кунта-и? — тесе ыйтрĕ.

— Кунта!

— Малти рете килсе лар!

Çтаппан мала пырса ларсан, Борисов хаçатри çырăва вуласа пачĕ.

— Камăн ыйтусем пур?

— Николаева сăмах парас!

— Калатар пуху умĕнче!

— Юрĕ, апла пулсан, — килĕшрĕ председатель. — Николаев юлташа сăмах паратăп.

Çтаппан ура çине тăчĕ те, президиум çинелле пăхса, самант хушши чĕнмесĕр тăчĕ.

— Пуху еннелле çаврăн, юлташ, — асăрхаттарчĕ Борисов, — каласа пар пуху ыйтнине...

Çтаппан çаврăнса тăчĕ, аллинчи çĕлĕкне хыçала пытарчĕ, калама пуçларĕ:

— Мĕн калассине эпĕ хаçат урлă пĕтĕмпех каланă.

— Хытăрах! — кăшкăрчĕç хыçалтан.

Пырне тасатнă пек, ӳсĕркеленĕ пек турĕ те Çтаппан, хытăраххăн каларĕ.

— Хама эпĕ айăплă тесе шутлатăп, анчах манăн ниçта кĕрсе кайма майĕ пулман...

— Тата мĕн калатăн?

— Ыттине юлташсем калаччăр...

Çав вăхăтра эпĕ сӳсмен тăхăнтарнă Çтаппана аса илтĕм те, темшĕн ăна питĕ шеллессĕм килчĕ... Анчах айăпĕ те çук мар-çке-ха унăн...

— Кам сăмах ыйтать? — терĕ Борисов.

— Парăр мана, — илтĕнчĕ сасă.

Сцена умне Коля пынине курсан, эпĕ нимĕнле мар пулса кайрăм. «Тăхтамаллаччĕ Кольăн калаçма», — шутларăм ун çине пăхса.

— Юлташсем, — терĕ Коля. — Эпĕ сирĕн организацире тăмастăп пулин те, чăтса ларма пултараймарăм. Эпĕ хам Çĕрпӳре пурăнатăп. Каникула таврăнтăм та, комсомолта çирĕммĕш çултанпа тăраканскер, сирĕн пухăва килсе курас терĕм... Николаевăн киревсĕр ĕçĕ комсомол ятне çĕртет. Сирĕн вăл çынна комсомол ретĕцчен халех кăлăрса сирпĕтмеллĕ. Ку çеç те мар, — терĕ вăл, — сцена умĕнче уткаласа, — Николаев ĕçĕпе пĕтĕм организацие вĕрентмелле... Пуп ултавĕ хыççăн каякансем валли хамăр ретре вырăн ан пултăр!..

— Тĕрĕс! Комсомолтан кăларас! — шавларĕ пуху.



...Çтаппан çырăвне пула пуху вăраха кайрĕ. Мĕн каласси пур, Çтаппанне хăйне те питĕ шел ĕнтĕ. Малтанах, Ленский çырăва вулама тытăнсан, эпĕ хам та Çтаппана питĕ çиллентĕм. Кайран, апла-капла виçсе пăхсан, урăхла шухăшсем пырса кĕчĕç. «Кун пек ыйтăва пăхса тухнă чухне, — терĕм эпĕ, — вĕриленсе кайма юрамасть, кăшт сивĕнме пĕлмелле... Çтаппан та этемех, çӳп татки мар!..»

Урăхла шухăшлакансем те пулнă çав пирĕн пухура...

Коля хыççăн Вăрманпуç ячейкин секретарĕ — Саканов юлташ сăмах илчĕ. Вăл та, Коля пекех, Çтаппана комсомолтан халех кăлармалла, терĕ...

— Ленский юлташа сăмах пăратăп, — пĕлтерчĕ председатель.

... Хур аçи пек саркаланса тухрĕ Ленский. Каллех кĕсйичен «Çамрăк хресчен» хаçата кăларчĕ, ăна чăмăртаса тытрĕ те сăмахне пуçларĕ:

— Юлташсем! — пăхса илче вăл, çынсен çийĕпе. — Ман умран выступать тăвакансем хаçатра çапнă письмо пирки тĕрĕс выводсем турĕç. Вĕсем предлагать тунипе эпĕ полностью килĕшетĕп. Но, позвольте, — хăпартрĕ вăл сассине, — Мăнъял вулăсĕнче волкомол пур-и, е çук-и? Товарищ Борисов, — çаврăнчĕ вăл президиум еннелле, — хаçатра Николаев письмоне печатать туман пулсан, эсĕ çак вопроса обсудить тунă пулăттăн-и или çук-и? Çак вопрос мана çеç мар, всю организацию интереслентерет... Молчишь? — мăнаçлăн çаврăнчĕ вăл зал еннелле. — Я скажу сан вырăна...

Ленский сывлăш çавăрнă пек турĕ те хĕрӳленсех çапла каларĕ:

— Кунта укомол представителĕ присутствовать тăвать. Эпĕ çавăн умĕнче заявляю: пирĕн волкомол и его секретарь политическое доверие заслуживать тумаççĕ, классовую линию тытма пĕлмеççĕ. Поэтому, мы, Борисов юлташа, çак ответлă вырăнта терпеть не можем...

Залра шавлама пуçларĕç, çапах та Борисов аптраса ӳкмерĕ. Вăл пухăва лăплантарчĕ, Ленские малалла калама ирĕк пачĕ.

— Кунта все ясно, — терĕ лешĕ, — Николаева комсомолтан та, пухуран та надо выгнать с позором. Ун пек предатель пирĕн хушăмăрта ан лартăр. Вăл пире любой момент предавать тума пултарать. Çакăнпа пĕрлех, — вĕçлерĕ вăл, — волкомол составне надо распустить и çĕнĕрен выбор тумалла!..

Пуçланчĕ вара шăй-шай! Пĕри кăшкăрать, тепри кăшкăрать, нумайăшĕ сăмах ыйтаççĕ. Борисов юлташ председатель тилхепине çирĕп тытнине пула çеç пуху часах лăпланчĕ.

— Юлташсем, — терĕ Борисов, пуху кăштах лăплансан, — ку ыйту пирки урăх калаçма кирлĕ мар пулĕ. Николаев юлташ йăнăшĕ пирки çак пухура никам та иккĕленмест. Çавах тă эпе пĕр-ик сăмах каласа пахасшăн...

— Все ясно! — сасă пăчĕ Ленский, голосуй мое предложение!

— Ан васка-ха, Ленский юлташ, — тавăрчĕ Борисов, — эсĕ сĕмсĕр вăкăр пек ан пул-ха. Вăкăр чавать-чавать, тет те, хăй çине сирпĕтет, тет.

Залра кулса ячĕç, хăшпĕрисем алă çупрĕç...

— Питĕ тĕрĕс! — илтĕнчĕç сасăсем.

Борисов малаллă çаплă калăрĕ:

— Ленский юлташ кунта хăйне-хăй «ур-ра -р-революционер» пек тыткалама хăтланче, волкомол составне салатса яма сĕнӳ пачĕ. Ку — сирĕн ирĕк, юлташсем! Анчах та кашни комсомолец тунă йăнăш пиркиех волкомол составне салатса яма пуçласан, ĕç пулать-и вара? Çук, политикăллă вăйă кăна пулать. Çалла мар-и, юлташсем?

— Тĕрĕс! — кĕрлет залра.

— Демагогия! — шавлать Ленский. 

— Тепĕр сăмах, — тет Борисов, — Николаев пирки. Волкомол та, эпĕ те унăн киревсĕр ĕсне хӳтĕлетпĕр тесе ан шутлăр эсир, юлташсем! Апла пулма пултараймастъ. Анчах этем кунçулне, комсомолец кунçулне татса панă чухне пĕрре касиччен иккĕ виçсе пăхсан çылăх пулать-и тата? Эпĕ Николаева Ленский «сутăнчăк» тесе питленипе ниепле те килĕшме пултараймастăп. Йăнăшнă пулин те, вăл — сутăнчăк мар!

— Тĕрĕс! — илтĕнеççĕ сасăсем.

— Çавăнпа та, — тет Борисов, — волкомола хушсан, вăл ку ĕçе тĕплĕн пăхса тухса, тĕрĕс решени йышăнма пултарать. Çитес пухура вара çав решение çирĕплетме пулать...

— Эсĕ сăмах илетĕн-и? — йăпăштăн ыйтрĕ Борисов.

— Калаçнипе çитет пулĕ, — терĕм эпĕ. — Эсĕ калани питĕ вырăнлă пулчĕ...

Вăл тӳрех сасăлама пуçларĕ:

— Кам та кам Николаев юлташа комсомолтан кăларас тет, çавсем алă çĕклĕр!

Пĕрин хыççăн тепри алă çĕклеме пуçлаççĕ. Борисов юлташ шутласа тухрĕ те:

— Вăтăр тăхăр сасă! — тесе пĕлтерчĕ, хут çине çырса хучĕ.

— Кам Николаев ĕçне волкомола парас тет, çавсем алă çĕклĕр!

— Вăтăр тăваттă! — пĕлтерчĕ председатель.

Çав вăхăтра Çтаппан тăрса çĕлĕкне тăхăнчĕ те, никама нимĕн каламасăр, пухуран тухса кайрĕ.

— Халĕ Ленский сĕнĕвне сасăлама пуçлăпăр, — терĕ Борисов. — Кам волкомол составне салатса ярса çĕнĕрен суйлас тет, алă çĕклĕр!

— Кирлĕ мар! йышăнмастпăр! — кăшкăраççĕ вырăнтан.

— Лăпах пĕр çын, — пĕлтерчĕ председатель — Ленский сĕнĕвне пуху йышăнмасть...

Ултă сехет тĕлнелле «Интернационал» юрланипе пирĕн пуху вĕçленчĕ.

— Вася, — терĕм Борисова, — атя пирĕн пата каяр.

— Атя, — килĕшрĕ вăл.

Эпир алăкран тухрăмăр кăна, пусма çинче Ленский тăнине асăрхарăмăр.

— Миша! — терĕ вăл, çанăран тытса, — сирĕнпе калаçса пăхма юрать-и?

— Мĕншĕн юрамасть? — кулкаласа ыйтрăм эпĕ. — Мĕн çинчен калаçасшăн-ши?

— Эпĕ серьезно калатăп, — терĕ вăл, — питĕ важнăй вопрос, притом надо немедленно...

— Атя, эппин, пĕрле, çул çинче каласа парăн... Ленский аякран тĕксе илчĕ те, куçĕпе Борисов çине кăтартрĕ. — Секрет! — асăрхаттарчĕ вăл, пӳрнипе тутине хупласа.

— Волком секретарьне пĕлтерме юрамасть-и вара? — ыйтанçи пултăм эпĕ.

— Ни в коем случае, строго конфиденциально!

— Апла пулсан, выçă хырăмпа калаçса пулмасть. Сакăр сехет тĕлнелле киле пыр...

— Хорошо, — терĕ вăл, урăх еннелле утрĕ.

Эпир Борисовпа киле кайрăмăр. Ленский калашне илтрĕ пулин те, ун пирки Вася нимĕн те шарламарĕ...

Киле çитсе хывăнтăмăр та, апат çиме ларас тенĕччĕ кăна, пирĕн пата Плаки чупса кĕчĕ:

— Миша! — кăшкăрчĕ вăл, кĕнĕ-кĕменех, — хăрушă инкек!

— Мĕн пулнă тата?

— Çтаппан çакăнса вилнĕ!

— Мĕ-ĕн?! Ăçта?! — харăсах кăшкăрса ятăмăр Борисовпа.

— Мĕнре... витере çакăннă, тет... Халь çеç, урампа чупса кайнă чухне, Верук каласа хăварчĕ.

Ку хыпар тăнлавран çапнă пекех пулчĕ. Куç умне Çтаппан пуху умĕнче тăни, вăл пухуран кайни тепĕр хут тухса тăчĕ. Эпир Борисовпа çĕлĕксем тăхăнтăмăр та тухса чупрăмăр. Хăранипе хытса кайнă анне тĕлĕнсе пăхса юлчĕ.

Çтаппансем пирĕнтен виçĕ кил урлă кăна пурăнатчĕç. Унта часах çитрĕмĕр. Хапхаран кĕтĕмĕр те васкаса вите патне кайрăмăр. Халăх пухăнма та ĕлкĕрнĕ. Çынсем урлă чĕвенсе пăхрăмăр, вите алăкĕнчен çакăнса тăракан Çтаппана куртăмăр. Пăявне мачча пăтинчен çаклатнă, хăй кĕпе вĕççĕнех, ури кĕлт кăна çĕре перĕнмест. Инçе те мар пĕчĕк каска пуканĕ выртать. Çтаппан çавăн çине тăрса çакăннă пулмалла...

Унччен те пулмарĕ, Верук чупса кĕчĕ. Вăл Çтаппана уринчен ыталаса илчĕ те хăрушшăн ӳлесе макăрма пуçларĕ…

Çтаппана пытарнă кун иртенпех асар-писер çил-тăман вĕçтерчĕ. Кăнтăрла умĕн сасартăк çил чарăнчĕ, кунĕ лайăхланчĕ.

Акă, хĕрлĕ пуставпа витнĕ тупăкра мĕскĕн Çтаппан выртать. Вăл кăвакарса кайнă, куçĕ путса ларнă...

Мĕнле пулса тухрĕ-ха ку капла? Ĕнерпе паян пуçа сахал мар ватрăм кун пирки. Çук, чухласа çитереймен эпĕ Çтаппана. Хăй пуçтахрах пулнă пулин те, чунĕ ачаш пулнă çав унăн, час та часах аманма пултарнă. Пăхатăп та элĕ халĕ ун çине, кĕске пурнăçне аса илетĕп. Пурнăçĕ пĕтĕмпех ман куç умĕнче иртое кайрĕ-çке-ха... Çăмăл пулмарĕ ун кунçулĕ. Малтанах — çемьери тĕрĕсмарлăх, ултăв. Çавнă пулăх хăй те ултава хăнăхнă ĕнтĕ, унтан вăрлама... Куç умне хăйне куштансем хĕнесрен чарнă хыççăн ман пата пырса кайнă самант тухса тăчĕ. «Эсĕ» теме тăнăскерех «Эсир» терĕ вăл мана. Темскер питĕ калаçасшăнччĕ пулмалла, чунне уçса парасшăн пулчĕ пуль... Калаçаймарĕ, именчĕ пулас. Ун чухне чипер калăçнă пулсан, кун пек пулмастчĕ те-и, тен. Каярахпа комсомола та кĕме пултарнăччĕ-çке-ха вăл.

Вилес умĕн вăл çапла çырса хăварнă: «Çут тĕнчере çылăхлă çынсем ытла та нумай, — тенĕ Çтаппан. — Хам та пирĕшти маррине аван пĕлетĕп, çавах та текех вĕсен хушшинче пурăнма пултараймастăп. Каçар, Верук! Каçар, комсомол!..»

Эпĕ, куç айĕпе, Борисов çине пăхса илтĕм. Мĕн шухăшлать-ши Çтаппан тупăкĕ умĕнче çак ăслă та сăпайлă ача, комсомолăн вулăсри комитечĕн секретарĕ? Ахăртнех Çтаппана упраса хăварма пултарайманни çинчен... Çулĕпе вăл манран кĕçĕнрех пулин те, ăсĕ-пуçĕпе нумай малта тăрать. Чăнах çапла! Вăл мар-и комсомол пухинче Çтаппан ыйтуне волкомола пăхса тухма парасшăн пулчĕ? Вăл сĕнниие эпĕ мĕншĕн хӳтĕлемерĕм? Укомол представителĕн хисеплĕ ячепе усă курса, мĕншен сăмах тухса каламарăм?.. Халĕ, нумай çулçем иртнĕ хыççăн та, Çтаппана ун чухне ăнланса çитерейменшĕн ӳкĕнетĕп. Айван пулнă çав, кивĕ тĕнче юлашкийĕсене хăвăртрах тĕп тăвасшăн пулнă, пуç тавра ун пек-кун пек шухăшласа пăхма пĕлмен.

Шухăша путса тăнă хушăрах Ленские аса илтĕм. Каялла пăхрăм та алăк пăтĕнче Кĕркури мăшлатса тăнине асăрхарăм. Кĕркури те пире курчĕ, хĕсĕнкелесе тĕпелелле çитрĕ, ахлата пуçларĕ... Мана хирĕç, тупă-кăн тепĕр енче тăракан Борисов Кĕркурие курнипе кăмăлсăр пулчĕ пулас... «Мĕн ахлатса тăрать-ши вĕçкĕн Кĕркури, «сутăнчăк» тупăкĕ умĕнче, мĕн кирлĕ-ши ăна çакăнта?..»

Вăхăт çитсен, Çтаппан тупăкне урама илсе тухрăмăр. Малта — Борисовпа иксĕмĕр, хыçалтан ялти икĕ комсомолец йăтса пыратпăр. Ял вĕçне çитичченех çĕклесе кайрăмăр.

Çăва çине çитрĕмĕр. Тупăкне çуна çинчен антартăмăр, шăтăк урлă хунă икĕ хăма çине лартрăмăр. Борисов кĕске сăмах каларĕ. Сăмахне те тупма пĕлет-çке ачи... Тупăка шăтăка ятăмăр, тăпра витсе хăвартăмăр. йывăр тăпру çăмăл пултăр, терĕмĕр юлашкинчен. Верук ăнран каяс пек макăрчĕ...

Лапка-лапка юр çума пуçларĕ, çанталăк ăшăтнă пек пулчĕ. Килелле килме пухрăмăр. Эпĕ пĕрмай Çтаппан çинчен шухăшлатăп. Сасартăк ман шухăшăма пĕр сасă пӳлсе хучĕ. Акă мĕн илтĕнчĕ хыçалтан:

«Эпĕ çапла шутлатăп, юлташсем: çакăнса е перĕнсе вилни, кирек епле пулсан та, не наш метод. Çакăнса вилнипе Çтаппан хăйне кăна мар, пирĕн пĕтĕм организацине замарать туса хăварчĕ...»

Эпĕ каялла пăхса илтĕм. Çавă ĕнтĕ, урăх кам çапла «ăслă» калаçма пултарать? Григорий Ленский комсомолецсене «тăн» парать. Лешсем пĕри те сăмах чĕнмеççĕ, шыв сыпнă пек пыраççĕ. Манăн çав тери чунăм кӳтсе килет. Мĕншĕн-ши? Кĕркури сăмаххинче тĕрĕсси те çук мар вĕт! Пур! Апла пулсан, мăншĕн пăшăрханатăп-ха эпĕ? Манн шутпала, Кĕркури çакăнта лĕпĕртетсе пыни пачах вырăнсăр! Тата ун çăварĕнчен тухнипе-и, тен, тĕрĕс сăмах та хаклăхне çухатать…

«Çапла, юлташсем, — каллех илтĕнет Ленский калани, — çак киревсĕр явлени çине политика енĕпе пăхас пулсан, ăна комсомол моралĕпе виçес пулсан, вăл питĕ неприглядно, ирсĕррĕн курăнса тăрать. Эсир манпа согласнă-и?»

«Ан сӳпĕлтет, Кĕркури!» кăшкăрса ярассăм килет манăн. Юрамасть-çке апла! Халĕ Кĕркурипе тавлашни вырăнсăр пулнине такам та ăнланма пултарать. Çавăнпа та комсомолецсем, вăл каланине хăлхана та чикмен пек, чĕнмесĕр утаççĕ...

Тепĕр тесен, Ленский сӳпĕлтетме юратнине, пушă сăмах çаптарма пултарнине вулăсри комсомолецсем лайăх пĕлеççĕ, Вулăсра çеç-и вара? Уездра та пĕлекенсем сахал мар пулĕ! Çавах та мĕншĕн-ха вăл, вилĕрен уйрăлнă-уйрăлманах, ун çинчен усал калама тытăнать, вилнĕ çынна питлесе пырать? Эх, Ленский, вĕçкĕн Кĕркури!

Яла çитсен, волкомола кĕтĕмĕр. Борисов сĕтел хушшине ларчĕ, питне хупласа, сĕтел çине чавсаланчĕ. Пĕр хушă вăл нимĕн те шарламарĕ, эпĕ тешăп лартăм. Манăн та чĕрере лăпкă мар.

Вася сасартăк, аллисене чăмăртаса, ура çине çĕкленчĕ те кăшкăрса ячĕ:

— Каçарма пултараймастăп çакна!

Ку ĕнте Ленский пирки тарăхать пулĕ тесе, ун майлă пулса, эпĕ çапла каларăм:

— Тĕрĕс калатăн, Вася: пухура та Çтаппан ыйтуне Ленский тапратрĕ, ăна ахалех «сутăнчăк» тесе питлерĕ, халĕ те пулин вилĕ тăпринчен уйрăличченех, ăна хурлама пуçларĕ.

— Мĕскер вăл Ленский! — тарăхса илчĕ Борисов, — ун пирки мар эпĕ... Чи малтан иксемĕре айăплатăп, урăх никама та мар! Эпир иксĕмĕр çине тăрсах тăрăшнă пулсан, Николаев ĕçне волкомола пама йышăнтарнă пулсан, вăл паян ырă-сывă пулнă пулĕччĕ... Акă мĕн-ма тарăхатăп паян... Ленский мĕн, — хушса хучĕ вăл, — унтан ыррине эпĕ нихăçан та кĕтмен, кĕтессĕм те çук...

Эпĕ Борисова йăпатма хăтлантăм, апла та, капла та каласа пăхрăм. Çук, Борисов мана итлемерĕ.

— Кирлĕ мар, Миша, йăпатма, — терĕ вăл. — Эпĕ пĕчĕк ача мар!..

...Сĕнтĕрвăррине таврăннă тĕле кăмăла чылаях пусартăм.

— Хлебников юлташ таврăннă-и? — ыйтрăм укомола кĕрсен.

— Таврăннă.

Укомол секретарĕн кабинетне кĕтĕм. Хлебников кăмăллăн йышăнчĕ.

— Ăçта кайса çухалтăн, Александров юлташ? — ыйтрĕ вăл чи малтан.

— Ялсенче пултăм, — терĕм эпĕ. — Икĕ вулăсра пуху ирттертĕм, пионер отрячĕсен ĕçне тĕрĕслерĕм...

— Мĕнле ырă хыпар пур? Сана Шупашкарта кĕтеççĕ...

— Çапла пулĕ, — килĕшрĕм эпĕ. — Ырă хыпар тенĕрен, ырриех çук пулĕ те, усалли акă...

Эпĕ Хлебников юлташа Çтаппан çакăнса вилни çинчен каласа патăм. Ман сăмахăма вăл тимлĕн итлесе ларчĕ. Хушăран ыйтса пĕлкелерĕ, «Çамрăк хресчен» номерне тултарчĕ, Çтаппан çырăвне вуласа тухрĕ. Хăй вырăс çынни пулин те, Хлебников чăвашла начар мар калаçать, вулама та пĕлет, чăвашла çырнине çеç курман эпĕ ăна. Нумай та пулмасть, акă, пĕрле Шупашкара кайнă чухне, чăваш аваллăхне пĕлнипе вăл мана шалтах тĕлĕнтернĕччĕ. Хлебников юлташ Ашмарин профессорăн «Булгары и чуваши» кĕнекине çеç мар, Марр академикăн «Чуваши — яфетиды на Волге» кĕнекине те вуласа тухнă иккен. Пыр та калаç унпала!

Хлебников салхуланнине эпĕ лайăхах асăрхарăм. Вăл сăмах хушма васкамарĕ. Кĕсъерен тутăр кăларчĕ, тути-çăварне шăлкалам пек турĕ, куçран пăхса илчĕ. Эпĕ нимĕнле мар пулса лартăм.

— Просвистали, значит, человека!.. — тесе хучĕ вăл юлашкинчен вырăсла.

Эпĕ ăна куçран чăрр! пăхрăм.

— Çапла, юлташăм, — пĕтĕçтерчĕ вăл сăмахне. — Этем шăпине татса панă чухне тамлĕрех пулма пĕлес пулать. Халĕ ĕнтĕ, — вĕçлерĕ секретарь, — нимĕн тума та çук. Вилнĕ çынна чĕртеймĕпĕр...

Эпĕ ассăн сывласа илтĕм.

— Шупашкара хăçан куçас тетĕн-ха?

— Паян-ыран куçмалла пуль ĕнтĕ, ĕçсене кама парса хăвармалла-ши?

— Паян тесен, сан вырăна çын çук-ха, кандидатурасем пур... Вăхăтлăха инструктора парса хăваратăн пулĕ. Кунта тытас мар сана...

Эпĕ кабинетран тухрăм, сĕтелĕм çинче çыру выртнине асăрхарăм. Инструктор çукчĕ-ха. Çавна кĕтсе çырăва уçрăм, унăн вĕçне пăхса илтĕм. «Пысăк салам, Лиза» тенине вуларăм та кам çырнине ăнлантăм. Лисук çырать иккен! Алхапăлта эпĕ ун çинчен пачах манса кайнă. Мĕн çырать-ха ку пике?

«Хаклăранта хаклă юлташăм, Миша, — çырать вăл. — Сана эпĕ Шупашкарта шутсăр хытă кĕтрĕм, кĕтсе илеймерĕм. Кĕмерĕн эсĕ ман патăма, улталарăн тесе каласан та çылăх пулмасть пулĕ... Каçченех пӳлĕмрен тухмасăр кĕтсе лартăм сана, йĕрсе те пăхрăм, пытармасăр каласан. Кайиччен кĕрсе тухăп, тесе шантарнăскер, йăпăртлăха та пулин мĕншĕн кĕрсе тухмарăн-ха? Мĕншĕн хапăл тумарăн тилмĕрсе каланине?

Сана эпĕ Ирина çырăвĕсене кăтартас тенĕччĕ, сан пирки вăл мĕн шухăшланине пĕлтерес тенĕччĕ. Кăна илтсен, эсĕ тĕлĕнсе те кайăн. «Мĕнле Ирина çырăвĕ, мĕн тума çырать пулĕ вăл сан пата?» — теме пултаратăн. Лăплан, юлташăм, ан тĕлĕн сăмахăмран. Халĕ те пуçăм çурăлса тухас пек ыратать пулин те, эпĕ чипер тăнпуçпах калатăп: Иринăпа иксĕмĕр пĕр-пĕрин патне тахçанах çырусем çӳретме пуçланă. Ирина сан çине питĕ тарăхать. Мана вăл сăлтавне те пĕлтерчĕ. Калаçас тенĕччĕ санпала çаксем пирки, Иринăн çырăвĕсене те пĕтĕмпех шулаттарас тенĕччĕ. Халĕ ĕнтĕ темле хыпăнсан та кăтартаймăп. Мĕншĕн тесен, вăл çырусене пурне те çав каçах кăмакана пăрахса çунтарса ятăм.

«Мĕншĕн çунтартăн?» — ыйтма пултаратăн эсĕ. Ман пата кĕменшĕн тарăхнипе! Ăнлантăн-и, тусăм?

Тусăм тенĕшĕн ан пăшăрхан-ха, Миша. Эпĕ сана пачах кӳрентересшĕн мар. Иксĕмĕр туслă пулас çуккине ăнланатăп ĕнтĕ, анчах...

Пирĕн каникул вĕçленчĕ. Çуллаччен пусăрăнсах вĕренмелле пулать. Вĕренсе тухсан, ĕçлеме таçта ярĕç ĕнтĕ. Хамăр вулăса ярас пулсан, питĕ аван пулĕччĕ те, тепле çав...

Халлĕхе сывă юлатăп, сана та ырлăх-сывлăх сунатăп. Кăмăлу пулсан, пĕр-пĕр кĕске çыру çырса яр.

Пысăк салам. Лиза».



Вуласа пĕтернĕ тĕле лăпах укомол инструкторĕ çитрĕ. Эпĕ ăна пионер бюровĕн ĕçĕсемпе паллаштартăм. Çак ĕçпе каçченех аппаланса лартăмăр. Юлашкинчен, акт çырса алă пусрăмăр та, эпĕ ĕçрен йăлтах пушантăм. Халĕ ĕнтĕ Шупашкара тухса каясси çеç юлать. Мĕн кĕтет-ши мана тĕп хулара?

Çирĕм улттăмĕш çулхи февраль уйăхĕнче эпĕ Шупашкар хулинчи пионер бюровĕн председателĕнче ĕçлеме пуçларăм. Ĕçе пуçăниччен çапла шутлаттăм: кунта ĕнтĕ уездринчен нумай çăмăлтарах та ансатрах пулĕ, теттĕм. Хăш енĕпе? Ялсене тухса çӳрес хуйхă çук, отрядсем пурте хуларах, предприятнсĕмпе учрежденисенчи комсомол ячейкисем çумĕнче. Кирек хăш вăхăтра та вожатăйсемпе тĕл пулма, вĕсемпе калаçса пăхма пулать, кунта пушă вăхăт та уездри пек мар, ытларах пулма тивĕçлĕ, теттĕм. Апла пулсан, ĕçленĕ вăхăтрах техникум вĕренсе пĕтерме те май килĕ-и-ха, тесе йăпанаттăм. Çамрăкăн вĕренмелле-çке-ха!

Тĕрĕссипе илсен, пушă каçсем кунта уездри пек те мар, тата сайрарăх килетчĕç çав. Кашни каçах мĕнле те пулин пуху е канашлу-и унта — пулатех. Шутласа пăхăр-ха хăвăрах: паян, калăпăр, парти ячейкин пухăвĕ — каймасăр мĕнле юлан? Ыран, сăмахран, хула комитечĕи бюровĕн ларăвĕ — каясах пулать. Виççĕмĕш кунĕнче — комсомол ячейкин пухăвĕ — каллех каймасăр юлма çук. Тепĕр кунне — политвĕренӳ каçĕ. Унтан — пионер бюровĕн ларăвĕ. Юлашкинчен, пĕр-пĕр çĕре доклад тума яраççĕ. Эрне тени шăхăрса çеç иртсе каять. Вырсарикун юлать, тейĕпĕр. Лăпах çав кун пионерсен сборĕсем пулса иртеççĕ, пĕр-пĕр отряд сборне çитмеллех...

Пирвайхи вырсарникунах эпĕ, сборсем епле иртнине курас тесе, отрядсем тăрăх тухса кайрăм. Чи малтан Аслă суда кĕтĕм. Кунти отряд вожатăйĕ (хăй Люся ятлăччĕ) мана курчĕ те, куççуль витĕр текĕ пек, çапла пĕлтерчĕ. «Сбор ирттерме пулмасть. Аслă суд председателĕ хушнипе комендант зал алăкне питĕрсе илчĕ», — терĕ.

Эпĕ шалтах тĕлĕнсе кайрăм. Мĕнле-ха капла?

— Коменданчĕ ăçта? — ыйтрăм хайхинчен.

— Кунтахчĕ-ха, — терĕ вожатăй, — халь çеç зал алăкне питерсе тухса çухалчĕ... Инçех кайман пулĕ-ха...

Эпир хайхи команданта тупрăмăр.

— Комендант юлташ, сирĕн пысăк зал пушах-çке, мĕншĕн пионерсен сборне ирттерме уçса памастăр?

— Эпир кам пулатăр? — мăнаçлăн ыйтрĕ вăл. Эпĕ кам иккенне каларăм.

— Юрамасть! — пĕлтерчĕ вăл. — Председатель хушман.

— Мĕнле апла? 

— Председателĕнчен хăйĕнчен ыйтса пăхăр, эппин, мана ĕненместĕр пулсан...

Каларĕ те хайхи çапла, пăрăнса кайрĕ, калаçса тăрасшăн та пулмарĕ. Эпир вожатăйпа пĕрне-пĕри куçран пăхса тăрса юлтăмăр.

— Юрĕ, — лăплантартăм Люсьăна, — ачасене киле канма кала... Сборне ыран ирттерĕпĕр.

Аслă судран тухсан, эпĕ Тĕпĕçтăвком çумĕнчи отряд сборне кайрăм. Люся мана унта çитиех ăсатса ячĕ...

Тепĕр ирхине, хула комитетне çитсен, Аслă судра пионерсене сбор ирттерме пӳлĕм паманни çинчен юлташсене каласа патăм.

Комсомол хула комитечĕн секретарĕ Алеша Зарубин çав тери тарăхса кайрĕ, çийĕнчех телефонпа Аслă суд председателĕ патне шăнкăравларĕ. Кам тата мĕнле ыйтупа иккенне пĕлсен, лешĕ пирĕн Алешăпа калаçасшăн та пулмарĕ.

— Парти хула комитечĕн секретарьне кайса пĕлтер, — терĕ Зарубин.

Партипе комсомол хула комитечĕсем ун чухне Роза Люксембург урамĕнче, хальхи краеведени музейĕн канцелярийĕ йышăнакан çуртра, вырнаçнăччĕ. Парти хула комитечĕн секретарĕнче Лука Семенович Спасов ĕçлетчĕ. Маттур çынччĕ-çке хăй вара. Сăмаха ваклама юратсах кайматсчĕ те, каласан, — чăтса кăна тăр...

— Лука Семенч, — терĕм эпĕ, кабинетне кĕрсен, — Аслă суд председателĕ пионерсен сборне ирттерме пӳлĕм памасть...

— Ларсам, — терĕ вăл, — йĕркипе каласа пар... 

Эпĕ ĕнер Аслă судра хам мĕн курни-илтни çинчен тĕрĕссипе каласа патăм. Вăл телефон трубкине илчĕ те Аслă суд председателĕ патне шăнкăравларĕ.

— Кăна парти комитетĕнчен Спасов калаçать, — терĕ вăл. — Сана комсомолецçем питĕ тарăхаççĕ... Пионерсен сборне ирттерме эсĕ зал памастăн, теççĕ... Тĕрĕсех-и ку?

Ана хирĕç Аслă суд председателç мĕн калани мана пачах илтĕнмест пулин те, эпĕ питĕ тимлĕн итлесе ларатăп.

— Апла пулсан, — веçлерĕ Спасов юлташ, — ман патăма кĕрсе тухăр-ха...

Каларĕте çапла, телефон трубкине хучĕ.

— Вăл кунта килме пулчĕ, — пĕлтерчĕ вăл, — куçа-куçăн тăрса калаçса пăхмалла пулать. Эпĕ кабинетран тухрăм.

Мĕн калаçнă вĕсем Аслă суд председателĕ секретарь патне пырсан, çакна эпĕ пĕлме пултараймастăп. Анчах малашне Аслă суд председателĕ сбор ирттерме пӳлем паанни пулман. Пионерсен сборĕ вара ĕркеллĕ иртме пуçларĕ.

Çакăн пирки «Çамрăк Хресчен» хаçатра пĕчĕк фельетон çапăнса тухнине те астăватăп. Пачура Иванĕ çырнăччĕ пулас. Хытă лекнĕччĕ унта Аслă суд председательне!

Хулари пионер организацийĕн ĕçĕпе паллашă хыççăн маншăн çакă паллă пулчĕ, пионер отрячĕсен ĕçĕнче хастарлăх çителĕксĕр, пионерсен сборĕсене интереслĕрех ирттермелле. Кăна мĕнле тăвас-ха? Чи малтан вожатăйсен пĕлӳлĕхне хăпартмалла, вĕсене кулленхи ĕçре пулăшса пымалла, халех вожатăйсене çĕнĕрен хатĕрлеме курс уçмалла.

Вожатăйсен курсĕ мартăн пĕрремĕшĕнче, хула комитетĕнче, каçхине ултă сехетре уçăлчĕ. Облаçри пионер бюровĕн председателĕ Семен Андреев «Пионер организацийĕсем умĕнче тăракан задачăсем» темăпа пирвайхи лекци вуласа пачĕ. Занятисем эрнере внçĕ хут, тăватшар сехет пулатчĕç.

Паллах ĕнтĕ, лекци вуланăшăн эпир никама та пĕр пус укçа та тӳлемен, тӳлеме пирĕн укçи те пулман.

Мартăн çирĕм саккăрмĕшĕнче пирĕн курс вĕçленчĕ. Юлашки занятине парти хула комитечĕн секретарĕ Спасов юлташ пычĕ. Вăл сăмах каларĕ. Хăйĕн сăмахĕнче Лука Семенович пионерсене ĕçе хăнăхтарма кирли çинчен, вĕсен хушшинче хура ĕçрен хăракан пĕр ача та пулмалла марри çинчен питĕ хытă асăрхаттарчĕ. Çакна эпĕ хам та ăша çирĕп хыврăм.

Вăтăр курсантран çирĕм пиллĕкĕшĕ чиперех вĕренсе тухрĕç, тĕрлĕ сăлтавсене пула пиллĕкĕшĕ вĕренме пăрахрĕç. Совпартшкултан уйăрса янă курсантсем хушшинче хамăр ял Лисукĕ те пулчĕ, занятисене вăл пĕр сиктермесĕр çӳрерĕ.

Питĕ сăпайлă ларатчĕ вăл лекцисемпе занятисенче. Ытарма çук чипер тыткалатчĕ хăйне хăй. Ыйту пекки парас пулсан, малтан аллине çĕклетчĕ, ура çине тăратчĕ, вара тин ыйтса пĕлесси çинчен çăвар уçса калатчĕ. Лайăх хĕр çав Лисук!

Юлашки заняти ирттернĕ каç Лисук, эпĕ пушанасса кĕтнĕ пекех, занятисем пĕтсен çийĕнчех тухса каймарĕ. Перерыв вăхăтĕнчех вăл мана калаçмалли пурри çинчен асăрхаттарнăччĕ.

Эпир урама пĕрле тухрăмăр. Шур кулач пек тулли уйăх пĕлĕтсем хушшинче чӳхенет. Шăнтса пăрахнипе пăрлă юр кăчăртатса кăна тăрать.

— Ăçталла çул тытăпăр, Лисук? — ыйтрăм пикерен.

— Вăхăт нумай пулчĕ-çке, — терĕ вăл, пăшăрханнă пек пулса. — Халĕ ниçта та каяймастпăр пулĕ. Совпартшкула çити ăсатса яр мана...

— Мĕншĕн апла? — хирĕçлерĕм эпĕ. — Халĕ тăххăр тин иртнĕ, юлашки сеанса кинона кайма пултаратпăр...

Лисук нимĕн те шарламарĕ.

Пĕр хушă эпир, ура айĕнчи пăр кăчăртатса пынине итлесе, шарламасăр утрăмăр.

— Çитрĕмĕр, — терĕ Лисук, совпартшкул картишне кĕрсен. — Тавтапуç ăсатса янăшăн...

«Мĕн пулнă-ха ку Лисука? — шутларăм эпĕ. — Капла пулакан марччĕ-çке вăл?»

— Сывă пул эппин, — тăсрăм аллăма, — ырă тĕлĕк тĕлне пул...

— Чипер кай, — терĕ те вăл, кĕсъерен хут татки кăларса тыттарчĕ.

— Мĕскер ку?

— Курăн, вуласа тухсан...

Лисукпа уйрăлса киле утнă чухне эпĕ çул тăршшĕпех вăл панă хут татки пирки шухăшларăм. «Мĕнле хут тыттарчĕ-ха Лисук? Мĕншĕн пăян калаçасшăн пулмарĕ? Мĕн пирки хăйне питĕ йăваш тыткалать?..»

Хваттере çитсен чи малтан Лисук панă хута кăларса вулама пуçларăм.

«Хисеплĕ тусăм, Лиза», — тенĕ çырура. Манăн чĕрем кĕртлетсе илет. «Ара, Ирина çырать-çке кăна, Лисук патне çырать!» Тĕлĕннипе, савăннипе нимĕн тума пĕлми пултăм...

«Сан çырăвна илни, — çырать Ирина, — маншăн пулсан, чăн-чăн уяв, тусăм Лиза, эпĕ ăна пĕтĕм чун хавалĕпе вулатăп. Паян та, акă, ĕçрен килтĕм çеç — сĕтел çинче санăн çырăву выртнине асăрхарăм та çав тери савăнса кайрăм. Çыру таврашĕ эпĕ, сансар пуçне, никам патне те çырса аппаланмастăп. Тĕрĕссипе каласан, вăхăчĕ те ытлă-çитлĕ мар. Кăнтăрла — шкулта, каçхине обществăллă ĕç сахал мар. Учителен çавăн пек пулмалла та ĕнтĕ.

Эсĕ ыйтатăн: комсомолăн облаçри саккăрмĕш съездне мĕншĕн килеймерĕн, сана делегата суйланă терĕç-çке, тетĕн. Питĕ пымаллаччĕ те, май килмерĕ-çке... Сан умра пĕр пытармасăр сăлтавне те калатăп: лăпах съезда тухса каймалла чухне сасартăк чирлесе ӳкрĕм, пĕр эрне питĕ йывăр выртрăм... Пĕтĕм сăлтавĕ те çавă кăна. Халĕ те час-часах аптраса ӳкетĕп, врачсем патне çӳрени те нумай усă памасть... Съездра сана Обкомол членне суйланăшăн питĕ хĕпĕртерĕм, чĕререн саламлатăп.

Миша пирки мĕн калас? Вăл мана чăтма çук йывăр кӳрентернĕ. Эпĕ ăна нихăçан та каçарассăм çук пулĕ, тесе шутлатăп. Вăл ман патăма çырманни, хăвах пĕлетĕн, питĕ нумай пулать. Унăн çырăвĕсене хăйне каялла уçса вуламасăрах яра-яра панипе тарăхрĕ пулĕ çав...

Санран çакна ыйтса пĕлес килет: эсĕ Мишăна килĕштернине вăл хăй пĕлет-и, туять-и е вăл нимĕн те чухламасть? Çакăн çинчен çырса пĕлтер, май пулсан.

Халлĕхе тĕрĕс-тĕкел юлатăп, сана та телейлĕ пурăнма, лайăх вĕренсе пĕтерме ырлăх-сывлăх сунатăп. Çăва тухсан, тен, иксĕмĕр тĕл пулса, юнашар ларса калаçсатă пăхăпăр-ха. Сывă пул, çыру çырма ан ман.

Санăн тусу Ирина».



Темĕн тĕрлĕ те виçсе пăхрăм Ирина сăмахĕсене. Кашни пуплевĕнчех, кашни сăмахĕнчех хама килĕшекен, чунăма йăпатакан вырăнсем шыраса хăшкăлтăм. Акă, Ирина çырăвĕнчи пĕр вырăнах илер-ха. Мĕншĕн апла çырать-ха вăл? «Каçарассăм çук», тесе пат каламасть, «каçарассăм çук пулĕ, тесе шутлатăп», тет. Мĕншĕн апла? Мĕншĕн татса каламасть сăмахне? Энпин, вăл мана пачахманса кайман та-и, тен? Тен, хăшпĕр чухне аса та илет?.. Апла пулсан, пĕр тăхтамасăр çыру çырса яраç мар-и Ирина патне?

Алеша çывăрма выртсан, эпĕ каллех Ирина çырăвне кăлартăм, ӳпне-питне çавăркаласа нăхрăм, каллех ик-виçĕ хут вуласа тухрăм. Ирина çырать: «Санран çакна ыйтса пĕлес килет, эсĕ Мишăна килĕштернине вăл хăй пĕлет-и, туять-и е нимĕн те чухламасть? Çакăн çинчен çырса пĕлтер, май пулсан...», тет. Эппин, Ирина манран пачах ютшăнман пулать-ха. Эпĕ Лисук çине мĕнле пăхни, вăл мана килĕштернипе килĕштерменни Ирина чĕрине пăртак та пулин кăтăклать иккен... Апла пулсан, мĕншĕн иккĕленсе тăрас: ларас та халех Ирина патне çырас...

«Пĕртен-пĕр юратнă тусăм,

Ирина!» пуçларăм çырăва.

«Кольăна тарăхса, ун патне янă çырура сан çинчен усал каласа пăрахнă хыççăн эпĕ темĕн чухлĕ асаплантăм. Ман çырусене вуласа пăхмасăрах эсĕ каялла яра-яра пани те калама çук пăшăрхантарчĕ. Ун хыççăн ху та пачах çухалтăн. Канаш хулинче пурăнать тенине те ăнсăртран кăна пĕлтĕм...

Ах, Ирина, Ирина! Мĕнле уçса кăтартам-ши сана шĕл-кăвар пек çунакан ăшăмă! Чи малтан çакна калам: айван пуçăмпа Коля патне çырнă çырура сан çинчен усалпа асăннăшăн çав тери ӳкĕнетĕп. Каçарччĕ, тусăм, вырăнсăр персе янă сăмахăмшăн. Çутă хĕвелшĕн те пулин каçар! Пĕлетĕн-и эсĕ çав сăмах мĕнле тухса кайнине? Кĕвĕçнипе, чăтма çук кĕвĕçнипе!

Пĕр çын теприн патне янă çырăва виççĕмĕшне кăтартмаççĕ. Ку — такамшăн та паллă. Апла пул.сан, мĕн тума кăтартнă-ха Коля сана ман çырăва? Вăрçтарас тесе шутланă вăл. Мĕнле те пулин хирĕçтерес! Мĕн тума кирлĕ пулнă-ха Кольăна пире хирĕçтерме? Кирлĕ пулнă пулас çав! Вăл сана çавăрма шутланă, мана пачах мантарасшăн пулнă. Ахаль пулсан, мĕн тума çырнă пулĕччĕ вăл ун чухне çакăн пек: «Эпир, Миша, кăçал техникум пĕтеретпĕр, вĕренсе тухсан, ĕçлеме Иринăпа пĕрле каяс терĕмĕр. Эсĕ уншăн кӳренместĕн пулĕ те? Ан кӳрен, тусăм, эпĕ сана çиллентерес тесе çырмастăп...» Мĕнле хакламалла çак йĕркесене, провокаци тесе хакламасан? Эсĕ Кольăпа пĕрле кайма шутланă-и вара хăçан та пулсан?

Каçар, Ирина, халĕ те пулин каçар. Юрату çинчен çырас теменччĕ паян... Эсĕ, Ирина, манăн пирвайхи, пĕртен-пĕр тата ĕмĕрлĕх юрату пулнине лайăх пĕлсе тăратăн. Кун йышши е тата хытăрах янăракан сăмахсем илткеленĕ пулĕ те-ха эсĕ... Ĕнен мана, тусăм: хăшпĕр чухне сăмаха шухăшламасăр персе янисем те пулаççĕ... Маншăн эсĕ, Ирина, — мĕнле ăнлантарам-ши ĕнте, кăна каласа пама та питĕ хĕн, — юратнă пике çеç мар, эсĕ — пурнăç, çут тĕнче, уйăхпа хĕвел! Ку — сăмах çеç мар, ку — хăй чăнлăх, халлĕхе илсен, таса ĕмĕт çеç пулса юлать... Эсĕ, Ирина, манăн пĕтĕм пурнăç çулне çутăлтартăн!..

Халлехе çитет пулĕ. Санран çыру кĕтсе пурăнатăп. Виç сăмах та пулин çырса яр...

Халĕ ĕнтĕ, Ирина, Шупашкарта пурăнатăп. Мана Шупашкар хула комитетне куçарчĕç, хулари пионер бюровĕн председателĕнче ĕçлетĕп.

Сывă пул, тусăм! Ĕмĕтре сана пин хут чуптăватăп. 

Пысăкран та пысăк салам.

Миша».



Çыруне конверта чикрĕм, адресне çыртăм. Конверт айне «Шупашкар», тесе кăна лартрăм. Ятăма та, хушаматăма та пĕлтермерĕм. Тен, эпĕ çырнине пĕлсен, каллех, вуламасăрах, каялла ярса пама пултарĕ, терĕм...

Шупашкар халăхне тĕлĕнтермеллипех тĕлĕнтерчĕ вăл çулхи çуркунне. Тĕлĕнтерчĕ пулмасăр! Хăçан курнă кун пеккине? Асаттесем астăваççĕ-ши? Çурхи шыв питĕ тулăх пулнипе ниçта шăнăçма пĕлмен Атăл шывĕ хĕрлĕ площаде çити сарăлчĕ. Роза Люксембург урамĕнчи пысăк кĕпер те шывра. Вăрăм хăмасем хунипе çеç кĕпер урлă каçма пулать. Тĕп библиотека, ытти нумай çуртсем — шывра. Пасар урамĕнчи Гисматуллин лавккине кимĕпе ишсе кĕме пулать. Ăçта пăхатăн — çурхи шыв сарăлса выртнине куратан. Венеци хули ăнсăртран Шупашкара куçса килнĕ тейĕн!.. Йăлăмри улăх-çаран та пĕтĕмпех шывра: унта-кунта турачĕсене кăнтарса ларан йывăç тăррисене курнипе çеç вăл вырăнта типĕ çĕр пулнине тавçăрса илме пулать...

Май уйăхĕ сулхăн тăрать. Эпир Лисукпа Атăл хĕрринче больница хыçĕнчи «Юрату сăмсахĕ» çинче тăратпăр, анлă Атăлпа киленетпĕр. Тĕттĕм пулса килчĕ, тин çеç анса ларнă хĕвел çути Атăл çине хĕп-хĕрлĕ ӳкрĕ...

— Мĕншĕн эсĕ питĕ тунсăх паян? — ыйтрĕ Лисук, — мĕншĕн нимĕн те калаçмастăн?

— Сăмахне тупаймарам-ха, эсĕ мĕншĕн калаçма чарăнтăн? — терем хуленчен тытса.

— Ирина çырманнишĕн тунсăхлатăн-и? — терĕ вăл, ман сăмаха илтмен пек.

— Унпа мар пулĕ, — терĕм эпĕ, — темшĕн паян кунĕпех ăшчик вăр-вăр тăвать...

— Шел ачана, — терĕ те Лисук, йăл! кулса, куçран тинкерчĕ.

Эпĕ шутларăм: «Пĕлесчĕ эсĕ Ирина патне епле çыру çырнине. Мĕн каланă пулăттăн-ши çав çырăва вуласан?»

— Кичем мар-и манпа? — ыйтрĕ Лисук.

— Мĕншĕн кичем пултăр санпала? — терĕм эпĕ. Лисук чĕнмерĕ. Эпир больница карти хĕррипе анаталла утрăмăр. Лисук та шарламарĕ, эпĕ те чĕнмерĕм. Йăлăмран сивĕ çил вĕрнипе сулхăнрах. Кăштах шăннипе пулас, Лисук ман çумарах тĕршĕннĕ пек пулчĕ. Çакна сисрĕм те, кĕпе вĕççĕнех пыракан Лисук хулĕ çине хамăн пиншака витсе ятăм.

— Капла юрать-и? — ыйтрăм пикерен.

— Юрать, — терĕ вăл, — эсĕ ху шăнмастăн-и?

— Арçын тусмелле, — кулкаларăм эпĕ, — унăн шăпи çаплалла...

Лисук тутипе кулса илчĕ те пиншак çаннисене хире-хирĕç туса пăчăртарĕ.

— Ларса канмастпăр-и çакăнта? — ыйтрĕ Лисук.

— Ывăнтăн пулсан, ларар.

Эпир пĕр хушă анаталла пăхса лартăмăр. Тĕттĕмленчĕ. Атăл çинче унта та кунта хĕрлĕ-симĕс çутăсем курăнкалама пуçларĕç.

Мана хама та сивĕ пулнине Лисук часах сисрĕ пулас. Вăл хулпуççи çинчи пиншакăма илчĕ те, алă вĕççĕн тытса, çапла каларĕ:

— Сана та сивĕ вĕт, айта иккĕн пĕркенер!

Эпĕ хирĕçмерĕм. Вара Лисук çав пиншакпа иксĕмĕре витрĕ те эпир, варлă хĕрпе каччă пек, пĕрле лартăмăр.

— Борисов ăçта-ши çак самантра?

— Мĕн тума кирлĕ пулчĕ вал сана? — пуçне çĕклерĕ Лисук.

— Ахалех, — терĕм эпĕ, — хисеплетĕп эпĕ ăна.

— Хисепле! — сиввĕн каларĕ Лисук. — Ман мĕн ĕç пур унпа?

— Питĕ юратать вăл сана, Лисук, — терĕм эпĕ. — Хĕлле, съездран таврăннă чухне, вăл мана питĕ нумай каласа пачĕ.

— Мĕнех каларĕ вара?

— Сана юратни çинчен... Халĕ вăл иксĕмĕр çапла лараççĕ тенине ниепле те ĕненес çук.

— Мĕншĕн? — терĕ Лисук.

— Сана хытă юратнипе.

— Эсĕ? — ман çине пăхса илчĕ вăл.

Эпĕ шарламарăм. Мĕн калас-ха манăн ăна хирĕç? Тӳррипе илсен, манăн Лисукпа «Юрату сăмсахне» килмелле те марччĕ ĕнтĕ. Варлă çынсем пек пĕр пиншакпа витĕнсе лартăмăр! Савма пуçламарăм-ши эпĕ Лисука? Чăнах та... Лисук çав тери лайăх, кăмăллă хĕр. Камăн чунĕ ан ирĕлтĕр-ха унпа пĕрле чух?

Бульвар тăрăх Роза Люксембург урамне тухрăмăр, эпĕ ăна совпартшкула ăсатса ятăм.

«Кӳрентертĕм пулас Лисука, — шухăшларăм, уйрăлсан, — мĕн тăвас ĕнтĕ, Иринăна манаймастăп пулсан...»

Çуллахи ĕç планĕ тăрăх, йăлăмра пысăк çар вăййи ирттерме палăртса хунăччĕ. Мĕнле вăйă ирттерес-ха? Ачасенчен ыйтса пăхрăмăр, вĕсен шухăш-кăмăлне пĕлтĕмĕр. Нумайăшĕ Буденный çарĕ Махно бандине аркатса тăкнине кăтартакан вăййа хапăл тăваççĕ иккен. Ун чухне «Красные дьяволята» кинокартинăна питĕ юратса куратчĕç. Вăл картинăна эпĕ хам та пĕрре кăна мар курнăччĕ, ачăсем пушшех курмасăр юлман ĕнтĕ. Вара, çав картина тăрăх, Махно бандине аркатса тăкни çинчен çар вăййи ирттерме шутларăмăр.

Инкеке, Махно рольне никам та илесшĕн мар пулнипе самаях хăшкăлтăмăр. Пĕрине сĕнетпĕр, теприне йалăнатпăр — çук, никам та Махно пулма килĕшмест, Мĕн тăвас? Çак интереслĕ вăйă çавăншăнах путланса ларма пултарать-çке. Алешăпа канашласа пăхрăм. Çапла-çапла, Махно рольне никам та илесшĕн мар, терĕм. Вăл, канаш парса пулăшас вырăнне, çапла «йапатса» хучĕ: «Никам та Махно пуласшăн мар, тетĕн? Эппин, хамăн пулас пуль?»

Алеша тăрăхлани кӳрентерчĕ, çавах эпĕ пуçа усмарăм, вожатăйсем хушшинче пикенсех хама валли çын шырарăм. Пĕрне сĕнтĕм, теприне ӳкĕтлерĕм, виççĕмĕшне тархасларăм, — çук! Никам та Махно пуласшăн мар. Ак тамаша! Мĕскер тăвас, кама ӳкĕтлес? Аптрасах çитрĕм никам та Махно пулма килĕшменнипе. Юлашкинчен, малтан тăрăхланăскер, Алеша хăех пулăшрĕ, Вăл акă мĕнле пулчĕ. Пĕр ирхнне, эрнекунччĕ пулас, яланхи пек хула комитетне çитрĕмĕр. Алеша кабинета чĕнтерчĕ те:

— Махно рольне вылякан тупрăн-и? — тесе ыйтрĕ.

— Çук, — терĕм эпĕ, — кйлĕшмеççĕ...

— Эпĕ тупрăм, — кулса илчĕ Алеша.

— Кама тупрăн, ăçтан?

— Федя Баранова чĕн-ха, — хушрĕ вăл.

Федя Баранов хула комитетĕнчех ĕçлетчĕ, хурарах лутра ачаччĕ. Ун çине пăхса илсенех, çав тери савăнса кайрăм. Ку таранччен мĕнле асăрхаман-ха эпĕ ăна? Кăвак сăхманпа Махно çĕлĕкне тăхăнтар ăна, чĕн пиçиххи çыхтар — сăмса çине куçлăх лартмасăр та чăн-чăн Махно пулса тăрать!..

Канцелярине тухсан, Федя çине пăхса, чылайччен тĕлĕнсе тăтăм, мĕн ĕçпе килнине те манса кайнă...

— Мĕскер, Миша, мана курман пек тинкерсе пăхатăн? Пике темерĕн пулĕ-çке?

Вăл сăмах хушсан тин хама мĕн кирлине астурăм.

— Секретарь кĕме хушрĕ, — терĕм юлашкинчен. Федя хыççăн хам та кабинета кĕтĕм. Тăратăп, хайхи,

Алеша пуçлассине кĕтсе. Вăл васкамарĕ, Малтан Барановран ăна-кăна ыйткаларĕ, тĕрлĕрен кăтартусем пачĕ. Эпĕ, нимле мар пулса кайнăскер, ăшăмра вĕчĕрхенсе тăтăм. «Мĕскер вăхăта ирттерет ку Алеша, мĕншĕн калаçăва пуçламасть?»

— Федя, — терĕ Алеша, эпĕ вĕчĕрхеннине сиснĕ пекех, — Махно пулас килмест-и санăн?

— Мĕнле Махно? — тĕлĕнсе ыйтрĕ лешĕ.

— Ну, леш, хайхи, вăрă-хурах Махно пулма? Федя пушшех тĕлĕнсе кайрĕ:

— Нимĕн те ăнланмастăп, — терĕ вăл, — эсир кулатăр-и манран?

Калаçăва эпĕ хутшăнтăм, Федьăна ăнлантарма тытăнтăм.

— Тĕлĕнмелли çук, Федя, — лăплантартăм ăна. — Вырсарникун йăлăмра пионерсемпе çар вăййи ирттереç терĕмĕр, сана Махно рольне выляма çеç ыйтатпăр...

Федя тинех ăнланса илчĕ, ăнланчĕ те çилленсе ӳркĕ.

— Мĕскер мăшкăллатăр эсир манран! — тарăхса илчĕ вăл. — Пулмастăп, Махно пулма килĕшместĕп.

Алешăпа иксĕмĕр пĕрне-пĕри куçран пăхса илтĕмĕр»

«Ĕç тухмарĕ ача, — анлантăм Алешăна, куçĕнчен пăхса, — мĕн тăвăпăр капла?..»

— «Красные дьяволята» кинокартина куртăн-и çак эсĕ, Федя? — ыйтрăм эпĕ, аптăранă енне. — Ăна Ленин та килĕштернĕ, тет.

— Курнă-çке, мĕн вара?

— Махно вăрă-хураха асăрхарăн пулĕ?

Федя калаçасшăн мар, чĕнмесĕр тăчĕ-тăчĕ те çапла каласа хучĕ:

— Махно пулмастăп, Буденный рольне выляма пултаратăп...

Алеша ахăлтатсах кулса ячĕ.

— Чим-ха, Федя, — терĕм эпĕ, — Буденный рольне парăттăмăр та сана, эсĕ лутрарах-çке пăртак... Буденный мĕн çӳллĕшĕ, пĕлетĕн-и çавна? Махно тесен, вăл санран пĕрре те вăрăм мар, лутрарах та пулĕ...

Шухăшласа тăчĕ-тăчĕ те Федя, пуçне сулкаласа, тухса кайрĕ.

— Мĕн тăвăпăр ĕнтĕ? — ыйтрăм Алешăран.

— Мĕн те пулин шутласа кăларас пулать... Акă мĕн, виçĕ сехетре черетсĕр бюро ларăвне ирттерĕпĕр, — терĕ вăл, кăшт тăхтасан. — Çар вăййин планне пăхса тухас пулать. Буденнăйпа Махно ролĕсене кама парассине çирĕплетмелле... «Йышăнмастăп Махно рольне!» — тесе пăхтăр вара Федя.

— Чăнах çапла тумалла, — хаваслантăм эпĕ. — Пуçу та-çке санăн, Алеша, министр пуçĕ пек!

— Ан лĕпĕртет! — хăтăрса илчĕ вăл. — Бюро членĕсем патне шăнкăравла. Ăнлантăн-и?

— Лайăх ăнлантăм, — терĕм те кабинетран тухса кайрăм.

— Асту! — асăрхаттарчĕ вăл. — Федьăна нимĕн те ан систер!..

Шăп виçĕ сехетре Алеша Зарубин хула комитет бюровĕн ларăвне уçрĕ.

Алеша кун йĕркине пĕлтерчĕ. Эпĕ çар вăййин планĕпе паллаштартăм: хăш отрядсем «хĕрлисем», хăшĕ «махновецсем» пулмаллине, мнçе полк тумаллине, вĕсен командирĕсене пĕлтертĕм. Вăйă ăçта тата мĕнле пуçланмаллине, мĕнле (вĕçленмелли çинчен каласа патăм.

— Килĕшетпĕр-и планпа? — ыйтрĕ Алеша.

— Килĕшес! — терĕç бюро членĕсем.

— Аплă пулсан, — пĕтĕçтерчĕ Алеша, — Плана йышăйнă, тесе шутлатпăр...

— Тепĕр ыйту пур, — Терĕм эпĕ, — Махнопа Буденный ролĕсене валеçесси...

— Мĕнле сĕнӳ пур? — ыйтрĕ Алеша.

Эпĕ, Алешăна куçран тӳрех пăхса, çапла каларăм:

— Буденный рольне хамăн илмелле пулать, Махно рольне Федя Баранова парсан питĕ аван пулмалла...

Лару протоколне çырса пыракан Федя ман çине шурă куçпа пăхса илчĕ, темĕн каласшăн пулчĕ те нимĕн те калаймарĕ.

— Килĕшетпĕр-и, юлташсем? — ыйтрĕ секретарь.

— Килĕшес! — терĕç бюро членĕсем.

— Вот, Федя, — терĕ Алеша, бюро членĕсем салансан, — Махно рольне санăннах вылямалла пулать...

— Шуйттан шăтăкне кĕрсе кайтăрччĕ вăл çав сирĕн Махно текенни!..



Июнь уйăхĕнчи пĕр вырсарникун, хайхи, хулари пионерсене икĕ паромпа йăлăма каçартăмăр. Çанталăкĕ аван. Пирĕн паромпах Атăл урлă Лука Семенович Спасов каçрĕ.

— Ăçта илсе каятăн пионерсене? — ыйтрĕ вăл.

— Çар вăййи ирттерме, — пĕлтертĕм эпĕ.

— Юрать, — терĕ вăл, — анчах айванла ан хăтланăр унта, асăрхануллă пулăр...

Йăлăма каçсан, эпĕ пионерсене вăйă планĕпе паллаштартăм. Вăйă чиккине пĕчĕкçеç хĕрлĕ ялавсемпе паллă туса тухрăмăр. Вырăнĕ çителĕклĕ: тăршшĕ — виç километр патне, сарлакăшĕ — затон таранах. Вăйăра çав лаптăкран тухма юрамасть. Кунта хăва кашласа ӳсет, ăвăспа йăмра та сахал мар.

Вăйă вуникĕ сехет тĕлĕнче пуçланчĕ. Федя — «Махно» — хăйĕн çыннисемпе пиртен уйрăлса кайрĕ. Эпĕ — «Буденный» — хĕрлĕ полксене малтан пăйăртнă çĕре вырнаçтартăм, разведка уйăртăм, командирсене заданисем патăм. Эпĕ салтакла тумланнă: Буденный вĕт! Гимнастерка, галифе, буденовка, шашка çакса янă. Буденнăйăн хура мăйăхе кăна çитмест. Федя вара — каснă-лартнă Махно! Таçтан кăвак сăхман тупса тăхăннă, сăхман çинчен сарлака чĕн пиçиххи çыхнă, çĕлĕк тăхăннă, унăн та шашка пур. Çав икĕ шашкăна эпĕ хулари милици уйрăмĕнчен юриех кайса илнĕччĕ.

Отрядсене кирлĕ пек вырнаçтарсан, пĕр отряда разведкăна кăларса ятăм. Çӳренĕ-çӳренĕ çак отряд, пĕр çур рехет ытларах иртсен, отрядăн çурри кăна таврăнчĕ. Нумайăшне махновецсем тыткăна илнĕ иккен...

Çавах та, вăйпах Махно рольне панăшăн, Федя пире чике тăршшех лартса хăварчĕ. Вăл хăйĕн штабĕпе вăйă чиккинчен тухса хăва хушшине пытаннă та кулса кăна выртнă пирĕнтен. Шыраса тупăр ăна!..

Кăнтăрла иртсен виçĕ сехетре, вăйă пĕтнине систерсе, отбой патăмăр. Хайхи Федя та тухрĕ. Тарăхса çитнĕскер, эпĕ ăна ятлама пуçларăм, вăл пур хăнк! та тумасть, кулать кăна. Пионерсен умĕнче харкашма юраманнипе лăпланмалла пулчĕ.

— Кайран калаçăпăр, Федя, — терĕм эпĕ.

Вăйă иртнине кĕскен пĕтĕçтертĕм те, пионерсене отрядсем тăрăх пухрăмăр.



«Взвейтесь кострами, сивие ночи,

Мы — пионеры, дети рабочих...»



юрра шăрантарса, перевоз патнелле утрăмăр.

Опасов юлташ Атăл урлă каялла та пирĕнпе пĕрлех каçрĕ.

— Вăйă мĕнле иртрĕ? — ыйтрĕ вăл.

— Чиперех, — терĕм эпĕ, Федя çине хаяррăн пăхса. — Йĕркеллех иртрĕ тес пулать...

Спасов юлташ кăмăлне хуçас килмерĕ.

Июль пуçламăшĕнче эпĕ, пĕр уйăха отпуск илсе, Мăнъяла таврăнтăм.

Пĕр кунхине пирĕн пата Плаки пырса кĕчĕ.

— Манăн килес, — терĕ вăл, мана курнипе куçне пуçне чăр-чар вылятса илчĕ, — Миша килнĕ-çке!

— Килнĕ-ха, — терĕм эпĕ.

— Килех, Плаки, килех, — сăмах хушрĕ анне, — ирт малалла...

— Кунта та юрать-ха, — терĕ вăл. — Эпĕ наччаслăха кăна. Атте çава туптатма ярас терĕ те, сирĕн те туптатмалла мар-ши тесе, кĕрсе пахаç терĕм...

— Тавтапуç хисеп тунăшăн, — терĕ анне. — Парса ярас пулĕ, ӳркенместĕн пулсан.

Анне çава илме тухрĕ, эпир Плакипе пĕр-пĕрин çине пăхса илтĕмĕр.

— Эсĕ Шупашкара куçнă тет-и, Миша? — ыйтрĕ вăл.

— Хĕллех куçнă.

— Аван пулĕ Шупашкарта?

— Аптрамасть. 

— Çинçе пилĕклĕ майрасем те сахал мар пуль?

— Купипех, — терĕм эпĕ, Плаки манран тăрăхлайа шутланине асăрхаса. — Каç-каç бульвара тухсан, хыçалтан кĕшĕлтетсех çӳреççĕ...

— Хуларă пулĕ те, — терĕ Плаки, эпĕ хам унран тăрăхлама шутланине чухласа.

Кăшт кăна тăхтасан, Плаки каллех йĕкĕлтеме пуçларĕ:

— Леш Вăрманпуç хĕрĕпе — Иринăччĕ-и-ха вăл — ĕç тухмарĕ-и мĕн?

— Тухмарĕ, — терĕм эпĕ. — Тиркерĕ вăл мана.

— Нумай та пулмасть эпĕ ăна хамăр ялта курнăччĕ...

— Чăнах-и? — тӳсеймерĕм эпĕ. — Чăнах каларăн-и, Плаки?

— Чĕпĕтет-и? — кулкаларĕ Плаки. — Çавăн пек вĕрĕнтеççĕ сирĕн йышшисене...

Эпĕ Плакирен вăл Иринăна мĕнле курни çинчен тĕплĕрех ыйтса пĕлесшĕнччĕ, анне килсе кĕнипе, пирĕн калаçу татăлчĕ...

Тепĕр ирхине эпир Кольăпа пасара тухса утрăмăр. Коля та тин çеç Çĕрпӳрен каникула таврăннă. Вăл шурă костюмпа, çара пуçах тухнă. Вăшăл-вăшăл ăшă çил унăн сарă çӳçне вĕлкĕштерет... Кольăпа эпир каçхинех пасара кайма калаçса татăлнăччĕ. Пĕр тесен, Коля маншăн юратура тăшман пулчĕ ĕнтĕ. Нумай тарăхнă эпĕ ăна, сахал мар хурлантарнă вăл мана. Мăнкăмăллăхĕ те чуна килмест, çапах та эпĕ ăна темшĕн пуçĕпех путсĕр çын тесе калаймастăп. Пĕчĕкрен пĕрле çитĕннĕрен-ши? Çын усал тунине хирĕç усалпа тавăрма пĕлменни те пур-тăр çав манăн. Халь ак эпир каллех пĕрле. Утатпăр, хайхисем, тинĕс пек хумханса ларакан ыраш пуссипе. Çутçанталăк савăнăçлă пулнипе чун-чĕрере те ырă, утма та питĕ çăмăл.

— Миша, — сăмах хушрĕ юлташăм, — коммунизм обществинче пасара çуран çӳрекен пулать-ши? Эпĕ кулмасăр тусеймерĕм.

— Ан кул-ха, Миша, ман шутпала, кунта кулмалли нимĕн те çук.

— Мĕнле кулас мар! — хирĕçлерĕм эпĕ. — Коммунизмра мĕнле пасар пултăр тата?

— Эпĕ техника пирки каласшăн, — терĕ Коля, — коммунизмра техника çав тери вăйлă аталанать. Тен, ун чухне кашни çыннăнах хăйĕн самолечĕ е моторлă çунат пулĕ. Çавăн пек çунат кăкарать те этем хăйĕн çумне, вĕçтерет кирлĕ çĕре...

— Пулĕ, — килĕшрĕм эпĕ, Кольăн шухăшне ăнкарма пуçласан. — Техника пирки тĕрĕс шутлатăн... Тен, ун чухне Марспа Венера çине те вĕçме вĕренĕç, уйăх çине вĕçесси çинчен каламастăп та...

— Тен, чавашран та вĕçсе кăякансем пулĕç... — хушрĕ Коля.

— Пулма пултарать, — терĕм эпĕ. — Чăваш тени мĕнрен катăк вара?

Эпир шарламасăр утрăмăр...

Пасар пухăнса çитнĕ, халăх уяври пекех нумай. Пасар урамĕпе çаврăнса тухрăмăр тă сăра ĕçме тесе, столовăя кĕтĕмĕр. Икĕ курка сăра шӳтернĕ пăрçа илтĕмĕр.

— Вĕренме каяс тетĕп, Миша, кĕркунне, — терĕ Коля, пăрçа хыпнă май. — Эсĕ шутламастăн-и?

— Ăçта?

— Мускава, индустриллĕ педагогика институтне. Мĕн шутлатăн кун пирки?

— Мĕн шутламалли пур унта? — терĕм эпĕ. — Яраççĕ пулсан, каяс пулать...

Коля шӳтернĕ пăрçа хыпрĕ те, чăмласа ямасăрах, татах ыйтрĕ:

— Вĕренесси пирки эс хăв мĕн шутлан?

— Кам? Эпĕ-и?

— Эсĕ ĕнтĕ, тусăм, сан пирки сăмах, — кулкаласа каларĕ вăл. — Вĕренесси çинчен пачах мантăн-и вара? Вăтам шкултан та пулсан вĕренсе тухас пулать вĕт...

— Вăл манран çеç килмест-çке...

— Тата камран-ши?

— Павел апостолтан! — терĕм эпĕ, тарăхса. «Мĕншĕн тăрмалать-ха чĕреме? Эпĕ вĕреннипе вĕренменни мĕн тума кирлĕ ăна?..»

Столовăйран тухсан, Коля мана шалт тĕлĕнтерчĕ:

— Иринăна курас килет-и? 

— Мĕнле Иринăна?

— Ирина Петровнăна çитĕ, — кулкаласа илчĕ вăл. — Килме кирлех вăл кунта. Ăçтан чăттăр-ха хĕрупраç тени çав хушă ялта пулман хыççăн та пасара тухмасăр? Атя, халăх хушшине кайса шырар.

Коля мĕнлерех калаçни килĕшсех каймарĕ, вăл манран мăшкăллас шут тытнă пекех туйăнчĕ. Хăтăрса та тăкас килчĕ ăна. Çапах килĕшмерĕм, — манăн Иринăна курас килнипе мĕн танлаштăр ĕнтĕ?

Эпир пасар урамĕсем тăрăх, ерипен утса, темиçе хут та тухрăмăр. Иксĕмĕр те куçа-пуçа чарса пăрахнă. Çук, Ирина куç тĕлне пулмарĕ... Хĕвел те каçалана чылай сулăннă, пасар та саланма пуçларĕ, Иринăна çав-çавах кураймарăмăр. Çӳресен-çӳресен, киле каяс терĕмĕр. Çул çинче те кашни хĕре Ирина мар-ши тесе пăхрăмăр. Эпĕ хыпса çунни кăлăхах пулчĕ...

Яла кĕрсен Кольăпа уйрăлтăмăр. Сиввĕн уйрăлтăм эп унпа, — Иринăпа тĕл пулайманнишĕн вăл айăплă пулнă пекех. Вăл килне кайрĕ, эпĕ çырма урлă каçрăм та хамăр тăкăрлăка кĕтĕм. Мана хирĕç, пуш витресем çакса, Плаки пырать.

— Пасартан-и, Миша? — терĕ хайхискер.

— Çавăнтан.

— Иринăна курса савăнтăн пулĕ апла?

— Мĕскер эсир пурте Иринăпа çулăхатăр? — хăтăрса илтĕм Плакине. — Эпĕ нимĕнле Иринăна та курман.

— Ан çиллен-ха, — йăпатрĕ Плаки, — эпĕ тăрăхласа каламастăп... Вĕсем çак тăкăрлăкпа тухнăранпа çур сехет те иртмерĕ пуль...

— Ан мăшкăлла!

— Тупата туршăн! — сăхсăхса илчĕ Плаки. — Суятăп пулсан, çакăнтах аçа çаптăр.

— Ирина кампаччĕ вара?

— Юнус Лисукĕпе. Сирĕн кил çине пăхса тăчĕç-тăчĕç те анкарти витĕр уя хухса кайрĕç.

— Лисукĕ ăçта кайрĕ, эппин? 

— Ăсатма кайрĕ пуль...

Питĕ тарăхса пырса кĕтĕм киле Плакине курса калаçнă хыççăн. «Куçпа курсан та алăпа тытаймăн» тенĕ пек, Иринăна куçпа курма та пулмарĕ. Вăл эпĕ утнă çул çинчех пулнă вĕт-ха: пасара тухнă, пирĕн ялта пулнă, çитменнине хамăр анкарти витĕрех тухса кайнă. Çака ĕнтĕ типшар мар-и-ха? Хам та çав, айван, сĕтĕрĕнсе çӳрерĕм Коля хыççăн пасарта. Меншĕн вăхăтра уйрăлса кайма пĕлмерĕм-ха унран? Йĕппе çип мар-çке эпир Кольăпа, тепĕр тесен! «Плаки мана улталамарĕ-ши?» — -тесе те пăхрăм аптăранă енне.

Пӳртре анне курăнмарĕ. Унта-кунта пăхрăм, тĕпел кукрине пытăм. Вучахра пăтă хуранĕ лăкăртатса вĕрет.

— Эсĕ килнĕ-çке, Миша, — терĕ анне, алăкран кĕрсе.

— Килтĕм-ха, — терĕм эпĕ.

— Лапатка илсе килме пĕлмерĕн пулĕ пасартан?

— Мĕнле лапатка?

— Çава лапатки, — терĕ анне, — Плаки çава туптаса та килчĕ ав.

— Эсĕ аса илтермерĕн-çке пасара кайнă чухне...

— Арçыннăн хăйĕннех пĕлмелле пуль килте мĕн кирлине?

Анне тĕрĕс каларĕ: эпĕ илмесен, камăн илмеллеччĕ-ха ĕнтĕ? Лайăх мар пулчĕ. Эх, лапатка шухăшĕ пулнă-ши вара ман пуçра?

Эпĕ халĕ те-ха, акă, Иринăна пуçран кăларса ывăтаймастăп. «Мĕнле капла? Иринăпа Лисук туслашса кайни мĕне пĕлтерет? Мĕншĕн вĕсем пĕрле çӳреççĕ? Кушакпа йытă туслашсан, вĕсем повара хирĕç каварлашнине пĕлсех тăр! Кама хирĕç каварлашма пултараççĕ-ха Иринăпа Лисук?

Чистах аташса кайнă-çке эпĕ: Ирина та йытă мар, Лисук та кушак мар, — мана хирĕç каварлашас çук вĕсем!..» Чăнах та ахалех усал шутларăм хĕрсем çинчен...

Тепĕр ирхине ирех çырма-çаран çулма тухрăмăр. Кунта пĕтĕмпех çамрăксем: шап-шур тăхăннă хĕрсемпе çамрăк арăмсем уяври пек савăнаççĕ. Коля та кунта, Лисук та, Çтаппан арăмĕ Верук та... Канма ларсан, Верук хăйĕн йăс шăнкăрав пек сассипе пурне те тĕлĕнтерет.



«Утă çулма тухмăттăм,

Утă çулма тухмăттăм,

Çут çава сассине пит юратап,

Çут çава сассине пит юратап...»



— Ах, çав Верукăн сасси, — илтĕнет унтан та кун мĕнле пулма пĕлнĕ-ши?

Коля паккус йышăнчĕ, эпĕ те уй хыçне пырса тăтăм. Çави унăн хура çĕлен пек шăхăрать, паккусси пĕр тикĕс выртать. Эпĕ те вăй хурсах çулатăп, çавах та Кольăран юлнăçемĕн юлса пынă пек туйăнать. Хам хыçăмра кам çулса пынине пăхса илме те вăхăт çук. Çава вăштик-вăштик! тунине кăна илтетĕп. «Ах, намăс курас марччĕ-çке, юлăс марччĕ Кольăран...»

Коля паккус вĕçне тухрĕ. Эпĕ те пĕтĕм вăйпа ĕçлетĕп, хул вăйĕпе кăна мар, пĕтĕм пӳ вăйĕпе çулса пыратăп.

— Ну, мĕнле? — кулкаларĕ Коля. — Лайăх-и утă çулма?

— Питĕ аван! — терĕм эпĕ, çамка çине пăчăртатса тухнă тара шăлса. Ман хыçранах паккус вĕçне пике тухрĕ, вăл Верук пулчĕ иккен. Пирĕн çине пăхрĕ те йăл! кулса ячĕ.

— Питĕ маттур ĕçлетĕн-çке, Верук, — терĕм эпĕ.

— Пултарать вăл Верук, — хушрĕ Коля. — Йĕкĕт тупса парас пулать те-ха ăна...

Верук вăрт кăна çаврăнса пирĕнтен уйрăлса кайрĕ.

— Верук! — терĕм эпĕ, — мĕншĕн пăрахса хăваратăн пире?

Верук чĕнмерĕ, инçе мар ĕçлекен Лисук патне чупса пычĕ те унпа калаçма пуçларĕ.

Эпĕ шутларăм: «Вырăнсăр персе ячĕ Коля çак сăмаха. Кӳрентерме кирлĕ марччĕ Верука. Упăшкине аса илтерни çеç пулчĕ-çке ку! Ахаль те вăл пире айăплă тесе шутланă пуль те...»

Эпир Кольăпа çĕнĕ паккус йышăнтăмăр, чашлаттарса çулма пуçларăмăр... Малтан, ĕçлеме пуçласанах, мана йывăр пек туйăнчĕ. Каярахпа, хĕрсе çитсен, шăмшак та çăмăлланса кайрĕ, ĕçленĕçемĕн ĕçлес килекен пулчĕ. Ывăничченех утă çултăмăр вара. Кăнтăрлаччен Аслăвар çаранне пĕтĕмпех çулса тухрăмăр, киле кайса апат турăмăр. Апат хыççăн тавăрса типĕтрĕмĕр, валемсем турăмăр, утине шăпа ярса уйăртăмăр.

Апатран таврăннă чухне Лисука хуса çитрĕм. Вăл мана асăрхаман пек пулчĕ.

— Лисук, — терĕм эпĕ, ăна çитсе, — эсĕ мана паллами пултăн-и?

Лисук ман çине сăнавлăн пăхса илчĕ те, шăл витĕр каланă пек, тавăрса хучĕ:

— Мĕншĕн апла калатăн вара?

— Мĕншĕнне чухлатăн пуль. Иксĕмĕр курнăçманни мĕн чухлĕ пулать, халĕ аран-аран хуса çитрĕм те, эсĕ хăвна палламан çын пек тыткалатăн...

— Ах, каçар, — тăрăхласа каларĕ Лисук, — сан умăнта ташласа тăмаллаччĕ пулĕ те-ха, вăхăтра тавçăрса илеймерĕм-çке, «Юрату сăмсахĕнче» ташлани çитмерĕ-и мĕн?

Лисук капла «аланинчен тĕлĕнтĕм апĕ. «Мĕн пулнă-ха чăнах, ку Лисука? Капла тăрăхласа калаçнине пачах астумастăп-çке!..»

Эпĕ ăна аллинчен тытрăм. Лисук хирĕçмерĕ, аллине вĕçертесшĕн пулмарĕ. Манăн унран вĕсем пасарта Иринăпа пĕрле пулни çинчен ыйтса пĕлес килчĕ. Мĕншĕн-ха вĕсем пирĕн анкарти витĕр тухса кайнă?

— Каçар, Лисук, — пуçларăм эпĕ, — сана саламлама та манса кайнă...

— Мĕншĕн саламлатăн-ши?

— Совпартшкултан вĕренсе тухнă ятпа! Тавтапуç ырă сăмахшăн.

— Ĕçлеме ăçта ярасси паллă-и?

— Паллă мар-ха, — терĕ вăл.

Калаçса пынă хушăрах Лисук яшт пĕшкĕнсе илчĕ те ыраш хушшинчен кăн-кăвак утмăлтурат чечекне татрĕ. Çав чечеке вăл ман тута патне илсĕ пычĕ, çавăркаласа пăхрĕ те çапла каларĕ:

— Çакăн пек кăн-кăвак куçлă пикесене юратмасăр мĕнле тӳсме пулать-ха?

Кăшт кăна шухăшласа илтĕм те Лисукă çапла каларăм:

— Кăвак чечеке пăхни — кăвăк тӳпене аса илтерет, кăвак тӳпе такама та илĕртет ĕнтĕ... Мана хура куçлисем килĕшеççĕ.

— Ирина пеккисем-и?

— Ирина тенĕрен, — васкаса каларăм эпĕ, вăл ята Лисук хăй асăннипе савăнса, — эсир ĕнер Иринăпă пасара тухнă-и?

— Иринăпа пасара? — тĕлĕннĕ пек пучĕ вăл. — Тĕлĕкре те тĕлленмен!

Эпĕ шалтах аптрарăм. «Тăрăхламасть-и Лисук манран? Тен, Плаки улталарĕ? Кама ĕненес-ха ĕнте?»

— Мĕскер пуçна усрăн? — терĕ Лисук. — Ан кулян, эпĕ шӳтлесе çеç каларăм.

— Эппин, пирĕн анкарти витĕр те тухрăр-и?

— Пасарта та пĕрле çӳрерĕмĕр, сана нумай шырарăмăр. Эсĕ килтĕ пӳль тесе, Мăнъялă кĕтемер, тăкăрлăкпă сирĕн тĕле тухрăмăр. Иринăна сирĕн пахча витĕр Вăрманпуç çулĕ çине кăларса ятăм... Кунта ĕнтĕ чăпкăм суя та çук!

— Пасарта мĕнле тĕл пулмарăмăр вара?

— Пĕлместĕп, — терĕ Лисук, — эпир пĕрре те пытансă çӳремен...

Майăн Лисукран ыйтса пĕлмеллисем тата пурччĕ. Аслăвар патне çитнипе калăçма пулмарĕ.

— Çынсем пăхаççĕ пирĕн çине, — пӳлчĕ вăл сăмаха каçхине калаçăпăр... пирĕн тĕле пыр...

— Юрĕ, — терĕм эпĕ. Эпир халăх хушшине кĕтĕмĕр. Каллĕх хĕрӳ ĕç пуçланчĕ.



14


Хĕвел ансан эпĕ Лисук каланине аса илтем те ун панне кайма шутларăм. Анне эпĕ пуçтарăннине курчĕ, асăрхаттарса çапла каларĕ:

— Ытла нумай ан çӳре, эппин. Çанталăк уяр тăнă чухне, ыран пахча çулас тетĕп...

...Лисуксен хапхи çумĕнчи сак çинче хĕрсем лараççĕ. Вĕсем патне çитрĕм, хĕрсене алă парса тухрăм.

— Сирĕн сакка ăшăтма юрать-ши?

— Пирĕн сакки ахаль те сивĕ мар, ларса пăх килнĕ пек чухне, — ăшшăн кулса илчĕ Лисук.

Эпĕ Лисук çумне лартăм, хĕрсем мĕн калаçнине итлерĕм. Малтан вĕсем ун-кун çинчен калаçкаларĕç, кулмалли çук çĕртех кула-кула илчĕç.

Пирĕн пата Борисов çитсе тăчĕ:

— Мĕскер шăппăн ларатăр, шăпчăк чĕпписем мар пулĕ-çке?

— Сăмах пине çитрĕ пуль, — терĕç хĕрсем. Лисук уйрăмах пĕр чĕнмесĕр ларнине асăрхарăм.

— Вася, — терĕ Маруç Борисова, — лар-ха юнашар, ыйтса пĕлмелли пур санран.

— Мĕн-ши? — терĕ Борисов, Маруçпа Лисук хушшине ларса. Вăл мана тин палласа илчĕ.

— Миша! — савăнса кайрĕ вăл, — Александров юлташ, чăнах сана куратăп-и?

— Мана куратăн, — терĕм эпĕ, вăл тăснă алла чăмăртаса..

— Мĕн çăмăлпа çитрĕн Мăнъяла? Хăçан килтĕн? Нумай пурăнатăн-и?

— Ытла нумай ыйтатăн, — терĕм эпĕ кулса. — Хăш ыйтăвĕнчен пуçлас ответлеме?

— Пурпĕрех, — терĕ Борисов, — кирек хăшĕнчен пуçласан та юрать.

Эпĕ ăна отпуска килни çинчен пĕлтертĕм. Вăл вара Маруçпа Лисук хушшинчен тухса Лисукпа ман хушша кĕрсе ларчĕ.

— Ыран килтех пулатăн-и?

— Килтех, — терĕм эпĕ, — анне пахча çулас тетчĕ те...

— Ĕрçместĕн, апла пулсан! — терĕ Вася. — Вырсарникуна хăварăпăр, эппин...

«Мĕскер вырсарникунччен хăвармалла?» тесе ыйтма хатĕрленнĕччĕ кăна, ман сăмахăма Лисук пӳлчĕ:

— Вася, — терĕ вăл, — Улай Хĕлĕпне тытса кайнă теççĕ, тĕрĕсех-и вăл?

— Тĕрĕсех, — пуçне сулчĕ Борисов, — кооператива кĕçех пĕтеретчĕ вăл... Добров çине тăнипе тăрă шыв çине кăларчĕ те ăна...

— Мĕн хăтланнă вара вăл? — ыйтрĕ Лисук.

— Каласа та пĕтерес çук, — алă сулчĕ Вася. — Пĕр лавкка хуçипе çыхăнса кайнă та кооператива килекен чи лайăх таварсене ăна парса тăнă. Лешĕ вара çав таварсене хăй лавккинче хаклă хакпа сутнă. Тупăшне, паллах, çурмаран уйăрса тăнă...

— Вăт шăпăрлан! — терĕ Лисук.

Нумай та вăхăт иртмерĕ, хĕрсем пĕрерĕн-икшерĕн саланса та пĕтрĕç. Лисук, Вася, эпĕ — виççĕнех ларса юлтăмăр. Юмах-сăмах ăнмарĕ пирĕн, çавăнпа та эпĕ киле кайма шутларăм. Лисук каçхине Ирина çинчен каласа парать тесе шутланипе тата пĕртак ларкаларăм. Аван мар пек пулчĕ Васьăпа Лисука иккĕшне çеç хăварма... Борисов умĕнче Лисук Ирина пирки тапратас çуккине тавçăрса илтĕм те киле каясах тесе шутларăм. Асăрхаман çĕртен тутлăн анасласа илтĕм.

— Халех ыйхă килет-и?

— Ешеннĕ пулас паян, кайса çывăрас пулать, ыран ирех пахча утине çулмалла.

— Эпĕ те санпа танах ĕçленĕ-çке, — хутшăнчĕ Лисук. — Манăн мĕншĕн ыйхă килмест?..

— Ăçта çултăр вара? — ыйтрĕ Борисов.

— Аслăварта, — терĕм эпĕ.

— Çав шит тăршшĕ кӳрăка çулса ĕшентĕр пулĕ-çке? — тăрăхласа илчĕ Борисов.

— Шит тăршши пушшех ĕшентерет, — тавăрчĕ Лисук, — çава хушшине те кĕме пĕлмест...

— Ну, чипер юлăр-ха, — терĕм эпĕ, ура çине тăрса, — ырă каç пултăр!...

— Чипер кай, эппин, — терĕ Лисук.

Эпĕ вĕсенчен уйрăлтăм та хуллен утса кайрăм.

Кĕпер урлă каçса карта çумĕпе пынă вăхăтра Иван Ильич лупасе хыçĕнче этем муталашнине курах патăм. «Мĕскерле çын-ха ку? — шутларăм ăшăмра. — Мĕн тăвать вăл çĕрле, лупас хыçĕнче?.,» Унччен те пулмарĕ, сарай хыçĕнче йăлтăр! çуталса кайрĕ. Эпĕ шартах сикрĕм. «Ара, вут тĕртеççĕ вĕт кунта!» Хытă кăшкăрса карта урлă сикех патăм. Чупса çитрĕм вут тĕртнĕ вырăна, сӳнтерме пуçларăм. Купаланă улăма сирсе тăкрăм, çири пиншака хывса вут çине пăрахрăм, хыпса илнĕ вутта сӳнтертĕм...

«Тен, манăн вут тĕртекен хыççăн чупмаллаччĕ? Çук, юрамасть: хыпса илнĕ вутта сӳнтермеллех... Кам эсрелĕ пулчĕ-ха ку.?..»

Вутă йăлтах сӳнсен, самант хушши лупас хыçĕнче шухăша кайса тăтăм. «Вăратам-и Иван Ильича çĕр хута, вăратам мар-и? Вăхăчĕ чăнах та нумай пулнă ĕнтĕ... Тепĕр енчен, кил хуçине пĕлтермеллех пулĕ çав!..» Пахча алăкĕ витĕр килкартине кĕтĕм, çенĕк алăкĕ патне пытăм. Çенĕк умне хăпарсанах, алăка питĕрнĕ пысăк çăра куç тĕлне пулчĕ. «Ку тата мĕне пĕлтерет? Килте никам та çук-ши? Ачи-пăчи ăçта кайса кĕнĕ, эппин?» Аптăранă енне, çăрине тытса пăхрăм: вăл — мăкаçи кĕлетне питĕрекен çăра пекех пысăк. «Пит пысăк çăрапа питĕрме пуçланă-çке Добров юлташ, — тĕлĕнсе пăхрăм çăрине, — ĕлĕк апла питĕрнине пачах та астуман...»

Антăм та хайхи çенĕк умĕнчен чӳречерен кайса пăхрăм. Тĕттĕм пирки пӳртре нимĕн те курăнмасть. Чӳречерен шаккаса илтĕм, итлесе пăхрăм.

— Кам унта? — илтĕнчĕ хĕрарăм сасси.

— Иван Ильич килте-и?

— Килте çук. Миша-çке ку, — палласа илчĕ Иван Ильич арăмĕ. — Çĕр хута Иван мĕн тума кирлĕ пулчĕ вара?

— Сире çенĕкрен кам питĕрсе кайнă? — ыйтрăм эпĕ.

— Мĕнле çенĕкрен?

— Ну, çенĕк алăкне, эппин? Каска пек пысăк çăрапа питĕрнĕ!

— Ан тĕлĕнтер!

— Тупата çапла, — терĕм эпĕ. — Мĕнле уçас-ха ăна, хăвăр питĕрмен пулсан?

— Тăхта-ха пăртак, — терĕ вăл, чӳрече умĕнчен пăрăнса. Эпĕ шухăшларăм: «Калас-и ку инкене вут тĕртни çинчен, калас мар-и?»

Инке часах чӳрече патне таврăнчĕ, ăна уçса, аллинчи лумне мана тыттарчĕ.

— Ункине лумпа хирсе кăлар! — хушрĕ вăл.

Эпĕ лумне илсе çенĕк умне кайрăм. Çăра икĕ пĕчĕк ункăран çакланса тăрать. Алăк сулли çинчи ункине лумпа хиртĕм, ункă çăмăллăнах тăпăлса тухрĕ.

— Пулчĕ, — терĕм инкене. 

Вăл çенĕк алăкне уçрĕ, эпĕ ăна хайхи пысăк çăрана кăтартрăм.

— Камăн мăшкăлĕ-ши? Мĕншĕн питĕрнĕ?

Эпĕ нимĕн калама та пĕлмерĕм.

— Иван Ильич ăçта кайнă?

— Уезда кайнăччĕ те-ха вăл...

— Ыран таврăнать-ши?

— Таврăнап тесе тухса кайнăччĕ ăçтан пĕлен...

— Вăл çапла ĕнтĕ, — килĕшрĕм эпĕ.

Вут тĕртекен çын мĕлки куç умĕнчен кайма пĕлмерĕ. «Кам мурĕ пулчĕ-ши ку? Иван Ильич килте çуккине пĕлсе хăтланнă ĕнтĕ вăл».

Пĕччен хĕрарăма хăратас мар терĕм, вут тĕртме тăни çинчен инкене каламарăм. Ахаль те сехри хăпас патнех çитрĕ пуль!

Инкепе уйрăлсан та киле часах кĕмерĕм, урам тăрăх уткаласа çӳрерĕм. Вăхăтран вăхăта, карта хӳттипе йăпшăнса, Иван Ильич лупасĕ хыçне кая-кая сăнарăм. Иккĕмĕш автансем авăтсан тин кĕрсе выртрăм.

Анне мана ирех вăратрĕ:

— Тăр, Миша, çывăрса çитрĕ пуль... Пахча çулас терĕмĕр-çке, çуласчĕ ирхи сулхăнпа...

Эпĕ йăпăр-япăр сиксе тăтăм, тӳрех пахчана тухрăм.

Кун хĕрри тин çеç кĕренленме пуçланă, хĕвел тухиччен нумай-ха. Ялта шăп. Çанталăк тӳлек. Эпĕ çава лапаткаларăм та, паккус йышăнса, çулма пуçларăм.

Анне тухрĕ, вăл та ман хыçăмран çулма пуçларĕ. Çамрăк мар пулин, те, хăй маттур çулать, мана çитсе кĕç-вĕç таптаса каяссăн туйăнать. Паккус вĕçне тухсан, çава лапаткаланă чухне, анне эпĕ анасланине асăрхарĕ.

— Ĕнер нумай çӳрерĕн-и-мĕн? — ыйтрĕ вăл.

— Мĕншĕн ыйтатăн? — терĕм эпĕ.

— Ытла тутлă анасларăн, — асăрхаттарчĕ анне, — çывăрса тăранаймарăн пулĕ терĕм-çке...

«Пĕлесчĕ эсĕ ĕнер мĕн курнине...» — шутларăм ăшăмра. Иван Ильич кил-çуртне вутран сыхласа хăварнине аннене пĕлтерес темерĕм-ха... Чĕлхене мĕншĕн ытлашши ярас?

...Вунă сехет тĕлне пахча çулса пĕтертĕмĕр. Юлашкинчен эпĕ пĕчченех ĕçлерĕм, анне, апат пĕçерме тесе, маларах кĕчĕ. Юлашки паккуса тухнă чухне эпĕ ыйхă пуснипе ура çинче те аран çеç тăракан пулса çитрĕм. Çулса пĕтертĕм те тин çулнă тутлă шăршлă курăк çине тăсăлса выртрăм. Выртнă-выртманах çывăрса кайнă, тĕлĕк курма пуçланă... Вăрмантан килетпĕр пек юлташсемпе. Пурте çарамас, çаруран. Сасартăк, хĕртсе хĕвел пăхнă вăхăтрах çумăр чашлаттара пуçларĕ. Çумăрĕ питĕ шултра, çӳхе кĕпе витĕр йĕппе чикнĕ пекех чикет. Ăçта кĕрсе каяс таса уйра? Эпир чупа патăмăр.

Вăранса кайрăм та чăнах та шултра çумăр çунине туйрăм. Çăва патĕнчен пĕр пĕлĕт татки килнĕ те чашлаттарать кăна. Эпĕ васкаса пӳрте чупса кĕтĕм кăна, пирĕн пата Борисов пычĕ.

— Пушантăн-и? — ыйтрĕ вăл.

— Пушантăм. Кирлĕччĕ-и мĕн?

— Манпа юлташ пулмăн-ши?

— Ăçта каймалла?

— Вăрманпуçне çитсе килмелле, пĕччен утма кичем пуласран сана чĕнсе пăхас терĕм…

Эпĕ Борисова турех куçран пăхрăм. . Куртăм — тем чееленет. «Мĕн шутпа илсе каясшăн-ха вăл мана Вăрманпуçне? Ахаль марах...» Вара эпĕ юлташăма тĕпчеме пуçларăм.

— Мĕн ĕçпе каятăн?

— Ячейка ĕçĕпе, — терĕ вăл, — Саканова пите курмалла.

— Çавă çеç-и?.. Вăхăт нумай иртĕ-ши?

— Каллĕ-маллĕ пĕр-икĕ сехет ирттĕр, ялĕнче те çавăн чухлĕ иртĕ... Санăн ĕç пур-и-мĕн?

— Пахча çулса йăрахрăмăр та, — иккĕленсе кăларăм эпĕ, — утă пуçтармалла пулать.

— Ĕлкĕрепĕр-çке, — терĕ юлташăм, — Ути нумаях мар пуль?

— Нумай мар пулсан та, анне кӳренме пултарать...

— Пырас теместĕн апла?

— Мĕншĕн апла калатăн? — шикленсе ӳкрĕм эпĕ. — Каçчен таврăнатпăр пуль эпир?..

— Хатĕрлен, апла пулсан…

Эпĕ таса кĕпе тăхăнтăм, хулпуççи çине пиншак çăкса ятăм. Эпир пӳртрен тухнă чух çенĕкре анне хирĕç пулчĕ.

— Ăçта каятăн, ачам? — терĕ вăл.

— Кайса килмелли пур-ха, — терĕм эпĕ. — Утă типсе çитиччен таврăнатăп, анне...

Эпир анкарти витĕр тӳрех Вăрманпуç çулĕ çине тухрăмăр.

Уйра уçăрах. Тин çеç иртсе кайнă çумăр ыраш пуссине савăнтарнă. Пучахсем çинчи çумăр тумламĕсем кĕмĕл пек йăлтăртатаççĕ. Çул çинче хурама кашласа ларать. Çав хурамана курнипе Иринăна аса илетĕп. Çавăн айĕнче ларнăччĕ-çке эпир унпала икĕ çул каярах...

— Миша, — терĕ Борисов, чĕнмесĕр пынă çĕртен, ман шухăша сиснĕ пекех, — Лисук сана Ирина пирки мĕн те пулин каласа пачĕ-и?

Тĕлĕннипе эпĕ тăпах чарăнтăм, Борисов куçĕнчен тинкертĕм.

— Мĕн калас тетĕн вара?

— Ăнланаймастăн-и? — тĕлĕнсе ыйтрĕ вăл. — Иртнĕ эрнекун пасарта çӳренĕ чух сан çинчен калаçни пирки?

— Çук, — терĕм эпĕ. — Ĕнер каç лăпах çавăн çинчен калаçас тесе Лисук патне кайнăччĕ тĕ, калаçма пулмарĕ çав...

— Эпĕ чăрмантармарăм-ши?

— Аплах калас килмест те, — тытăнкаласа тăтăм эпĕ, — кунта ĕнтĕ тĕрĕсси те çук мар...

— Вăл юрĕ-ха, — терĕ Борисов. — Сана калас сăмаха Лисук мана каларĕ.

— Мĕн каларĕ?

— Эсĕ, Миша, — пĕлтерчĕ Борисов, ман ыйтăва хăлхана та чикмен пек, — питĕ аван çын, килĕштеретĕп эпĕ сана... Анчах санăн пĕр çитменлĕх пур: Ирина умĕнче çав тери хăюсăр пулни. Калаççĕ-çке вырăссем: «Хăюлăх хула тытса илнĕ», тесе. Эсĕ Иринăна нумайранпа юрататăн, сирĕн хушăртан хура кушак каçса кайнăран вăра мĕн чухлĕ вăхăт иртрĕ, Иринăна çавăрма меслет мĕнле тупма пултараймарăн вара? 

«Эсĕ ху, Лисукшăн мĕнле çуннине манса кайрăн-им?» — тесе хирĕçлес килчĕ манăн Борисова. Ун пек каламарăм, ассăн сывласа илнипех çырлахрăм.

— Хăюллăрах пулас пулать хĕрпеле, — вĕçлерĕ вăл, — кăна эпĕ мар, Лисук урлă Ирина хăех калать пулĕ...

Эпĕ каллех чĕнмерĕм, урапа çулĕ çинчен сукмак çине тухрăм. «Мĕнле-ха капла, — шутларăм утса пынă май, — Лисук мана хăй килĕштернĕ пекчĕ мар-и-ха? Апла пулсан мĕншĕн-ха вĕсем (Борисовпа иккĕшĕ) пире Иринăпа çураçтарасшăн тăрăшаççĕ? Кăна епле ăнланмалла?»

— Ăнлантăн-и? — ыйтрĕ Вася.

— Çуррине яхăн ăнлантăм пулас.

— Тепĕр çуррине Вăрманпуçĕнче ăнланăн, — кулкаласа каларĕ вăл.

Эпĕ чĕнмерĕм. Борисов та пĕр хушă шарламарĕ. Вăхăт-вăхăтпа ыраш хушшинчи утмăлтурат чечекĕсене татса атă кунчинчен çапкаласа пычĕ. Сасартăк кĕçĕр çĕрле мĕн курни аса килчĕ мана.

— Вася, — терĕм юлташăма, — Иван Ильич Сĕнтĕрвăрринче тет-и çав?

— Ăна парти укомне чĕнтернĕ, виçĕмкун тухса кайрĕ пулас...

— Час таврăнать-ши?

— Пĕлсех пĕлместĕп те, пĕр-икĕ кунтан таврăнать пулĕ, тетĕп. Мĕн пирки аса илтĕн вара ăна?

Эпĕ Борисова ĕнер каç мĕн курнине пĕтĕмпех каласа патăм.

— Пĕлтернĕ-и эс кун пирки кама та пулин? — ыйтрĕ тĕлĕнсе кайнă Борисов.

— Никама та каламан.

— Каламан? Апла юрамасть, халех тивĕçлĕ органсене пĕлтермелле... Вут тĕртекенĕ мĕнле тумпаччĕ, астумарăн-и?

— Астăваймарăм çав, — терĕм эпĕ. — Тĕттĕмччĕ тата эпĕ вуттине сӳнтерме васкарăм.

— Çенĕке питĕрнĕ çăри ăçта?

— Манран килĕнчех юлчĕ. Халĕ те алăк çумĕнчех çакăнса тăрать пулĕ.

— Айван! — çавăрттарса хучĕ Борисов. — Паян çĕрле вăрласа кайма пултараççĕ вĕт...

— Кама кирлĕ пулĕ вăл çăра?

— Хураха! — кăшкăрсах каларĕ Вася. — Вут тĕртме пынă тăшмана! Иринуна пула эсĕ ăнран тухрăн-им?

Ай, аван мар пулчĕ-çке мана! Чăнах та, мĕнле шухăшласа илме пултарайман-ха эпĕ кăна?

— Халĕ мĕн тăвăпăр ĕнтĕ? — ыйтрăм юлташăмран.

— Иван Ильича пĕлтерес пулать, телефонпа та пулин. Ăçтан? Апла таврăнмалла пулать-и?

— Тăхта, тухнă çула татас мар, — терĕ вăл, тем шухăшласа, — Вăрманпуçне çитсен мĕн те пулин шутласа тупăпăр.

Кăнтăрла тĕлĕнче Вăрманпуçне çитрĕмĕр. Уй хапхинчен кĕрсе тусанлă урам тăрăх кайрăмăр.

— Кунта çумăр пулман, — терĕм юлташăма.

— Çурма çултанах тусан пуçланчĕ, — тавăрса каларĕ вăл, — асăрхамарăн-и вара?

— Пачах асăрхаман...

Вăрманпуç ялĕ пысăках мар, унта пурĕ те икĕ урам кăна. Иринăсен тĕлне эпĕ лайăх пĕлетĕп. Шурăпа сăрланă чӳречисем вĕсен (пилĕк чӳрече) таçтанах палăраççĕ... Куккапа çĕвĕ çĕлеме килнĕ-çке эпир кунта.

Яла кĕрсен, сылтăмалла пăрăнтăмăр. Акă Иринăсен килĕ те инçе мар, пĕр чӳречи уçă иккен. Вĕсен тĕлне çитсен, уçă чӳрече умĕнче эпир чарăнса тăтăмăр, кĕнеке вуласа ларакан Иринăна курнипе эпĕ питĕ савăнтăм...

— Ырă кун пултăр, Ирина Петровна! — терĕ Борисов, карттусне хывса. — Кĕнеке вулатăр-и?

— Мăнъялсем çитнĕ-çке, — йăл! кулса илчĕ Ирина. — Мĕн шыраса çӳретĕр çак шăрăхра?

— Кам мĕн шырать, — терĕ Вася, шӳтлесе. — Эпĕ, сăмахран, комсомол ячейкин секретарьне шыраса килтĕм, çак юлташ вара (вăл ман çине сĕлтсе кăтартрĕ) юриех сире курма тесе килчĕ... Паллатăр пулĕ ăна?

— Елĕксенче палланăччĕ пулас... Именнипе эпĕ ним калама аптрарăм.

— Мĕн чӳрече витĕр калаçатпăр-ха, — тавçăрса илчĕ Ирина, — кĕрĕр пӳрте.

Вăл чӳрече патĕнчен уйрăлса кайрĕ.

— Мĕскер камитленетĕн? — тĕксе илтĕм Борисова. Хăюллăрах пул.

Ирина тухрĕ, эпир хапхаран кĕтĕмĕр,

— Ирина Петровна, — терĕ Вася, кĕнĕ-кĕменех, — килте тăракан лаша пур-и сирĕн?

— Лаша? — тĕлĕнсе кайрĕ Ирина. — Мĕн тума кирлĕ пулчĕ сире лаша?

— Кирлĕ. Почта çитмелле, уезда шăнкăравламалла. Ĕненместĕр-и? Мишăран ыйтăр...

Ирина ман çине ыйтуллăн пăхса илчĕ.

— Волкомол секретарĕ тĕрĕс калать, — пĕлтертĕм эпĕ — Пирĕн, мĕнле пулсан та, халех телефон патне çитмелле.

Кăшт кăна шухăшласа тăрсан, Ирина витерен тимĕр кăвак лаша çавăтса тухрĕ.

— Тăрантасне кӳлмелле-и? — ыйтрĕ вăл Борисовран.

— Чăрманас мар, — шӳтлерĕ Борисов, — лашине панăшăн та тем пекех тав. Йĕнер пулсан аванччĕ те...

— Çавна тупаймастăп вара...

Унччен те пулмарĕ, чĕлпĕрне Ирина аллинчен илнĕ Борисов лаша çине вăшт анчах утланса ларчĕ.

— Тен, эпĕ каятăп, — туртăнтăм Борисов еннелле, — сан кунта ĕç пур вĕт-ха.

— Хапхине уç, — хушрĕ вăл мана. — Эпĕ таврăниччен кунтах пул, яла ан тухса кай... Илтрĕн-и? 

— Илтрĕм, — терĕм эпĕ, алă сулса. — Чипер çитсе кил. Иван Ильича салам кала...

Хапха уçса ĕлкĕртĕм çеç, Вася тухса та вĕçтерчĕ.

Вася кайсан, Ирина ман çине çепĕççĕн пăхса илчĕ, пахчана тухса ларма сĕнчĕ. Эпĕ савăнсах килĕшрĕм.

Пахчана тухрăмăр. Мĕн тери илемлĕ иккен кунта! Улмуççи, чие, слива, хăмла çырли — мĕн кăна çук пулĕ! Йывăçсем хушшинче илемлĕ беседка. Ирина тӳрех çавăнта илсе кĕчĕ, сĕтел хушшине лартрĕ. Малтанах эпĕ, сад илемлĕхĕнчен тĕлĕннипе-и тен, сăмах-юмах пуçлама васкамарăм. Иринăна сăнарăм, вăл хăйне тыткалама пĕлнипе савăнтăм. Пулать те мĕн çĕр çинче сăпайлăх тени!

— Ирина, — терĕм хайхине, — сан пата Шупашкартан янă çырăва илсе вуларăн-и?

— Илнĕччĕ пулас, — терĕ вăл, ман çине ытарлăн куç хывса.

— Каялла çырас темерĕн-и? Эпĕ питĕ кĕтрĕм вĕт. Ирина чĕнмерĕ, сĕтел çинче ларакан савăтри шаннă чечексене суйла-суйла сĕтел хĕррине купаларĕ.

— Мĕншĕн чĕййестĕн, тусăм, — ура çане тăрсах тăрхасларăм эпĕ. — Мĕншĕн çав териех черене çунтаран? Халĕ те çилленетĕн-и кӳлешнипе персе яна усал сăмахăмшăн?..

— Çилленместĕп, — шăппăн кăна каларĕ вăл.

Çак сăмах мана калама çук савăнтарчĕ. Тӳсеймесĕр чун-чĕре хаваслăхне чараймасăр, эпĕ Ирина патне пырса ăна хам паталла туртса илтĕм те çамкинчен чуптуса илтĕм.

— Ан аташ, Миша, — терĕ вăл, манран вĕçерĕнсе. — Çын курсан, мĕн калама пултарать?

— Чăнах çилленместĕн-и, Ирина? — ыйтрăм тепĕр хут. — Малашне каллех ĕлĕкхи пек туслă пулăпăр-и?

Ирина каллех чĕнмерĕ. Чечек савăтне катертсе сĕтел варринерех лартрĕ те ассăн сывласа илчĕ.

— Мĕскер хуйхăратăн, Ирина?

Ирина куçран чăр! пăхса илчĕ, унăн питçăмартисем хĕп-хĕрлĕ пулса кайрĕç.

— Мĕскер пулчĕ, Ирина? — хыпăнса ӳкрĕм эпĕ. — Чирлемен пулĕ-çке?

— Нимех те мар, — терĕ вăл пусăрăнчăклăн, — калаçар мар кун пирки. Пăртак сывмартарах çав, утă пуçтарма та илсе каймарĕç. Ахаль пулсан, мĕнле питпе ларăттăм пуль килте пĕтĕм халăх хĕрсе ĕçленĕ вăхăтра!

Эпĕ, Ирина çине ытарайми пăхса, чĕнмесĕр лартăм.

— Мĕскер чĕлхӳне çыртрăн, Миша? — йăл! кулса илчĕ вăл. — Кала мĕн те пулин.

— Ирина, — терĕм эпĕ, савни куçĕнчен пăхса, — Хĕвел умĕнче вылякан шурăмпуç çăлтăрне асăрханă вĕт эсĕ? Çав çăлтăр яланах сана аса илтеретчĕ. Çутă ирсенче çав çăлтăр çине пăхаттăм та: «Ирина курать-ши сана?» — тесе ыйтаттăм...

Ирина каласа пĕтерме памарĕ.

— Эсĕ, Миша, — терĕ вăл, — такам вырăннех хуратăн пулас мана. Е юри çапла калатăн... Эпĕ — такамах мар, чăваш хĕрĕ кăна. Ман пеккисем пиншерĕн шутланаççĕ.

— Çук, çук, апла мар, — хирĕçлерĕм эпĕ, — пирĕшти-пуль эсĕ. Маншăн пулсан, юрăри çăлтăр витĕр выртакан çул та сан пата туртакан çул пулнă... Эпĕ ĕмĕтленни...

— Каллех ĕмĕтсем? — кулса илчĕ Ирина. — Асту, Миша, пурнăç тени ĕмĕтрен вăйлăрах...

— Мĕнле, мĕнле?

— Çаплах, — тĕрĕ вăл, илемлĕн кулса, — пурнăç тепле ырă ĕмĕте те таптаса хума пултарать...

Тĕлĕнтерчĕ Ирина сăмахĕ. Эпĕ ун çине ăмсанса пăхса лартăм.

— Калаха, Миша, — сасартăк ыйтрĕ Ирина, — мĕнле килме пĕлтĕн-ха çакăнта паян? Хăвах шутларăн-и, Борисов илсе килчĕ-и?

— Юрату çуначĕ илсе килчĕ. 

...Чылай калаçрăмăр Иринăпа садра, чăрмантаракан пулмарĕ. Вăл мана курасшăн пасара тухни çинчен те ка-ласа пачĕ.

— Мĕнле тĕл пулайман вара эпир? — терĕм Иринăна. — Кольăпа нумай çӳрерĕмĕр пасарта.

— Кольăпа? — тĕлĕнсе ыйтрĕ Ирина. — Эсир Кольăпа пулнă-и вара?

— Çавăнпа, — терĕм эпĕ. — Мĕншĕн тĕлĕнетĕн?

— Эсĕ, Миша, çынна ытлашши шанатăн, Кольăпа явăçма кирлĕ мар.

— Мĕншĕн?

— Аса ил-ха, мĕн пирки сивĕнтĕмĕр эпир икĕ çул каярах? Пĕлетĕп вăл сан пата мĕн-мĕн çырнине. Унсăр та эпĕ ăна лайăх пĕлсе çитрĕм. Уçă чунлă çынсемшĕн хăрушă этем вăл. Асту!

Çук, пăшăрхантармарĕ мана Ирина калани, савăнтарса ячĕ çеç. «Ав мĕнле шухăшлать вăл Коля пирки», терĕм ăшăмра.

Мĕн тери хăвăрт иртет иккен вăхăт савнипе чух! Сасартăк урамра лашапа тапăртаттарсакилни илтĕнсе кайрĕ. Ирина ура çине çĕкленчĕ.

— Илтетĕн-и? — ыйтрĕ вăл.

— Борисов çитрĕ пулмалла.

Эпир садран тухрăмăр, Борисова уçса кĕртрĕмĕр.

— Нумай çӳрерĕм-и? — ыйтрĕ вăл, лаша çинчен аннă май.

— Эпир вăхăта пăхман, — терĕ Ирина.

— Апла телейлĕ эсир, — кулса ячĕ Борисов.

— Çулĕ ăнăçлă пулчĕ-и? — ыйтрăм юлташăмран.

— Кайран калăп, — терĕ вăл.

Ирина лашине витене тăратрĕ те каллех пирĕн пата пычĕ.

— Тавтапуç лаша шанса панăшăн, — терĕ Борисов Иринăна.

— Мĕн тавĕ унта, — терĕ Иринă, — ямшăк лашин ĕçĕ çавă ĕнтĕ.

Эпир кайма тухрăмăр.

— Ăсатса ямăн-ши, Ирина? — тилмĕрсе пăхрăм эпĕ Ирина çине, урама тухсан.

— Ăсатас пулĕ, уй хапхи патне çитиччен...

— Эсир утăр-ха хуллен, — терĕ Борисов, — эпĕ ячейка секретарĕ патне кĕрсе тухам...

— Юрĕ, — терĕм эпĕ.

Хуллен утсах уй хапхинчен тухрăмăр. Чарăнтăмăр.

— Таврăнас пулĕ, — терĕ Ирина, каялла пăхса.

— Тăхта ĕнтĕ, — терĕм эпĕ. — «Хамăр хурама» патне те пулин çитер.

— Ой, пулмасть, — хыпăнса ӳкрĕ Ирина, — тепĕр чухне çитĕпĕр унта...

— Хăçан?

— Ыран тесен ыран пултăр.

— Чăнах-и? Миçе сехетре?

— Кăнтăрла иртсен, çак вăхăталла...

— Юрать, эппин, — килĕшрĕм эпĕ. — Суймалла мар вара!

— Айван! — терĕ Ирина, çумарах пăчăрăнса.

— Ыранччен апла? — пăхрăм куçĕнчен, савăннăскер. Ыранччен! — килĕшрĕ вăл.

Иринăпа ăшшăн уйрăлтăмăр. Кăшт кайсан, эпĕ çаврăна-çаврăна пăхрăм. Ирина та çаврăнчĕ, алпа сулчĕ те уй хапхинчен яла кĕрсе кайрĕ. Савăннипе эпĕ килелле çăмăллăн утрăм, чун хавалĕпе юрă шăрантартăм. Борисов хуса çитнине те сисмен.

— Ну, мĕнле, калаçрăн-и Иван Ильичпа?

— Калаçрăм. Шăпах хăйне тупма май килчĕ. Питĕ тĕлĕнчĕ... Ах, тытасахчĕ ку тăшмана, — терĕ Борисов, чышкине чăмăртаса.

Киле çитнĕ тĕле лăпах утă пуçтармалла пулнă. Ăна анне пĕчченех тавăрса типĕтнĕ иккен. Аван мар пулчĕ мана анне умĕнче...

Пахчана тухрăмăр. Борисов та пирĕнпе утă пуçтарма юлчĕ. Малтан утта тураса пуçтартăмăр, валемсем турăмăр, вĕсене çĕклесе капан вырăнне çитертĕмĕр. Никĕсне хыврăмăр та капан тума пуçларăмăр. Борисов çӳле тăчĕ, эпĕ сенĕкпе утă парсă татăм. Ĕç питĕ кал-кал пулса пычĕ вара. Кĕтӳ кĕртнĕ тĕле ĕç пĕтертĕмĕр.

— Тавтапуç, ачам! — терĕ анне Борисова. — Иксĕр пулман пулсан, мĕн курса ларăттăм паян...

Ĕç хуççăн Борисрв пирус чĕртнеччĕ кăна, ман патăма телеграмма илсе пычĕç. Эпĕ йăлăр-япăр уçса вуларăм: «Халех Шупашкара кил. Ыран Хула Комитечĕн пленумĕ уçăлать. Зарубий»

— Отпуск вĕçленчĕ, — терĕм, телеграммăна юлташăма парса.

— Мĕн пулнă тăта?

— Вула, Шупашкара чĕнеççĕ...

Борисов вуларĕ те телеграммăна нимĕн каламасăр каялла тавăрса пачĕ.

— Мĕнле апла, — пăшăрханчĕ анне, — эсĕ пĕр уйăх килте пулатăп тенĕччĕ-çке... Ыраш вырмасăрах каятăн-и?

— Каймалла çав, — терĕм эпĕ. — Тен, ыраш вырма таврăнăп-ха...

— Темле-çке...

— Халех тухса каяс тетĕн-и? — ыйтрĕ Борисов.

— Хĕвел аниччен Атăл хĕрне çитесчĕ, — терĕм эпĕ. — Çĕрлене юлсан, Атăл урлă каçасси...

— Вăл çапла ĕнтĕ, — килешрĕ юлташăм.

Эпир, аннепе сывпуллашса, çула тухрăмăр. Юлташ ăсатса яма пулчĕ.

— Эпир ыран Иринăпа тĕл пулас тенĕччĕ, — пĕлтертĕм эпĕ ăна, урама тухсанах, — халĕ ĕнтĕ улталанă пек пулса тухать...

— Ан пăшăрхан, — лăплантарчĕ Борисов. — Шупашкара каймаллине Вăрманпуçĕнче пĕлмен-çке эсĕ...

— Э-э, çук-ха, тăхта, эпĕ санран хут çырса парса ярам.

Уя тухсан, эпĕ Ирина патне, унрая каçару ыйтса, хут çыртăм.

— Çакна мĕнле те пулсан Ирина патне çитерме тăрăш-ха. Ыран кăнтăрлаччен.

— Юрĕ, — килĕшрĕ Борисов, — çитеретĕпех.

— Ну, тусăм, — терĕм эпĕ, ун аллинчен пĕчĕк чемодана илсе, — тавтапуç ăсатса янăшăн, капан хывма пулăшнăшăн... Каялла каятăн пулĕ ĕнтĕ.

— Çулу такăр пултăр, — терĕ вăл, алă парса — Шупашкара çитсен, çырса яр...

— Юрĕ, — терĕм эпĕ. — Эсĕ ху та Иван Ильич çуртне вут тивертекене тытнă-и, тытман-и — çырса пĕлтер вара.

— Ирина патне Шупашкара çитсенех çыру яр.

— Ан пăшăрхан, — терĕм те эпĕ, иксĕмĕр те кулса ятăмăр.

Юлташăмпа уйрăлсан, эпĕ хăвăртрах утма пуçларăм. Сукмак такăр, çанталăк лайăх, шăрăх иртнĕ, — мĕншĕн утас мар? Эпĕ вара чупнă пекех кайрăм.

Хĕвел анасси юман çӳллĕш юлнă тĕлемăн çул урлă каçса кайрăм. Çил çук пулин те, мăн çул çинчи ватă хурăнсем кашласа юлчĕç... Хĕвел аннă тĕле Атăл хĕрне çитрĕм, Атăл урлă каçма хатĕрленекен виçĕ çынпа пĕрле кимĕ çине лартăм. Çур Атăла çитсен, пиреп тĕлтенех туран анакан шурă пăрахут иртсе кайрĕ, пирĕн пĕчĕк кимме силлесе хăварчĕ... Эпир çырана тухиччен пăрахут пристане пырса ларма ĕлкĕрчĕ...

Анатран пăрахут çур çĕрпе тин килчĕ. Çавăн çине ларса, ирхине ирех Шупашкара çитрĕм.

Хваттерте çывăраççĕ-ха. Ирхи ыйхă ахаль те тутлă та вăл. Шаккасан-шаккасан, хваттер хуçи майри уçса кĕртрĕ.

Выртсанах çывăрса кайма пулмарĕ, Ирина шухăшĕ канăç памарĕ. «Юратать вăл мана, юратать! Тепре тĕл пулаймасăр тухса килнишĕн çеç ан кӳрентĕрччĕ. Ыранах, ыранах çыру çырса ярас». Лисукпа Борисовран та тĕлĕнтĕм çав. Пулаççĕ те çынсем! Лисукĕ пур, ачаранпах мана юратнă тенĕ çĕртех, Иринăпа иксĕмĕре çураçтарасшăн мĕнле тăрăшрĕ. Борисовпа иккĕшĕ пулăшрĕç те Ирина кăмăлне çавăрма! Ăçта курнă эсир кун пеккине?

Ирхине хама такам хытă силленипе вăрантăм. Куçа уçса пăхрăм та Алеша шăл йĕрсе тăнине асăрхарăм.

— Çитрĕн-и, «курортник»? — ыйтрĕ вăл, кулкаласа,

— Çиткелерĕм аран-аран...

— Атя, тăрса тумлан — терĕ Алеша, — чей ĕçкелĕпĕр те васкарах каяр...

Саккăр çурăра хваттертен тухрăмăр. Çул çинче Алеша вăхăтсăр чĕнсе илнин сăлтавне пĕлтерчĕ.

— Пачурана больницăна хучĕç, — терĕ вăл — Пленумра политвĕренӳ итогĕсем çинчен доклад тумалла. Кама тутарас? Хам пĕчченех юлтăм. Вара сана доклад тутарас тесе телеграмма çаптартăм... Доклад тезисĕсем хатĕр-и?

— Çук çав, — терĕ вăл, — санăн пăртак лармалла пулать...

Хула Комитечĕн пленумĕ кăнтăрла иртсен икĕ сехетре уçăлчĕ. Унччен эпĕ тезиссем хатĕрлерĕм, материалсемие паллашрăм, политвĕренӳ итогĕсем çинчен чиперех доклад туса патăм. Тухса калаçакансенчен хăшĕ-пĕрисем критиклерĕç те çав, мĕн тăвас тетĕр? Ĕçре унсăр пулмасть ĕнтĕ...

Пленум организациллĕ ыйтусем пăхса тухрĕ. Ман çине тепĕр ĕç тиерĕç: КТОМ (çамрăксен ĕçпе вĕренӳ комиосийĕ) председателĕ турĕç тата хула комитет секретарĕн заместителĕ пулма уйăрса лартрĕç. Пленумра Спасав юлташ пулчĕ, ман доклад тăрах пысăк сăмах каларĕ...

Отпуск тени çапла вĕçленчĕ вара. Уйăх вырăнне пĕр эрне те лайăххăн канса пулмарĕ.

Çулталăк хăвăрт иртсе кайрĕ, 1927 çул килсе çитрĕ. Çав çулхи çуркунне тĕнчери лару-тăру йывăрланни уйрăмах палăрчĕ. Англири консерваторсен правительстви хĕтĕхленипе, май уйăхĕнче темле эсрелсем «Аркос» (Англипе суту-илӳ тумалли совет обществи) çине пырса тапăннă. Майăн çирĕм улттăмĕшĕнче Англи правительстви Совет Союзĕпе Англи хушшинчи дипломатиллĕ çыхăнăва татса пăрахни çинчен пĕлтерчĕ. Июнĕн çиччĕмĕшĕнче Польша гражданинĕ шутланакан вырăс шурă гвардеецĕ СССР посолне — Войков юлташа вĕлернĕ...

Çĕршывра партипе халăх тăшманĕсем — троцкистсем — каллех пуçĕсене çĕклеме хăтланчĕç. Англи правительстви пирĕнпе дипломатиллĕ çыхăну тытма пăрахнă вăхăтра троцкистсем, 83 çын алă пусса, парти политикине хирĕçле «платформа» туни çинчен пĕлтерчĕç. Ку ĕнтĕ тĕрлĕ оппозиционерсен ултавлă платформисенчен чи ултавли пулнă...

Троцкистсем Мускавра еплĕ аташни çинчен КУТВра вĕренекен Борисов пĕлтерсе тăратчĕ. Эпир унпала тăтăшах пĕр-пĕринпе çырусем урлă çыхăнаттăмăр. КУТВа вăл иртнĕ керкунне кайса кĕнĕччĕ. Лисук Мăнъялта пурăнать, вулав çурчĕн заведующийĕнче ĕçлет...

Ирина Канашрах, шкултах ĕçлет. Вăл, эпĕ çырсан, каялла çырсах тăрать. Унăн юлашки çырăвĕсенче тунсăх палли сисĕнме пуçларĕ. Те çаплах пулчĕ вăл, те манна çапла туйăнатчĕ. Августăн пуçламăшĕнче илнĕ çырăвĕнче вăл Шупашкара куçас пек систернĕччĕ. Аван пулатчĕ те ĕнтĕ унпала пĕр хулара пурăнсан!..

Маншăн та пурнăç ку тапхăрта пĕр тикĕс шуса пычĕ темелле. Ĕç нумай чух вăхăт иртни сисĕнмест вăл. Çапах та çак хушăра асра юлмалли пĕр пăтăрмах тухрĕ-тухрех. Çапла пулчĕ вăл.

Пĕрреччен, апрель уйăхĕнче пулас, Алешăпа иккĕн мунчаран таврăнатпăр. Кайбулка кĕперĕ тĕлĕнче Алеша калать:

— Атя, пĕрер курка сăра кĕрсе ĕçер, манăн питĕ ăш хыпса килчĕ.

— Кĕрер, — терĕм эпĕ, хамăн та ĕçес килнипе. — Сăра лавккине кĕме пире аванах та мар пек те...

— Эпир унта ӳсĕрличчен ĕçме кĕместпĕр-çке, — терĕ вăл.

Лăпах пирĕн çул çинче, Кайбулка хĕрринче, «Теремок» ятлă сăра лавкки ларать. Кĕпер урлă каçрăмăр та çав лавккана кĕтĕмĕр. Курка сăра ĕçме вăхăт нумай кирлĕ-и? Ĕçрĕмĕр те çавăнтах тухса кайрăмăр. Пилĕк минутран ытла иртмерĕ те пулĕ. «Теремока» кĕнине куракансем пулнă иккен. Çавна эпир каярах пĕлтĕмĕр.

Июль пуçламăшĕнче, кăнтăрлахи апат хыççăн, Алеша мана кабинета чĕнтерсе шалтах тĕлĕнтерчĕ:

— Пирĕн çинчен хаçата заметка янă.

— Хăш хаçата, мĕнле заметка? — ыйтрăм эпĕ.

— Улатăрти «Трудовая газета» хаçата. Хула Комитечĕн работникĕсем — Зарубинпа Александров — ĕçке ерсе кайнă, сăра лавккисем тăрăх сĕтĕрĕнсе çӳреççĕ, тесе çырнă, тет.

— Ан тĕлĕнтер! — терĕм эпĕ. — Сăра лавккисем тăрăх хăçан çӳренĕ вара эпир?

— Çуркунне, мунчаран таврăннă чухне, «Теремока» кĕрсе пĕрер курка ĕçнĕччĕ-çке...

— Вăл ĕçке ерсе кайни пулать-и вара?

— Пулмасть те-ха, çавах аван мар.

— Ăçтан пĕлетĕн вара?

— Хаçатран заметкине партии хула комитетне ярса панă, мана инструктор кăтартрĕ.

— Вара пирĕн мĕн тумалла?

— Нимĕн те мар, чăннине калас пулать: пĕрре «Теремока» кĕрсе, пĕрер курка сăра ĕçнĕччĕ, тесе. 

— Кам çырни паллă-и?

Ăна калама юрамасть, терĕç.

Эпĕ аса илтĕм: ара, «Теремокран» тухнă чухне Кайбулка кĕперĕ телĕнче Ленский Кĕркурийĕ тăратчĕ-çке! Çавă çырса янă хаçата! Аса илтĕм те çавна, кулассăм килсе кайрĕ. Пур çĕрте те ĕлкĕрет-çке çав шăпăрлан!

Тепĕр кунне партин хула комитечĕн инструкторĕ Иванов юлташ чăнах та хăй патне чĕнтерчĕ. Хаçатран ярса панă заметкăна вулаттарчĕ те:

— Тĕрĕсех çырнă-и çакăнта? — тесе ыйтрĕ.

— Пачах тĕрĕс мар, — терĕм эпĕ. Вара ĕç мĕнле пулни çинчен калаçа патăм. — Эпĕ кам çырнине те пĕлетĕп, — терĕм Иванов юлташа

— Кам çырнă?

— Ленский Кĕркурийĕ.

— Ăçтан пĕлетĕн?

— Эпир «Теремокран» тухнă чухне вăл кĕпер çинче тăратчĕ... Урăх никам та çырас çук çак элеке...

Ку ыйтăва парти хула комитетĕнче пăхса тухаççĕ пулĕ тесе шутланăччĕ. Апла пулмарĕ, комсомол комитетĕнче кăна пăхса тухрĕç. Иванов юлташ заметкăна вуласа парсан, бюро членĕсем ахăлтатсах кулма пуçларĕç. «Хăçан пулнă Зарубинпа Александров ĕçсе çӳрени? Вĕсем ку таранччен пĕр черкке эрех те ĕçсе курман пуль!.. Мĕнле элекçĕ çырнă ăна?..»

Заметка суя пулни çинчен редакцине пĕлтерес, тесе йышăнчĕç.

Ленский çакăнпа лăпланмарĕ-ха. Июль уйăхĕн вĕçĕнче хулари комсомол организацийĕн черетлĕ конференцийĕ пухăнчĕ. Хула комитечĕн отчетлă докладне сӳтсе явнă чухне каллех шуйттан шăтăкĕнчен Ленский сиксе тухрĕ. Вăл чăнах та производсоюзра ĕçлет иккен. Пĕтĕм сăмахĕ унăн Зарубинпа Александров ĕçке ерсе пăсăлса кайнă, тени пулчĕ. Президиума систереймерĕм-çке маларах Ленский епле çын пулнине... Тарăхрĕ пулмалла элеклĕ заметки пичетленмен пирки.

Президиумра ларакан Спасов юлташ хăйĕн сăмахĕнче хытă ятларĕ Ленские. «Зарубинпа Александрова конференци умĕнче варалама нихама та ирĕк памастпăр. Вĕсене парти комитечĕ лайăх пĕлет, çирĕп шанса тăрать», — терĕ. Ленский кăштах именмĕ пек пулчĕ. Пĕлет-ши çав çын именме? Темĕн çав...

Хула комитечĕн çĕнĕ составне суйланă чухне пире хирĕç калакан пĕр çын та пулмарĕ. Алешăна та, манна та комсомол хула комитетне çĕнĕрен, пĕр сасăллă пулсă, суйларĕç. Апла пулин те, конфереци хыççăн Шупдшкарта нумай ĕçлеме пулмарĕ. Республикăна районланă май ĕçлеме çĕнĕ района каймалла пулчĕ.

1927 çулхи кĕркуннеччен Чăваш республикинче пилек уезд (Улатăр, Патăръел, Шупашкар, Çĕрпӳ, Етĕрне) тата аллă сакăр вулăс пулнă пулсан, уездсемпе вулăссене пĕтерсе вунçичĕ район туса хунă.

Обкомол секретарĕ Вастрюк юлташ хăй патне чĕнсе çапла каларĕ:

— Ну, ачасем, сире çĕн районсене ĕçлеме ярас тет-пĕр, хирĕç пулмастăр-и?

— Мĕнле ĕçе? — ыйтрăмăр эпир.

— Райком секретарĕ пулма сĕнес шутпа, — пĕлтерчĕ вăл, — оргкомисси председателĕ туса ярас тетпĕр.

— Хăш района? — ыйтрăм эпĕ. — Алешăпа пĕрлех каятпăр-и?

Вастрюк юлташ кулса каларĕ:

— Çук, ачасем, иксĕре икĕ района ярас тетпĕр. Эпир Алешăпа пĕр-пĕрин çине пăхса илтĕмĕр.

— Канаш районне кайма май çук-и? — ыйтрăм, Иринăна аса илсе.

— Май килмест, — терĕ Кирилл Кузьмич — Списока парти органĕсем пăхса тухнă, улăштарма май çук....

— Етĕрнетĕк Етĕрне пултăр, — терĕ Алеша, — мана пурпĕрех... Икĕ алла пĕр ĕç, тенĕ ваттисем.

— Хăçан тухса каймалла пулать? — харăсах ыйтрăмăр Алешăпа.

— Сентябрь варрийче ĕçе тытăнмалла пулать пулĕ, — терĕ Вастрюк. — Пат татсах калама пултараймастăп-ха, ыйтăва Мускав татса паман. Çывăхри вăхăтрах пăллă пулмалла...

Вастрюк патĕнчен тухсан, шухăша путрăм. «Хăçан курнăçăпăр ĕнтĕ Иринăпа? Эпĕ каякан район пачах Канашран урăх еннелле-çке-ха. Ирина куçать-ши Шупашкара? Куçас пулсан, хутран-ситрен курнăçма çăмăлтарах пулĕччĕ те. Канаша çитме сăлтавне тупайрас çук...»

Тем тĕрлĕ те шухăшласа пăхрăм, шухăш вĕçне ниепле те тухаймарăм. Çавах та ытлашшиех хуйхăрмарăм. Мĕншĕн кулянас, Ирина каçарчĕ вĕт мана! Çĕнĕ районта лайăхрах ĕçлеме тăрăшмалла кăна, вара унпа курнăçма та çăмăлрах пулĕ!

Иринăна илсен, эпĕ ăна нихăçан та кӳрентерĕссĕм çук ĕнтĕ. Кӳрентермĕттĕм те, ĕмĕтре кăна тăрса юлмĕ-ши шутлани? «Пурнăç — ĕмĕтрен вайлăрах», тесе Ирина хăй каласа хунăччĕ вĕт-хă пĕрреччен...

Мĕншĕн апла каларĕ-ши?

  
   Виççĕмĕш пайĕ

Xулара пурăнма хăнăхнă çынна сасартăк яла куçса кайма çăмăлах мар иккен. Çавна эпĕ çĕнĕ района куçса каяс вăхăт çывхарнăçемĕн ытларах та ытларах туйма пуçларăм. Хула комитечĕн секретарĕ Алеша Зарубин та, ман пекех района каймалласкер, вăхăчĕ-вăхăчĕпе сăлтавсăр-мĕнсĕрех шухăша путнине асăрхаттăм.

— Мĕскер тунсăхларăн, тусăм? — ыйтаттăм унран çавăн пек вăхăтра.

— Çук-çке, — тетчĕ вăл, пуçне йăлт çĕклесе. — Ăçтан тупрăн çак сăмаха? Эпĕ тунсăх мĕн иккенне пĕлместĕп те!..

Пыр та калаç çав шереметпеле! 

Юлташăм тĕрĕс каламаннине, вăрттăн шухăшĕсене уçса парасшăн пулманнине кураттăм та-ха эпĕ... Çавах та пусахласах тĕпчеме хăймастăмччĕ çав. Мĕн тăвас тетĕр? Юлташпа юлташла пулма хушнă-çке-ха ваттисем... 

Пĕрреччен, ирхине ĕçе кайнă вăхăтра, юлташăм çапла каларĕ:

— Итле-ха, Миша, парти обкомĕн секретарĕ патне кĕрсе тухас мар-ши пирĕн? Района кайма укçа ыйтса пăхас...

Эпĕ савăнсах килĕшрĕм. Кĕсъесем якарах пулнă çав пирĕн. Çула кайма та укçасăр пулмасть, лере çитсен те кăштах пурăнмалăх кирлĕ.

Хула комитетне çитсен, чăнах та заявлени çыртăм, Алеша кабинетне кĕтĕм. Ун патĕнче çынсем пулнă пирки калаçма май килмерĕ. Заявление сĕтел çине хутăм та тăхтаса пăхас терĕм. Çынсемпе калаçнă хушăрах, Алеша ман заявление пăхса тухрĕ, çырнипе килĕшнĕ пек пулса, пуçне сулса илчĕ... 

Вăл кун манăн тĕрлĕ учрежденисем тăрах нумай çӳремелле пулчĕ. Заняти пĕтне тĕле облаçри пионер бюровĕн ларăвне чĕнтерчĕç, унта ултă сехетченех ларма тиврĕ...

Сентябрь уйăхĕ пулин те, çанталăк ăшă, лăпкă. Çутă хĕвел чĕрене савăнтарать. Эпĕ обкомолтан тухрăм та Карл Маркс урамĕпе Хĕрлĕ площаделле антăм. Утса пынă май района тухса каясси пирки шутларăм. «Хăçан тухса каймалла пулĕ-ши?»

Чăнах та, «Канаш» хаçатăн сентябрĕн 7-мĕшĕнче тухнă номерĕнче Тĕпĕçтăвком председателĕ Юшунев хаçат корреспондентне районлас ĕç мĕнле пыни çинчен каласа панине пичетлесе кăларнăччĕ-ха. Республикăри уездсемпе вулăссем вырăнне вунçичĕ район туса хунине çирĕплетнĕ иккен. Районри советсен оргкомисси составĕсене те пĕлтернĕ унта. Малтан кантожем пулмалла пек калаçатчĕç, халĕ ĕнтĕ, Мускав çирĕплетсе панă тăрăх, кантонсем мар, районсем пулаççĕ... Эпир Алешăпа хамăр районсенчи оргкомисси председателĕсен хушамачĕсене те çырса илнĕччĕ. Оргкомисси членĕсем хушшинче Иван Ильич Добров хушаматне асăрханипе питĕ савăнтăм. Эпĕ каякан районра вăл парти райкомĕн секретарĕ пулмалла иккен. Районсенчи Советсен съезчĕсем октябрен пĕрремĕшĕ тĕлне уçăлмалла тенине те асăрханăччĕ. Эппин çав вăхăталла пирĕн те хамăр районсене çитмелле пулать.

Çапла шухăшласа пынă çĕрте пĕр пике иртсе кайни картах сиктерчĕ. Пикине те мар, унăн тумне асăрханипе пулчĕ ку. Çӳренĕ чухне эпĕ, пуçа чиксе çĕрелле пăхса пынипе, час-часах хирĕç пулакан çынна асăрхамасăрах юлатăп. Аван мар пулĕ те-ха çак йăла, мĕн тăвас тетĕн, пĕчĕкрен çапла хăнăхнă пулсан? Патах чарăнтăм та каялла пăхса илтĕм. Пике инçе те кайман, вăл та каялла çаврăнчĕ, мана курнипе йăл! кулса илчĕ. Ирина!..

— Ирина! — чун хавалĕпе ун патнелле ыткăнтăм. — Мĕнле килсе лекрĕн кунта?

— Çаплах! — терĕ вăл, мана хирĕç пырса.

— Ирина...

Эпĕ ун аллине чăмăртарăм, чылайччен вĕçертмерĕм. Ыталаса илĕттĕм те эпĕ халь Иринăна, хытă-хытă чуптăвăттăм, юрамасть: çынсем çумранах ирте-ирте каяççĕ.

— Хăçан çитрĕн, Ирина?

— Паян. 

— Мĕн ĕçпе? 

— Сана курма, — хуллен кулса илчĕ вăл.

Чухлатăп, паллах, вăл мана курма çеç килмен, апла пулин те, çав тери çĕклентерсе ячĕç мана ун сăмахĕсем.

— Ирина! — терĕм эпĕ, пăшăрханнă пек пулса, — мĕншĕн тăрăхлатăн, эпĕ чăннине пĕлесшĕн-çке...

— Чăнах, чăнах! — каллех кулса ячĕ Ирина, — Юрĕ, эппин, калам: хĕрарăмсен съездне килтĕм.

Ав мĕнле иккен. Эпĕ сентябрĕн 27-мĕшĕнче хĕрарăмсен съезчĕ уçăлмалли çинчен аса илтĕм.

— Халĕ ăçта васкатăн? — ыйтрăм эпĕ, вăл таçталла туртăннине сиссе.

— Обкомола, — терĕ вăл, — пионер бюроне кĕрсе тухмалли пурччĕ те...

— Эпĕ халь çеç унтан тухрăм, председатель кайма ĕлкĕреймерĕ пулĕ-ха. Атя, ăсатам-и?

Эпир тăвалла утрăмăр. Эпир — Иринăпа. Каллех пĕрле! Хирĕç килекен кашни çыннах пирĕн çине уйрăмах ачашшăн пăхнă пек туйăнать. «Курăр, акă, мĕнлерех манăн чун савни!» — кăшкăрса ярас килет манăн.

— Апла темиçе кун каллех пĕрле пулатпăр, — терĕм эпĕ, савăнăçа ниçта шăнăçтараймасăр.

— Çапла пуль ĕнтĕ, вăхăт пĕр-пĕрне йăлăхтармалăх та пулать, — кулчĕ Ирина.

— Тĕл пулнă-пулманах-и? Ах, Ирина, Ирина, ĕмĕр пĕрле пурăнсан та, нихăçан та йăлăхтармăттăн эсĕ мана!

— Хуллентерех, çынсем илтсен мĕн тейĕç? — терĕ Ирина, мана вăрттăн юнаса.

— Илтĕçин!..

Эпир хапха умне çитсе чарăнтăмăр.

— Пĕрле кĕрес-и, кĕтсе тăрас-и? — ыйтрăм эпĕ, хапха алăкне уçса.

— Эсĕ ывăннă вĕт паян, çимен те пулĕ-ха. Каçхиие тĕл пулатпăр. Кайса кан халь.

— Чунăм, пĕр минута та уйрăлас килмест халь санран. Юрĕ, эппин. Ăçта тĕл пулатпăр? Кинона каяр мар-и?

— Мĕнле картина-ши?

— Авă кур, — кăтартрăм çывăхри афишăна.

— «Чашка чая, — вуларĕ Ирина сасăпах, — с участием Игоря Ильинского...», çавăнта пыратăп.

— Сакăр сехетчен, эппин, — терĕм эпĕ, Ирина аллине хамран вĕçертмесĕр, — çуллахи кинотеатра пĕлетĕн пуль?

— Пĕлĕтĕп, — терĕ вăл, мана ăшшăн пăхса. Унтан хапхаран кĕчĕ те обкомол алăкĕ еннелли утса кайрĕ.

Эпĕ решетке карта витĕр унăн уттине сăнаса тăтăм. Кайсан-кайсан, Ирина каялла пăхса илчĕ, эпĕ çаплах тăнипе кăмăллăн кулнă пек пулчĕ.

«Улшăннă-çке ку Ирина, — пырса кĕчĕ шухăш пуçăма. — Палăрмаллах начарланнă, апăрша, сăмси шĕвĕрленнĕ пек, пичĕ шуралнă пек туйăнать. Чирлемен-ши вăл?»

Киле пырса кĕнĕ чухне шăпах Алешăна тĕл пултăм. Вăл çавăнтах кĕсйине хыпалама пуçларĕ, пиншакăн шалти кĕсйинчен ман заявление туртса кăларчĕ.

— Тыт. Обком секретарĕ алă пусса пачĕ. Ыран бухгалтерирен укçа кĕрсе илме пултаратăн.

Эпĕ заявлени çине урлă çырса хунă революцие вуларăм: «Выдать тридцать пять рублей. С. Петров», тенĕ унта.

Хваттере кĕтĕм, апат çикелерĕм. Апатланнă хушăра час-часах сехет çине пăха-пăха илтĕм. Çиччĕ иртни вунпилĕк минутра хваттертен тухрăм та çуллахи кинотеатра васкарăм. Иринăна курнипе хамăн пĕтĕм чун-чĕре савăнать. Тĕл пулакан çынсем те мана питĕ ырă, савăнаçлă пек туйăнаççĕ. Тăвалла пулин те, питĕ хăвăрт утрăм: çурăм хыçĕнче мăшăр çунат ӳссе тухнă пек çăмăл пулчĕ.

Атăл хĕрринчн çуллахи кинотеатр патне часах çитрĕм. Иринăна кĕттерес килмест-çке! Касса умĕнче халăх йышлă мар. Хулинче те ун чухне хальхи пек халăх йышлă марччĕ — вунă пин çынна та çитместчĕ пулмалла. Ăçта вунă пин! Мĕнпурĕ те хулара çичĕ пин çын ытларах кăна шутланатчĕ...

Икĕ билет илтĕм те хайхи унăн-кунăн пăхкаласа çаврăнтăм. «Час килет-ши ку Ирина, нумай кĕтмелле пулать-ши ăна?» — тесе, вĕчĕрхенсе тăратăп. «Вăл путех бульварпа анатран хăпарать пулĕ-ха», — тесе шутларăм та хуллен кăна анаталла утрăм.

Кино шăнкăравĕ пĕрремĕш хут янăрани чĕререн йăшт! тирсе илнĕ пек пулчĕ. Ирина курăнмасть. Çыран хĕрринчи йывăç карлăк çумне пырса таянтăм. Йăлăм енне пăхса илтĕм те çапла шутларăм. «Иккĕмĕш хут шăнкăравласан, кино алăкĕ патне пыратăп, Иринăна çавăнта кĕтетĕп...» Акă икĕ хут шăнкăравларĕç. Эпĕ кино алăкĕ патне пытăм. Ирина çаплах курăнмасть. Мĕн тăвас? Кинона пĕчченех кĕрес-и е халех Иринăра шырама каяс-и?

Çав тери пăлханса кайнăскер, нимĕн тума ăйтрарăм. Акă шăнкăрав виççĕмĕш хут янăраса кайрĕ. Кинона юлашки мăшăрсем кĕреççĕ. Кĕç-вĕçех картина пуçланать. Акă, тӳшек пек мăнтăр хĕрарам-контролер алăкăн хăрах енне çаклатса та хучĕ. Мĕн тăвас ĕнтĕ манăн?..

Сивчир тытнă пек чĕтреве ӳкрĕм. «Кинона пырап тесе, Ирина юри каламарĕ-ши? — кĕрет шухăш пуçăма. — Çук, — лăплантаратăп хама хам, — Ирина апла тăвас пике мар!..»

Шухăшăмпа çапла асапланса, сисмесĕрех Атăлăн чăнкă çыранĕ патне пырса çитнĕ иккен. Йывăç карлăкран тытрăм та йăлăм вăрманĕ çине кăйрăм. Ăшăмра та вăл çавăрттарать.

— Каçар, Миша! — йлтĕнчĕ юнăшар. Эпĕ шартах сикрĕм çумра Ирина тăнинĕ курсан.

— Ирина, ăçта çӳретĕн паян?

— Нумай кĕтрĕн-и?

— Кĕтетĕп çавă. Килместĕн пулĕ тесе пăшăрхансах ӳкнĕччĕ.

— Каçар. Час пушанаймарăм, — терĕ Ирина, ман çинелле ыйтуллăн пăхса.

— Юрĕ-çке, — терĕм эпĕ, — килтĕн, çавă паха. Ăçта кайăпăр ĕнтĕ, кинона-и?

— Бульварта çӳресен те юрать пулĕ.

Алăран алă тытса, анаталла кайрăмăр. Иринăна кĕтсе хăшкăлнипе пăлханса кайнăскер часах лăпланаймарăм. Савни çумра пулнипе чĕрене вери туйăм çапрĕ. Эпир Разин палăкĕ патне çитрĕмĕр. Çăнталăк тĕттĕмленчĕ.

— Çакăнта ларăпăр-и? — ыйтрăм Иринăран, йывăçсем айĕнчи тенкел патне çитсен.

— Ларăпăр, — килĕшрĕ вăл.

Эпĕ кивĕ тенкел çине тӳрех пырса лартăм. Ирина апла тумарĕ. Вăл пĕр хушă тем шухăша кайнă пек пулса тăчĕ. Эпĕ хам сисмесĕрех ассăн сывласа илтĕм…

— Мĕн пулчĕ, Миша? — ыйтрĕ вăл, ман çума ларса.

— Ах, Ирина, Ирина, — терĕм эпĕ, ун çумнерех йăпшăнса, — мĕн чухлĕ çунтартăм пулĕ ăшăма сана юратма пуçланăранпа... Шутласа пăх-ха хăвах: эпир паян кун та тĕрлĕ çĕрте пурăнатпăр, пĕрне-пĕри ăнсăртран çеç куркалатпăр... Çакă çырлахтарать-и сана? Мана пачах çырлахтармасть: манăн яланах санпа пĕрле пулас килет, чĕремĕрсене те пĕр харăс таптарас килет, ырлахне те, хурлăхне те пĕрле уйăрса, ялан пĕрле пурăнас килет. Хăçан курма пулĕ-ши çавăн пек пурнăçа?

— Ăçта васкас? Пĕрле пулсан, тен, часах йăлăхтарса та çитерĕпĕр пĕр-пĕрне. Халь ак кашни тĕлпулу уяв пек пирĕншĕн. Çапла-и? Тепĕр енчен, тĕрĕслесе пăхар-ха хамăр юратăва та. Çирĕп-и вăл, çирĕп мар-и?

— Хăçанччен-ха, хăçанччен?

Ирина чĕнмерĕ. Халĕ вăл хăй ассăн сывласа илчĕ, мăнăн пӳрнесене пĕрерĕн-пĕрерĕн турткалама пуçларĕ.

— Мĕншĕн чĕнместĕн? — ыйтрăм Иринăран, е сан урăх нимĕн каламалли те çук-и?

— Апла ан кала-ха, Мишă, — терĕ Ирина ман çине кĕлт таянса. — Эпĕ вĕт...

— Мĕн эсĕ? — васкаса ыйтрăм эпĕ. — Каласа пĕтер ĕнтĕ пуçланă сăмаха...

— Тепĕр чухне, — вĕçлерĕ вăл, — юрать-и?

Эпĕ ним калама аптăрарăм. Мĕн пĕлтересшĕн пулчĕ-ши Ирина? Бульвар тăрăх анаталла халăх йышлăн утма пуçланине асăрхарăм... «Киноран тухрĕç пулмалла...»

Çав вăхăтра, пирĕнтен инçе те мар, иккĕн такмакласа юрлани илтĕнсе кайрĕ. Пĕри — арçын, вăл такмакне пуçласа ярать, ӳсĕртерех пулмалла. Тепри — хĕрарăм, пит çӳлти нотăсемпе хутшăнса, юрă вĕçне çав тери тăсса ярать. Вĕсем çапла такмаклаççĕ:



Карила, Кĕркуря, ик Карила пĕр Мархва.

Ик Карила, ик Карила, ик Карила пĕр Мархва-а!..



— Мĕскерле çынсем вĕсем? — ыйтрĕ Ирина.

— Упăшкипе арăмĕ пулĕ, кăштах сыпнă та, — терĕм эпĕ, Иринăна ыталаса.

Юрă сасси çывхарма пуçларĕ.

— Атя, каятпăр кунтан, — терĕ Ирина, тенкел çинчен тăма хăтланса.

— Мĕншĕн?

— Тепле çынсем вĕсем... ӳсĕре ăçтан шанан?

— Ан хăра, чунăм, — лăплантартăм Иринăна, — эпĕ санпа чух нимĕнрен те ан хăра.

— Тӳсме пултараймастăп эпĕ ӳсĕрсене.

— Шикленетĕн пулсан, кайăпăр-и?

— Кайăпăр, — хавасланчĕ Ирина.

Эпир тенкел çинчен тăтăмăр, кинотеатртан иртсе, «Юрату сăмсахĕ» патне утрăмăр. Сывлăш уçă. Атăл çинчен вĕрекен вăштăр çил пит-куçа çупăрлать.

Чылайччен çӳрерĕмĕр эпир Иринăпа. Тем çинчен те калаçрăмăр: ĕлĕкхисене аса илтĕмĕр, халĕ кам мĕнле пурăннине пĕр-пĕринчен ыйтса пĕлтĕмĕр, — çырусенче каланисемсĕр пуçне те ыйтса пĕлмеллисем нумай тупăнчĕç çав. Чăнах та Ирина шкулта ĕçлеме юратать иккен, ачасем çинчен самах хускатсан, çав тери хавасланса калаçрĕ. Манăн та хам мĕнлерех пурăнни çинчен тĕпĕ-йĕрĕпе каласа пама тиврĕ. Паллах, эпĕ уншăн çуннă самантсем çинчен каланисем вăрăмрах та пулчĕç ĕнтĕ. Ирина хавхаланса итлерĕ. Вăл хăй те ман пирки сахал мар шухăшланă иккен. Пĕр сăмахпа каласан, кăмăл туличчен калаçрăмăр темелле.

Çапах... Çапах та тем ăнлансах çитеймерĕм эпĕ Иринăна. Хушăран-хушăран савăнăçлă вăл, ахăлтатать, кулать, чиперех калаçать. Сасартăк сăн-питрен улшăнса каять те тарăннăн сывласа илет, пачах калаçма чарăнать. Мĕншĕн ун пек? Юрĕ-ха,чуптутарасшăнах пулманни вăтаннăран, тейĕпĕр. Кăмăл улшăнни мĕнрен? Унтан тата, мĕн чул йăлăнсан та, манпа çĕнĕ района куçса пыма килĕшмест Ирина. Ирĕксĕрех Коля аса килсе каять (юратнăран кĕвĕçет-çке чунăм). Чăнах та мĕн те пулин пур-шим вĕсен хушшинче? Çук, çук, пулма пултарайман! Мĕншĕн тесен ак каллех Ирина кулать, ак каллех Ирина савăнăçлă. Эпĕ каллех телейлĕ.

Тулли уйăх тухса тӳпене хăпарсан, анлă Атăл тĕкĕр пек çӳталсан тин Иринăпа уйрăлтăмăр...

Тепĕр ирхине, хула комитетне çитнĕ-çитменех, «Çамрăк хресчен» редакторĕ Степанов юлташ телефонпа шăнкăравларĕ. Вăл мана хĕрарăмсен съездне корреспондент пулса кайма тархасларĕ.

— Унта мĕн тумалла пулать? — ыйтрăм эпĕ.

— Съезд çинчен çырса паратан, урăх нимĕн те мар. 

— Алешăпа калаçса пăхас пулать...

— Вăл хирĕç мар...

Каçхине эпĕ делегатсем вырнаçнă общежитие пытăм, унтан Иринăпа театра кайрăмăр. Шăп ултă сехетре Тĕпĕçтăвком председателĕ Юшунев юлташ кĕске сăмах каласа, хĕрарăмсен республикйри съездне уçрĕ. Докладсем пуçланчĕç. Манăн вĕçене кĕскен те пулин çырса пымалла пулĕ...

Тăхăр сехет тĕлĕнче лару хупăнчĕ. Делегаткăсем валли Павловăн «Ялта» драмине выляса пама пулчĕç.

— Спектакль курма юлатпăр-и? — ыйтрĕ Ирина.

— Эпĕ Атăл хĕррине тухас тенĕччĕ, — терĕм Иринана, хулĕнчен тытса — Эсĕ ку спектакле пĕрре кăна мар курнă пулĕ, хăвăр та лартнă мар-и-ха?

Ирина чĕнмерĕ. Вăл эпĕ каланипе килĕшме те хатĕр пулмалла. Манăн пăртак тăхтамаллаччĕ çеç. Анчах çакăнта эпĕ хайхи Коля çырăвне аса илех патăм. Унта вăл «Ялта» спектакльте Иринăпа пĕрле выляни çинчен систернĕччĕ-çхе. Аса илтĕм те çавна, шутламасăр-тумасăр, кӳлешӳ туйăмне çĕнтереймесĕр, персе ятăм:

— Эсир Кольăпа иксĕр вылянă-çке-ха Хусанта çак спектакльте?

Ирина, йӳçĕ уй улми хыпнă пек, тути-çăварне пĕрсе илчĕ те кăмăлсăрланнине пытармарĕ:

— Мĕне кура Коля кирлĕ пулчĕ вара?

— Мĕнле кирлĕ мар? — терĕм эпĕ, чĕрре кĕрсе. — Хусантан вĕренсе тухсан, эсир унпа пĕрле кану çуртне те кайса килнĕ теççĕ вĕт...

Ирина сасартăк пĕтемпех улшăнчĕ. Хăй нимĕн те чĕнмерĕ пулин те, унăн чун-чĕри пăлханнине эпĕ лайăхах асăрхарăм. Питĕ пăшăрханчĕ пулас вăл: унăн чиперкке хурă куçĕ яланхи пек кăмăллăн мар, çилленчĕклĕн ялтăртатса илчĕ...

Театр умне тухсан, Ирина чарăнса тăчĕ, ман çине сăнавлăн пăхса илчĕ те, ним каламасăрах, хуллен-хуллен общежитинелле утрĕ.

— Ирина! — терĕм эпĕ, ăна çитсе, — мĕн пулчĕ сана? Каллех кӳрентертĕм-и шухăшламасăр персе янă сăмахăмпа?

Ирина хăнк та тумарĕ. Эпĕ ăна хулĕнчен тытсан та вăл нимĕн те шарламарĕ. Пĕр хушă эпир сăмах хушмасăр утрăмăр. 

— Атăл хĕрне тухатпăр-и?

— Çук, — терĕ Ирина, — темскер вăй-хал çук халь ман... Кашни каç Атăл хĕррине утăмпа виçсе çӳрени те ырă мар пулĕ вăл...

Общежити патне çитрĕмĕр. Ирина манран вĕçерĕнчĕ те, темĕн кĕтнĕ пек, ман çине пăхса илчĕ.

— Сывă пул-ха, эппин, — терĕ те аллине тăсрĕ.

— Сывă пул! — темелли çеç юлчĕ манăн та. Эпир ютшăннă пек пулса уйрăлтăмăр. ...Хваттере çитнĕ тĕле тĕттĕм карса илчĕ. Алеша килте çук иккен. Эпĕ редактор хушнă ĕçе аса илтĕм, сĕтел хушшине лартăм. Ĕç шухăшĕ пуçа каймасть. Иринăпа сиввĕн уйрăлни ăша çунтарать. Çырма тытăнса пăхатăп, нимĕн те тухмасть. Ура çине тăрса уткаласа çӳретĕп, шухăша ниепле те пĕтĕçтесе çитерейместĕп. Каллех сĕтел хушшине ларатăп, съездра çырса пынисене вулатăп, вĕсем ман пуçăмра юласшăн мар...

— Эсĕ çывăрман-çке, Миша, — терĕ тин çеç килсе çитнĕ Алеша, пӳлĕме кĕрсенех. — Мĕн ĕçлетĕн вара?

«Çамрăк хресчен» валли çыркалатăп та-ха, — терĕм эпĕ, — хĕрарăмсен съезчĕ çинчен...

— Пĕлетĕп, — терĕ Алеша, — редактор каланăччĕ мана. Çывăрма выртатпăр-и?

— Манăн кăштах ларма тивет, Алеша, — терĕм юлташăма, — ирччен çырса пĕтерес пулать. Эсĕ выртма пултаран.

Алеша салтăнчĕ те выртнă-выртманах çывăрса кайрĕ — харлаттарчĕ кăна. Эпĕ пĕчченех лартăм вара, хушнă ĕçе туса пĕтериччен.

Вырăна выртсан та часах çывăрма пулмарĕ: сăпса пек çыпăçакан шухăшсем канăç памарĕç. Иринăна кӳрентернĕшĕн хытă пăшăрхантăм. Коля çине тарăхса выртрăм... Этем тени питех те кăткăс япала пулас çав вăл!..

Тепĕр ирхине обкомол секретарĕ Вастрюк юлташ хăй патне чĕнтерчĕ те паян-ыранах района тухса каймалли çинчен асăрхаттарчĕ.

— Октябрĕн пĕрремĕшĕнче районсенчи советсен съезчĕсем пулса иртеççĕ, унччен сирĕн вырăна çитмелле, — терĕ.

— Юрĕ, — терĕмĕр эпир.

«Юрĕ» тени аван сăмах пулĕ те-ха вăл, Иринăпа мĕнле тăвас тата? Вăл Шупашкартине Вастрюк юлташ пачах пĕлмест-çке-ха. Пĕлес пулсан, мĕн улшăнать? Тепĕр тесен, Вастркюкшăн пулсан, Ирина такам вăл: те пур çутă тĕнчере, те çук!..

Канаша çитиччен те пулин Иринăпа каясчĕ тени ĕмĕт халлĕнех тăрса юлчĕ. Ирина манпала пымарĕ. Çĕнĕ района вара пĕчченех тухса каймалла пулчĕ.

Сăмах майĕпе çакна калăса хăварас тетĕп: Иринăпа паллашсанах ĕмĕрлĕхех юратса пăрахнăран вара тăхăр çул иртрĕ. Çав иртнĕ тăхăр çул хушшинче унпала юнашар ларса, шăкăл-шăкăл калаçса савăнасси тăхăр хут пулнă-ши? Мĕншĕн апла-ха? Сăлтавне ăçта шырамалла: Иринăра-и, хамра-и? Тен, çичĕ ют айăплă? Çук пулĕ çав, сăлтавне те, айăпне те пĕр хамра кăна шырама пĕлмелле, пĕр хамра кăна!..

Шухăшлатăп та Ирина çинчен, ăшăма тата акă мĕн çунтарать: вăхат тени мĕн чухлĕ малалла шуса пырать, эпĕ те Иринăна çавăн чухлĕ ытларах юратса пыратăп. Анчах тĕлĕнмелле: хам юратни çинчен Иринăна ниепле те ĕнентерме пĕлместĕп пулас. Çавăнпа та, çывхарса пырас вырăнне, вăл манран ытларах та ытларах уйрăлса кайнă пек, çултан çул ютшăнса, сивĕнсе пынă пек туйăнать. Чăнах çапла-ши вăл?

Иринăпа уйрăлас килмесен те, района каясах пулать... Пăрахут хăçан пулассине пĕлмелле Алешăпа пристане кайрăмăр. Çулĕ пирĕн пĕрле мар та-ха: Алешăн Атăл тăрăх тăвалла — Васильсурскине çитмелле, унтан, пĕчĕк пăрахут çине ларса, Етĕрнене каймалла. Манăн — Атăл тăрăх анаталла. Района каяс умĕн эпĕ киле кĕрес, аннене курас терĕм.

— Пăрахут час пулать-ши? — ыйтрăмăр пристаньре.

— Ăçта каймалла?

— Манăн тăвалла, — терĕ Алеша, — юлташăн анаталла каймалла...

— Тăвалла тепĕр сехетрен пулать, — терĕ пристаньте ĕçлекен, — анаталла каçаласăр пулас çук...

Икĕ тĕрлĕ туйăм çавăрса илчĕ мана: пăшăрхантăм та, савăнтăм та пĕр вăхăтрах. Пăшăрхантăм, мĕншĕн тасен, манăн Алешăран уйрăлас килмест. Чылай вăхăт пĕрле ĕçлесе пурăннă, пĕр тирĕк-чашăкран апатланса пурăннă çынпа уйрăлас пулать вĕт. Акă, тепĕр сехетрен-мĕнрен вăл пăрахут çине ларĕ те, унăн сăнарĕ кăна асăмра тăрса юлĕ...

Анаталлă пăрахут халех килменнипе савăнсах савăнтăм вара. Иринăна курмасăрах, унпа сывпуллашмасăрах тухса каймаллаччĕ вĕт. Апла тума ăçтан пултарăп-ха?

Хваттере таврăнтăмăр. Алеша пуçтарăнкаларĕ те, тăванла уйрăлса, Етĕрне районне тухса кайрĕ. Эпĕ ăна Атăл хĕррине çити асăтса ятăм. Унтăн Канаш урăмĕнчи «Çамрăк хресчен» редакцине кĕтĕм.

— Çырса килтĕн-и? — ыйтрĕ редактор.

— Васкамалла пулчĕ çав, — терĕм эпĕ, — тĕпле пулчĕ ĕнтĕ. Çитменнине çитерĕр, ытлашшине кăларăр — паян района тухса каймалла...

— Паянах-и? — терĕ редактор. — Апла пулсан, çулĕ такăр пултăр. Съездăн ĕнерхи ларăвĕ çинчен те çыртăн-и?

— Çыртăм. Кĕскен доклачĕсене те çыркаларăм.

— Кӳр-ха, пăхса тухар.

Эпĕ кĕсъерен çӳхе тетрадь кăларса, редактор сĕтелĕ çине хутăм.

Редакцирен тухрăм та тӳрех театра чупрăм — манăн Иринăна курас пулать. Театра пырса кĕнĕ тĕле сурпан сырнă чăваш хĕрарăмĕ лăпах сăмахне вĕçлерĕ. Ăна хисеплесе, нумайччен алă çупрĕç. Эпĕ пушă вырăн тупса лартăм та йĕри-тавра пăхса илтĕм. «Ăçтарах ларать-ши Ирина?»

Çапла шухăшланă вăхăтра съезд председателĕ Ирина Ястребова юлташа сăмах пани çинчен пĕлтерчĕ. Мĕн тунине ăнланмасăр, эпĕ ура çине çĕклентĕм. Ирина трибуна умне тухрĕ, çав самантра вăл мана питĕ пĕчĕк пек курăнса кайрĕ. Тухрĕ те хайхи халăх умне, алăри хутне майласа хучĕ, ӳсĕркеленĕ пек пулчĕ, пырне якаткаларĕ. Хăй хытă пăлханать пулмалла.

— Юлташсем! — илтĕнчĕ Ирина сасси. Кăна вăл питĕ çемçен каланă пек пулчĕ.

Ирина малалла мĕн çинчен каларĕ-ши? Эпĕ, тимлесех итлерĕм пулин те, ун шухăшĕ хыççăн асăрхаса пыма пултараймарăм. Хĕрарăмсене вĕренме кирли çинчен ытларах каларĕ пулас. «Ахальтен мар пуль вăл: вĕренни — çутă, вĕренменни — тĕттĕм, теççĕ», — тесе асăрхаттарни хăлхара нумайччен янăраса тăчĕ.

Вăл каланинчен пĕр сăмахне те çухатас мар тесе, эпĕ ура çинчех тăтăм, çавна хам пачах асăрхаман. Ирина сăмахне вĕçлесе сцена çинчен ансан тин хам ура çинчех тăнине асăрхарăм. Сцена çинчен ансан, вăл малтанхи вырăннех пырса ларчĕ. Эпĕ те хам вырăна лартăм,итлеме пуçларăм. Ирина хыççăн каланисем питех асăмра юлмарĕç. Куç-пуçăм та Ирина ларакан тĕлтен хăпма пĕлмерĕ.

Перерыв пулчĕ. Эпĕ театртан тухрăм та Иринăна кĕтме пуçларăм. Хĕрарăмсем, хĕрсем кĕшĕлтетсе тухаççĕ, вĕсенчен çурри ытла чăваш тумĕпе. Ирина курăнмасть.

Эпĕ питĕ хăвăрт, чупнă пекех утса, картишнелле тухакан тепĕр алăк патне çитрĕм. Ирнна кунта та курăнмасть. Акă зал та пушанчĕ, юлашки делегаткăсем тухса столовăя утрĕç. Ирина утă çинчи йĕп пек çухалчĕ. Ăçта кайса кĕчĕ-ха вăл?

Шухăшласа пăхатăп та эпĕ тепĕр чухне, хама хам çав тери тарăхса илĕтĕп. Мĕншĕн-ха эпĕ, Ирина сăмахне вĕçлесен, унпа юнашар пырса лармарăм? Вырăн тупма пулатчĕ вĕт унта? Халĕ ăна шыраса та çӳремен пулăттăм. Пĕрле тухаттăмăр та каймалли çĕре пĕрле кайнă пулăттăмăр... Ахăль каламан пулĕ çав: чăваша кăнтăрла иртсен тян ăс кĕрет, тесе...

Капла ӳпкелешсе тăнинчен те усси пулас çук. Вара эпĕ Ирина чарăннă общежитие çитсе пăхас терĕм, çула май столовăя та кĕрсе тухрăм. Ирина ниçта та курăнмарĕ. Каялла çаврăнтăм та, нимĕн тума аптăраса, каллех театр патнелле утрăм. Ак тамаша! Мана хирĕç Ирина пыра парать.

Эпир чарăрса тăтăмăр. Эпĕ ăна Канаша çитиччен пĕрле кайма ӳкĕтлерĕм. Съезд пĕтмен тесе, вăл килĕшесшĕн пулмарĕ. Эпĕ питĕ курентĕм.

— Апла çакăнпах уйрăлăпăр-ши? — ыйтрăм юлашкинчен.

— Эсĕ хăçан каятăн вара?

— Паян каç.

Ирина мана куçран тинкерсе пăхрĕ те нимĕн каламасăрах аллине тăсрĕ.

— Чипер кай, эппин...

Пăрахут çине ларсан та лăпланма пĕлмерĕм. Ирина сăнарĕ асран каймасть. «Чипер кай, эппин...» тесе калани халĕ те хăлхара янăраса тăрать. Чăнах та капла уйрăлма шутламанччĕ эпĕ унпала. Шупашкартан Канаша çитиех пĕрле пулăпăр тенĕччĕ: Куславккана çити шывпа, унтан Тĕрлемес станцине лашапа кайăпăр, юнашар ларса пырăпăр, тенĕччĕ. Тĕрлемесрен Канаша — поездпа. Ирина килĕшес пулсан, киле кĕрсе тухăпăр, Мăнъялтан Вăрманпуçне ăсатса ярăп, кайран станцине пĕрлех кайăпăр, тенĕччĕ. Мĕн тери ырă ĕмĕтсем! Çунатсăр пулчĕç пулмалла вĕсем — ĕмĕт халлĕнех тăрса юлчĕç.

Çук, ăнланса çитерейместĕп эпĕ Иринăна. Вăрманпуçĕнче пĕр ырă кун, вĕсен саденче лăрнă чухне, вăл пĕтĕмпех урăхлаччĕ мар-и-ха? Пачах урăхлаччĕ çав. Халĕ вăл хура кĕркунне çулçине тăкнă çамрăк ӳлмуççи пек туйăнчĕ мана. Мĕншĕн апла-ха?

Пирĕн пăрахут анаталла лăпкăн шăвать. Каçалана сулăннă ĕнтĕ. Пăрахут çинчи халăх та лăпланнă: лараканни ларать, выртаканни выртать, хăшĕ-пĕрисем чей ĕçеççĕ, халап çаптараççĕ. Пăрахут çине кĕнĕренпе эпĕ ларса пăхмарăм-ха, ларас-тăрас килмест. Уçă алăкран Атăл çине пăхса пыратăп. Атăл шывĕ тĕкĕр пек çутă, пирĕн пăрахут урапи çатлатса пынипе хăпаракан хумсем çырана пыра-пыра çапăнаççĕ, малалла хăпарма çуккипе каллех Атăла кĕрлесе анаççĕ…

Ешĕл вăрман çийĕпе шурă пĕлĕтсем шăваççĕ, шыва ӳкекен пĕлĕтсене те, симĕс йывăçсене те пăрахут хумĕсем чӳхентерсе илеççĕ. Вара эпĕ шыва мар, çыран хĕррине куç хыватăп.

Акă Ивански сали патне çитрĕмĕр, кĕçех илемлĕ Çавал шывĕ курăнса кайрĕ. Хитре те-çке кунти вырăнсем... Текех пăрахут çинче пăчăхса тăма пултараймарăм, виççĕмĕш класăн балконĕ çине тухас терĕм. Тухрăм та хайхи, шурă карлăк çине таянса, çыраналла тинкертĕм. Акă, Çавал та çутăлса кайрĕ, Атăла тухнă тĕлте вăл чылаях сарлака. Çавал варринче шурă парăслă кимĕ. Те шăвать вăл, те пĕр вырăнтăх тăрать, пăрахут çинчен пĕлме çук.

Шухăшсем каллех Ирина патне çитеççĕ. «Енчен, çак шурă парăслă кимĕ çинче Иринăпа иксĕмĕр ларас пулсан унтан ырри мĕн пулма пултарать?..



«Пĕчченçĕ парăс шуралать,

Тĕтреллĕ тинĕс хумĕнче.

Вăл инçетре мĕскер шырать,

Мĕскер — тăвăн кĕтесĕнче?..»



Лермонтов... Вырăс халăхĕн генийĕ, сĕм-тĕттĕмре ялкăшса илнĕ çутă çăлтăр!,.»

Шухăшсем каллех улшăнаççĕ. Вĕсем Атăлта Чӳхенекен шурă пĕлĕтсем евĕр: пĕрин хыççăн тепри шăвăна-шăвăна иртеççĕ, пĕрин çине тепри купаланса пыраççĕ... «Пурнăç, — вĕлтлетет пуçăмра, — ытла та кĕске. Çавна шута илсен, çут тĕнчере пĕринчен пĕри пачах йĕрĕнмелле мар, пĕрне-пĕри хисеплеме пĕлмелле. Кашни этем теприншĕн ырă тус пулсан, мĕн тери аван пулмалла та çутă тенчере! Çапла пулĕ те коммунизм общĕствинче...»

Сасартăк эпĕ çакăнса вилнĕ Çтаппана аса илтĕм. Питĕ шел ачана, калама çук шел! Çтаппана вилĕмрен хăтарса хăварма пачах май пулман-и вара? Пулнă! Анчах эпир çав майпала усă курма пĕлмен... Пурнан пурнăçра кĕтмен-туман çĕртен йăкăлт! сиксе тухакан вак-тĕвек те тепĕр чухне сухăр вĕлтренĕ пек çунтарса илет. Вăл пурнăçăн тӳрĕ йĕрне пăрса яма пултарать, тепĕр чухне (ак тамаша!) вăл хăех пурнăçпа çыхăнтаракан меслет пулса тăрать. Хăш еннелле туртатăн тилхепине: сылтăмалла туртсан, лаши те сылтăмалла супать, сулахаялла туртсан... Этем пурнăçĕнче те çавнашкалах иккен...

Акă шурă парăслă кимĕ те хыçа юлчĕ. Пирĕн пăрахут анаталла мар, парăслă кимĕ хăй тăвалла шăвать тейĕн. Шăпах çав кимĕ тĕлĕнче илемлĕ кĕвĕ кĕрлесе кайрĕ. «Мĕнле кĕвĕ-ха вăл? Вăштăр çил парăс пирне çупăрланипе туйанмарĕ-ши?» Ăна-кăна чухласа илеймерĕм-ха эпĕ, хуллен çеç илтĕнекен çав кĕвĕ манăн шухăш-кăмăла, чун-чĕрене, ăшăм-чиккĕме тĕппипех çавăрса илчĕ.

Мĕн амакĕ-ха вăл, чăнах, хăлхаран кайма пĕлменскер: юрă кĕвви-ши, ташă çемми-ши? Кун пек юрă эпĕ ниçта илтнине те астумастăп. Апла пулин те, кĕвĕ хăлхаран каймасть, кĕвĕ хăй ман ăшăмран йынăшса тухатъ тейĕн. Чăнах та, чăваш, тутар, вырăс юррисене, çав тери хитрисене те, илтмен мар эпĕ, тепĕр чухне юрлакаласа та пăхнă пулĕ. Анчах илтнĕ юрă-кĕвĕсенчен нихăшĕ те халь илтĕнекен кĕвĕ евĕрлĕ мар. Аптранă енне, хăлхаран тухма пĕлмен кĕвве ку таранччен илтнĕ юрă-кĕвĕсемпе танлаштарма пуçларăм. Шупашкарти педтехникум хорне Федор Павлович юрлаттаракан «Вĕлле хурчĕ» юрра аса илтĕм. Ытарайми хитре юрă вăл. Унăн хăвачĕ чĕре тĕпĕнчи чи ырă туйăмсене хускатса кăларассăн туйăнатчĕ. Чунсăр каска пуканĕ те йĕрсе яма пултарĕ ăна итлесен...

Каялла пăхса илтĕм. Эпир Çавалтан тахçанах иртсе кайнă ĕнтĕ, пăрахут ешĕл вăрманлă сылтăм çыран хĕррипе çăмăллăн пырать. Шурă парăс курăнмасть пулин те, хайхи кĕвĕ халĕ те илтĕнет. «Мĕн амакĕ ку, чăнах? Ăçтан тухать-ха çак тĕлĕнмелле кĕвĕ? Ман ăшăмра çуралмасть вĕт вăл, тепĕр тесен, тĕлĕк те тĕлленместĕп эпĕ. Ăсăм-пуçăм та йĕркеллех пулмалла... Эппин, мĕне пĕлтерет-ха çак илемлĕ кĕвĕ янравĕ? Мĕншĕн тухма пĕлмест вăл хăлхаран?»

Палуба тăрăх малалла темиçе утăм турăм та пачах чарăнса тăтăм. Мана тĕлĕнтерсе янă кĕвĕ çӳлтен, пĕрремĕш класри салонран илтĕнет иккен. «Акă сана шурă парăс, акă сайа «Вĕлле хурчĕ ылтăн хурт», — кӳренсе илтĕм ăшăмра. Ĕмĕт çуначĕсем лăштах усăнчĕç... — «Ирина? — шутласа илтĕм çавăнтах. — Ун çинчен ĕмĕтленнĕ ĕмĕтсем те çавăн пекех çăмăллăн ишĕлсе анмĕç-ши?»

Пăрахут сăмсинче çакăнса тăракан шурă кимĕ çумне тайăнса тăтăм та çӳлтен килекен кĕвве тимлесех итлеме пуçларăм. Хуллентерех калакан рояль сассине уççăнах уйăрса илтĕм. Анчах мĕнле кĕвĕ-ха вăл? Мĕнле пултарать-ха çав чунсăр инструмент этем шухăш-кăмăлне çав тери çĕклесе яма е пусарса хурлантарма? Тĕлĕнмелле мар-и çакăнтан?

Çав вăхăтра эпĕ рояль сасси çумне сĕрме купăс сасси хутшăннине уйăрса илтĕм. Халĕ ĕнтĕ мана аташтарса яма пуçланă рояль сасси иккĕмĕш вырăна юлчĕ. Сĕрме купăс сасси, Атăлти аслă хум пек хăпарса, пĕтĕмпех хăйĕн айне туса хучĕ... Чăн та музыка амăшĕ пулĕ çав, сĕрме купăс тени!..

Эпĕ пĕрремĕш класа хăпаракан алăк патне хăвăрт çитсе чарăнтăм. Музыка хăй патне йыхăрать, текех чăтса тăма пултараймарăм... Алăкĕ уçах, пусма умĕнче виççĕн картла çапаççĕ. Эпĕ пусма тăрăх хăвăрт хăпартăм, çамкапа перĕннĕ пекех, матроспа тĕл пултăм. Вăл çӳлти коридора çăвать иккен.

— Билет? — чарасшăн пулчĕ вăл.

— Салона васкатăп, — алăпа сиртĕм ăна çул çинчен, — ан чăрмантарăр!..

Вăл тата темĕн каларĕ пулас та, эпе ăна итлесе тăмарăм.

Салонра çын сахал: сĕтел хушшинче иккĕн апатланса лараççĕ, рояль умĕнче вăрăм çӳçлĕ каччă ларать. Рояль каланăçемĕн вăл, аллисене çӳле çĕклесе, хăлаçланса илет, çавăнтах вылянă вăхăтрах, пуçне сулса, вăрăм çӳçне каялла лăст! ярать. Ун çумĕнче илемлĕ пике тăрать, вăл сĕрме купăс калать. Хăй шурă пурçăн кофтăпа, хура юбкăпа. Вăрăм, сарăрах çивĕтне умнелле янă. Манăн çав пикен куçне питĕ курассăм килчĕ, анчах вăл сĕрме купăсне янахĕпе хĕстерсе пуçне чикнĕ пирки курма пулмасть.

Эпĕ музыкантсем патне çывхартăм, хытă диван пекки çине лартăм та вĕсем вылянине тимлĕн итле пуçларăм. Чăнах та, лайăх выляççĕ те, кĕвви хăй те çав тери илемлĕ иккен. Сĕрме купăсĕ пĕрре йынăшса илет, чуна хумхантаракан сасăпа чĕрене тăрмалать, унтан савăнăçпа тулнă сасăсем чĕрене пĕтĕмпех хăпартлантарса яраççĕ... Çак ытарайми музыка чунăма пĕтĕмпех çавăрса илчĕ.

«Ирина пуласчĕ çаканта, — аса илтĕм савнине, — вăл итлесчĕ çак музыкăна...» Ман шутпала, Ирина пулас пулсан, çак асамлă музыка тата хăватлăрах янăранă пулĕччĕ, кăмăлĕ çемĕçнипе Ирина хăй те ăшшăнрах калаçма пултарĕччĕ-и, тен...

Сасартăк музыкантсем калама чарăнчĕç, апатланса ларакан икĕ çын алă çупса ячĕç. Эпĕ те, хама хам пĕлми пулнăскер, вĕсемпе пĕрле алă çупрăм, чун хавалне чараймасăр, музыкантсем патне çывхартăм.

— Каçарăр, — терĕм палламан çынсене, — эсир çав тери ăста каларăр. Тавтапуç! Тархасшăн калăр: мĕнле кĕвĕ пулчĕ ку?

Рояль калаканни ларнă çĕртех çаврăнакан пуканĕпе пăлтăр! çаврăнчĕ те ман çине тиркевлĕн пăхрĕ. «Мĕнле упăте пулчĕ ку?» — шутларĕ пулмалла вăл...

— Огинскни полонезĕ, — пĕлтерчĕ пике кăмăллă сасăпа. Çакăнта эпĕ унăн куçĕ кăн-кăвак пулнине асăрхарăм.

«Мĕн вăл полонез? Кам вăл Огинский?..» — ыйтассăм килчĕ манăн. Шăпах çав самантра, пристане çитни çинчен пĕлтерсе, пăрахут вăрăммăн кăшкăртса ячĕ.

— Сĕнтĕрвăрри, — терĕ рояль калакан. — Атя, Луиза, тухса курар!..

Сĕнтĕрвăрринче пăрахут çине Ленский Кĕркурийĕ ларчĕ. Çав çынна манса каймах пуçланăччĕ ĕнтĕ эпĕ, анчах ăна манма çук пулас. Калаççĕ-çке: куккана куриччен курас килет, курсан хăсас килет, теççĕ. Кĕркури маншăн никам та мар та-ха, çавăнла та ăна çĕр çул курмасан та нимен те çухатман пулăттăм эпĕ. Çитменни çине Ленскнй тунă «ырă» ĕçсене те питĕ лайăх астăватăп-ха. Ăçтан манăн вĕсене? Комсомолăн Шупашкар хули конференцийĕнче пирĕн çинчен элек сараканни Кĕркури пулмарĕ-и вара? Зарубинпа иксĕмĕр çинчен суя заметка çыраканни Кĕркури мар-и вара? Çтаппан ĕçне аса илсен! Комсомолăн Мăнъял вулăс организацийĕн пухăвĕнче Çтаппана «сутăнчăк» тесе кам питлерĕ? Паллах, Кĕркури! Камăн сĕмсĕрлĕхĕ Çтаппана хăй çине алă хума хĕтĕртрĕ пулĕ? Ман шутпала, — Ленский (хушамачĕ мĕне тăрать) сĕмсĕрлĕхĕ, урăх нимĕн те мар! Ленский маларах тунă «ырă» ĕçсене асăнмастăп та...

Музыкантсем тухсан, самант хушши эпĕ рояль патĕнче шухăша кайса тăтăм, туйăм: кăмăла йĕркене кĕртесшĕн пултăм. «Огинский полонезĕ...» вĕлкĕшрĕ пуçăмра. «Çав полонез çинчен, унăн авторĕ çинчен мĕнле те пулин ыйтса пĕлес пулать, кама та пулин тилмĕрес пулать...»

Ленский Кĕркурипе эпĕ лăпах пусмана анса çитнĕ çĕре тĕл пултăм.

— Хисеплĕ Михаил Александрович, — хуçкаланса илчĕ вăл, — мĕн тери телейлĕ эпĕ сире курнипе... Ăçталла çул тытатăр, тусăм?

«Санпа туслă пуличчен, — шутларăм ăшăмра, — шуйттан çурипе туслă пулам!..»

— Района кайма тухнăччĕ те, çула май киле кĕрсе тухас терĕм. Эсĕ ăçта каятăн тата?

— Эпĕ те Мăнъяла, — терĕ вăл. — Ваттисене курманни нумай пулать... Эпĕ халĕ Сĕнтĕрвăрринче пурăнатăп. Атăл лариччен кайса килес терĕм... Хăш района каятăн вара?

Район ятне каларăм та, çынсене чăрмантарас мар тесе, алăк умĕнчен пăрăнтăм.

— Эсир манран тарасшăн мар пулĕ-çке, — хĕрлĕ сăмси çинчи куçлăхне илсе аллипе сăтăркаларĕ вăл, — çук, тусăм, эпĕ сире вĕçертместĕп паян, Мăнъяла çитичченех пĕрле пулăпăр... Хирĕçместĕр-и?

Манăн Кĕркурипе пĕрре те сăмăхлассăм килмест те, вăл сăпса пек çыпçăннинчен ăçта пытанас? Тепĕр тесен, вăл сӳпĕлтетнине итлесе пырса, çул кескелет... Атя, лăпăртаттăр-çке...

Çапла шутларăм та пăртак лăплантăм.

— Райкомол секретарĕ пулатăр, эппин?

— Тепле-ха, — терĕм эпĕ. — Халлехе ВЛКСМ оргкомиссин председателĕ кăна. Секретаре суйласси райконференцирен килет.

Ленский чĕнмерĕ, куланçи пулса илчĕ те хăй çинчен лепĕртетме, куçкĕретĕнех суйма пуçларĕ:

— Мана та пĕр района ярасшăн пулчĕç те, килтен инçе тесе, килĕшмерĕм. Атте-анне ватă, вĕсене пăрахас килмерĕ. Вастрюк юлташ темиçе хут та хăй патне чĕнтерчĕ, темле те ӳкĕтлесе пăхрĕ, эпĕ килĕшмерĕм. «Сĕнтĕрвăррине пулсан (хамăр района), килĕшетĕп», — терĕм. Анчах кунти района Соловьев юлташа малтанах çирĕплетнĕ иккен...

Ленский пуш параппана çаптарни маншăн пулсан питĕ паллă: Вастрюк юлташ ăна нихăçан та чĕнтермен, райкомола ĕçлеме ярасси çинчен çăвар та уçман. Апла пулсан, мĕншĕн-ха эпĕ ăна сӳпĕлтетме чармастăп? Вăл суйнине мĕншĕн тăрă шыв çине кăлармастăп?

Тӳррипе каласан, Ленский çине эпе тахçанах алă сулнă: лепĕртеттĕр-çке! Тен, вăл хăйĕн сăмахне хăй те ĕненмест. Тен, вăл, суйма тата каппайланма вĕреннĕскер, мĕн те пулин суймасăр лăпланма пултараймасть. Пытарас мар: Кĕркурие эпĕ комсомолец тесе пачах та шутламастăп. Унăн комсомол билечĕ пурри пирки те питĕ иккĕленетĕп. Ăçта та пулин учетра тăрать-ши вăл?

Çапла шутларăм та пĕр-пĕр çĕрте вырăн тупса ларас терĕм. Эпĕ хускалнине курсан, Кĕркури пиншак çаннинчен çатăрах ярса илчĕ.

— Ăçта каятăн, Александров юлташ?

Юпа пек çакăнта тăраймăпăр ĕнтĕ, пĕр-пĕр çĕрте вырăн кайса тупас.

— Сирĕн билет хăш класра вара?

— Тăваттăмĕшĕнче.

— Чăнах-и? — тĕлĕнчĕ Кĕркури. — Эпĕ сире çӳлте, иккĕмĕш класпа каять пулĕ, тесе...

Çавăнтах вăл аллине вĕçертрĕ те куляннă пек туса илчĕ.

— Апла пулсан, чăрмантарас мар, — терĕ вăл. — Эпĕ салона хăпарам-ха, кайран шыраса тупăп сире...

Эпĕ тăваттăмĕш класа кĕтĕм, пушă вырăн тупса, сак çине таянса лартăм. Пăрахут Сĕнтĕрвăрринчен уйрăлса кайрĕ, анаталла лайăх чашлаттарать.

«Кĕçех Чекуры пристанне çитетпĕр, — шутларăм ăшăмра, — Тĕттĕмре киле мĕнле утас?»

Пăрахут хыçĕнче, кормара, купăс сасси илтĕнчĕ, тутарла кĕвĕ. Купаспа пĕрле иккĕн-виççĕн юрлама пуçларĕç. Юрă савви тутарла пулин те, эпĕ лайăх ăнланатăп, мĕншĕн тесен ун пек юрă чăвашла та пур.

Итлесе ларнă çĕртех эпĕ тĕлĕрсе кайнă. Мĕн чухле вăхăт иртнĕ — пĕлместĕп, каллех Ленский пырса вăратрĕ.

— Авă ăçта пытаннă вăл!

Эпĕ куçа уçрăм, умра Кĕркури тăнине куртăм.

— Чăрмантармарăм-и? — ыйтрĕ вăл.

— Тутарсен хитре юррине итлесе, кăтăш пулнине те сисмен.

— Тутарсем юрлама çеç мар, ыттине те пултараççĕ.

— Мĕне, сăмахран?

— Калăпăр, лаша вăрлама, чăвашсене куç эмел вырăнне ăпăр-тапăр сутса улталама... «Тутар саккине саваласа лар», тенине илтмен-и вара?

Килĕшмерĕ Кĕркури вырăнсăр, ухмахла калаçни, çавах та эпĕ ăна каллех пӳлмерĕм. Мĕнех вара? «Алмантейăн аллă сурăх, аллăшĕн те пуçĕ çурăк», тесе ахаль каламан пулĕ ваттисем...

— Çӳле хăпарса лармастпăр-и? — ыйтрĕ Кĕркури.

— Мĕн тăвас унта?

— Сăра ĕçĕпĕр, пристане çитиччен çырткаласа илĕпĕр...

— Çук, эпĕ сăра ĕçместĕп, килте тунисĕр пуçне. Хам çавăнтах Кĕркури Зарубинпа иксĕмĕр çинчен суя заметка çырнине аса илтĕм.

— Авă мĕнле, — чеен пăхса илчĕ Кĕркури. — Апла пулсан, илемлĕ пикепе паллаштарам. Ну, хитре те-çке вара хăй: пике мар, пирĕшти тейĕн... Луиза ятлă, Мускаври консерваторире вĕренет.

Эпĕ сĕрме купăс калакан кăвак куçлă пикене аса илтĕм. «Кĕркури чăнах çав хĕрпеле паллашма ĕлкĕрчĕ-ши? Вăт шăпăрлан!..» Çапла шутларăм та, Луиза сăнарĕ те, вăл калакан кĕвĕ те тĕксĕмленнĕ пек пулчĕ.

— Пикесемпе паллашас шухăш манăн пачах çук, — терĕм Кĕркурие.

Çав вăхăтра çӳлтен капăр тăхăннă хура куçлăхлă этем пусма тăрăх анчĕ, пусма алăкĕ патĕнче тĕлĕрсе ларакан çĕтĕк-çатăк ачана тапса ячĕ.

Ачи пăлтăр-палтăр çеç çаврăнса ӳкрĕ.

— Мĕн хăтланатăр эсир? — кăшкăрмасăр тӳсеймерĕм эпĕ.

— Мĕн тĕлĕнетен? — кулкаларĕ Кĕркури. — Авалтанах каланă: «Гомо гомини люпус эст!»

— Мĕн, мĕн? — васкаса ыйтрăм эпĕ. — Нимеçле-и ку?

— Нимĕçле Мар, латинла, — мăкаçлăн каларĕ Кĕркури. — Чăвашла куçарсан, вăл: этемшĕн этем — кашкăр! тенине пĕлтерет...

Эпĕ шалтах тĕлĕнсе кайрăм, нимĕн калама аптраса, кӳç-пуçа чарса парахрăм, Кĕркури çине тинкертĕм...

— Тĕлĕнмелле пек-и? — кулкаларĕ вăл. — Çапла çав, ачам, эпир те ăна-кăна чухлатпăр, пире те тăмран туман... Авалхи латинянсем гомо тесе çынна каланă, люпус тесе — кашкăра. Этемшĕн этем — кашкăр пулнине вĕсем ун чухнех аван чухланă. Каярахри философсене илсен те, çав шухăша хӳтĕлекенсем сахал пулман. «Укекене тĕксе яр», — тенĕ Ницше. Çав тепри никĕсĕнче те авалхи латинянсем калашле: «гомо гомини люпус эст», е чăвашла: «этемшĕн этем — кашкăр», текен закон выртать...

Эпĕ текех тӳсме пултараймарăм.

— Сирĕл кунтан, халех сирĕл, сысна çури! — тесе хытă кăшкăрса пăрахрăм. Урса кайнипе, сăнран та улшăнтăм пулмалла, мĕншĕн тесен, çынсем пухăна пуçларĕç. Çавăнтах сиксе тăтăм та, Кĕркурине мăйĕнчен ярса илтĕм. Атăла чăмтараттăм пулĕ, çынсем чарман пулсан...

Пристаньтен тухсан, Кĕркури ман куç тĕлне урăх пулмарĕ. Эпĕ пĕчченех киле утрăм. Киле сĕм-тĕттĕмре пырса кĕтĕм. Аннепе чылайччен калаçса лартăмăр. Хушăран эпĕ аннерен Кĕркури çинчен ыйтса пĕлкелерĕм. Вăл, чăнах та, Сĕнтĕрвăрринче пурăнать иккен. Пĕр хуçа майри патне киле кĕнĕ, тет. Майри питĕ пуян, тет: икĕ хутлă чул çурт, кулач лавкки тытать, тет... Пĕр сăмахпа каласан, вĕçкĕн Кĕркурирен непач пулса тăнă! Хăй тата комсомол çинчен халаплама хăять! Тупăннă йĕксĕк, тепĕр тесен... Чăмтармаллаччĕ ăна Атăла!..

Ирхине çывăрса тăнă тĕле ман ятăмпа телеграмма килсе çитнĕ. «Камран пулма пултарать халĕ телеграмма?» — тĕлĕнтĕм хута алла илсе. 

«Чи пахи вăл, — тенĕ телеграммăра, — çамрăклăхăн иксĕлми хăватне, ялкăшса тăракан хĕлхемне, пуласлăхăн çутă ĕмĕтне яланлăхах упраса хăварма пĕлесси.

Сывă пул, телейлĕ пул!

Ирина».



Çырлахтăр турă! Мĕнле ăнланмалла-ха çак хыпара? Мĕскер каласшăн Ирина?

Вăрмар станцине кăнтăрла иртсен чиперех çитрĕмĕр. Лавçăпа уйрăлсан, эпĕ станцине кĕтĕм. Перрон пушах. Кĕрхи йăваш хĕвел пайăркисен çутинче эрешмен картисем йăлкăшса иртеççĕ...

Поезд тепĕр сехетрен çитмелле. Эпĕ билет илтĕм те перронри тенкел çине лартăм. Октябрь пуçланчĕ пулин те, çанталăк ăшă. Маневр тăвакан паровоз сасси илтĕнет. Витрина çинче пысăк плакат, унта пысăк саспаллисемпе: «Индустри заемне çырăнса илер!» тесе çырнă.

Кĕсъерен Ирина телеграммине кăлартăм, ăна тимлĕн, васкамасăр вуласа тухрăм, шухăша кайрăм. «Мĕн чĕмери пулнă ку Иринăнă? Мĕн каласшăн-ха вăл çак телеграммăпа? Калас тенине Шупашкарта мĕншĕн каламарĕ?» Апла та капла шухăшларăм, пуçа темле çурсан та, шухăш вĕçне ниепле те тухаймарăм. «Тăрăхлас шутпа çаптармарĕ-ши Ирина телеграммине?» — тесе те пăхрăм. «Çук, Ирина апла тăвас хĕр мар...» — тесе лăплантартăм та хама, вăл шухăша сирсе ятăм.

Шухăшсем ниепле те хăпма пĕлмеççĕ. Акă, кĕре кĕтĕмĕр, вĕçен кайăксем кăнтăралла васкаççĕ, çынсем хĕл сиввипе кĕрешме хатĕрленеççĕ. Хĕл тени те ĕмĕрлĕхе килмест, унăн та пуçламăшĕ те, вĕçĕ те пулать. Хĕл иртсен, йăл! кулса ырă çуркунне çитет, пĕтĕм çутçанталăк, пĕтĕм çутă тĕнче тепĕр хут çĕнелсе çуталать тейĕн...

Çуркуннерен çăва тухнине сисмесĕрех юлатăн вара. Хресченшĕн пулсан, чи хĕрӳллĕ, чи паха вăхăт — ĕççи пуçланать. Çу кунĕ — хăналăх, тенĕ ваттисем. Çавăнпа та чăваш çынни мĕн авалтан çав кĕске вăхăтпа кирлĕ пек усă курма тăрăшнă. Çу иртсен, çырлана çӳремеççĕ, — асăрхаттарнă ваттисĕм.

Каллех кĕркунне, мăнтăр кĕркунне персе çитет: халĕ ĕнтĕ хресчен çынни тырпула пухса кĕртет, авăн çапать, пӳлмине тырă тултарать — хĕл каçма хатĕрленет. Çулталăк хушши çавăн пек тăватă тĕрлĕ улшăннин сăлтавне кам тупса пама пултарать? Хăшĕ лайăхрах-ши чăнах: хĕлле-ши, çулла-ши, кĕркунне-ши е çуркунне-ши?

Çамрăксем, паллах, çуркуннене ытларах хапăл тăваççĕ. Кăна ăнланма йывăр мар ĕнтĕ: чăнах та, кама илĕртмĕç ырă та савăнăçлă çурхи кунсем! Çуркуннепе пĕтĕм çутçанталăк çĕнелсе, тепĕр хут вăй илсе, патваррăн пурăнма тытăнать. Çавăнпа та çуркуннепе савăнман этем çук та пулĕ тĕнчере!

Çу кунĕсем пирки те çавнах каламалла. Çулла хресченшĕн вăрăм кун та кĕскен туйăнать, мĕншĕн тесен пĕтем пысăк ĕçе туса çитерме ĕлкĕрмелле...

Сивĕ хĕлен те ырă енĕ пурах пулĕ, ăна та сума сумасăр хăварас килмест. Хĕл — çутçанталăка канмалли вăхăт, çутçанталăка — этеме мар! Этемĕн хĕлле те, çулла та ĕç нумай, мĕншĕн тесен хĕлле те çулла та хырăм пĕр пекех выçать...

Алла пулсан, çулталăк хушшинче тăватă хут улшăнакан çутçанталăкран нимĕн тĕлĕнмелли те çук. Ку япала питĕ вырăнлă иккен! Анчах пытармасăр, чĕрене йăлт уçса каласан, маншăн кĕркунне тени — çулталăкри чи паха вăхăт пек туйăнатъ. Мĕншĕн апла-ши?

Чăнах та, кĕрте куян та пуян, кĕрте салакайăк та сăра тăвать, теççĕ. Ку тĕрĕсех пулĕ, мĕншĕн тесен тыр-пула тирпейлĕн пуçтарса пӳлмесене тултарсан, темле хытă чĕреллĕ этемĕн те кăмăлĕ çемçелетех. Ĕçлеме епле савăк кĕркунне! Кĕраки тăватăн-и, авăн çапатăн-и, çĕр-улми кăларатăн-и е ытти ĕçе тăватăн-и, — ĕçленĕçемĕн ĕçлес килсе пырать. Савăнса ĕçленĕ вăхăтра ăшра та пулин юрласа яратăн...

Тепĕр чухне эпĕ çапла шухăшласа пăхатăп: кĕркуннене ытларах сума сăвасси хам кĕркунне çуралнипе çыхăнса тăмасть-ши'вăл? Мĕншĕн-ха, чăнах, кĕркунне çитсен, манăн ĕмĕт çуначĕсем сарăлса кайнă пек туйăнаççĕ шухăшпа эпĕ таçта-таçта çитсе çаврăнатăп, темтепĕр курса савăннă пек пулатăп...

Астăвăр-ха, Октябрьти аслă революци те лăпах хура кĕркунне пулса иртнĕ-çке! Пусмăрлăх тĕнчине аркатакан хĕрлĕ гварди отрячĕ те пирĕн яла малтанхи хут керхи сивере килсе çитрĕ. Эпĕ ун чухне йĕпе сăмсаллă ача кăна пулнă пулин те, çав аслă куна ĕмĕрлĕхех ăша хыврăм...

Станцирен дежурнăй тухрĕ, пысăк шăнкăравие шăнкăравларĕ. «Юнашар разъездран поезд тухрĕ пулас», — шутласа илтĕм эпĕ. Чĕремçĕм хытăрах тапма пуçларĕ. Ура çине тăтăм та перрон тăрăх уткалама тытăнтăм. «Кĕçех Канаша çитетĕп, — шутларăм, Иринăна аса илсе, — Шупашкартах-ши вăл е Канаша çитме ĕлкĕрнĕ-ши? Шухăшлать-ши вăл ман çинчен эпĕ ун пирки шухăшланă пек?..» Билета хатĕрлес тесе, алла кĕсъене чикрĕм те, билĕт выранне лапах Иринă телеграмма лекрĕ. «Сына пул, телейлĕ пул!» — пăшăлтатса каларăм телегрăммăри юлашки сăмахсене.

Вагона кĕрсе ларсан, канăçлăха пачах çухатрăм: ларма-тăма та пĕлми пултăм. Вагонта ирĕк, пĕтĕмпе те вунă çынтан ытла мар пулĕ.

Чӳречерен пăхма пуçларăм. Поезд киличчен пушах пулнă перрон тахăш вăхăтра тулса ларчĕ. Таçти шăтăкран вагонсем патне çăмарта, сĕт, сухан тата ытти япала сĕнекенсем сиксе тухрĕç. Мускавалла каякан капăр майрасем çыххи-çыххипе сухан илеççĕ. Поезд тапрансан, вагонри çынсем лăпланчĕç. Поезд хытăран хытăрах кайма пуçларĕ. Акă хура пĕлĕтсем сирĕлчĕç, хĕвел йăл! кулса ячĕ. Пушаннă хир çине çутăпа сулхăн ӳкнипе уй-хир улача кĕпе евĕр чăпарланать. Уй-хир çийĕпе пĕлĕт мĕлкисем шăва-шăва иртеççĕ...

Ирина шухăшĕ ниепле те хăпма пĕлмест. Ун пирки эпĕ тепле те шухăшласа пăхрăм. «Канаша çитсен, Ирина патне кайса килес мар-ши? Ăçта тупма пулать-ши ăна? Шкулта-ши вăл, хваттерте-ши? Шкулĕ тĕлне пĕлетĕп-ха, чиркӳрен инçе мар, терĕç...»

— Канашра поезд мĕн чухлĕ тăрать? — ыйтрăм эпĕ вагонпа иртсе пыракан проводникран.

— Çур сехет, — терĕ вăл.

«Çур сехет, — терĕм ăшăмра, — мĕн тума пулать-ха çав вăтăр минут хушшинче? — Тем тума та пулать — йĕкĕлтет ăшри пĕр сасă. — Тен, Ирина хăй те станцине тухать, тен, вăл хăй те сана курасшăн хыпса-çунса çӳрет... Акă сана савăнăçлă тĕлпулу!.. — Лăпăрти! — пӳлет тепĕр сасă. — Ăçтан кĕтме пултартăр вăл сана станцире? Тен, вăл халĕ Шупашкартан та тухман?..» Чипер ларнă çĕртех эпĕ çӳçенсе илтĕм, аптăранă енне тамбура тухрăм. Йĕплекен шухăшсем çавах ниепле те уйрăлмаççĕ.

«Канаша çитсен, — каллех йăпатрăм хама, — Ирина шкулне кайса килепех. Çулĕ нумаях мар вĕт унта. Вăр-вар кайса çаврăнса килетĕп те тинех ăшăма пусарăп вара. Çапла тăвас, çапла!..»

Вагона кĕрсе вырăна пырса лартăм кăна, паровоз мĕкĕрсе янине илтрĕм. Канаша çитсе ĕлкĕртĕмĕр те иккен. Акă, чарăнмасăрах иккĕмĕш Канашран иртсе кайрăмăр. Ахаль чухне кунта поезд самантлăха та пулин чарăнса тăраканччĕ, паян вара таçта васкать, чарăнма шутламарĕ те. Чӳрече патне пытăм. Эпир лăпах Канаш чиркĕвĕ патĕнчен иртсе каятпăр. «Çакăнталла ĕçлет ĕнтĕ Ирина»— мĕлтлетет шухăш пуçăмра...

Поезд Канаша çитсе чарăннă-чарăнманах перрон çине чи малтан сиксе антăм. Кунта Вăрмарти пек мар, халăх питĕ нумай. Эпĕ, Иринăна шыраса, çынсене сăнаса пăхрăм. Ирина çуккипе нимĕн тума аптраса тăтăм.

«Халех Ирина патне, унăн шкулне чупас, — вĕçсе илчĕ шухăш пуçăмра — халех, кая юлма пултаратăп...»

Станцири сехет çине пăхса илтĕм. Пысăк сехетĕн минут йĕппи йăкăлт! сиксе илчĕ. Вăл та мана васкатнă пек туйăнчĕ. Тепĕр çирĕм пилĕк минутран поезд Канашран тухса каять...

Пĕр хушă эпĕ, аптранă сурăх пек, станцири пысăк сехет çине тĕлсĕррĕн пăхса тăтăм. «Чи пахи вăл, — аса илтĕм Ирина телеграммине, — çамрăклăхăн иксĕлми хăватне, ялкăшса тăракан хĕлхемне, пуласлăхăн çутă ĕмĕтне яланлăхах упраса хăварма пĕлесси...» Аса илтем те çавна, Ирина патне чупрăм.

...Кăлăхах пулчĕ Ирина патне чупса кайни те. Вăл Шупашкартан таврăнайман иккен. Ах, чун тăвăнса килчĕ-çке! Мĕн тăвас? Калаçкаларăм та пĕр учительницăпа, каялла станцăналла уттартăм. Ак тамаша! Татах инкек, эпĕ вокзала çитнĕ çĕре манăн поезд тапранса та кайнă, хӳрине кăна курса юлтăм. Çапла пулать вăл ăнман пурнăçра!

Район цетрне сĕм-тĕттĕмре пырса кĕтĕмĕр. Кивĕ чиркӳрен тунă клубран çынсем тухаççĕ. Ниçта кайма аптраса, сакăр çул вĕренмелли шкул патне çул тытрăм. Парти райкомĕн секретарĕ — Добров патне каяс темерĕм, чăрмантарас килмерĕ ăна. Мĕншĕн тесен вăл хăй те кунта эрне маларах çеç çитнĕ. Ку шкулта манăн юлташ, Шупашкарти педтехникумра пĕрле вĕреннĕскер, учительте ĕçлет. Хушамачĕ унăн — Авдеев, ячĕ — Трофим.

Техникумра вăл пирĕнтен пĕр çул маларах вĕренетчĕ, вĕренсе пĕтерсен, ĕçлеме ăна кунти сакăр çул вĕренмелли шкула янă пулнă. Çакăнта вăл иккĕмĕш çул ĕçлет. Тĕлĕнмелле ачаччĕ çав Трофим Ильич: шӳтлеме, тăрăхлама питĕ ăстаччĕ, ӳкерчĕксем, портретсем хитре тăватчĕ, хăй уçă кăмăллăччĕ, питĕ сăпайлăччĕ. Вăл кунта ĕçленине пĕлсен, эпĕ çул çинчех чи малтан çавăн патне кĕме шутласа хунăччĕ.

Пырса кĕтĕм шкул картишне. Пырса кĕтĕм те хайхи, юлташăм ăçта пурăннине пĕлменскер, унталла-кунталла пăхса илтĕм. Кĕрхи çĕр пăч-тĕттĕм, йĕппечиксен те курăнмасть. Пĕр кĕтесре икĕ чӳречерен шăши куçĕ пек çута курăнать. Эпĕ çавăнталла пытăм. Аван мар пек пулчĕ кĕтмен çĕртен килсе çынна чăрмантарма, çавăнпа та васкамарăм чӳречерен шаккама. «Мĕскер тăвас?» — иккĕлентĕм тĕттĕмре. Каялла çаврăнтăм та ман паталла иккĕн калаçса пынине асăрхарăм. «Хуçи килет пулас», — шутларăм ăшăмра.

Хускалмасăр тăнипе тĕттĕмре вĕсем мана асăрхаймарĕç, манăн ирĕксĕрех вĕсен юмах-сăмахне итлемелле пулчĕ.

— Кĕрсе тухатăн-и? — терĕ арçынĕ. Трофим Ильич сассине эпĕ часах уйăрса илтĕм.

— Темĕн тумалла-çке, — терĕ хĕрĕ.

Курăймасăр тăни аван мар пулнипе, вĕсем çурт патне çитнĕ тĕле эпĕ çурт çумĕнчен кайрăм, вĕсене хирĕç тухса, ик-виçĕ утăм турăм.

— Кĕтмен хăнана йышăнатăр-и?

Трошкăпа (техникумра ăна çапла чĕнетчĕç) унăн пики самантлăха аптраса ӳкрĕç пулмалла. Пики вара ай! тесе ячĕ. Трошка васкамасăр çывхарчĕ, тинкерсе пăхрĕ те:

— Кам эсир, мĕн кирлĕ сире? — тесе ыйтрĕ.

— Эпĕ-ха, — алă тăсрăм Трошкăна, — паллаймарăр-и?

— Батя! — кăшкăрчĕ вăл. — Мĕнле çăмăлпа?

— Çул çӳреме пуçласан, сăлтавĕ тупăнать вăл, — шӳтлесе илтĕм эпĕ. — Йышăнатăр-и кĕтмен хăнана?

— Халех, батя, — терĕ вăл. Вара пике еннелле çаврăнчĕ те темĕн пăшалтатса каларĕ. Итлес мар тесе, эпĕ ик-виçĕ утăм турăм, вĕсенчен уйрăлнă пек пултăм.

— Вăхăтлăха кĕрсе тухмастăн-и вара? — терĕ Трошка.

— Çук, кĕместĕп, — татса каларĕ пике, — ăсатса яр, кăмăлу пур пулсан.

— Эпĕ халех, — терĕ Трошка, — самантрах ăсатса килетĕп. Хваттере кĕртсе хаварас мар-и сире?

— Кĕрĕпĕр-ха, ăсатса кил, эппин...

Алла-аллăн тытăнса, вĕсем хапха патнелле утрĕç. Эпĕ, нимĕн тума аптраса, вырăнтах тăтăм. «Çынсен кăмăлне хуçса çӳреме аван мар та-ха», — шухăшласа илтем ăшăмра. Вĕсем куçран çухалсан, каллех Иринăна аса илтĕм, ăна халь çеç кайнă пикепе танлаштартăм. Каç тĕттĕмĕнче ăна курса юлаймарăм та-ха, уттине сăнарăм, сассине илтсе юлтăм...

— Кĕтсе ывăнтăн пулĕ, батя, — илтĕнчĕ Трошка сасси. Вăл мана хулран тытрĕ те хваттере илсе кĕчĕ.

Лампа çутине пысăклатсан, эпĕ пукан çине лартăм, пӳлĕмне сăнаса пăхрăм.

— Пĕчченех пурăнатăн-и? — ыйтрăм Трошкăран.

— Пĕччен мар, юлташăм пурччĕ те-ха, таçта çӳрет паян...

— Мăшăрланмарăн пулĕ-çке?

— Ăçта унта, — алне сулчĕ вăл, — пулас мăшăрăм сăпкара та вытмасть халь...

— Пит çамрăккине илесшĕн-çке эсĕ, юлташăм. Кайран йĕмелле пулмĕ-ши?

— Мĕнле пулĕ унта, — терĕ вăл, сĕтел çине хатĕрлесе. — Лар-ха чей ĕçме, çулта ĕшентĕн пуль...

Эпĕ сĕтел патне куçса лартăм, стена çине пăхса илтĕм те палламан пике ӳкерчĕкне курах кайрăм. Лампа абажурĕ стена çине çутă ӳкме чарать пулин те, пике темшĕн мана питĕ интереслентерчĕ. Пики те мар пулĕ, пуринчен ытла мăшăр хура куçĕ, пысăк та çăлтăр пек йăлкăшакан куçĕ тĕлĕнтерчĕ.

— Сан ӳкерчĕк-и? — чăтаймарăм ыйтмасăр, стена çинелле кăтартса.

— Манăн, — терĕ вăл, — килĕшрĕ пек-и?

— Килĕшрĕ çеç-и, тĕлĕнтермеллипех тĕлĕнтерчĕ, — терĕм эпĕ. Вара тăтăм та портрет умне пырса чарăнтăм. Çывăхран пăхса илсен, портрет мана тата ытларах килĕшрĕ. Пике çара пуçăн, кĕскетсе кастарнă çӳçĕ хулпуççи çине йывăррăн ӳкет. Куçĕ вара шăпах ман çине тинкернĕ пек пăхать. Ытла та пысăк, чăрсăр куç. Уçăлса тăракан таса мăйне хăмăр кĕпе лайăх палăртать. Сăмси кăшт кăна каçăрăлса тăрать. Хулăнрах тута хĕррисем тăртаннă пек курăнаççĕ...

Пăхса тăтăм-тăтăм та хайхи пике çине, нимĕн каламасăр, каллех хамăн вырăна, сĕтел умне пырса лартăм. Трошка ман çине куç айĕпе вăрттăн пăхса илчĕ. «Ну, мĕскер шарламастăн тата, кала чĕлхӳ вĕçĕнчи сăмахна»» — тесе хистенĕ пек пулчĕ.

— Ну, мĕнле ĕçпе çитрĕн пирĕн пата? Нумайлăха-и?

— Чылаях пурăнмалла пулать пулĕ çав, сирĕн района ТЗЛКСМ оргкомисси председателĕ туса ячĕç...

— Ку — аван.

Эпир калаçса кайрăмăр: техникумри пурнăçа аса илтĕмĕр, вăл е ку юлташ ăçта ĕçленине ыйтса пĕлтĕмĕр... Пӳлĕм ăшă, çутă, чей вĕри — халапла кăна!

Вăхăт чылаях шурĕ пулмалла, мĕншĕн тесен, кунĕпе çулта ĕшеннĕскер, эпĕ анаслама пуçларăм. Çакна Трошка асăрхарĕ те вырăн хатĕрлеме тытăнчĕ.

— Ăçта выртма кăмăл тăван, — ыйтрĕ вăл, — арча çине-и, çĕре-и?

— Çĕрте шанчăклăрах пулĕ, — терĕм эпĕ, — арча çинчен ыйхă тĕлĕшпе ăнсăртран персе анас мар...

— Апла пултăр, — килĕшрĕ юлташăм. — Çĕре-тĕк, çĕре сарар. Итле-ха, батя, — терĕ вăл, — портрет пирки мĕншĕн нимĕн те каламарăн?

— Мĕн калас, — ăнланман пек пултăм эпĕ. — Лайăх ӳкернĕ, çавна çеç калама пулать...

— Оригиналне курас теместĕн-и?

— Мĕн тума?

— Танлаштарса пăхма, — ăнлантарчĕ вăл. — Куратăн вара хăшĕ лайăраххине: ориганалĕ-и, портречĕ-и?

— Халĕ-и? — шӳтлĕме хăтлантăм эпĕ.

— Паллах, паян мар, — терĕ вăл. — Ыран-и, тепĕр кун-и унта...

— Паçăр килнĕ пике мар-и вара вăл?

— Тĕттĕмре ăна курса юлма мĕнле ĕлкĕртĕн вара? Эсĕ çĕрле те куратăн-и-мĕн?

— Çук, — терĕм эпĕ, — тăмана çеç çĕрле курать. Эпĕ хама тăманапа хурăнташлă тесе шутламастăп. Хăйне курман пулин те, унăн сассине илтсе юлтăм. Пӳлĕмре портрета курсан, çав пике сассипе танлаштарса пăхрăм та, эсĕ шăпах ăна ӳкернĕ пулĕ, тесе шутларăм.

— Акă эсĕ мĕнлескер! — тĕлĕннĕ пек пулчĕ юлгаш. — Сасă тăрăх çынна паллама пултаратăн иккен! Кĕтменччĕ кăна санран...

Çенĕкре ура сасси илтĕнчĕ.

— Юлташăм çитрĕ пуласу — терĕ Трошка.

Эпĕ алăк патнелле пăхрăм. Пӳлĕме вăрăм пиншак тăхăннă хурарах çамрăк çын кĕчĕ. Вăл чăл-чал пăхса илчĕ те, палламан çынна курсан, самантлăха чарăнса тăче. Хăй пĕрре Трошка çине, тепре ман çине пăха-пăха илчĕ.

— Паллашăр, — аллипе сĕлтрĕ Трошка. — Ку — пирĕн райкомол секретарĕ пулмăлли юлташ, техникумра пĕрле вĕреннĕскер...

— Александров, — терĕм эпĕ, килнĕ çынна алă парса.

— Кожаров, — паллаштарчĕ вăл, — кунти учитель. Çак пиçсе çитмен художникпе пĕр шăтăкра пурăнаканскер... — Çапла шӳтлесе, вăл пиншакне хывса çакрĕ те çӳçне-пуçне якаткаларĕ, сĕтел хушшине пырса ларчĕ.

— Эсĕ таврăнни нумай пулать-и? — ыйтрĕ Трошкăран.

— Çур сехет çитет пуль, — терĕ лешĕ. — Эсир ăçта çухалтăр вара?

— Сире чăрмантарас мар тесе, кайри урамра çӳрерĕмĕр... Пĕр каска çинче икĕ мăшăр ларни вырăнлă мар вĕт вăл, мăшăр пикисем аппăшĕпе йăмăкĕ пулсан пушшех те, — терĕ вăл, кулкаласа.

— Çитĕ палкама, — пӳлчĕ Трошка, — вăрман улпучĕ умĕнче пуртă-çĕçĕ кăтартмаççĕ ăна...

Хăй ман çине пăхрĕ, куçне чеен хĕссе илчĕ.

Эпĕ ăнлантăм: юлташĕ чĕлхи-çăварне тытма пĕлменнишĕн Трошка тарăхать, Кожаров ытлашши персе ярасран шикленет. Вĕсен тӳрĕ хĕрĕсем — аппăшĕпе йăмăкĕ иккен. Çавах та мĕн пытарасшăн-ха Трошка манран?

Хуçисене тав турăм та, кĕрекерен тухрăм. Пуçăмра мĕнле шухăшсем вĕçнине вĕсем пĕлмеççĕ те-ха, именме пĕлекен çынна хăй шухăшĕ те тепĕр чухне тинкерен кăларма пултарать.

— Çывăрас пулĕ, — терĕм эпĕ, сарнă вырăн патне пырса, — тавтапуç хуçисене, хваттер панăшăн...

— Мĕн эсĕ? батя, — пӳлчĕ Трошка, — ун пек калама юрать-и?

— Юрать çав, — хирĕçлерĕм хуçана. — Эсĕ пулман пулсан, çĕре хиреç ăçта кĕрсе каймаллаччĕ-ха?

— Тупнă калаçма, — тавăрчĕ Трошка, — ялта çерçи вилмен!..

Эпĕ хывăнса выртрăм. Кожаровпа Трошка час çывăрмарĕç. Малтан вĕсем уроксене хатĕрленчĕç пулмалла кайран шахматла выляма пуçларĕç...

Çĕнĕ района килнĕренпе уйăх ытла иртрĕ. Октябрь революцийĕ вунă çул тултарнă уяв та çитрĕ. Паян, акă, район центрĕнче пысăк митинг, унтан демонстраци пулчĕ. Каçалапа комсомолецсемпе çамрăксем, шкул ачисем факелсем çутса, урам тăрăх стройпа çӳрерĕç, революциллĕ юрăсем шăрантарчĕç. Питĕ хавхалантарчĕ пире çак уяв.

Каçхине сакăр сехетре клубра спектакль лартса патăмăр. Залра халăх лăк тулли: тухсă кĕме те çук. Райкомола кайса килме тивсен, сцена хыçĕнчи чӳречерен тухса кĕмелле пулчĕ... Кайран ташă-юрă пуçланчĕ. Ташлама эпĕ ăста мар: çитĕннĕ чухне, çирĕммĕш çулсен пуçламăшĕнче, эппин, комсомолецсене ташлани килĕшмест тесе шутланă. Ташлани, галстук çакни мещенлĕх пулнă имĕш. Техникумра хĕрсенчен эпĕ вальс тата краковяк ташлама вĕреннĕччĕ. Çавăнпа та ялта хама ташлама пĕлетĕп тесе шутлама пултарнă.

Купăс калаканĕ — Илюш комсомолец — куçне ман çинчен илмест. Кăшт куç хĕссенех, вăл юрă е ташă кĕвви шăрантарма хатĕр. Ах, калать те-çке хăй купăсне! Юрлас килмесен юрласа, ташлас килмесен ташласа ярăн. Унăн хуткупăсĕ чунлă тейĕн...

Чи малтан Илюш вальс каларĕ. Икĕ-виçĕ мăшăр тухрĕ те ташлама пуçларĕ. Эпĕ купăсçă çумне лартăм, çынсем ташланине сăнарăм. Ташлакан сахал, ку мана килĕшмест. Паянхи кун савăнмасан, хăçан савăнас тата?

— Илюш, — терĕм хăлхинчен, — мĕншĕн ташлакан сахал?

Купăс калакан Илюш пуçне чалăштарса ман çине чеен пăхса илчĕ, калама васкамарĕ. Унăн тути кăна мар, куçĕ те çиçсе кулнине лайăх асăрхарăм эпĕ.

— Вăхăт çитмен-ха, — терĕ вăл, ман çумалла сулăнса. — Каярах курăн акă...

Залри çынсенчен (кунта ытларах çамрăксем ĕнтĕ) нумайăшне эпĕ паллаймастăн-ха. Пĕр уйăхра мĕн чухлĕ çынпа паллашăн? Çакна та асăрхас пулать: кунта килнĕренпе вăхăтăн çурри ялсем тăрăх çӳресе иртрĕ...

Пăхса çаврăнатăп та залри çынсене, паллакансем те сахал мар иккен. Çынсен пичĕсем савăнăçлă. Чӳрече умĕнче пĕчченех ларакан Трошка кăна темшĕн салхуллă паян. Унăн капăр тăхăннă пики, Оля, Трошка патне пырса, темĕн каласа ӳкĕтлерĕ. Лешĕ пуçне пăркаласа илчĕ те Оля каланипе килĕшмерĕ. Мĕн пирки ӳкĕтленĕ-ши ăна Оля? Манан çавна пĕлессĕм килчĕ, анчах мĕнле пĕлĕн ăна? Трошка ыйтсан та калас çук, Ольăран ыйтма аван мар...

Оля вăл — Трошкăн туçлă хĕрĕ, эпĕ пирвайхи каçах курнă пике. Халĕ пĕлетĕп: Кожаров учитель Ольăн аслă аппăшĕпе — Лизăпа туслă вĕсем паян-ыранах мăшăрланма хатĕрленеççĕ. Лизăран кĕçĕнреххи — Вера — Илюшпа туслă. Вĕсен тепĕр кĕçĕн хĕр те пур, анчах вăл пĕчĕккĕ-ха: шкулта вĕренет, хĕрлĕ галстукпа çӳрет.

Çитсен тепĕр кунах пире Ольăпа тĕл пулма тӳр килчĕ. Шкул картишĕнчен тухрăм та эпĕ пыратăп, хайхи, площадьпе. Ман çула пӳлсе, хăмăр пальтоллă пике васкаса утнине асăрхарăм.

— Александров юлташ! — чарчĕ вăл кăшкăрса, — кăшт кăна тăхтăр-ха.

Эпĕ чарăнтăм, пике çитессине кĕтсе тăтăм. Çитнĕ-çитменех вăл сывлăх сунчĕ, аллине тăсрĕ.

Акă ĕнтĕ ман умра Трошка ӳкернĕ портретăн чĕрĕ оригиналĕ. Чăнах та чакăр хура куçĕсем ытла та чăрсăррăн пăхаççĕ. Мана çав портрет рамăран тухса кунта килсе тăнăнах туйăнса кайрĕ.

— Эпĕ кунти ячейкăн секретарĕ, — терĕ вăл, кулкаласа. — Ыран эпир пуху ирттерме палăртса хунăччĕ, эсир пыраймăр-ши?

— Кун йĕрки мĕнле?

— Отчетлă доклад, çĕнĕ бюро суйласси тата районти конференцие делегатсем суйламалла...

— Пыратăп, — терĕм эпĕ. «Акă мĕнлескер эсĕ, Трошкăн тусĕ», шухăшларăм ăшăмра.

— Чăрмантарнăшăн каçарăр, — терĕ вăл, каллех алă парса. — Ыран ултă сехетре пыратăр, эппин...

— Пыратăп, — шантартăм эпĕ.

Ольăпа çапла паллашрăмăр. Вăл пăрăнса кайсан, самант хушши эпĕ вырăнтах тăтăм. Оля шкул картишне кĕрсе кайнă чухне унăн вăрăм кунчаллă пушмакне лайăх асăрхарăм...

Авă халĕ те, уяв вечерĕнче те, вăл çав пушмакпах. Чечеклĕ çитсă кĕпи майралла, пуçĕнче — пурçăн калпак. Зал тăрăх вăл пирĕшти пек çăмăллăн çӳрет. Утса мар, вĕçсе çӳрет тейĕн. Пичĕ-куçĕнче савăнăç йăлкăшать. Вăл каллех хускалмасăр ларакан Трошкăна турткаларĕ, çине-çинех темĕн каласа ӳкĕтлерĕ. Трошка ӳкĕте кĕмерĕ, тарăн шухăша кайнă пек, пĕр тĕле пăхса ларчĕ. «Мĕн амакĕ пулнă-ши Трошкăна?»

— Пăх-ха, Илюш, — терĕм, Трошкăпа Оля çине сĕлтсе, — мĕн пулнă вара вĕсене паян?

Илюш тăрлавлă нимĕн те каламарĕ: хуткупăсне туртнăçемĕн хулпуççийĕпе мана çĕртĕнсе йăл! кулса ячĕ...

Ташлакан пĕр мăшăр анчах юлсан, Илюш купăс калама чарăнчĕ, чăлт тапса тухнă çамка çинчи тарне шăлса илчĕ:

— Пĕлес тетĕн пулсан, — терĕ вăл, кĕтмен çĕртен, — эпир Трошкăпа нихăçан та пуçаналлă пулас çук.

— Мĕншĕн?

— Вĕсен характерĕсем пачах расна: Оля пулă пек чĕрĕ, Трошка — мĕшĕлти папай, çуламан пăру, эппин... Ăнлăнмалла пек-и?

Эпĕ чĕнмерĕм, ăшăмра кăна кулса илтĕм. Трошкăна эпĕ чылайранпа пĕлетĕп ĕнтĕ... Чăнах та, усаллине ун çинчен нимĕнех те калаймасан та, çав мĕшĕлти тени çук мар пулас унăн. Япăх-ши вăл? Кам пĕлет? Тепĕр тесен, çамрăклăхра тапса тăракан хастарлăх çиçни ытлашшн те мар пулĕ çав...

Ку çеç-и? Трошка чĕлхе-çăварĕ çивĕч пулнипе ыттисенчен пачах уйрăлса тăратчĕ. Вăл çавăрттарса хунă сăмахран тепĕр чухне техникумри ачасем пĕççе çапсах кулатчĕç. Ачасене тăрăхласа тĕрлĕрен ятсем пама та питĕ пултаратчĕ вăл. Мана хама та «батя» тесе чĕнессине вăл туртса кăларнă пулмалла. Мĕншĕн апла каланă вăл ман пирки? Çавна эпĕ халĕ те чухлаймастăп. Исполбюро председателĕ пулнă вăхăтра кăларнă пулĕ çеç.

Пирĕн пата Оля пырса чарăнчĕ.

— Илюш, — тилмĕрчĕ вăл, — тустеп ташлас килет... Илюш чĕнмерĕ, ман çине пăхса илчĕ.

«Яра пар!» — систертĕм Илюша, куçа хĕссе. Вăл ăнланчĕ — калама пуçларĕ, Оля çаврăнчĕ те çепĕççĕн мана ташлама чĕнчĕ.

— Александров юлташ, — терĕ вăл, — сирĕнпе ташласа пăхма юратчĕ-ши?

— Питĕ хавас, — терĕм эпĕ, ăна аллинчен тытса. Эпир ташлама пуçларăмăр. Хулпуççи урлă Трошка çине пăхса илтĕм. Вăл, паçăрхи пекех пуçне чиксе, тарăн шухăша путнă пек ларать. Мĕн амакĕ пулнă-ха ăна, чăнах?

— Оля, — терĕм эпĕ, ташă еккине ларсан, — санăн тусна мĕн пулнă вара паян?

— Мĕнле тусăма?

— Трошкăна, — терĕм эпĕ. — Вăл паян каçĕпех, йӳçĕ эмел хыпнă лек, пĕр хускалмасăр ларать...

Оля савăнăçлăн кулса илчĕ. Эпĕ ăна тинкерсех пăхрăм. Унăн пичĕ лăпах ман хулпуççи тĕлĕнче, Куç шăрçисем çиçсе кăна тăраççĕ. 

— Ăнланаймастăп эпĕ Трошкăна, — терĕ Оля. — Ăна темиçе хут та ташлама ӳкĕтлерĕм. Вăл, çапса лартнă савăл пек, ниепле хускаласшăн мар.

— Эсĕ мана çавăнпа чĕнмерĕн-и ташлама?

— Пулĕ те, — терĕ Оля, кулкаласа.

...Çак вечер нумайччен асран кайма пĕлмерĕ. Пĕр шăшийĕн икĕ хӳре, тенĕ пек, маншăн çак вечер икĕ енлĕ пулса тухрĕ... Пĕр енчен, вечер лайăх иртрĕ, темелле. Октябрь революцийĕ вунă çул тултарнине тивĕçлипех уявларăмăр. Ку питĕ аван-ха. Тепĕр енчен, вечер вĕçне аса илетĕп те, чун-чĕрере темле ырă мар... Йĕркипех каласа парам, эппин.

Тустеп ташласа пĕтернĕ-пĕтерменех ташша хутшăнманнисем алă çупма, кăшкăрма пуçларĕç: «Çитĕ ташланипе, вăйă карти тăвас, юрăсем юрлас!» «Юрлас! Юрлас!» илтĕнчĕç сасăсем. Вара пысăк вăйă карти туса, юрăсем шăрантарма, вăйăсем выляма тапратрăмăр. Ольăпа эпир юнашар пултăмăр. Вăл, манран уйрăлса, Трошка патне кайрĕ, ăна тем каласа ӳкĕтлерĕ, аллинчен турта-турта тилмĕрчĕ. Трошка каллех хускалмарĕ. Вăл, тымар янă пек, хăй вырăнĕнчен ниçта та сикмерĕ. Оля каллех вăйă картине манпа юнашар пырса тăчĕ.

— Тусна тăратаймарăн-и? — ыйтрăм Ольăран.

— Çук, — терĕ вăл, йăл кулса, — çитмĕл çулхи мучирен йывăртарах вăл паян...

Манăн Ольăран тата ыйтмаллисем пурччĕ, çав вăхăтра Гриша пычĕ те, мана вăйă картинчен кăларса, Иван Ильич патне, сцена çине илсе кайрĕ.

Гриша Васильев манпа пĕрле райкомолта ĕçлет. Вăл — пионер бюровĕн председателĕ, райкомол бюровĕн членĕ, ку таранччен çак районтах учительте ĕçленĕ. Эпир хваттерте те пĕрлех пурăнатпăр: Гриша, эпĕ тата парти райкомĕн агитпроп пайĕнче ĕçлекен Терентий Васильев. Эпир пĕр карчăк патĕнче пĕр тирĕк-чашăкран тенĕ пек çисе тăратпăр. Эртелпе пурăнма савăнăçлăрах çав!

Пурăнасса эпир район центрĕнче мар, юнашар ялта — Çăкалăхра пурăнатпăр. Çăкалăхĕ район центрĕпе юнашарах, вĕсен хушшинче пĕр анапӳ пек хушă çеç. Унта — çăва. Район центрĕнчен тухатăн кăна, пĕр пилĕк минут çăва хĕррипе утатăн та Çăкалăха пырса кĕме ĕлкĕретĕн.

Хваттер пирен пысăк, çутă. Хваттер хуçи — карчăк — пире апат пĕçерсе парать, пӳлĕме тирпейлет, Район тăрăх çӳресе таврăнсан, килте çав тери ырă пек туйăнать вара...

Эпир Гришăпа зала тухнă çĕре вăйă карти саланнă. Нумайăшĕ уçăлма тула тухнă, залра юлнисем, ушкăнăн-ушкăнăн пухăнса, халапласа тăраççĕ.

— Мĕнле, Илюш, ывăнмарăн-и? — ыйтрăм купăсçăран.

— Ывăннă терĕ тата... Мĕнле заказ пулать?

Эпĕ калама ĕлкĕреймерĕм, пирĕн пата каллех Оля çитрĕ те Илюша вальс калама хушрĕ.

— Кала, Илюш, кала, — терĕм эпĕ, Оля майлă пулса. Оля йăл-л! кулса ячĕ, манăн ума пырса тăчĕ, ташлама хатĕрленсе, аллине çĕклерĕ. Унăн çулăм пек ялкăшакан куçĕсем, темскер, иментерсех ячĕç мана.

Эпир зал тăрăх çаврăнма пуçларăмăр. Халĕ ĕнтĕ ташлакансем йышлă, тăвăр пирки тăтăшах çаврăнма май килмест.. Эпир вара çаврăнма чарăнса ташă çемми майĕпе, шуса пыма пуçлатпăр. Оля çине пăхнипе эпĕ Трошка ӳкернĕ Оля портретне аса илтĕм. «Хăшĕ лайăхрах-ши? — ыйтрăм ăшăмра, Оля çине пăхса, оригиналĕ-ши?»

— Оля, — пирвайхи хут ятран чĕнтĕм ăна, — эсĕ халĕ каснă-лартнă Трошка ӳкернĕ портрет çинчи пек...

Оля кăмăллăн кулса илчĕ. Эпĕ Трошка ларнă вырăна куç хыврăм, вăл çуккине асăрхарăм.

— Трошка курăнмасть-çке, — асăрхаттартăм Ольăна, — киле каймарĕ пулĕ вăл?

Оля пичĕ-куçĕ çине сулхăн ӳкнĕ пек, куçĕнчен чăлт! хĕлхем сирпĕннĕ пек пулчĕ. Вăл аллине карт! туртса илчĕ те ташлама чарăнчĕ:

— Мĕскер эсир паян пурте Трошка та Трошка тетĕр, мана ун çумне кăкарса лартман пуль?..

Манăн питĕм çăтăр! пĕçерсе илчĕ. Оля яртлаттарса тула тухса кайрĕ, çурăмне кăна кăтартса хăварчĕ. Именнипе эпĕ Илюш çумне лартăм. Вăл хĕрсех купăс туртать. Ольăпа иксĕмĕр хушăмăрта тем пулса иртнине, никам чухламасан та, вăл асăрхарех пулмалла.

— Миçе сехет çитрĕ-ши, Илюш?

— Вунпĕр сехет патнелле пырать пулĕ. Мĕншĕн ыйтатăн вара? Вечера хупас темерен пулĕ-çке?

— Хупсан та юрать, — юриех анасласа илтĕм эпĕ, — савăнса çитрĕ пулĕ паян...

Вечера хупма пулмарĕ. Пирĕн пата каллех Оля пычĕ, юрă-ташă çĕнĕрен пуçланса кайрĕ.

— Миша, — терĕ вăл, — эпĕ сире кӳрентертĕм пулсан, пĕр «çылăха» каçарма тархаслатăп...

Çапла каларĕ те вăл, илĕртуллĕн пăхса, кулса илчĕ. Ăна кура эпĕ те култăм. Эпир каллех Ольăпа ташлама тытăнтăмăр. Урăххисемпе Оля пачах ташлами пулчĕ, пĕр манпала кăна ташлама тухать. Пĕр-пĕр каччă ун патне пырсан, вăл тӳрех «урăххине сăмах панă» тесе пĕлтерет. Сисетĕп — «урăххи» эпĕ ĕнтĕ вăл. Çакна вечерта асăрхарĕç пулăс. Эпир яланах Ольăпа ташланине куракансем пăшăлтатма пуçларĕç. Вара эпĕ юриех Гришăна кăчăк туртса чĕнтĕм те Ольăна ташлама чĕнме хушрăм.

— Ку приказ мар пулĕ те? — кулкаласа илчĕ Гриша.

— Сӳпĕлтетсе тăр тата!

Эпĕ каллех Илюш çумне пырса лартăм. Халăх чылаях сайралчĕ. Вечер ĕшентерчĕ пулмалла. Çавăнпа та вечера хупас терĕмĕр.

— Юлашки вальс кала, эппин, — терĕм Илюша. Купăс сасси янăрама пуçласанах, Гриша Оля патне пырса çитрĕ. Вĕсем калаçни мана илтĕнмест — элĕ аяккарах ларатăп — Гриша ăна вальс ташлама чĕннине малтанах пĕлсе тăратăп. Оля килĕшмест иккен, вăл ман çине пăха-пăха илет.

Эпĕ ура çине тăтăм та: «Юлашки вальс хыççăн вечер хупăнать», — тесе пĕлтертĕм. Çакна илтсен Оля, Гриша çинчен манса, йăпăрт кăна ман патăма çитсе тăчĕ.

— Юлашки хут ташлатпăр-и, Миша?

Эпĕ турткаланарах тăнине кура, Оля ман çине кăн-н! пăхса илчĕ те кулкăласа алăран тытрĕ.

Эпĕ ăна пилĕкĕнчен тытрăм çеç, вăл ман çума лăпчăнчĕ. Çак самантран пуçласа мĕн пулчĕ манă, хам та ăнланаймастăп: мана вĕри çапрĕ, хĕр тĕмсĕлсе пăхни, унăн çаврашка кăкăрĕсем мана перĕнни, кăпăшка çӳçĕсем сăмса умĕнчех варкăшни ӳсĕртсе ячĕç. Эпĕ хама чăн пурнăçран уйрăлса таçта çӳле-çӳле вĕçсе кайнă пек туйрăм. Ашăмра харсăр туйăм çуралчĕ, манăн ашкăнас, пуçтахланас килсе кайрĕ. Эх, мĕн пулать те мĕн килет! Эпĕ Ольăна хам çума чăмăртарăм та вирхĕнсе каяс пек çавăртăм. Манăн ĕнтĕ хĕсĕнсе çитнĕ чунăм урăх чăтаймарĕ иккен. Шухăшласа пăхăр-ха хăвăрах: Ирина манпа чух уçăмсăр пулни, унпа сиввĕн уйрăлни, ăна Канашра тĕл пулайманни — сахал-им ку?! Катăк-им эп çынсенчен? Çынсем пур, паян пĕринпе, ыран тепринпе. Эп мĕнрен кая?

— Ăсатма юратчĕ-ши? — ыйтрăм Ольăран.

Вăл куçран чăр-р! пăхса илчĕ, илемлĕн кулса ячĕ... Эпĕ ăнлантăм: Оля хирĕç мар.

Вечер вĕçленсен, урамалла нумаййăн тухрăмăр. Тулта уçă, çанталăк чылаях сивĕ. Пирĕн умра юрă ĕнерлесе пыракан хĕрсен ушкăнĕнчен Оля юлса пыма пуçларĕ. Юнашар пыракан Гриша айăкран кăлт! тĕкрĕ. «Асăрхан!» тенине пĕлтерчĕ пулмалла.

— Мĕскер эсĕ? — ыйтрăм Гришăран.

— Пике кĕтет, куратăн пуль юлташĕсенчен уйрăлчĕ, — терĕ вăл.

— Юрĕ, — терĕм. — Хапха сăлăпне ан хурăр... Гришăран уйрăлтăм та хĕр ушкăнĕнчен чылаях юлнă Ольăна хуса çитрĕм.

— Каçарăр, Оля, — терĕм хулĕнчен тытса, — сире тытма юратчĕ-ши?

— Юрать, — терĕ вăл, — мĕншĕн юрамасть пултăр тата...

Эпĕ ăна сулахай енчен тытрăм та утăма унăннипе шайлаштартăм. Пĕр хушă эпир чĕнмесĕр утрăмăр. «Мĕн çинчен халаплас-ха ку пикепе?» — шутларăм ăшăмра. «Мĕн интереслентерет-ши ăна?»

Ольăсен тĕлĕнче, тăкăрлăкра, эпир чарăнтăмăр, лаç çумĕнчи пĕрене-каска çине лартăмăр.

Таврара шăп. Тулли уйăх çутатать. Ольăсен картишĕнчен йытă вĕрни илтĕнчĕ. Вăл, вĕрес-и, вĕрес мар-и тенĕ пек, ик-виçĕ хут сасă парса илчĕ те, Оля ятран чĕнсен, часах лăпланчĕ.

Эпĕ Оля аллине тытрăм, ăна хам çинелле сĕвĕнтертĕм. Оля хирĕçмерĕ, унăн хура куçĕ кăна ман куçăмран шикленсе пăхрĕ. «Мĕскер. тăватăн, мĕскер?..» ыйтнăн туйăнчĕ. Çавăнтах Оля йăл! кулса ячĕ, пуçне лаç çумне сĕвентерчĕ, куçне хупрĕ...

Пĕр хушă эпĕ Оля çине пăхса лартăм. Уйăх çутинче унăн пичĕ-куçĕ çиçсе кăна тăрать. Эпĕ унăн тăртанса тăракан тутине асăрхарăм, çав тутаран халех чуптăвас килсе кайрĕ. Çавах та апла тума пултараймарăм эпĕ... Çук, пултараймарăм. Темскер чарчĕ.

Оля куçне уçрĕ, ăнланман пек пăхса илчĕ те темшĕн кулса ячĕ. Эпĕ, нимĕнле мар пулса, Оля çине пăхса лартăм.

Унăн тути çаплах кулать. Эпĕ шалтах аптăрарăм. «Мĕншĕн кулать-ха вăл? — шутларăм Оля çине пăхса, — чуптуса илсен мĕн калĕччĕ-ши?»

— Мĕнрен кулатăн, Оля? — ыйтмасăр чăтаймарăм эпĕ.

Вăл кăшт тăхтарĕ те сивĕ аллине ман тужурка çаннине чикрĕ, салхуллăн çапла каларĕ:

— Хĕрупраçăн куласси ĕнтĕ вăл...

Оля çумарах сиксе ларнă пек пулчĕ. Каллех куçран пăхрĕ те çав тери илĕртӳллĕн кулса ячĕ. Унăн çепĕç тути халĕ те çурма уçă, шап-шурă шăлĕсем йăлтăртатса тăраççĕ. Йăлтăр хура куçĕ вара ман куçăм витĕр чĕре тĕпне çитиех шăтарса кĕнĕ пек туйăнать...

...Юнашар ларатпăр пулин те, курать-ши халь Оля мана? Мĕн шутлать-ши вăл эпĕ унпала ларни çинчен? Тен, вăл хăй те тĕлĕкри пек çеç туять хăйне хăй? Тен, вăл та ман пекех, уйăх çутипе тулнă асамлă çутçанталăк ытамĕнчен хăпаймасть? Тен, вăл мана Трошка вырăнне хурать?..

Пĕлместĕп, нимĕн калама та пĕлместĕп. Пĕр çакна çеç аван туятăп: паянхи каçа эпĕ, хальхи туйăма шута илсен, нумайччен манассăм çук пулĕ... «Ирина? — кĕрĕпех пырса кĕчĕ пуçăма. — Мĕн каланă пулĕччĕ-ши вăл, эпир Ольăпа ларнине курсан?..»

Чунăм сӳ-ӳ! сӳлетсе кайрĕ, эпĕ ассăн сывласа илтĕм. Çакна Оля асăрхарĕ: ман тужурка çаннинчен аллине кăларчĕ, ура çине çĕкленчĕ.

— Уйрăлар пулĕ, Миша, — вăхăт нумай...

Оля çăмăллăн калинккене уçрĕ те картишне кĕрсе çухалчĕ...

«Çук, пулаймасть иккен манран Иринăна манасси...»

Тепĕр ирхине района тухса кайрăм. Икĕ ячейкăна çитсе курас тенĕччĕ, пĕр ялсоветра тин çеç кăларнă индустри заемне сармаллаччĕ. Хамăр эпир заем тухсанах çирĕм пилĕк тенкĕшер çырăнтăмăр. Служащисем хушшинче вуншар тенкĕ çырăннисем те, пачах çырăнманнисем те пурччĕ çав... Парти райкомĕн секретарĕ Иван Ильич кăна аллă тенкĕлĕх çырăннăччĕ пулас. Э... тата Трошка тĕлĕнтерчĕ, хăямат. Вăл çав заема çĕр тенкĕлĕх çырăннă иккен!

Эпĕ Хурăнвара çул тытрăм. Пыратăп, хайхи, лаша çулĕпе. Акă, умра тарăн çырма курăнса кайрĕ — типĕ çырма пулмалла. Чиперех каçрăм çак çырма урлă, каçрăм та, хайхи, пĕр-ик анапӳ чухлĕ кайрăм-и, каймарăм-и, çулăм каллех çырма хĕррине илсе пычĕ. Ахаль çырма çеç те мар, юплĕ çырма. Ашăмра ятлаçса та илтĕм: «Кам мурĕ чавса тултарнă-ха çавăн пек çырмасĕм?»Эпĕ çуралса ӳснĕ Мăнъял таврашĕнче те çырма-çатра çук мар та-ха. Çавах та кунти пек юплĕ çырмасем вĕçе-вĕçĕн пулнине астумастăп вара.

Акă Хурăнвар та курăнса кайрĕ. Йывăçсем çулçине тăкнă пулин те, хура вăрман пек кашласа лараççĕ. Ял варринче — хĕрлĕ чиркӳ. Ун таврашĕнче симĕспе е хĕрлĕпе сăрланă тимĕр витнĕ çуртсем курăнкалаççĕ. Ялĕ чылаях пысăк пулмалла. Унăн анат вĕçĕ Хурăнвар текен тарăн вар патнелле çитет. Çав варта халĕ те хурăн ӳсет, ялне те çавна пула Хурăнвар тенĕ пулмаллă...

Чăнах та ялĕ пысăк ĕнтĕ, анчах та тĕлĕнмелле: ялта парти ячейки мар, комсомол ячейки те çук! Мĕнле-ха вăл апла? Вулăс ялĕ пулнă темерĕç-и-ха ăна? Çак ялта райкомол бюровĕн членĕ — Вася Гавриков пурăнăть. Вăл, тăлăххăн ӳснĕ ăслă та ĕçчен ача, тарçăра ĕçлет. Ялта тепĕр комсомолец пур тенĕччĕ вăл, ку çавах та çителĕксĕр — ячейка уçма сахалтан та виçĕ комсомолец кирлĕ. Мĕнле тумалла пулать-ха? Ячейка уçасахчĕ-çке кунта!

Уй хапхи патне çитрĕм, чăррик! тутарса уçрăм та малтанхи пекех хупса хăвартăм. Хам çапла шухăшларăм: «Ку ял чăнахах та çут тĕнчерен пачах уйрăм пурăнатăп тесе шутлать пулмалла... Хура кĕркуннере ял-ялĕнче уй хапхисем уçах пулаканччĕ вĕсем. Кунта пăх та кур вара: алăкне хупнă çеç те мар, кĕле хурсах лартнă... Мĕнле халăх пурăнать-ши кунта?..»

Юнашар анкартинче авăн çапнине курнипе хамăн та аллăма тăпач тытса итем çине тухса тăрас килчĕ. Тăпачĕсем вĕлтлетеççĕ кăна. Итем вĕçне тухсан, мана асăрхарĕç. Эпĕ пăхса тăмарăм вĕсене, уттартăм хам çулăмпа.

— Александров юлташ, тăхта, ăçта васкан? — илтĕнчĕ вĕсен хушшинчен. — Эсех-и ку?

— Эпĕ-ха, — терĕм, чарăнса. — Кам чĕнчĕ вара мана?

— Эпĕ чĕнтĕм, эпĕ, — терĕ шал-шур кĕлеллĕ, кăвак йĕмлĕ, кăрттусне каялла лартнă çăмрак. Вăл картă патне çитсен, эпĕ ăна палласа илтĕм. Вася Гавриков иккен.

— Эсĕ кунта пурăнатăн-и вара? — ыйтрăм чи малтан.

— Кунта мар, хирĕç пурăнатăп, — терĕ вăл, пуçĕнчи карттусне хывса. — Авăн çеç пĕрле çапатпăр.

— Мĕнле апла?

— Çаплах, — терĕ вăл. — Паян эртелпе пĕринпе çапатпăр, ыран тепринпе, унтан... Иккĕн икерчĕ çиме, вун-иккĕн авăн çапма лайăх тенине астăватăн пуль...

— Тĕрĕс, — килĕшрĕм ун сăмахĕпе, — ушкăнпа ĕçлеме савăнăçлăрах ĕнтĕ вăл...

— Эсĕ ятарласах пирĕн пата мар пулĕ-çке е ял витĕр кăна тухатăн? — ыйтрĕ вăл.

— Сирĕн ялта чарăнсан та юрать...

— Питĕ аван, — савăнчĕ вăл.

...Хурăнвартан час тухса кайма пулмарĕ, виçĕ талăк иртрĕ. Çамрăксем тесен — хĕрсем те, ачасем те — сахал мар ялта. Кĕрхи кунсем кĕске, часах тĕттĕм карса илет. Ялти кашни урамрах вара улахсем пуçланаççĕ. Эпир те, Гавриков юлташпа, икĕ каç улахсене çурерĕмĕр. Пĕр каçĕнче хĕрлĕ улах тума хăтланса пăхрăмăр. Ăнăçлах пулмарĕ çав пирĕн пуçару...

Хĕрсем улахра чăлха-алсиш çыхаççĕ, каччăсем хĕвел-çаврăнăш шĕкĕлчеççĕ, чĕлĕм мăкăрлантараççĕ, кирлĕ-кирлĕ мар çинчен халап çаптараççĕ, хушăран хĕрсене тĕркĕштерсе илеççĕ... Пĕр каç çӳрерĕмĕр çапла Васьăпа ялти улахсенче, тепĕр каçĕнче хĕрлĕ улах ирттерме шутларăмăр. Вулав çуртĕнче хаçатсем илтĕмĕр. Исаев Мĕтрин «Рабфак хĕрĕ» калавĕ пичетленнĕ «Сунтал» журнала чиксе тухрăмăр. 

Пырса кĕтĕмĕр, хайхисем, пĕр улаха. Çамăксем пӳрт туллиех. Хĕрĕсем шăрçа пек ларса тухнă, ачисем ăçта кирлĕ унта вырнаçнă: хăшĕ-пĕри урайне выртнă, теприсем хĕрсем хушшине кĕрсе ларнă та «пăшăл пăтти» пĕçереççĕ... Мăчи куç пек çутă тавра кăн-кăвак чĕлĕм тĕтĕмĕ явăнать...

Пырса кĕрсенех, ларакан-выртакана пурне те тĕпелтен пуçласа алăк патне çитичченех — алă парса тухрăмăр. Алă тытса çаврăннă майĕпе Гавриков пĕринпе шӳтлесе калаçрĕ, теприне ырласа илчĕ, хĕрсемпе кулкаласа та пăхрĕ. «Пултарать пирĕн Гавриков, маттур ача!» — терĕм ăшăмра. Унтан вăл тĕпел кукрииче ларакан хĕрача патне пычĕ те ăна хăлхаран темĕн каларĕ. Ку кил хуçи хĕрĕ Маюк пулчĕ иккен. Маюк — патвар кĕлеткеллĕ чипер хĕрача, икĕ çивĕчĕ унăн пилĕк таран усăнса тăрать.

Маюк çинчен Гавриков мана килтех каласа панăччĕ. Вĕсем амăшĕпе иккĕшех пурăнаççĕ. Ултă çул вĕреннĕ хыççăн, амăшĕ сывмар пирки, вăл малалла вĕренме пултарайман. Килти ĕçе те, уйри ĕçе те пĕчченех туса пынă.

Хайхи Маюк вăр-вар çаврăнчĕ, çӳлĕк çинчен лампа трубине илсе тасатрĕ, мăчи куç вырăнне çутă лампа çутса ячĕ. Унтан тĕпелтен пысăк мар сĕтеле çĕклесе тухса лампа айне лартрĕ, сĕтелне пуставпа витрĕ. «Ну, маттур та иккен ку пике, — савăнтăм Маюка сăнаса, — комсомола илесчĕ ăна...» Юлашкинчен Маюк тĕпелтен пĕчĕк пукан илсе пырса сĕтел кутне лартрĕ те мана сĕлтсе кăтартрĕ:

— Ларăр, — юлташ, çакăнта.

Эпĕ сĕтел умне пырса лартăм, кĕсъерен хаçат-журнал кăларса, сĕтел çине хутăм.

— Мĕн чухлĕ чикарка тума пулать ку хаçатсенчен, — илтĕнчĕ кăмака патĕнчен.

— Чикарка тăвиччен вуласа пăхар мар-и, юлташсем? — терĕм эпĕ, «Канаш» хаçата илсе.

— Вулăр, вулăр, — терĕç хĕрсем.

— Яра пар! — каллех илтĕнчĕ кăмака патĕнчен. Эпĕ «Канаш» хаçата вулама пуçларăм. Вуланă хушăрах, çамрăксем мĕнле лараççĕ-ха тесе, куç айĕпе сăнаса пытăм. Чиперех лараççĕ иккен: хĕрĕсем тимлесех итлеççĕ, каччисем вара итлекенни итлем пек тăвать, итлеменни мăкăртатса ларать... Индустри заемĕ çинчен вуласа патăм кăна, урамра купăс сасси илтĕнсе кайрĕ... Çамрăксем хускалса илчĕç, хăшĕ-пĕри кăмака çумне, урайне сарăлса выртнисем ура çине тăчĕç.

Эпĕ те вулама чарăнтăм. Алăк яри! уçăлчĕ те, пӳрте иккĕн пырса кĕчĕç. Купăсçи çаплах купăсне туртать. Гавриков вĕсене хирĕç тăчĕ, хаçат вуланă пирки лăпланма ыйтрĕ. Купăс калаканĕ хăнк та тумарĕ. Унăн юлташĕ, куçне-пуçне чарса пăрахса, тискеррĕн кăшкăрса ячĕ:

— Улахра кам хаçат вулать?

— Чим-ха, чим, Муля, — лăплантарма хăтланчĕ Гавриков, — çилленме кирлĕ мар. Эппин, калăр ташă кĕвви, хĕрсен ташлас килет пуль...

Эпĕ ларакан сĕтел патне Маюк пычĕ, шăппăн кăна сĕтеле илсе кайма сĕнчĕ. Тĕпелте вăл мана Муляпа çыхланма кирлĕ марри çинчен асăрхаттарчĕ. 

— Мĕншĕн апла? — ыйтрăм эпĕ.

— Çынни çавнашкал, — терĕ Маюк, — ялта вăл никамран та хăрамасть, питĕ чăрсăр çын…

Маюк тата темĕн каласшăнччĕ, калама ĕлкĕреймерĕ. Пирĕн пата хайхи Муля пырса тăчĕ:

— Ку — мĕнле ăçти çук? — ыйтрĕ вăл Маюкран, ман çине кăтартса.

— Ăçтиçук мар, — пĕлтерчĕ Маюк, — вăл райкомол секретарĕ.

Муля ман тăрăх тиркевлĕн пăхса илчĕ, нимĕн каламасăр шăл витĕр чĕлт! сурчĕ. Унăн сурчăкĕ кăмака çумĕнче ларакан ачана пырса лекрĕ.

— Мĕн эсĕ, Муля, тĕве пек çын çине суратăн, эпĕ лаххан мар вĕт саншăн, — терĕ ачи, сурчăкне тасатса.

— Вăта кукăр вăтанчăк, тури кукăр туранчăк, хупла çăварна! — кăшкăрса пăрахрĕ Муля. — Кĕçтук, — терĕ вăл, — халех ман пата!

Ун патне никам та пымарĕ. Вара Муля кăн-кан пăхса илчĕ те, алне сулса, пӳртрен тухса кайрĕ.

— Эрех патне кайрĕ, — систерчĕ Маюк, — ĕçсе çитеймерĕ пулас-ха...

Муля тухса кайсан, улах лăштах сывларĕ. Шыв сыпнă пек çăвар уçмасăр ларнă хĕрсем хавасланса кайрĕç. Вĕсем савăнăçлăн калаçма пуçларĕç, шӳтлесе, кулкалаçа илчĕç. Хуткупăс калакана ташă кĕвви калама тилмĕрме пуçларĕç.

— Кала ĕнтĕ, Феофан, — хĕрсем майлă пулса сăмах хушрĕ Гавриков. — Ура тупанĕсем кĕçĕтеççĕ пуль çавсен...

Феофан нумай тилмĕрттермерĕ, ташă кĕвви яра пачĕ. Хĕрсемпе ачасем мăшăрăн-мăшăрăн ташлама пуçларĕç. Юнашар тăракан Маюкран эпĕ ташлакансем çинчен ыйтса пĕлтĕм.

Пирĕн пата Вася Гавриков пычĕ.

— Ку Муля, шеремет, — терĕ вăл, — кĕçех пăсатчĕ пирĕн улаха.

— Эпĕ те питĕ шиклентĕм, — терĕ Маюк.

— Мĕншĕн аплах хăратăр вара? — ыйтрăм эпĕ. — Эсрел мар пулĕ-çке вăл? 

— Тепĕр чухне эсрелтен те усал, — терĕ Маюк, — манăн курассăм та килмест ăна.

— Яла хăçан-таврăннă вара вăл? — ыйтрĕ Гавриков.

— Мур пĕлет-и, — терĕ лешĕ, — эрне ытла ĕнтĕ улахсене тĕркĕштерсе çурет...

— Ялта пурăнмасть-и-мĕн вăл? — ыйтрăм эпĕ.

— Ялта мар, — терĕç Маюкпа Гавриков, — Чулхулара приказчикре ĕçлет, тет...

— Çитĕ Муля çинчен, — терĕм эпĕ. — Манăн акă хитре калав пур, «Рабфак хĕрĕ» ятлăскер. Итлеме кăмăл тăваççĕ-ши хĕрсем?

— Тăваççĕ пулмасăр, — пĕлтерчĕ Маюк. — Чăвашла вуланине питĕ килĕштереççĕ вĕсем.

— Эппин, — терĕм эпĕ, — пĕлтер хĕрсене... Ташлама чарăнчĕç. Чĕп-чĕр тара ӳкнĕ купăсçă, питне-куçне шăлкаласа, тула тухса кайрĕ.

— Хĕрсем! — терĕ Маюк? — наччаслăха лăпланăр-ха. Александров юлташ хитре калав вуласа парас, тет. Итлеме кăмăлăрсем пур-и сирĕн?

— Вулатăр! Итлетпĕр! — илтĕнчĕ хĕрсен хушшинчен.

— Пире итлеме юрать-ши? — ыйтрĕ пĕр ачи.

— Мĕншĕн юрамасть? — терĕ Гавриков, — сирĕн хăл-хăрсене мăк чикмен пулĕ-çке... Ан чăрмантарăр кăна...

— Ну, пуçлăпăр, эппин...

Эпĕ вулама пуçларăм. Пӳртре шап, шăна вĕçни те илтĕнмелле... Хĕрсем çеç мар, ачасем те лăпкăн лараççĕ. Эпĕ хастарлансах вулама пуçларăм. Вуланăçемĕн вулас килсе пырать. Вăл калав мана хама та килĕшет, авторне те пĕлетĕп. Вăл — Мĕтри Исаев, кĕске вăхăт хушши «Çамрăк хресчен» редакторĕнче ĕçленĕскер. Халĕ «Сунтал» журнал секретарĕнче ĕçлет.

Çур сехете яхăн вуласан, итлекенсем йăлăхма пултарĕç тесе, самантлăха чарăнтăм та хурантан шыв кайса ĕçрĕм. Тепĕр хут вырнаçса ларса вулама пуçланăччĕ çеç, сасартăк хапхана шалтăр! тутарчĕç. Улах халăхĕ хускалса илчĕ. «Мĕн пулчĕ капла?» — шухăшларĕç пулмалла.

Эпĕ вулама чарăнтăм, çынсем çине пăхса илтĕм. Хĕрсем те, каччăсем те тем пуласса кĕтнĕ пек лараççĕ. Маюка сăнарăм. Вăл тăрса тепĕр хĕрпе пĕрле алăк патнелле кайрĕ. Вĕсем алăкран тухма хатерленнĕ çĕре алăк уçăлса кайрĕ те, каллех Муля пырса кĕчĕ. Кăвак сукна пиншакне йӳле янă, икĕ кĕсйинчен те эрех кĕленче курăнать, хăй ура çинче те аран тăрать.

— Эпĕ ка-ам?! тискеррĕн кăшкăрчĕ вăл.

Маюкпа унăн хĕр-тусĕ Муляна лăплантарма хăтланчĕç. Лешĕ вĕсене сирсе ячĕ, эпĕ ларакан çĕре çитрĕ.

— Грамотнăй? — терĕ вăл, сĕтел çинчи хаçат-журналсем патне кармашса, — çутта кăлартăр? Кам чĕнчĕ сире кунта?

Эпĕ, нимĕн тума аптраса, тапранмасăр лартăм йăпăрт кăна Маюк çине пăхса илтĕм. «Мĕн тумалла ку эсреметпе?» — ыйтрăм унран куçпа кăна. «Ан çыхлан!» — тенĕ пек ăнлантăм Маюка.

Унччен те пулмарĕ, хĕрсем те, каччăсем те пĕрерĕн-икшерĕн туха-туха кайма пуçларĕç. Кăмака çинчен турчка пек кукăрăлнă хĕрарăм анчĕ. «Ку — Маюк амăшĕ пулас, — шутласа илтĕм эпĕ, — ăна асат хуçнă пулмалла».

Вăл пирĕн паталла ик-виçĕ утăм турĕ, ӳсĕр Муляна çаннинчен сĕртĕнчĕ:

— Муля килнĕ-çке! — терĕ вăл.

Эпĕ сиксе тăма хатĕрлентĕм. «Сывмар çынна тĕкĕнет пулсан, — шутларăм ăшăмра, — Муляна халех кăларса перетĕп...»

Шикленни ахалех пулчĕ. Маюк амăшне курсан, Муля ăна ыталаса илчĕте сасăпах йĕрсе ячĕ.

— Инке! — терĕ вăл, — мĕн тăваççĕ манпала!.. Çапла вĕçленчĕ пирĕн «хĕрлĕ улах».

Ирхине ирех пирĕн пата Маюк чупса пычĕ.

— Ыйхи тутлă пулчĕ-и? — ыйтрĕ вăл, кĕнĕ-кĕменех.

— Лайăх çывăрнă, — терĕмĕр эпир Гавриковна. Анна аппа пирĕн валли сĕтел çине хатĕрлетчĕ. Хăрах ураллă пулин те, килте вăл çаплах кĕштĕртетет.

Уксах юласси çапла пулнă иккен. Иртнĕ хĕлле Анна аппа хăйĕн машăрĕпе, Хĕлип пиччепе, çичĕ çухрăмри пĕр яла ĕçке кайнă пулнă. Эрех-сăраран именсе тăман пулать хăйсем. Иккĕшĕ те картран иртичченех ĕçсе тултарнă. Çĕр хута киле кайма шутланă. Лашине кӳлкеленĕ те аран-аран ларкаласа тухнă. Уя тухсанах асар-писер çил-тăман тапраннă. Часрах çитес тесе, Хĕлип пичче лашине хăвалама пуçланă. Пĕр сулнăкра ӳсĕр Анна çуна çинчен тухнă ӳкнĕ. Çакна Анни те, упăшки те сисмен.

Нумай пулать-и, сахал пулать-и, хайхи Анна сивĕ чĕпĕтиипе вăранать те, юр çинче пĕччен выртнине курсан, шалтах тĕлĕнсе каять. «Ăçта эпĕ, мĕн пулнă капла? — шухăшлать, ăнран кайнăскер. Пăхать хайхи, хăрах уринче кăçатти çук та, таçта ӳкнĕ хывăнса. Мĕн тăвас? Тăрать те Анна, çил-тăман витĕрех, хăрах кăçатăпах килелле утать. Васкать Анна, утнă çĕрте утать, чупнă çĕрте чупать. Хĕл сиввинче чăлха вĕççĕн утса пăх-ха, пĕлĕн вара Анна мĕн тӳснине!..

Çакăн хыççăн больницăра Анна аппа урине чĕркуççи таранах татаççĕ, вăл ĕмĕрлĕхе уксах пулса юлать...

Анна аппа инкекĕ çинчен мана Гавриков каласа панăччĕ, вăл хăй те çавăн çинчен час-часах аса илет.

— Ух, çав эрех-сăрана, — тет вăл халĕ, ĕçкĕ-çикĕ çинчен сăмах тапратсан, — кам мурĕ шутласа кăларнă çав эрех тăвас япалана? Вăл этеме эпĕ эрех хуранне ярса вĕретнĕ пулăттăм...

Маюк нумай лармарĕ. Вăл пирĕн хаçат-журналсене илсе килнĕ иккен. — Мĕнле, «Рабфак хĕрне» вуласа тухрăн-и? — ыйтрăм Маюкран.

— Вуласа тухрăм, — терĕ вăл, — питĕ савăнса вуларăм.

— Паян улах пулать-и?

— Çук, — терĕ вăл, кулкаласа, — эрне каç вĕт паян. Эрне каç улах лармаççĕ пирĕн...

— Мĕншĕн тата?

— Эрне каç ĕçлеме хушман... Мунча кĕреççĕ, урай çăваççĕ, каçхи кĕлле чиркĕве каяççĕ...

— Пуху пухсан, çамрăксем пуçтарăнĕç-ши?

— Кам пĕлет? — терĕ Маюк, — пыраканĕ пырать, пыманни пымасть.

— Эсĕ ху пынă пулăттăн-и?

— Ăçта?

— Çамрăксен пуххине тетĕп-çке.

Маюк çийĕнчех ответлемерĕ. Вăл пĕрре Гавриков çине, тепре ман çине пăхса илчĕ те умнелле çавăрнă вăрăм çивĕт вĕçне пĕтĕркелерĕ.

— Кирлĕ пулсан, мĕншĕн пырас мар?..

Маюк тухса кайсан, Гавриковпа иксĕмĕр каçхине çамрăксен пуххине ирттересси çинчен калаçса татăлтăмăр.

— Вася, — терĕм Гаврикова, — сан шутпала мĕнле пек, Маюк комсомола çырăнать-ши? Питĕ кĕртесчĕ-çке ăна...

Вася куçран чăрр! пăхрĕ те кксне пытарчĕ.

— Темле-çке хăйĕнчен ыйтса пăхас пулать.

Эпир ял Советне кайма тухрăмăр. Çул çинче Вася ял Совет председателĕ çинчен каласа кĕçех култарса вĕлеретчĕ. Иртнĕ суйлавра Хурăнварта отчетпа суйлав пуххи ирттерме халăх хăваланă пулнă. Халăхĕ шкула лăках тулнă. Ял Совет ĕçĕсем çинчен отчет тума председателе сăмах париччен регламент пирки тавлашма пуçлаççĕ. Пĕри отчет тума председателе хĕрĕх минут парасшăн, тепри çур сехет те çитет, тесе шутлать. Тавлашсан-тавлашсан, докладчике çур сехет пама йышăнаççĕ.

Председатель — Сĕрĕм Михали тенĕскер — ура çине тарать, доклад тума пуçлать:

— Халăх, юлташсем, — тет вăл, аллине кĕсъене чик-се, — эсир кунта кăлăхах тавлашрăр. Доклад тума мана икĕ минут та кирлĕ мар. Итлĕр, манăн отчет çакă пулать: иртнĕ шăматкун пухнă налог укçине пĕтĕмпех вулăса леçсе патăм... Ĕнĕнместĕр пулсан, квитанци кăтартма пултаратăп...

Çапла калать те хайхи, кĕсъерен квитанци кăларса çӳле çĕклесе кăтартать. Пĕтĕм отчечĕ çавă пулать унăн.

Эпĕ ахăлтатсах кулса ятăм, ниепле те чарăнаймастăп. Гавриковран каллех ыйтатăп:

— Халĕ çавăн патне каятпăр-и?

— Çук ĕнтĕ, — терĕ вăл, — суйлавра уншăн пĕр çын та алă тăратман. Халĕ урăххи ĕçлет...

Хурăнварти çамрăксен пухăвĕ (Муля аташнине шутламасан) йĕркеллех иртрĕ темелле. Пухăвĕ иртрĕ те-ха вăл, кайран вара шутсăр тискер инкек сиксе тухрĕ. Каласа пама та йывăр ун çинчен...

Ултă сехет тĕлĕнче райкомол ячĕпе эпĕ çамрăксен пухăвне уçрăм. Пилĕк çынтан президиум суйларĕç. Президиум членĕсем хушшинче, Гавриковпа мансăр пуçне, Маюк та пулчĕ. Вася Гавриков (вăл председательччĕ) питĕ йĕркеллĕ тытрĕ пуху тилхепине. «Пултарать пирĕн Гавриков, ахальтен мар ăна райкомол бюровĕн членне суйларĕç, — шутларăм, ун çине пăхса. — Вĕрентесчĕ ăна пĕр-пĕр аслă шкулта...

Комсомол программипе, уставĕпе паллаштарма Гавриков юлташ сăмах мана пачĕ. Сăмахăма эпĕ тăсас темерĕм, кĕскерех те ăнлануллăрах пултăр, терĕм. Ыйтусем чылай пулчĕç. Тĕлĕнмелле: Муля та пухура ларать иккен, ӳсĕр те мар пулас хăй паян.

— Комсомолта тăман çамрăксем хăйсен организацине — хресчен çамрăксен союзне — тума пултараççĕ-и? — тесе ыйтрĕ вăл.

— Çук, — терĕм эпĕ, — пирĕн çĕршывра ун пек Союз пурри çинчен илтменччĕ-ха. Рабочисемпе ĕçхресченĕсен çамрăксене пĕрлештерсе тăракан пĕртен-пĕр организаци пирĕн çĕршывра — комсомол , пулса тăрать...

— Питĕ шел! — терĕ те Муля хăйĕн вырăнне ларчĕ. Ыйтусем хыççăн, çамрăксен чĕлхи-çăварне салтса ярас тесе, Гавриков юлташ хăй сăмах илчĕ. Вăл Хурăнвар çамрăкĕсем халĕ те, революци пулнăранпа вунă çул иртнĕ хыççăн та, тĕттĕмлĕхре пурăнни çинчен аса илтерчĕ. Ялта комсомол ячейки уçма кирлине лайăх палăртса хăварчĕ. Уйрăмах вăл Муля ялта чăрсăрланса тискерленнине питлерĕ. Муля хыççăн кайсан ырри пулас çукки çинчен çамрăксене асăрхаттарчĕ.

— Кам сăмах илет? — ыйтрĕ Гавриков.

— Сăмах пама ыйтатăп, — илтĕнчĕ хыçалтан. Президиум сĕтелĕ патне Муля пырса тăчĕ.

— Ан парăр ăна сăмах, унран ыррине кĕтме çук! — хăлхаран пăшăлтатса каларĕ Маюк.

Эпĕ Гавриков çине пăхса илтĕм. Вăл мана сăмахсăрах, куçĕпе кăна ответлерĕ: «Калатăр, курăпăр мĕн сӳпĕлтетнине...» — ăнлантăм ăна.

— Ан тив, — терĕм Маюка хăлхаран, — пĕлтертĕр ăшра мĕн пуррине...

Муля, эпир ун пирки пăшăлтатнине сиснĕ пекех, малтан Маюк çине, унтан ман çине çилĕллĕн пăхса илчĕ те, пуçĕнчи çĕлĕкне хывса, парта çине çатлаттарчĕ:

— Хурăнвар яш-кĕрĕмĕсем! — янăраса кайрĕ унăн сасси шăпланнă залра, — паянхи эрне каç, çунса кайнă пек, ахалех пĕтрĕ, шуйттан кĕвенти!..

Пуху хускалса илчĕ. Эпĕ Маюк çине пăхрăм. Вăл Муля каланипе çав тери тарăхса ларать, ниепле те лăпланма пултараймасть...

— Лăплан, Маюк, — хăлхаран каларăм эпĕ, — малалла итлер...

— Кăна пĕлнĕ пулсан, — терĕ Муля, — эсир те, эпĕ хам та чиркĕве каçхи кĕлле кайнă пулăттăмăр. Вăрăм çӳçлĕ пуп унта ырă кĕлĕсем вуласа паратчĕ, турă юррисене итленĕ пулăттăмăр. Тĕрĕс калатăп-и, çамраксем?

— Çапла! Тĕрĕс! — илтĕнчĕ хыçалтан.

— Тĕрĕс мар! Долой! — илтĕнчĕ темиçе çĕртен. Гавриков яшт çĕкленчĕ, чернил кĕленчи хуппипе сĕтеле шаккарĕ.

— Юлташсем, — терĕ вăл, — оратора пӳлме чаратăп. Кунта ларакансенчен кашниех хăйĕн шухăшне уççăнах каласа пама пултарать! Ăнлантăр-и?

Унтан вăл Муля еннелле çаврăнчĕ те:

— Кала, Николай, малалла, — терĕ.

Муля çакна пачах кĕтмен иккен. Вăл председатель хăйне чарма хăтлансан залри çамрăксене пĕтĕмпех хăй майлă çавăрма, çав майпа пухăва салатса яма ĕмĕтленнĕ нккен. Калас тенĕ сăмахĕ те унăн пыра ларнă пек пулче. Пĕр хушă нимĕн калама аптăраса тăнă хыççăн, вăл çĕлĕкне тăхăнчĕ те çапла вĕçлерĕ:

— Мĕне кирлĕ пире комсомол? Хурăнварсем ку тарăнччен комсомолсăрах пурăннă, малашне те пурăнĕç-ха...

Алăк патне çитсен, вăл пуçĕнчи çĕлĕкне илсе сулларĕ, президиум çине пăхса, çапла каларĕ:

— Айтăр, çамрăксем, Наçтаç инке патне. Унта картла çапăпăр, кăмăла çĕклеме ханшине те сыпăпăр. Укçашăн ан тăрăр, акă вăл укçа — кĕсъере... Угощаю!.. 

Çакă унăн юлашки сăмахĕ пулчĕ: алăка яр! уçрĕ те тухса кайрĕ. Ун хыçĕнчен пилĕк-ултă çамрăк тухрĕ, вара залра каллех йĕркеленчĕ.

— Таси паха! — терĕ Маюк, пухури çамрăксен шухăш-кăмăлне палăртса.

Çамрăксем кулса илчĕç, лăпланчĕç.

Пуху вĕçĕнче комсомола çыртăмăр. Шăпах вуникĕ çын çырăнчĕç: вунпĕр ача та пĕр хĕр. Хĕрĕ ĕнтĕ вăл, паллах, Маюк пулчĕ. Пĕр хĕр кăна сахал та, мĕн тăвас те-тĕн-ха?..

Пуху саланнă тĕле çанталăкĕ пăсăлчĕ, те юр çăвать, те çумăр — уйăрса та илес çук. Тӳпене пĕлĕтсем карса илнĕ, урамра пăч-тĕттĕм. Шкултан тухса кăшт çеç кайрă-мăр, çамрăксем ăçта кирлĕ унта саланса пĕтрĕç.

— Вася, — терĕм Гаврикова, — Маюка ăсатса ярас мар-ши?

— Инçе-и кунта, — хирĕçлерĕ Маюк, — çитетĕп пĕччен те... Хăвăр та ĕшентĕр пулĕ паян.

— Чăнах та ăсатса ярар, эппин, — терĕ Гавриков. — Инçе мар пулсан та, тĕттĕмре пĕччен утма кичем.

— Çук, çук, кирлĕ мар, — пăт тăтсăх хирĕçлерĕ Маюк. — Сывă пулăр, ырă тĕлĕк тĕлне пулăр... — Çапла каларĕ те вăл тĕттĕмре çухалчĕ.

— Маюк, — терĕмĕр эпир, — тăхта! Ан кăй пĕччен!

Сас-хура пулмарĕ. Тăркаларăмăр та урамра пĕр хушă, Гавриков патне кĕтĕмĕр...

Хĕлип Егорчпа Анна аппа çывăрман иккен, пире кĕтсе ларнă пулĕ вĕсем. Хуçи çăпата тăвать, Анна ăппа чăлха çыхать.

— Нумай çӳрерĕр-çке, — терĕ Анна аппа, — хырăмăрсем мĕн курчĕç пулĕ паян?

— Сехечĕ миçе-ши вара? — терĕ Вася, чăлан çумĕнчи сехет патне пырса. Вăхăтне пăхрĕ те гирине хăпартрĕ.

— Вунпĕр сехет çине кайни вунвиçĕ минут...

— Эпĕ ун чухлĕ пулман тесе, — сăмах хушрĕ кил хуçи, — çырткалăр та, выртăпăр вара...

Анна аппа сĕтел çине шаркку лартрĕ, эпир кĕрекене ларса çиме пуçларăмăр. Унччен те пулмарĕ, чӳрече кан-тăкĕ йăн! туса илчĕ, пӳлĕме пуля шăхăрса кĕчĕ, куç хупса иличчен таçта вăркăнса тухса кайрĕ. Лампа çывăхĕнне лараканскер, эпĕ йăпăр-япăр сиксе тăтăм, çутта вĕрсе сӳнтертĕм... Кил хуçисен сехри хăпса тухрĕ пулмалла...

Тĕттĕмре чӳрече патне йăпшăнса пытăмăр, урамалла темĕн чухлĕ пăхсан та нимĕн те кураймарăмăр. «Мĕскер пулчĕ капла?» кашниех шутларĕ пулмалла ăшра.

— Атя, тухса пăхар тулалла, — терĕ Вася хуллен. — Тухса пăхар, — килĕшрĕм эпĕ.

Эпир килхушшине тухрăмăр. Васьăпа пĕрле кил картинче çаврăннă хыççăн, хуллен хапхана уçса, урама тухрăмăр. Эпĕ кĕсъери нагана хатĕрлерĕм. Рăйона тухса килес умĕн Зарубинпа иксĕмĕр шалти ĕçсен комиссариатĕнче нагансем туяннăччĕ. Ку вырăнсенчен инçех те мар Калюков банди аташнă-çке-ха.

Пӳрте кĕрсен лампа çутмарăмăр, тĕттĕмрех çывăрма выртрăмăр...

Выртсан эпĕ часах çывăраймарăм. «Мĕнле эсремет печĕ-ха чӳречерен пăшалпа? Муля хăтланмарĕ-ши? Мĕн шутлать-ши Гавриков кун пирки?»

Гавриков та часах çывăраймарĕ пулас, текех пĕр енчен тепĕр енне çаврăнкаларĕ. Тахăш вăхăтра иксĕмĕре те ыйхă хупланă. Çывăрнă-çывăрмăнах чӳречерен такам хытă шакканипе вăранса кайрăм.

— Кам унта, кам шаккать? — ыйтрĕ Анна аппа.

— Эпĕ-ха ку, Петя, — илтĕнчĕ урамран. 

— Мĕнле Петя? Мĕн шыраса çӳретĕн çĕр хута?

— Вася килте-и? Тăратăр-ха ăна васкарах. Эпĕ — Çĕмрен Петти, Анна аппа...

Çакна илтсен, эпĕ Гаврикова айăкран тĕксе вăратрăм.

Гавриков тăрса ларнă тĕле Анна аппа хăй çутса ячĕ.

— Васили, — терĕ вăл, — сана Çĕмрен Петти чĕнет.

— Мĕн тума-ши? 

— Пĕлмерĕм çав. Акă вăл хăй те пӳрте кĕрет пулас... Анна аппа сăмахĕ çине Петя кĕчĕ, Вăл — Хурăнварти иккĕмĕш комсомолец, çĕрле сăлтавсăрах çӳрес çук. Ăна эпир лайăх чухлатпăр.

— Ваçук, — терĕ вăл кĕрсенех, — тăр-ха наччаслăха. Эпĕ вырăн çинче ларнине курсан, мана та тумланма хушрĕ.

— Мĕн пулнă? — ыйтрăм эпĕ.

— Кайран, — терĕ вăл, — тумланăр васкарах... Пусма çинчен ансанах, эпир Петя çумне çулăхрăмăр.

— Кала халех, ăçта илсе каятăн?

— Маюк патне, — терĕ вăл хуллен кăна, — шуйттан Мули Маюка пусмăрланă...

— Мĕн калаçатăн эсĕ, — хыпăнса ӳкрĕмĕр эпир, — эсĕ анра курăк хыпман пулĕ-çке?

— Чăннине калатăп, — терĕ Петя. — Халĕ Маюк килĕнче, ниепле те лăпланаймасть. Хăйне хăй тем туса ан пăрахтăр тесе, сирĕн пата чупса килтĕм...

— Атьăр васкарах, — терĕ те Гавриков хапхаран вăшт кăна тухрĕ. Эпир те ун хыççăн чупрăмăр. Маюксем патне чупсах кайрăмăр... Вĕсен хапхи патне çитиччен никам та сăмах хушмарĕ.

Пырса кĕтĕмĕр Маюксем патне. Пӳртре сас-чӳ илтĕнмерĕ, мăчи куçĕ çути сĕтел кукрине çеç кăшт çутатать. Эпĕ тавралла пăхса илтĕм те тăрăхла сак çинче Маюк выртнине асăрхарăм. Вася кĕнĕ-кĕменех ӳпне выртакан Маюкăн аллине ярса илчĕ.

— Мĕн пулчĕ сана, Маюк?

— Камсем эсир, мĕн кирлĕ сире? — тискеррĕн ыйтрĕ Маюк. Вăл кăшт кăна çĕкленчĕ те хăрушшăн йынăшса ячĕ, ĕсĕклесе йĕме, питне-куçне тăрмалама пуçларĕ. Вăл шурă килти кĕпепе, йулепилĕкĕн, çӳçĕ-пуçĕ сапаланчăк, куççулĕ куç тулли... Çакна курсан, манăн чун-чĕре çав тери ыратса кайрĕ... Эпĕ хама хам пĕлми пултăм. Мĕншĕн ăсăтсă ямăрăмар-ха Маюка. Нимĕн те пулмастчĕ-çке ăсатнă пулсан... Комсомола кĕме хапăл турĕ-çке вăл, апăрша, эпĕ ăна рекомендаци пама пултăм...» — çиçсе илчĕ пуçăмра.

Маюк тăма хăтланнă пек пулчĕ, тăраймарĕ, хаяррăн кăшкăрсă ячĕ те çамкине хытă сак çине çатлаттарчĕ. Эпир тытса ĕлкĕреймерĕмĕр. Эпĕ тĕпел кукрине кайрăм, Маюка ĕçтерес тесе, куркапа шыв ăсса пытăм. Вăл, куркине тытса, ĕçем пекки турĕ те эпир сисиччен шыв кӳркине шăпăр кутне вăркăнтарчĕ.

— Маюк, хĕрĕм, — илтĕнчĕ кăмака çинчен, — эсĕ кампала çапăçатăн унта?

Маюк чĕнмерĕ. Вăл никама та курмасть, нимĕн те илтмест, тейĕн. Вăхăтран вăхăта, пуçне çĕклесен, вăл пирĕн çине тĕлсĕррĕн пăхса илет те, чун-чĕрене сӳлеттерсе, каллех йынăшса макăрма тытăнать.

— Итле-ха, Миша, — хăлхаран систернĕ Вася. — Ял Советне пĕлтерес пулать. Эсир кайса килĕр-ха председатель патне. Петя кăтартать тĕлне, ху манса кайрăн, пулсан.

— Юрĕ, — килĕшрĕм эпĕ.

Çул çинче Петя Муля тискерлĕхĕ çинчен мĕн пĕлнине васкавлăн каласа пачĕ.

— Тăкăрлăкри мунчана Маюка сĕтĕрсе кĕме кам пулăшнă-ши Муляна? — ыйтрăм Петьăран. — Муля çавна пĕччен тума пултарайман-çке вăл.

— Калама пултараймастăп çав, — терĕ вăл. — Тупнă пуль хăй пекки пĕр-пĕр ирсĕре!..

...Председателе чĕнсе пырсан, халех Муляна туйçă арестлеме кирли çинчен калаçса татăлтăмăр. Маюк паçăрхи пекех сак çинчех выртать. Вăл пăртак лăпланнă пек те, анчах лăплансах çитеймест. Чĕнмесĕр выртать-выртать те сасартăк нăйкăшса, хăрлатса илет.

— Вася, — терĕм Гаврикова, — района çитес пулĕ манăн. Мулян хĕçпăшал пулма пултарать, апла пулсан, ăна тытма çăмăл мар. Адмпайне халех çитсе евитлемелле пулать...

— Тĕрĕс калатăн! — килĕшрĕ Гавриков.

Вара эпĕ çĕрне-каçне пăхмасăрах район центрне тухса вĕçтертĕм. Ял Совет председателĕпе Петя комсомолец Муляна шырама тухса кайрĕç. Маюк патĕнче Вася Гавриков пĕчченех юлчĕ.

Çĕрлехи çул ансат мар. Çавах та ăна-кăна пăхмасăрах района эпĕ питĕ васкаса, чупнă пекех кайрăм. Çур сехетрен ытла иртмерĕ те пулĕ, района çитсе те тухрăм. Райкомра çутă курăнманнипе тӳрех адмпайне çул тытрăм. Адмпай начальникĕ Елисеев юлташ унтах иккен.

— Борис Ларионч! — терĕм кабинета кĕнĕ-кĕменех, — манăн сирĕнпе йăпăрт калаçса илмелли пур.

— Мĕн пулчĕ, кала кĕскен, — терĕ вăл, кабинетра иксĕмĕр çеç юлсан. 

Эпĕ ăна Хурăнварта пулнă инкек çинчен, Муля Маюка пусмăрланипе пирĕн чӳречерен пăшалпа пени çинчен каласа патăм.

— Ял совет председательне пĕлтертĕр-и?

— Пĕлтертĕмĕр.

Вăл кăшт кăна шухăшласа ларчĕ, шăмшакне кантарас тесе пулĕ, тăрса физкультура тунă пек аллисемпе выляткаларĕ те каллех вырнаçса ларчĕ.

— Хурăнвартан хăçан килтĕн? — ыйтрĕ вăл.

— Тин çеç çитрĕм.

— Вăхăтра пĕлтернĕшĕн тавтапуç, — терĕ вăл, алă пама ура çине тăчĕ. — Халĕ киле кайса канма та пултаратăн...

Тула тухсан эпĕ пĕр хушă, чĕре лăпланма пĕлменнипе, шухăшласа тăтăм: «Каялла каяс мар-ши Хурăнвара? Маюк мĕнле-шн унта?.. Муля тухса тармарĕ-ши?..» Унччен те пулмарĕ, адмпайĕн хапхинчен пар лаша кӳлнĕ тăрантаспа милицисем тухрĕç те урам тăрăх вĕçтерчĕç. «Хурăнвара кайрĕç пулмалла», — шухăшларăм ăшăмра. Иккĕмĕш автансем çунат çапса ире чысланă вăхăтра хваттере çитсе çывăрма выртрăм.

Ирхине эпĕ Гришăпа Терентей алхаснипе вăрантăм. Вĕсем ĕçе кайма хатĕрленеççĕ иккен.

Эпĕ йăпăр-япăр тăрса тумлантăм та юлташсемпе пĕрле райкома кайрăм. Çул çинче Гриша ман ятăмпа икĕ çыру килни çинчен пĕлтерчĕ.

— Ăçта вĕсем? — ыйтрăм эпĕ.

— Хăвăн сĕтелӳ сунтăхĕнче.

Çул çинчех эпĕ юлташсене Хурăнварти инкек çинчен каласа патăм.

Райкома çйтсен чи малтан Иван Ильич патне кĕтĕм.

— Ăçта пултăн, хаçан килтĕн? — ыйтрĕ вăл кĕнĕ-кĕмен.

Эпĕ ассăн сывласа илтĕм.

— Мĕн ахлататăн ватă çын пек, çитмĕле çитмерĕн пулĕ-çке? — шӳтлесе каларĕ Иван Ильич.

— Кĕтмен çĕртен инкек килсе тухрĕ-çке...

— Мĕн пулчĕ тата?

Эпĕ Иван Ильича Хурăнварта мĕн-мĕн пулни çинчен каласа патăм. Тимлесе итлерĕ вăл. Унтан сĕтел çинчи папкине хупрĕ те сунтăхне чикрĕ.

— Мĕнле çын вăл Муля?

Эпĕ Муля çинчен мĕн шутланине, ялта ун пирки мĕнле калаçнине пĕтĕмпех пĕлтертĕм. Вăл мана ятленĕ хушăрах адмпайне шăнкăравлама пуçларĕ, телефонĕ юсавлă мар пирки-и е урăх сăлтавпа, телефон трубкине каялла хучĕ.

— Класс тăшманĕ парăнасшăн мар, — терĕ вăл, темĕн аса илнĕ пек пулса, — астăватăн-и пĕр çулхине пирĕн киле чĕртсе яма хăтланнине? Тытаймарăмăр вĕт çав шăпăрлана!..

— Çапла çав...

— Акă мĕн, Миша, — терĕ вăл, кăшт тăхтасан, — вăхăт пур пулсан, халех адмпайĕн начальникне чĕнсе кил-ха кунта.

— Елисеев юлташа-и?

— Çавна ĕнтĕ.

— Юрĕ, — терĕм те райкомран тухса кайрăм. Елисеев юлташа эпĕ чылайранпа пĕлетĕп. Эпир педтехникумра вĕреннĕ чухне вăл Шупашкарта ЧОН командирĕ пулсаччĕ. Ашă кăмăллă, ырă çынччĕ çав Борис Ларионч, çынпа вăл сиввĕн калаçнине эпĕ нихăçан та курман.

— Узянов юлташ, — терĕм кабинет умĕнче ларакан милиционера, — начальник кунта-и?

— Мĕн тума кирлĕ? — ыйтрĕ вăл.

— Ăна райком секретарĕ чĕнет.

— Тăхта-ха çакăнта, — терĕ те начальник кабинетне кĕрсе кайрĕ. Эпĕ пукан çине лартăм, сĕтел çинчи будильник йĕппине пăхса илтĕм. Вуннă çитесси вунпилĕк минут юлнă.

Кабинетрăн Борис Ларионч тухрĕ. Алă панă вăхăтра вăл манран:

— Мĕн ĕçпе чĕнет-ши Иван Ильич, пĕлместĕн-и? — тесе ыйтрĕ.

— Пĕлсех пĕлместĕп те, Муля ĕçĕ пирки пулĕ тесе шутлатăп.

— Муля тенĕрен, — аса илнĕ пек пулчĕ вăл. — Гавриковсен чӳречинчен пăшалпа пени çинчен çырса пар-ха эсĕ. Вăл документ пире кирлĕ пулать.

— Халех çыратăп — килĕшрĕм эпĕ.

Унччен те пулмарĕ, кабинет алăкĕ яр-р! уçăлса кайрĕ те хайхи Муляна илсе тухрĕç. Муля малта, ун хыçĕнчен Узянов милиционер пырать. Иртсе кайнă чухне Муля ман çиие кашкăр пек пăхса илчĕ, хăй нимĕн те шарламарĕ. Эпĕ те вĕсен хыçĕнченех тухрăм. Муля аллисене каялла çыхса лартнă иккен. 

Райкома таврăнсан эпĕ çырусем пурри çинчен Гриша каланине аса илтĕм.

Йăпăр-япăрах сĕтел сунтăхне уçрăм, çырусене туртса кăлартăм. «Пĕри Иринăран», — шутласа илтĕм, хулăн конверта пăхса. — «Тепри камран-ши?»

Конвертсене илсе, почта штемпелĕсене тинкерсе пăхрăм. Чăнах та, пĕри Канашран, тепри Мускавран. «Аннерен-ши?» — шухăшларăм эпĕ. «Алли — аппа алли пек мар...» Ирина çыруне уçса вулама хатĕрленнĕччĕ çеç, мана Иван Ильич патне чĕнтерчĕç.

— Миша, — терĕ Иван Ильич, — эсĕ çĕрле çеç Хурăнвартан килтĕн, Муля ирсĕрленнине хăв куçупа куртăн, Борис Ларионч сана свидетеле тăратас тет. Мĕн шутла-тăн кун пирки? 

— Кирлĕ пулсан, мĕншĕн тăрас мар...

— Эпĕ акă мĕн пирки, — пӳлчĕ Иван Ильич, — мĕншĕн-ха Муля Маюка шăпах комсомола кĕнĕ каç пусмăрлама шутланă? Хăйĕн тискер ĕçне унччен те тума пултарнă-çке вăл?

— Çапла çав, — терĕм эпĕ. — Муля вăл Маюкран çеç мар, Макж комсомолка пулса тăнинчен те мăшкăлласшăн пулнă. Кăна следствире, манăн шутпа, уйрăмах палăртса хăвармалла...

— Тĕрĕс калатăн, — терĕ Борис Ларионч.

Унтан вăл райком секретарьне хăлхаран темĕн каларĕ: ман çине пăхса, çапла хушса хучĕ:

— Тукмаков Чулхулара тахçанах ĕçлеме пăрахнă. Чулхулара пурăнатăп тесе вăл суйнă кăна. Муля тĕрĕссипе Колюков бандин связнойĕ пулнă...

— Чăнах-и? — персе ятăм эпĕ тĕлĕнйипе. — Апла пулсан, пăшалпа перекенĕ те вăлах пулнă пуль?

Иван Ильичпа Борис Ларионч нимĕн те шарламарĕç. Эпĕ кабинетран тухрăм.

Райком секретарĕн кабинетне пирĕн пӳлĕм витĕр кĕмелле. Кунта эпир иккĕн ларатпăр: парти райкомĕн учет пайĕн пуçлăхĕ Макаров юлташ (ăна «коммунар Макар» тесе чĕнеççĕ) тата эпĕ.

Сĕтел хушшине ларсан, сунтăхран хутсем кăлартăм та шухăша путрăм: «Хулиган кăна мар иккен путсĕр Муля, чăн-чăн бандит, пирĕн тăшман!» Каллех куç умне Маюк тухрĕ, Вася Гавриков, Хурăнварти каçсем...

Ман патăма Оля пырса кĕчĕ.

— Салам, — терĕ вăл, алă парса.

— Салам! — терĕм те пукан сĕнтĕм. — Ĕçсем мĕнле пыраççĕ ячейкăра?

— Чиперех-ха, — терĕ вăл. — Ĕнерхи пухура ячейкăн хĕллехи планне çирĕплетрĕç те, çавна илсе килес терĕм.

— Питĕ авăн, ĕнер пуху пулчĕ, эппин?

— Çапла, — терĕ вăл. Унтан, кăшт кăна чĕнмесĕр ларнă хыççăн, ура çине тăчĕ те хут тĕркинчен хайхи плана кăларса, манăн ума тӳрлетсе хучĕ. 

— Çакă пулать-и планĕ? — ыйтрăм эпĕ.

— Çакă, — терĕ вăл.

Эпир ячейкăн хĕллехи планне пăхма пуçларăмăр.

Ирина çыруне каçсăр та вулама пулмарĕ. Хăвăрах чухлатăр вĕт, парти райкомĕпе комсомол райкомĕнчен çын татăлмасть. Пĕри тухса каять, тепри пырса кĕрет, унпа та калаçмалла, кăна та тивĕçтермелле. Мĕн тăвас тетĕн, çынсемпе ĕçлесси çавăн пек ĕнтĕ вăл...

Оля тухса кайсанах, пĕр çыруне уçрăм та вулама пуçларăм. Акă савăнăç: Лисукпа Вася Борисов çыраççĕ иккен. Лисук, хамăр ял Лисукĕ, КУТВа вĕренме кайса кĕнĕ иккен. Мăшăрланнă пирки общежитире те пĕрлех пурăнаççĕ пулать... Савăнтăм эпĕ вĕсен çырăвне вуласа, анчах кӳренмелли те пулчĕ çав. Мускавра, Аслă Октябрь вунă çул тултарнине пĕтĕм халăх уявланă кун, троцкистсем хăйне уйрăм демонстраци ирттерме хăтланнă иккен... Кăна эпĕ ăнланаймарăм вара. Çыруне илтĕм те Иван Ильич патне кĕтĕм.

— Иван Ильич, — терĕм вăскаса — вулăса пăхăр-ха. Мĕнле хакламалла çак пĕлтерĕве?

Вăл ман аллăмри çырăва илсе, палăртнă вырăна вуларĕ кăмăлсăрланнă пек пулса, çыруне каялла тавăрса пачĕ.

— Тĕлĕнмелли нимĕх те çук, — терĕ вăл, — троцкистсенчен усал кĕтсех тăр... Партине хирĕç темĕн тума та хатĕр вĕсем...

Эпĕ кабинетран тухма тăрсан Иван Ильич:

— Кам çырать вара Мускавран? — тесе ыйтрĕ.

— Лисукпа Вася Борисов çыраççĕ, — терĕм эпĕ, савăнса. — Лисук та кăçал КУТВа кайса кĕнĕ, тет...

— Юнус Петĕр Лисукĕ-и?

— Çавă, — терĕм эпĕ.

— Маттур хĕрача!

— Хĕрача мар ĕнтĕ вăл, — кулса илтĕм эпĕ, — Вася Борисова качча тухнă иккен...

— Чăнах-и? Питĕ аван, — ырласа илчĕ Иван Ильич. — Йĕркеллĕ мăшăр пулмалла вĕсенчен.

Кабинетран тухсан, эпĕ тепĕр çыруне уçма хатĕрленнĕччĕ çеç, Терентий Васильев хăй патне чĕнчĕ... Каллех вулама пулмарĕ çырăва. Каçхине, çынсем кайса пĕтсен, Ирина çыруне танех вулама пуçларăм:

«Пĕртен-пĕр хаклă тусăм, юратнă тусăм, Миша», пуçланать çыру.

«Ку çырăва илсе вуласан, эсĕ темле те шутласа пăхма пултаратăн ман пирки, тен, хăш-пĕр вырăнта ӳпкелешсе илме те, кӳренсе пăхма та турĕ килĕ. Ĕненсем, тусăм, эпĕ çак юлашки йĕркесене çырса, пĕрре те ытлашши каламастăп, хавшак чĕреме уçса, хамăн шухăш-кăмăлăма пĕр пытармасăр, юлашки хут сана пĕлтерсе хăварас тетĕп...

Ах, мĕнрен пуçлам-ши, Миша, çырма, пĕлтермелли çав тери нумай! Кăлăхах пулмĕ-ши, тусăм, пур-çук вăйăма, юлашки халăма пухса, сан пата çырса аппалланни? Калас тенĕ сăмахăма калама пултарăп-ши? Ахалех кӳрентерсе хăвармăп-ши юлашкинчен, Миша, сана?

Итле, эппин, чунăм: эпĕ питĕ хăрушă чирпе — чахотка чирĕле чирлĕ, манăн ĕмĕрĕн вĕçĕ курăнсах тăрать, шутлă кунсем анчах юлчĕç пулмалла. Врачсем аллах каламаççĕ те-ха, ĕненсех каймастăп эпĕ вĕсене, Мĕншĕн? Мĕншĕн тесен вĕсен ĕçĕ çавă, тивĕçĕ çавă тес пулать. Вилесси ик-виç сехет кана юлсан та, вĕсем чăннине калас çук пулĕ врачсен этики çавăн пек имĕш… Пултăр-çке, вилес умĕн вĕсене те ытлашши тиркес мар. Вĕреннĕ çынсем пĕлеççĕ пулĕ хăçан мĕн каламаллине...

Астăватăн-и, Миша, нумаях та пулмасть иксĕмĕр Шупашкарта Атăл хĕрринче ларнине? Унтанпа икĕ уйăх та иртмерĕ пулĕ-ха. Эсĕ мăшăрланасси çинчен сăмах тапратнăччĕ. Эпĕ татса каламарăм çав сăмах пирки, «тепĕр чухне» тенипех ирттерсе ятăм. Эсĕ кӳрентĕн те пулас çавăншăн ун чухне, анчах эпĕ тӳррипе калама пултараймарăм. Каçар мăна çавăншăн, Миша. Мĕнле ответлемеллеччĕ-ха манăн? Акă мĕнле: «Иксĕмĕрĕн пĕрле пурăнмалла нихăçан та пулас çук, мĕншĕн тесен çак тĕнчере манăн кунçулăм вĕçленнĕ, — чахотка мана кĕç-вĕçех çисе ямалла...» Апла каласа кӳрентерме хăватăм çитмерĕ манăн... Юратнă-çке эпĕ сана, Миша, чĕререн юратнă, хăвна кăна пĕлтермен... Хĕрупраçа капла тӳрех персе яни килĕшсех те каймасть пулĕ те-ха, анчах маншăн халĕ пурпĕрех: пуçа каснă хыççăн, çӳçшĕн макăрма хушман... «Ăçтан тупрăн вара ун пек усал чире? — ыйтма пултаратăн эсĕ. — Ăçтан çаклатрăн усал чахоткăна?»

Чăнах та, хăçан туйма пуçларăм-ха эпĕ çав усал чире?

Хусанти педтехнйкумран вĕренсе тухсан, эпир Кольăпа пĕрле кану çуртне кайнине пĕлетĕн ĕнтĕ, Миша. Кун пирки эсĕ мана тĕксе те илнĕччĕ, анчах пĕлместĕн-çке-ха Коля мĕскер хăтланнине. Аса илес килмест те ун çинчен, çавах та сана пĕлтересех пулать.

Чăнах та, вĕренсе тухнă хысçăн, профком пире. Кольăпа иксĕмĕре кану çуртне кайма путевкăсем панăчче. Каясса та эпир Кольăпа пĕрлех кайнăччĕ. Коля ун чухне хăйне йăпăлти кушак аçи пекех тыткалатчĕ вара.

Пурăнатпăр хайхисем кану çуртĕнче. Вырăн илемлĕ, кану çурчĕ пысăк кӳлĕ хĕрринче. Кулĕре час-часах шыва кĕреттĕмĕр, кимĕпе ярăнаттăмăр. Пĕрре, çапла, эпĕ пĕчченех шыва кĕме кайрăм. Хывăнтăм та шыва сикех патăм. Пĕр кана ишсе çӳрекелерĕм те шывран тухма шутларăм. Кĕпе-тумтире хывса хăварнă тĕле ситсен, шалт тĕлĕнсе кайрăм: манăн кĕпе-тумтирĕн шăрши те çук? Ăçта кĕрсе кайнă-ха вăл? Унталла-кунталла пăхкаласа илтĕм, хăва хушшинче лĕхлетсе кулнине асăрхарăм. Асăрхарăм та çавна, нимĕн шухăшламасăрах, тепĕр хут шыва сикрĕм, кӳлĕ варринелле ишсе кайрăм. Варринче шывĕ сивĕрех иккен. Эпĕ каялла çаврăнтăм та çырманалла ишме тапратрăм.

Хăва хушшинчен Коля тухрĕ. Вăл ман кĕпе-йĕме çӳле çĕклесе кăтартрĕ, шывран тухма ӳкĕтлерĕ. Эпĕ илтмĕш пултăм, хирĕç пĕр сăмах та чĕнмерĕм. Хам питĕ шăнса кайрăм ĕнтĕ, шăлсем шаклатаççĕ кăна... Шывран тухмасăр виçĕ сехет таранах лартăм пулмалла...

Телее пула хĕрсем пырса тухрĕç, палатăра пĕрле пурăнакан тутар хĕрĕсем. Вĕсем Кольăран ман тумтире илчĕç, хăйне хытă намăслантарса пĕтерчĕç. Вăл кулкаланă пек пулма хăтланчĕ те, нар пек хĕрелсе, уйрăлса кайрĕ. Кану çуртне таврăнсан, хĕрсем ман инкек çинчен главврача пĕлтересшĕн пулчĕç, анчах эпĕ вĕсене чартăм. Вара хĕрсем мана хывăнтарса вырттарчĕç те вĕри чейпе сиплерĕç... Тепĕр ирхине эпĕ вырăн çинчен тăраймарăм. Мана сивчир чĕтретме пуçларĕ, вĕриленсе кайнăскер эпĕ вутра çуннă пек асаплантăм...

Киле таврăнас умĕн пăртак самайлантăм тесе шутланăччĕ, киле çитсен каллех кансĕрленсе ӳкрĕм, пĕтĕмпех вăйран супрăм, ыйхăра тарлама пуçларăм, час-часах куç хуралă-хурала кайнипе аптăраттăм. Больницăна çӳреме пуçларăм, анчах вĕсем мĕнле чир пулнине татăклăн каламарĕç, иртсе каять тесе йăпатрĕç. Çук, иртсе каясси пулмарĕ çав...

Канаша куçса шкулта ĕçлеме тытăнсан, каллех аптраса ӳкрĕм. Хула больницине кайрăм та, унта тин мана чахотка ерни çинчен пĕлтерчĕç. Сехре хăпса тухатчĕ вулĕ çавна пĕлсен! Мĕн тăвас тетĕн, этем тени тепле усала та хăнăхма пултарать, теççĕ те. Эпĕ те çак хăрушă чире хăнăхса çитрĕм пулмалла.

Декабрь уйăхĕнче комсомолăн уездри конференцийĕ пулса иртрĕ. Мана та унта делегата суйланăччĕ. Конференцире эпир каллех Кольăпа тĕл пултăмăр, анчах та ун çине пăхас та килмен пирки эпĕ унпа пачах калаçмарăм. Çав конференцире мана комсомолăн облаçри саккăрмĕш съездне делегата суйларĕç те, кайма пулмарĕ çав, мĕншĕн тесен, Çĕрпӳрен таврăннă хыççăн, эпĕ каллех аптараса укрĕм...

Пĕлместĕп, эсĕ илтнĕ-ши, илтмей-ши, — ун чухне мана ĕçлеме Шупашкара куçарасшăнччĕ. Сывлăх япăххине пула куçма килĕшмерĕм. Мĕнле ĕçе пулĕ, тетĕн эсĕ? Пионерсен облаçри бюровĕн инструкторĕ пулма! Шухăшласа пăх-ха хăвах, туберкулезпа чирлĕ çын пионерсен хушшинче ĕçлеме пултарать-и вара? Паллах, çук. Ăна кирек кам та çапла калама пултарать. Шкулта? — ыйтма пултарйтăн эсĕ. Унта та ачасемпех ĕçлемелле-çке! Шкулта мĕнле ĕçлетĕн вара? Ĕçлекелерăм çав, анчах малашне ĕнтĕ ниçта та ĕçлесси пулас çук. Шăпам тулчĕ пулĕ, Миша. Умра — тĕттĕм каç, сивĕ тĕттĕм каç тата масар кăна кĕтсе тăрать...

Çапла тӳррĕн каланăшăн ӳпкелешме ан васка-ха, тусăм, Миша. Пессимизм хупăрласа илнĕ тесе те ан кала. Эпĕ йĕркеллĕ ăспуçăмпах çыратăп, пурнăçăм çурти çунса пĕтрĕ ĕнтĕ, ӳнăн кĕске тĕпĕ кăна тăрса юлчĕ, вăл та пулин кĕç-вĕçех сӳнсе лармалла.

Пурнăç тени, Миша, кирек камшăн та питĕ хаклă. Анчах та çав хаклă пурнăç татăлассине курса тăракан çыннăн мĕн тумалла-ха? Кунĕ-кунĕпе куççуль юхтарса лармалла-и, е хуйхă-суйха хӳтерес тесе, ура хуçса ташша ямалла-и? Ман шутпала, вăл та, ку та вырăнлă мар!

...Ĕмĕтсем, Миша, манăн та çунатлăччĕ: çĕнĕ общество çуртне купаланă çĕрте манăн та пĕрер кирпĕч хывас килетчĕ. Май килмерĕ пулас... Ырă ĕмĕтсем сан пуçунта та сахал мар пулнине шанатăп эпĕ, Миша. Анчах та ĕмĕтсем пирки аса ил-ха эпĕ каланине. «Пурнăç тепле илемлĕ ĕмĕте те таптаса хуçма пултарать», тесе хамăр садра ларнă чухне каланине манмарăн-и? Чахотка çакланнă пирки каларăм вĕт çавна! Эсĕ чухлаймарăн пулас ун чухне...

Çитĕ пулĕ, Миша, калас тенине, виçĕ кун çырсан та, каласа пĕтерессĕм çук пулĕ. Тата пĕтĕмпех халран кайса çитрĕм, пĕр вăй татки те юлмарĕ...

Халĕ эпĕ больницăра выртатăп. Тĕрлĕрен эмел парса йăлăхтараççĕ, операци тăвас текен сас-хура та илтĕнет. Ăна та, кăна та шансах каймастăп эпĕ. Çĕрĕк ӳпке вырăнне çĕнĕрен резина ӳпке лартаймаççĕ-çке вĕсем. Çапла мар-и, тусăм?

Мĕнле ырă сăмах калас-ха сана, Миша, юлашкинчен? Мĕнпе йăпатас? Шупашкарта санран уйрăлсанах, эсĕ киле кĕреп тенине шута илсе, Мăнъяла телеграмма янăччĕ. Çавна илсе ĕлкĕртĕн-и? Илмен пулсан, унпа çапла çырнине те астăватăп: «Чи лахи вăл — çамрăклăхăн иксĕлми хăватне, ялкăшса тăракан хĕлхемне, пуласлăхăн çутă ĕмĕтне яланлăхах упраса хăварма пĕлесси. Сывă пул, телейлĕ пул!» Çакă пултăр ĕнте сана халалласа каланă юлашки сăмахăм. Çакăнпа уйрăлар пулĕ, тусăм...

Каçар, Миша, кĕçех манса кайман: пĕр поэт мана Хусанта Сергей Есенинăн юлашки сăввине чăвашла куçарса парнеленĕччĕ. Çавна темшĕн ярса парас килчĕ сана. Йывăра ан ил, тусăм:



«Уйрăлатпăр, тусăм, сывă пул,

Савнă тусăм, эсĕ ăшăмра. 

Пӳрсе хунă пирĕн вăрăм çул 

Улĕмрен тĕл пулма шантарать.



Ал памасăр сывă пул, сăмахсăр,

Ан йĕрсемччĕ, куççуль ан юхтар, —

Пурăнăçшăн вилĕм çĕнĕ мар-тăр...

Пурнăç тени хăй те çĕнех мар».



Кама юратăн-ши, Миша, эпĕ вилсен?

Ирина».

Кутсăр-пуçсăр çил-тăмана пула Канаша пирĕн поезд сĕм çĕрле тин çитрĕ. Çул çинче эпир икĕ хут чарăнса чылай тăтăмар. Тухрăм, хайхи, васкаса перрон çине. Çил-тăман çаплах вĕçтерет-ха, çӳлтен çума çеç чарăнать пулас. Станцири пысăк сехет çине пăхса илтĕм. Сехет йĕппи вуникĕ сехет те вунпилĕк минут кăтартать. Мĕн тăвас-ха ĕнтĕ: ирччен станцирех ларас-и е çĕр хутах Иринăна шырама каяс-и? Вокзала кĕрсе урай шăлакантан больница ăçтине ыйтрăм.

— Хăш больница кирлĕ сире? — терĕ вăл. — Канашра икĕ больница: пĕри чугун çул больници, вăл инçе мар, кунтах; тепри — хула больници, унта кăштах утмалла пулать.

Эпĕ нимĕн калама пĕлмесĕр аптăраса тăтăм. Çывăхри чугун çул больницине кайма шутларăм. Вăл чăнах та вокзалтан инçе мар. Çитрĕм те больница патне, алăк уменче тумтир çине çыпăçнă юра силлерĕм. Туртса пăхрăм алăк хăлăлĕнчен, алăкне питĕрнĕ иккен, алкумĕнче çутă çук. Шак-шак-шак! шаккарăм алăкĕнчен. Сас-хура илтĕнмерĕ. Эпĕ хытăрах шаккарăм. Шалта шăлтăр-шăлтăр туна сасă илтенчĕ.

— Кам унта, мĕн кирлĕ? — илтĕнчĕ шалтан.

— Уçăр-ха, — терĕм эпĕ, — уçăр васкарах...

— Кам кирлĕ сире?

— Эпĕ сиртен пĕр çын çинчен ыйтса пĕлесшĕнччĕ те... Эпĕ каласа пĕтериччен алăк яри! уçăлчĕ те шурă халатлă пике курăнса кайрĕ.

— Кама шыратăр вара çĕр хута?

— Ястребова Ирина Петровна сирĕн патăрта выртать-и?

— Ястребова? — терĕ вăл, ман çине сăнавлăн пăхса. — Ирина Петровна?

— Самăй çавă, — терĕм эпĕ.

— Сирĕншĕн кам пулать вăл?

Эпĕ аптраса тăтăм. Мĕн тесе каламалла-ха ку пикене? Йăмăк тес-и, савни тес-и е арăм тесе калас? Шутласа тăма вăхăт çук — сестра кĕтсе тăрать, çавăнпа та эпĕ, куçа мăч! хупмасăрах, «арăм» тесе персе ятăм.

— Мĕншĕн çĕр хута килме шутларăр вара?

— Эпĕ килте пулман, — ăнлантарма тытăнтăм сесрана, — халь çеç çитрĕм те, Ирина больницăра выртать тенипе пĕр тăхтамасăр килсе курма шутларăм...

— Ирина Петровна питĕ йывăр выртать, — терĕ сестра, — эсир пĕлетĕр пуль мĕнле чирпе выртнине?

— Пĕлмесĕр, — терĕм хĕрӳленсе, — чахотка ӳнăн, сестра, ӳпке туберкулезĕ, эппин... Хăш палатăра выртать вăл?

— Улттăмĕшĕнче выртать те-ха, — терĕ сестра, — анчах халĕ ирхинеччен, эмеллекен врач киличчен, ăна курма пулмасть... Ăнлантăр-и?

— Лайăх ăнлантăм, — терĕм эпĕ, — чипер юлăр, эппин... Чăрмантарнăшăн каçару ыйтатăп.

Каларăм та çапла, больнйца патĕнчан пăрăнса, шухăшласа тăтăм... Чеховăн «Улттăмĕш номерлĕ палата» калавне аса илнипе çӳç-пуçăм вирелле тăрса кайрĕ... «Ăçта каяс халĕ, — иккĕлентĕм ăшăмра, — Хресчен çуртне çитсе вырăн йышăнас-и, вокзалтах çĕр каçас-и?» Апла-капла виçсе пăхрăм та, Хресчен çуртне çитсе вырнаçас терĕм. .

Телее пула, пушă вырăнĕ те тупăнчĕ Хресчен çуртĕнче. Тепĕр чухне, тем пек йăлăнсан та, вырăн тупса параймаççĕ унта, тенине темиçе çынтан та илтнĕ. Паян авă епле: ыйтнă-ыйтманах вырăн тупăнчĕ. Кĕтĕм те, хайхи, кăтартнă пӳлĕме, йăпăр-япăр салтăнса выртрăм. Анчах çывăрса каяймасăр нумай выртрăм. Ире яхăн çеç пăр-так кăтăш пулнă...

Çутăлнă тĕле çил-тăман лăпланчĕ, кăмăлăм та çĕкленсе кайрĕ: ара, Иринăна куратăп-çке паян! Шутлатăп: «Мĕнле кучченеç илсе каяс-ха Ирина валли?» Тăрса тумлантăм та Хресчен çуртĕнчен тухса кайрăм. Вок-зал буфетне кĕтĕм, Ирина валли панулми, апельсин тата шоколад илтĕм. Чун-чĕре хамăн Ирина патĕнче, чугун çул больницин улттăмĕш палатинче. Сисет-ши вăл эпĕ кунтине? Кăш та пулин кĕтет-ши мана?...

Пырса кĕтĕм, хайхи, больницăна. Коридорта шăп, никам та курăнмасть. Кĕçех пӳлĕмрен шурă халатлă самăр арçын тухрĕ. Вăл куçлăхне хăпартса ман çине чăр-р пăхса илчĕ, аллинчи стетоскопне сĕтел çине хучĕ.

— Кам кирлĕ сире?

Эпе ăна кам кирлине, ăçтан килнине каласа патăм, ĕнер çĕрле сестра кĕртменнине те манса хăвармарăм...

— Интересно, — терĕ вăл вырăсла, эпĕ каласа пĕтерсен, — а не перепутали вы больницу с гостиницей?

Эпĕ, ăнланайман пек пулса, шарламасăр тăтăм. Вăл мана çурăмран лăпкарĕ, хăйпе хирĕç ларма пукан пачĕ.

— Халлĕхе, çамрăк тусăм, — терĕ вăл, эпĕ вырнаçса ларсан, — Иринăпа иксĕмĕр Кох палочкисене хирĕç ăнăçлăн кĕрешетпĕр темелле, анчах...

Вăл мана куçлăх витĕр каллех чăр-р! пăхса илчĕ те, эпĕ малтанхи пекех ăнланайманнине кура, куçлăхне хывса, сĕтел çине хучĕ.

— Ăнланаймастăр, эппин?

— Ăнлансах çитеймерĕм-ха, — килĕшрĕм эпĕ.

— Акă мĕн, çамрăк тусăм, — терĕ вăл, куçлăхне тутăрпа шăлса. — Эсир ятарласах инçетрен килнине шута илсе, эпĕ сирĕнпе ним пытармасăр калаçасшăн. Тӳррипе калас пулсан, Ирина Петровнăн сывлăхĕ питĕ япăх: унăн виççĕмĕш стади чахотка, икĕ ӳпкине те туберкулез палочкисем çисе шăтарнă — каверна теççĕ вăл шăтăксене медицинăра. Халĕ эпир ăна пневмоторакс тăватпăр. Ку — хăйне евĕр операци пулать...

— Иринăна курма пулать-ши?

— Курма чаракан сăлтавсене пĕлместĕп халлĕхе, — терĕ вăл васкамасăр, — анчах малтан эсир килни çинчен систермелле пулĕ ăна.

— Тархасшăн, доктор, — терĕм эпĕ. — Хăвăртрах курасчĕ-çке.

Вăл мана хăйĕн кабинетне илсе кайрĕ, шурă халат тăхăнтартрĕ. Коридора тухсан, пукан çине лартса хăварчĕ те улттăмĕш палăтăна кĕрсе кайрĕ. Вăл Иринă патĕнчен тухассине кĕтсе шалтах супрăм. Питĕ нумай тăнă пек пулчĕ вăл унта. Тӳссе лараймасăр, эпĕ ура çине тăтăм, уткаласа çӳреме тытăнтăм. Çĕрлехи сестра килсе кĕчĕ, мана палласа илчĕ.

— Эпĕ сире палламан та, — терĕ вăл, кулкаланçи пулса, — куртăр-и Ирина Петровнăна?

— Халĕ тин кĕме хатĕрленетĕп.

— Иван Иванчпа калаçрăр пулĕ?

— Питĕ ырă çын, — мухтаса илтĕм врăча. — Ун пек лайăх çын сайра хутра çеç тĕл пулма пулать...

Сестра йăл-л! кулса ячĕ те пăрăнса кайрĕ. 

— Çамрăк тусăм, — илтĕнчĕ Иван Иваич сасси, — килсемĕр кунта. — Улттăмĕш палатăн алăкĕ умĕнче вăл кăчăк туртса тăрать. Эпĕ ун патне хăвăрт çитсе тăтăм.

— Кĕрĕр, — терĕ вăл, — Ирина Петровна кĕтет сире... Эпĕ палатăна кĕтĕм те алăка хуллен хупрăм. Палатăра икĕ койка, пĕри — пушă, теприн çинче çӳлĕ минтер шурринче этем сăнĕ палăрать. «Ирина-ши ку е Ирина мар-ши?» — иккĕленсе тăтăм алăк патĕнче. Икĕ койки çинче те çын пулас пулсан, Иринăна палласа илес те çукчĕ пулĕ... Вăл, пĕтĕмнех халран кайнăскер, мана кĕтсе вырăн çинче выртать. Чи малтан эпĕ унăн черкке пек пысăк куçне асăрхарăм. Вăл чăнах та питĕ пĕтсе кайнă: куç айĕ кăвак сарнă, тутине сивĕ кĕл сăнĕ çапнă, эпĕ пĕлекен хитре Иринăн тĕсĕ те юлман.

Курчĕ-ши вăл, ман куçăмран пăхса, хăй палламалла мар улшăннинчен, çав тери начарланнинчен эпĕ тĕлĕнсе кайнине? Сентябрь уйăхĕн вĕçĕнче кăна эпĕ ăна ырă-сывă курнăччĕ-çке-ха! Ырă-сывах пулман çав вăл ун чухне. Çыру хыççăн пĕлетĕп ĕнтĕ халь...

Эпĕ, туйăм-суйăма палăртас мар тесе, ун койки патне утса пытăм та нимĕн чĕнмесĕр кăштăрканă вĕри тутинчен чуптуса илтĕм. Ирина сăмах та хушаймарĕ, тĕлĕннĕ пек-мĕн пек пулса, куçран пăхса илчĕ. Икĕ куçĕнчен куççуль шăпăртатса анчĕ... Эпĕ тӳсеймерĕм, ыталаса илтĕм те ăçтан килчĕ унтан: çӳçĕнчен, çамкинчен, питĕнчен чуптума пуçларăм.

— Ирина, чунăм, — терĕм, урăх сăмах тупаймарăм...

— Çитĕ, Миша, — терĕ вăл аран тухакан сассипе, — лăплан пăртак, лар пукан çине. Мĕнле шут тытрăн вара çакăн пек çанталакра килме?

— Саншăн пулсан, — терĕм эпĕ, каллех тутинчен чуптуса. — Тĕнче вĕçне çитме, тинĕс тĕпне анма, çунакан вута сикме кирек хăçан та хатĕр. Ĕненетĕн-и эсĕ çавна?

— Ĕненетĕп, тусăм, — терĕ вăл, тути хăйĕн йăл кулса ячĕ. Çавăнтах ман аллăма тытса чăмăртанă пек пулчĕ, юлашкинчен, выртаканскер, минтер çинчен çĕкленчĕ те хăюсăррăн çамкаран чуптуса илчĕ.

— Халĕ çитет, — терĕ вăл, пӳрнипе юнаса, — текех чуптума юрамасть. Кунта кашни самантрах кĕме пултараççĕ... Тата, — хушрĕ вăл, кăшт тăхтанă хыççăн, — пĕлетĕн вĕт ман чирпеле чуптума юраманнине...

— Çук, Ирина, — хирĕçлерĕм эпĕ. — Маншăн пулсан, чахотка пачах хăрушă мар. Эпĕ парăнмастăп ăна. Сана чуптуса эпĕ Кох палочкисене пĕтерсе пыратăп. Ман пирки эсĕ ан та шухăшла...

— Хаклă тусăм, — çамкаран каллех чуптурĕ Ирина, — эсĕ чăнах та пысăк оптимист иккен... Кала-ха, мĕнле хăрамарăн çакăн пек çанталăкра инçе çула тухма?

— Тӳсеймерĕм сан çырăвна вуласан, — терĕм эпĕ, Ирина вырăнĕ çине юнашар ларса. — Санăн çырăву эпĕ ялта чухне пырса çитнĕ, вăл çырупа пĕрлех тепĕр çыру, Мускавран илтĕм...

— Камран вара?

— Пĕл!

— Ăçтан пĕлес-ха манăн? Сан пата такам та çырма пултарать, тен, пикесем те çыраççĕ пулĕ...

— Шăпах çапла, — терĕм хавасланса, — пикепе каччă çырнă вăл çырăва.

— Камсем вара? 

— Лисукпа Вася Борисов. Анчах текех вĕсем каччăпа хĕр мар — мăшăрланнă иккен.

— Чăнах-и?

— Чăнах пулмасăр. Суяççĕ пулсан, хăйсем суяççĕ, эпĕ мар...

Ирина куç умĕнчех улшăнчĕ, сăн кĕме пуçланă пичĕ шуралса, тĕксĕмленсе кайрĕ.

— Мĕн пулчĕ, Ирина? Кансĕр пек-и-мĕн?

— Нимĕнех те мар, иртсе кайĕ-ха...

Эпĕ Ирина аллине илтĕм. Алли сивĕ, чĕрни кучĕсем кăвакарнă пек туйăнаççĕ.,.

Шăпах çак самантра ман пуçăма харсăр шухăш пырса кĕчĕ. Пырса кĕчĕ те, пĕтĕмпех çавăрса илсе, пуç пулса тăчĕ: «Иринăпа иксĕмĕрĕн мăшăрланас пулать! Халех, паян-ыранах мăшăрланса, ЗАГСа кайса çырăнас, Иринăна арăм туни çинчен законлă хут илес... Тепĕр тесен, чахоткăпа чирлекен пурте вилмест, сывалаканни те пулать. Иринăн мĕншĕн вăхăтсăр вилсе çĕре кĕмелле? Миллионшар çын савăнса пурăнать пулсан, Иринăн кун-çулĕ мĕншĕн татăлмалла?»

Шутларăм та çапла, чĕре тĕпĕнче ăшă туйăнса кайрĕ. Мĕн каланă пулĕччĕ-ши Ирина çак шухăш пирки. Йывăра илмĕ-ши ăна?

— Ирина, — терĕм каллех, — эсĕ нимĕн текаламарăн-çке Лисукпа Вася мăшăрланни пирки. Савăнмастăн-и вара вĕсем телейлĕ пулнишĕн?

— Питĕ савăнатăп, Миша, — йăл-л! кулса ячĕ вăл. — Савăнатăп та çав, анчах...

— Мĕн «анчах», Ирина?

Вăл чĕнмерĕ. Пуçне чикрĕ те утиял хĕррине пӳрнисемпе турткалама пуçларĕ.

— Ирина, тусăм, — терĕм, янахĕнчен тытса, — айта эпир те Лисукпа Борисов пек мăшăрланар...

— Мĕн калаçатăн эсĕ, Миша? — куçне-пуçне чарса пăрахрĕ Ирина. — Манăн тупăк çинчен шухăшламалла, эсĕ пур, мăшăрланасси çинчен калаçан... Сăнчăр тăхăнас килет-и-мĕн, вилес хĕрпе çырăнса? Мăшкăллас теместĕн пулĕ те манран?

— Ирина, — терĕм эпĕ ăна ыталаса, — чунăм, эпĕ чăннине калатăп. Итле, савнă тусăм, çуралнă çын кашниех вилет: пĕри паян, тепри — ыран, виççĕмĕшĕ — çирĕм çултан, çĕр çултан... Виличчен пурнăç çинчен шутлас пулать. Мĕн чухлĕ пурăнăпăр эпир пĕрле, ăна никам та пĕлмест. Анчах санпа виçĕ кун пурăнни те маншăн питĕ паха. Вăл пурнăç çинчен миçе çул хушши ĕмĕтленнĕ пулĕ эпĕ!..

Ирина каласа пĕтерме памарĕ. Вăл ерипен çĕкленчĕ те вăйсăр аллисемпе мана çатăрах ыталаса илчĕ, сасăпах йĕрсе ячĕ.

— Миша, тусăм, — терĕ вăл, ĕсĕклесе, — эпĕ шанатăп, ĕненетĕп, юрататăп сана... Кирек мĕн ту, эпĕ хирĕç мар....

Вăл хăйĕн пуçне манăн кăкăрăм çине хучĕ, икĕ аллипе мăйран ыталарĕ. Эпĕ унăн пуçне, çамкине çине-çинех чуптăва-тăва илтем, çепĕç сăмахсем каларăм, имшер кĕлеткине çупăрларăм пĕчĕк ачана йăпатнă пек, çурăмĕнчен лăпкарăм...

Мĕн чухлĕ лартăмăр-ши эпир çапла? Пĕлместеп. Пирĕншĕн вăхăт тени пачах çухалчĕ: вăхăт та, тавралăх та, чахотка чирĕ те — нимĕн те юлмарĕ халĕ... «Пăхăр, курăр, ăмсанăр: ку — Ирина, манăн пулас мăшăрăм, туятăн-и çавна, çутă тĕнче!» — тесе, хытă кăшкăрассăм килчĕ çав самантра...

Чалăш тăман çул шăлать, тенĕ ваттисем. Чăнах та, Канаш çулĕ маншăн чалăш тăманлă пулчĕ пулин те, çулăма пачах та шăлмарĕ вара...

— Эпĕ халех килетĕп, — терĕм Иринăна хăлхаран, сестра палатăна кĕрсе врач килесси çинчен пĕлтерсен. Кăларăм та çапла, Ирина çине вăрттăн пăхса илтĕм, «Ăнлантăм, — терĕ вăл куçĕпе кăна, — чипер кайса çӳре...»

Тухрăм та больницăран перрон тăрăх станцинелле утрăм. Çанталăк лайăхланнă. Çутă хĕвел тĕнче çине пĕр тĕлĕннĕ пек, пĕр кулнă пек пăхнăн туйăнать... Вокзал буфетне кĕтĕм, мĕн те пулин çырткалас пулĕ, тесе тăратăп. Унччен те пулмарĕ, манă такам ятран чĕннине илтех патăм. Сасă еннелле çаврăнтăм, такам мана кăчăк туртнине асăрхарăм. Куртăм та, çурăм тăрăх сӳлетсĕ кайнипе вырăнтан тапранмасăр тăтăм.

— Мĕскер пулнă сана, Миша? — терĕ Коля, сĕтел хушшинчен тухса. — Чăнах паллаймарăн-и мана?

Алă парас тесе, вăл сылтăм аллине тăсрĕ, эпĕ алă парассине кĕтнĕ пек, кулкаласа илчĕ. Малалла мĕн пулассине эпĕ хам та шутламан. Самантрах Ирина хăй çырăвĕнче çырса кăтартни тухса тăчĕ куç умне. Коля ăна-кăна чухласа иличчен питĕнчен пĕтĕм вăйпа çатлаттарса ятăм.

— Акă сана, анчăк çури, Иринăшăн!..

Каларăм та çакна, алăк патнелле вăркăнтăм. Алăкран тухас умĕн, мĕн тăвать-ха ку ача тесе, каялла çаврăнса пăхрăм. Хĕрелсе кайнă Коля, питне аллипе хупласа, паçăрхи вырăнтах тăрать.

— Улĕм пăрăнарах çӳре манран! — кăшкăрса хăвартăм юлашкинчен. Хĕрсе кайнăскер, хăвăрт утса, хула урамне тухрăм, симĕс киоск умĕнче чарăнса, сывлăш çавăрма шутларăм. Киоскра тутлă шыв сутаççĕ иккен... Пĕр стакан шыв илсе, ĕçме пуçланăччĕ кăна (шывĕ сивĕччĕ вара), каллех Коля пырса çитрĕ.

— Миша, мĕскер пулнă сана?

— Мĕнле Миша тата? — терĕм палламана персе. — Эпĕ сире пирвайхи хут куратăп, гражданин...

— Чипер калаç-ха, Миша, — терĕ Коля, аптăраса, — эсĕ ăсран кайман пулĕ-çке?..

— Халлĕхе! — терĕм эпĕ, çĕлĕке хывса. — Чипер юлăр!

Çапла каларăм та киоск умĕнчен пăрăнса кайрăм. Ик-виç утăм тусан, хытса кайнă Коля енне çаврăнтăм, çапла каласа хутăм:

— Сирĕн ялти, пирĕн ялти вилес карчăк пурăнать-и? — Салам калăр эппин çавна!..

Коля текех хыçран пымарĕ, киоск майрине ман çинчен пулмалла, хăлаçлана-хăлаçланах, темскер каласа тăрса юлчĕ...

«Тĕрĕс турăм-ши эпĕ капла? Айванла пулмарĕ-ши?» — ыйтрăм хамран хам, вĕсем курăнми пулсан.

Утнăçемĕн тата ыйтусем сиксе тухма пуçларĕç, тĕпсĕр çӳпçерен тăкăннă пекех пулчĕç вĕсем: «Мĕн каланă пулĕччĕ-ши Ирина, çак мыскарана курас пулсан? Кирлĕ-ши ăна Кольăпа тĕл пулни çинчен пĕлтерме? Ăçтан килсе лекнĕ-ха Коля Канаш станцине? Мĕнле шуйттан илсе килнĕ-ха ăна çакăнта? Мускавра вĕренет терĕç мар-и-ха ăна?..»

Эпĕ утăм шайне ӳстертĕм, ЗАГСа кĕмелли çинчен аса илтĕм. «Иринăпа çырăнмалла вĕт пирĕн паян...»

ЗАГС çуртне эпĕ часах тупрăм. Хуллен кăна алăкран шаккарăм. Сас-хура илтĕнмерĕ. Тата тепре, ку хутĕнче хытăрах шаккарăм, «Кĕрĕр», тенĕ пек илтĕнчĕ шалтан.

Пӳлĕме кĕтĕм. Чӳрече патĕнче, тĕвелте, юнашар сĕтелсем хушшинче, икĕ çын ларать: пĕри арçын, тепри хĕрарăм. 

— Сире чăрмантарма юратчĕ-ши? — ыйтрăм арçын сĕтелĕ патне пырса.

— Чăрмантарса пăхăр, — терĕ вăл, куçлăх çийĕпе ман çине пăхса.

— Мăшăрланни çинчен çыртарма килнĕччĕ те, — терĕм эпĕ. — Мĕн кирлĕ пулать-ши çавна йĕркелеме?

— Пулас мăшăру ăçта? — ответлес вырăнне хăй ыйту пачĕ хайхискер.

— Унсăр çырăнма пулмасть-ши? — терĕм эпĕ.

Этем шарламарĕ. Куçлăхне йăпăрт илсе сĕтел çине пăрахрĕ те ура çине тăма пуçларĕ. Эпĕ, пĕр утăм чакман пулсан, çĕкленнĕççмĕн кукша пуçĕпе вăл ман сăмсана лапчăтса пăрахатчĕ пуль... Ура çине тăчĕ те хайхискер, куçлăхне кукăртарах сăмси çине лартса ячĕ. Вăл мана вăрăм хăмла шалчине аса илтерчĕ.

— Çамрăк тусăм, — терĕ вăл, тăрăхланă пек пулса, — эсир кампа мăшăрланас тетĕр вара? Çак пикепе мар пулĕ-çке, — сĕлтсе кăтартрĕ вăл, пĕрле ларакан хĕрĕхрен иртнĕ хĕрарăм çине.

— Каçăрăр, хисеплĕ юлташăм, — терĕм эпĕ, сассăма нимĕн чухлĕ те хăпартмасăр, — ку пикене чăрмантарма хăймастăп эпĕ. Манăн мăшăрланмалли пике хамăн пур...

— Кĕленче керменте-и вăл халь?

— Çук, — терĕм эпĕ, унăн латтине ларма хăтланса, — керменте мар çав, чугун çул больницинче выртать.

— Чипер калаçăр, — терĕ хайхи «шалча». — Мĕн туса выртать вăл унта?

— Больницăна сывалма выртаççĕ пуль, — терĕм эпĕ. — Вăл питĕ йывăр выртать — унăн чахотка!

Çакна каларăм та ЗАГСра ларакансем çине — малтан пĕрине, унтан теприне — куçран пăхса илтĕм.

— Эсир кунта мăшкăллама килтĕр-и? — сассине чылаях хăпартса каларĕ арçын.

— Çук, çук, — хыпаланса ӳкрĕм эпĕ, — тĕрĕссине калатăп. Пирĕн çав пикепе, тем пулсан та, паян, ыран мар, паян мăшăрланни çинчен хут тутармалла...

— Вăл хут мĕн тума кирлĕ сире? 

— Мĕнле каламалла-ши? — терĕм эпĕ, — мăшăрланни çинчен пĕлтерекен хута мĕншĕн параççĕ-ши ăна?..

Çакна илтсен, хайхи арçын сĕтел çинчи папкине шалт! хупрĕ те сунтăха персе чикрĕ.

— Ăпатланма каятăп, Нонна Григорьевна, — пĕлтерчĕ вăл юлташне.

— Çырăнасси пирки мĕнле? — каллех ыйтрăм эпĕ. — Сирĕн пата эпĕ шӳтлеме килмен вĕт!

— Пикене илсе килсен калаçăпăр, — терĕ те вăл алăк патне пырса тумланчĕ.

Эпĕ шалтах аптăрарăм. Мĕн тăвас-ха ĕнтĕ ку бюрократпа? Ăна мĕнле ӳкĕте кĕртес?

Арçынĕ тухса кайсан, хĕрарăмĕпе калаçса пăхма шутларăм, анчах ку шухăш кăлăхах пулчĕ. Асли вĕсен арçынĕ иккен... Вăл хушмасан, хĕрарăмĕ нимĕн тума та пултараймасть. «Ак тамаша! Ăçтан сиксе тухрĕ-ха ман тĕллĕме ку «хăмла шалчи»?

Вăхăта ахаль ирттерес мар тесе хĕрарăмпа сывпулашрăм та тухса кайрăм. «Кам пултăрать-ха çăк ĕçрĕ пулăшма? — шутларăм, урама тухсан, — кама кайса йăлăнас?»

Апла-капла шутласан райисполкома кайса пăхас терĕм. Хашкаса çитрĕм хайхи райисполкома. Председатель çук иккен, парти райкомне кайнă терĕç. Эпĕ унта тухса чупрăм та Етрухин юлташа лăпах тĕл пултăм. ЗАГСра тарăхнине ăна пĕр пытармаçăр калăса патăм. Кампа çырăнас тенине пĕлсен, вăл шалтах тĕлĕнсе кайрĕ.

— Пĕлетĕп Ирина Петровнăна, — терĕ вăл. — Çав териех йывăр выртать-и?

— Питĕ йывăр.

— Эсĕ хăçан килтĕн?

— Ĕнер çĕрле çитрĕм, — терĕм эпĕ, — талăк та çитеймен-ха.

Райисполкома кайрăмăр. Кабинета кĕрсен, Етрухин юлташ исполком секретарьне чĕнтерчĕ те мана мĕнлерех пулăшу кирли çинчен пĕлтерчĕ. «Эсĕ Александров юлташпа ЗАГСа кай, — терĕ вăл, — мăшăрланни çинчен хут çыртарăр та, больницăна кайса, Ирина Петровнăна парăр. Райисполком ячĕпе салам кала унта, кучченеç çинчен те манас мар...»

Хавасланса тухрăм Етрухин юлташ патĕнчен, васканипе тав тума та ĕлкĕреймерĕм пулас.

— Ясаловпа Доброва салам кала çитсен, — илтĕнчĕ алăкран тухнă чухне.

ЗАГСа каялла пынă тĕле хайхи арçынпа хĕрарăмĕ иккĕшĕ те вырăнтах лараççĕ. Райисполком секретарьне курсан, вĕсем пĕтĕмпех улшăнчĕç. Кускалаççĕ кăна, пуринчен ытла хайхи «хăмла шалчи» текенни ниçта кайса кĕме пĕлмен пек хыпаланать. Куç умĕнчех улшăнчĕç çынсем! 

Вунă минут хушшинче Иринăпа мăшăрланни çинчен тивĕçлĕ хут тусă пачĕç те. Вăл хута райисполком секретарĕ, регистраци кĕнеки ăшне хурса, хăйпе пĕрле илчĕ. Лешсем ним те шарламарĕç...

— Хăш больницăна каймалла? — ыйтрĕ Бойцов юлташ.

— Чугун çул больницине, — терем эпĕ.

Эпир урама тухрăмăр. Çул майĕпе вокзала кĕрсе çырткаларăмăр, эпĕ шампайски эрехне илтĕм, — мăшăрланнă ятпа пĕрер курка ĕçни чармасть-çке-ха...

Больницăна пырса кĕнĕ тĕлĕ пиллĕк çине кайнă. Коридорта ĕнерхи мар, урăх сестра ларать.

— Эсир Ирина Петровнăн мăшăрĕ мар-и? — ыйтрĕ вăл.

— Самăй çавă! — терĕм эпĕ. — Ăçтан пĕлетĕр вара?

— Иван Иванч систерчĕ. Ирина Петровна сире тахçанах кĕтет, апатне те тутанса пăхмарĕ... халат тăхăнăр, эппин.

Эпир шап-шур халатсем тăхăнтăмăр та палатăна кĕтĕмĕр.

— Ириночка, юратнă мăшăрăм, — терĕм эпĕ, ăна çамкинчен чуптуса, — кĕтсе супрăн пулĕ-çке паян?

Ирина, ырă кăмăлне палăртса, куланçи пулма хăтланса пахрĕ, анчах кулли тухмарĕ унăн. Вăл пăлханма пуçларĕ.

— Хисеплĕ Ирина Петровна, — терĕ исполком секретарĕ Бойцов юлташ, — ирĕк парсамăрччĕ пĕр-ик сăмах калама...

Минтер çине таянса ларакан Ирина утиял айĕнчеи аллине кăларчĕ те ман аллăма ярса илчĕ.

— Миша, — терĕ вăл, куçран пăхса, — мĕне пĕлтерет ку япала?

— Ку япала, Ириночка, — терĕм эпĕ, — иксĕмĕр мăшăрланнине пĕлтерет. Сывалса çитсен туйне тăвăпăр.. Эпĕ сансăрах ЗАГСа çитсе килтĕм. Акă, райисполком секретарĕ Бойцов юлташ пулăшрĕ пире...

— Кĕскен каласан, — терĕ Бойнов юлташ, — мăшăрланнă ятпа сире, Ирина Петровна, чун-чĕререн саламлатпăр. Йышăнсамăр ЗАГСран панă çакă хутпа пирĕн кучченеçе...

Тумбочка çине вăл илемлĕ торт кăларса лартрĕ.

Ирина малтан ман çине, унтан Бойцов çине пăхса илчĕ, ик аллипе питне хупларĕ те ĕсĕклесех йĕрсе ячĕ. Ăна лăплантарас тесе, эпĕ Иринăна алла илтĕм, пĕчĕк ача пек алăра çĕклесе çӳрерĕм. Вăл лăпланма пуçласан, вырăн çине пырса лартрăм, хам юнашар лартăм.

— Ăнлантăн-и халĕ мĕн пулнине?

— Ăнлантăм, — терĕ те именӳллĕн кулса илчĕ. 

— Чăрмантарас мар ĕнтĕ, — терĕ Бойцов юлташ. — Чипер юлăр-ха, миххипех телей сунатăп...

— Тавтапуç! — терĕ те Ирина, сапăнса кайрĕ, каçса кайсах усĕрме пуçларĕ...

Виçĕ талăк иртрĕ Канашра. Иринăран уйрăлса кайма питĕ йывăр пулчĕ. Вăхăт иртни пачах сисĕнмерĕ. Тĕлĕнмелли çук: ĕмĕтленнĕ ĕмĕт тинех çитрĕ — Ирина манăн арăм пулса тăчĕ. «Ах, чирлес мар пулсан! Мĕнле майпа сыватас-ха ăна? Манран килес пулсан, эпĕ халь тесен халь уншăн чунăма кăларса пама хатĕр, сывалтăрччĕ çеç апăрша...»

Канашра эпĕ яланах Иринăпа пĕрле пултăм, Хресчен çуртне çывăрма та сĕм-çĕрле кăна каяттăм. Çутăлнă-çутăлманах тăраттăм, каллех Ирина патне васкаттăм. Вăл чăнах та манăн мăшăрăм-çке ĕнтĕ, юратнă мăшăрăм пулса тăчĕ! Малашне эпир (вăл больницăран тухсан) çутă куна та пĕрле кунлăпăр, тĕттĕм çĕре те пĕрлех çĕрлĕпĕр.

Иринăпа Канашра пирвайхи каçа ирттернине эпĕ виличчен те манассăм çук! Епле ăшран кăларăн-ха ăна?.. Каç пулчĕ. Палатăра эпир Иринăпа иккĕнех. Тумбочка çинчи абажуртан пӳлĕме кăвакрах сăн çапать. Палатăра ăшă, шăп, таса...

Ирина минтер çине таянса ларать. Пит хытă ӳсĕрнĕ хыççăн вăл пăртак лăпланчĕ. Эпĕ шутларăм: «Çырăннă ячĕпе хĕрлĕ эрех тутанса пăхнишĕн çылăх пулмĕччĕ пулĕ те... Ириннне хăйне те хĕрлĕ эрех астивсе пăхни сиен кӳрес çук. Вăл çеç те мар, хĕрлĕ эрех унăн кăмăлне уçса яма пултарать. Чахоткăпа асапланакан çынна тунсăх кăмсакĕ питĕ сиенлĕ пулни такама та паллă. Эрнеччĕ те, эрнекун мар-çке паян! Больницăра мĕнле пит-куçпа эрех ĕçсе ларăн-ха!..»

— Миша, — терĕ Ирина, — ман питĕме сĕртĕнсе, — лар-ха юнашар, çывăхарах...

Эпĕ ăна тутинчен чуптуса илтĕм, пепкене ачашланă пек ачашларăм, унăн хура куçĕнчен тинкертĕм...

— Кала-ха, Миша, — терĕ Ирина, мăйран çакăнса, — вилес хĕре качча илсе инкек тупас шухăш хăçан пырса кĕнĕ сан пуçна?

Эпĕ куланçи пултăм, Иринăна кăкар çумне чăмăртарăм.

— Ах, Ирина, Ирина, — каллех чуптурăм ăна тутинчен, — эпĕ санпа мăшăрланасси çинчен тăхăр çул хушши емĕтленсе пурăннă... Пĕлместĕн-и вара çавна?..

— Урăх ан чупту, мана тутаран. — кăмăлсăрланнă пек пулчĕ Ирина. Каларĕ те çапла, аллине вĕçертрĕ, каллех минтер çине таянчĕ, — Чахотка çинчен пĕр минулăха та манма юрамасть... Хăвна шелле ĕнтĕ пăртак та пулсан...

— Эпĕ хăрамастăп сан чирӳнтен, тусăм, — терĕм Ирина умне тăрса, — Маншăн вăл пĕрре те хăрушă мар, сунас вырăнне те хумастăп ăна.

— Мĕнле апла? — терĕ Ирина, — эсĕ юри калатăн...

— Юри мар, Ирина, — терĕм эиĕ, — чахоткăна хирĕç манăн хăватлă талисман пур.

— Мĕнле талисман? — хыпăнса ӳкрĕ вăл. — Эсĕ тĕшмĕше ĕненместĕн пулĕ-çке?

— Тĕшмĕшрен турă хăтартăр, — кулкаласа каларăм элĕ. — Манăн талисман тĕшмĕш таврашне çывăха тамасть. 

— Мĕн-ши вăл апла?

— Юрату! — терĕм Иринăна хăлхаран. — Ăнлантăн-и?

Вăл ман çине именчĕклен пăхса илчĕ, шухăша кайнă, пек пулса, татах минтер çине таянчĕ, куçне хупрĕ те лăпланнă пек пулчĕ.

Сестра палатăна кĕнипе пирĕн юмах-сăмах татăлчĕ.

— Çывăрать-и Ирина Петровна? — ыйтрĕ вăл.

— Çывăрмастчĕ-ха.

— Иван Иванч килчĕ те, çавăн çинчен пĕлтерес терĕм. Вăл кашни минутрах кунта кĕме пултарать.

— Тавтапуç, Лена, — пуçа сĕлтсе илтĕм. — Манăн тухса каймалла-и кунтан?

— Хăвăрăнне хăвăр пĕлетĕр пуль...

Эпĕ Ирина çине пăхса илтĕм. Унăн куçĕ мана, хăвар пире врачпа иксĕмĕре, тесе каланă пек туйăнчĕ. Коридорта эпĕ лăпах Иван Иванча тĕл пултăм.

— Ну-с, çамрăк тусăм, — лăскаса илчĕ вăл çурăмран — сире чун-чĕререн саламлатăп...

Вăл ман аллăма хытă чăмăртарĕ.

— Тавтапуç! — терĕм эпĕ, мĕншĕн саламланине чухлаймасăр.

— Эсир, — терĕ вăл, — инçех ан кайăр-ха, манăн сирĕнпе калаçса пăхас килет...

— Юрĕ, — терĕм эпĕ.

Уçă сывлăша тухсан, каллех тĕрлĕ шухăшсем çавăрса илчĕç. «Тĕрĕс урăм-ши Иринăпа çырăнса? Усă пулĕ-ши унтан Ирина сывлăхне? Тен, ЗАГСа кайса çӳрени мăшăрланни çинчен хут тутарни ман çăмăлттайлăха кăна палăртать? Мĕн тумалла-ха манăй Иринăнă çалса хăварма? Камран ыйтас, кампа канашлас?..»

Çур сехет пек çӳресен, эпĕ каллех больницăна таврăнтăм. Коридорта сестра пĕчченех ларать. Эпĕ таврăнассине кĕтсе пулĕ, алăкне те питермен хăй.

Иван Иванч каланине асра тытса, эпĕ унăн кабинечĕ патне пытăм, алăкран шаккарăм.

— Кĕрĕр, — илтĕнчĕ шалтан.

Иван Иванч сĕтел умĕнче, алăк патнелле çурăмпа ларать. Те хыçалтан пăхнипе, унăн анлă хулпуççийĕсем тата сарлакарах курăнаççĕ...

«Вăт этем-тĕк этем, — шутларăм, ун çурăмне пăхса. — Сывлăхĕ питĕ çирĕп пулмалла... Миçе çула çитнĕ-ши вăл?»

Эпĕ кĕрсен, вăл пукан çинчен тăмасăрах каялла çаврăнчĕ, шурă калпакне хывса çӳлĕк пекки çине хучĕ.

— Ларăр, Михаил Александрович, — кăтартрĕ юнашар пукана.

Эпĕ тав турăм та, вăл кăтартнă пукана кĕлт сиктерсе, ун çумне лартăм. Сасартăк эпĕ виç-тăватă çул каяарах ялти больницăра выртнине аса илтĕм. Унти врач та питĕ интереслĕ этемччĕ: «Мишель» тесе чĕнетчĕ мана. Эпĕ Çтаппан хутне кĕрсе нимĕн хăрамасăр халăх хушшине çĕмĕрсе кĕнинчен питĕ тĕлĕнчĕ вара. «Ку врач тата мĕнлескер-ши», шутларăм Иван Иванч çине пăхса.

— Ирхине йĕркеллĕ калаçма пулмарĕ, — пуçларĕ хайхискер куçран тӳрех пăхса. — Халĕ пире никам та чăрмантармасть, иксĕмĕр арçынла калаçма пултаратпăр...

— Питĕ аван, — хушрăм эпĕ.

— Çамрăк тусăм, — терĕ вăл, сассине кăштах хăпартнă пек туса, — паян эсир мана шалтах тĕлĕнтертĕр...

— Мĕнпе-ши, доктор?

— Пĕлмĕш пулать тата, — терĕ овăл, куçне хĕссе. — Ватă тилĕрен те чеерех пуласшăн-и-мĕн эсир?

— Каçарăр та, — терĕм эпĕ, — анчах сире ăнлансах çитеймерĕм-ха...

— Пулĕ те, — килĕшнĕ пек пулчĕ вăл, — тепĕр чухне çын мар, эпĕ хама хам та ăнланса çитейместĕп. Ĕненме пултаратăр-и çавна?

— Тепле каламалла, — иккĕленсе лартăм эпĕ.

— Çапла, çамрăк тусăм, — терĕ вăл, каланăçемен хавхаланса. —Шалтах тĕлĕнтертĕр паян... Кама? Мана, ватă скептике!

Эпĕ ун çинĕ тинкерсе, вăл мĕн калассине кĕтсе шарламасăр лартăм.

— Тавтапуç сире, — терĕ вăл, тăрса, — законлă мăшăрпа чунтав саламлатăп. Ирина Петровнăна та çăплах калăр, питĕ савăннă Иван Иванч эсир мăшăрланнишĕн, тейĕр...

Эпĕ, ура çине тарса, унăн аллине чăмăртарăм.

— Миша, — терĕ вăл, каллех пукан çине ларса, — ăнланма тăрăшăр-ха мана. Эпĕ — окептик. Этем натурине лайăх пĕлетĕп тесе шутлаттăм. Мĕнпе те пулин тĕлĕнтерме питĕ йывăр пулнă мана... Анчах паян, — ĕненмелле мар япала, — эсир мана тĕлĕнтермеллипех тĕлĕнтертĕр!..

— Мĕнпе, доктор?

— Вилĕм шăтăкĕ умĕнче тăракан пикене качча илнипе. Ăнлантăр-и ĕнтĕ? Иринăн пурнăçĕ мĕн чухлĕ юлнине пĕлетĕр-и эсир?

— Ăçтан пĕлен ăна?

— Çавă çав — терĕ вăл. — Чахотка, виççĕмĕш стади. Икĕ ӳпкинче те каверна (çĕрсе пулнă шăтăксем, эппин), ăнлантăр-и çавна?

Эпĕ нимĕн те чĕнмерĕм.

— Халлĕхе Иринăна вилĕмрен упраса хăвартăмăр пулас, — терĕ вăл. — Хĕле кĕнипе çанталăк та йĕркеленчĕ, анчах хĕл хыççăн çур килет-çке, тусăм. Çавă мана халех хăратать. Çурхи шыв шавласа иртнипе пĕрле Ирина хăй те çĕр айне кĕрсе выртма пултарать...

Эпĕ ассăн сывласа илтĕм, Иван Иванча куçран чар-р! пăхрăм.

— Сире эпĕ пачах хăратмăттăм, тусăм, — терĕ Иван Иванч, — врачсем ялан калакан йăпатмăш сăмахсем каланă пулăттăм, апла тума пултараймастăп паян. Нимĕн шутласа, иккĕленсе тăмасăр çавăн пек утăм тунăшăн ăпĕ сирĕн умăрта ватă пуçăма тайма хатĕр... Хисеплетĕп сирĕн пек этеме!

Тĕлĕнсе кайнипе, эпĕ хускалмасăр лартăм.

— Каçарăр, — терĕ Иван Иванч, кăштах лăплансан, — эсир Иринăна нумайранпа пĕлетĕр-и?

— Тăхăр çул.

— Вăл чирлине хăçан пĕлтĕр?

— Нумай пулмасть, Иринăран çыру илсен.

— Халĕ миçере эсир?

— Çирĕм пĕрре тултартăм.

Вăл урăх шарламарĕ. Сĕтел çине чавсаланчĕ те пĕр хускалмасăр ларчĕ. «Çывăрса каймарĕ-ши ку?» тесе те пăхрăм аптраса.

— Манран мĕнле пулăшу кирлĕ? — ыйтрĕ вăл кĕтмен çĕртен.

— Пулăшасси-мĕнни, Иринăпа пĕрле ытларах пулма ирĕк пани çеç кирлĕ...

Вăл сестрана чĕнсе илчĕ те Ирина палатинчи пушă вырăна илсе тухма хушрĕ, мана çĕрле вунпĕр сехетчен ларма ирĕк пани çинчен пĕлтерчĕ.

— Тавтапуç сире, хисеплĕ Иван Иванч, — терĕм те тухса кайрăм.

— Ирина тусăм, — йăпатасшăн пултăм алăкран кĕрсенех, — эсĕ мана çухатрăн пуль?

— Акă, — терĕ вăл аллинчи апельсинне çавăркаласа, — эсĕ çук чухне апельсин çисе лартăм.

— Тути пур пек-и?

— Питĕ тутлă, — терĕ вăл, илемлĕн кулса. Хăй çавăнтах анасласа илчĕ.

— Çывăрма выртатăн пуль, Ирина, — аса илтертĕм ăна ачашласа.

— Выртас пулать, — килĕшрĕ вăл, — ĕшентĕм эпĕ паян.

— Тăр-ха, Ирина, сан вырăна пăртак тӳрлетем.

Эпĕ ăна тăма пулăшрăм, пушă койка çине лартрăм. Вырăнне турлетнĕ чухнĕ вăл ман çине сăнавлăн пăхса ларчĕ. Юсаса пĕтерсен, эпĕ ăна çĕклесе хăйĕн вырăнĕ çине вырттартăм.

— Çывăрах ĕнтĕ, тусăм.

— Эсĕ мĕнле? — ыйтрĕ вăл.

— Эпĕ пăртак ларатăп сан çумăнта.

Çутă сӳнтерсе, Ирина çумне пырса лартăм. Вăл ман аллăма тытса ачашларĕ, пичĕпе сĕртĕнкелерĕ...

— Миша, — терĕ вăл, — эпир чăнах мăшăрлантăмăр-и?

— Чăнах, Ирина, чăйах... Халĕ эпир пĕр хупăри йĕкĕреш мăйăр пек пулса татăмăр...

Ирина лăпланчĕ, унăн сывлăшĕ тикĕсленчĕ. Эпĕ çаплах пĕр хускалмасăр ун çинчен шухăшласа лартăм. Сасартăк Ирина хускалса илчĕ.

— Халĕ те ларатăн-и, Миша? — терĕ вăл.

— Ларатăп-ха.

— Ытала мана, — пăшăлтатрĕ Ирина, — хытăрах чăмăрта...

— Мĕн пулчĕ, Ирина?

— Хăратăп эпĕ, Миша, салху мана кичĕм. Хура пĕркенчĕк хупласа тăрать... Эсĕ туятăн-и çавна?

— Хăй çутас мар-и?

— Кирлĕ мар, — терĕ вăл, — ан хускал, ытала мана... Эпĕ ăна ыталаса чуптурăм. Ирина хаш туса сывлама пуçларĕ, майĕпе каллех лăпланчĕ. Ман чĕрене вĕри çапса илчĕ, чунăм сӳлетсе кайрĕ...

Ирина çывăрса кайсан, эпĕ ăна çамкинчен чуптурăм, Хресчен çуртне тухса утрăм.

Райкомол бюровĕн ларăвĕ кăятăрла иртсен икĕ сехетре пуçланчĕ. Кун йĕркинче ыйту нумай, лару вара ултă сехетченех пычĕ. Кĕркунне ултă сехетре тĕттĕмленет ĕнтĕ, ăна пурте пĕлеççĕ. Çавăнпа та эпĕ Вася Гаврикова çывăрмă хамăр пата чĕнтĕм.

— Çук, Миша, — терĕ вăл, — пыраймастăп халĕ.

— Мĕншĕн?

— Маюк кĕтет.

— Ăçта вăл?

— Кунтах пулмалла, киле тухса каймарĕ пулсан.

— Чим-ха, — аса илтĕм эпĕ, — хĕрлĕ туй пирки мĕнле татăлтăр çак эсир?

— Çук, ача, — пуçне сулчĕ вăл, — пулмасть пулĕ хĕрлĕ туйсем ирттерме...

— Мĕн пулчĕ тата?

— Маюк килĕшмест. «Муля намăс кăтартнă хыççăн хĕрлĕ туй туса аташма ухмаха ермен-çке эпĕ», тет.

— Çаплах калать-и?

— Тĕрĕс те калать пулĕ вăл, пĕр шутласан...

— Пулма пултарать, — терĕм эпĕ, турех Иринăна аса илсе. «Мĕнле пурăнкалать-ши савнă мăшăрăм?..»

— Миша, — терĕ Гавриков, кăшт тăхтасан, — эсĕ Канаша мĕн ĕçпе кайса килтĕн çак?

Эпĕ ăна Канаша мĕн тума кайнине кĕскен пĕлтертĕм. Итленĕ хушăра вăл мана куçран пăхса ларчĕ...

Паянхи ларура эпир Гаврикова партне кĕме рекомендаци панăччĕ.

Шăл çав вăхăтра Маюк пырса кĕнине эпĕ сăмах хушма ĕлкĕреймерĕм. 

— Акă Маюк та çитрĕ сăмах çинех.

— Çитрĕм-ха, — терĕ те вăл, питĕ чипер кулса илчĕ.

— Киле каятпăр-и? — ыйтрĕ Вася.

— Каяс пулать, пушантăн пулсан...

— Каçа хирĕç сире кам хăвалать? — ӳкĕтлесе каларăм эпĕ, — çывăрăр пирĕн патăрта, ирхине ирех, йытă тăричченех вăратса ярăп...

— Çук, Миша, — Маюк çине пăхса каларĕ Вася, — пирĕн каясах пулать...

— Кирек мĕн тăвăр, эппин, хăвăрăнне хăвăр пĕлетĕр пуль...

— Эпир сехет те утас çук, — сăпайлăн хушса хучĕ Маюк, — туххăмрах çитетпĕр.

Сĕтел çинчен хутсене пуçтарса питĕрсе хутам та, ушкăнпа урама тухрăмăр.

— Ăсатса ярас-и сире?

— Кăмăлу пулсан, ăсат.

Эпĕ вĕсене уй хапхинчен кăларса ятăм. Уйрăлас умĕн Гавриков темĕн шухăшласа илнĕ пек пулчĕ, алă парса, çапла каларĕ:

— Калаçмаллисем пурччĕ те санпала, паян пӳлмарĕ ĕнтĕ.

— Юлăр, терĕм-çке сире.

— Тепĕр чухне юриех килĕпĕр. Халлĕхе чипер юл, юлташсене салам кала.

— Чипер кайăр.

Таврăннă чухне, тӳрĕ тухас тесе, Ольăсен тăкăрлăкĕпе иртрĕм. Ольăсен каски çинче çынсем пур иккен. «Сивĕрен те хăрамаççĕ кусем!» — шутларăм ăшăмра. Вĕсен тĕлне çитсен, мана ятран чĕнсе чарчĕç.

— Батя, ăçта васкатăн вара? — ку Трошка пулчĕ ĕнтĕ.

— Киле каятăп, — терĕм эпĕ. — Гавриковпа Маюка ăсатрăм та...

— Килсе лар-ха йăпăртлăха.

— Сивĕ пулĕ ларсан.

— Лар-ха, лар, — пусахласах каларĕ вăл, — самантрах шăнса пăрланмастăн ĕнтĕ.

Эпĕ вĕсем патне пытăм, Трошкăпа юнашар Оля ларнине асăрхарăм.

— Сыва-и, хĕрĕм? — алă патăм Ольăна.

— Чиперех-ха, — терĕ вăл. — Хăвăр мĕнле тата?

— Çӳрекелетĕп-ха майĕпе.

Çакăнпа пирĕн сăмах-юмах татăлчĕ. «Мĕне кура чĕнсе илчĕ-ха ку Трошка, — шухăшларăм, Ольăпа юнашар ларса — Иккĕн ларсан, виççĕмĕш ытлашши пулаканччĕ-çке?»

— Кала-ха, батя, — сасартăк ыйтрĕ Трошка, — этем тени тĕнчере мĕншĕн пурăнать?

Эпĕ нимĕнле мар пулса кайрăм. «Мĕн кирлĕ-ха ку Трошкăна, — шухăшларăм ăшăмра, — ăçтан туртса кăларчĕ-ха вăл кун пек ыйтăва?» Аптăранă енне хам пĕрре Трошка çине, тепре Оля çине пăха-пăха илтĕм. Пуçăма çапла шухăш пырса кĕчĕ: «Хăй кĕвĕçсе кӳлĕшнипе, Оля умĕнче намăслантарас шутпа ыйтмарĕ-ши Трошка çапла?»

— Мĕншĕн чĕнместĕн, батя, — татах çулăхрĕ Трошка. — Эсĕ ху, сăмахран, мĕншĕн пурăнатăн çĕр çинче?

— Паллах, — терĕм эпĕ, — коммунизм тăвассишĕн пурăнатăп...

— Чим-ха, — пӳлчĕ вăл, — ăна пурте пĕлеççĕ — татăклăрах калама пултаратăн-и?

— Çуралнă çыннăн пурăнмаллах ĕнтĕ, — терĕм эпĕ, юлташа чĕрре кĕме сăлтав парас мар тесе. — Эсĕ мĕнле шутлатăн, Оля? — ыйтрăм ăна та калаçăва хутшăнтарас шутпа.

— Нихăçан та шутламан кун çинчен, — терĕ вăл. — Мĕншĕн пурăнать пулĕ этем? Çуралнă та, пурăнмалла ĕнтĕ унăн... Çакăнса вилмелле-и-ха тата?

— Чимĕр-ха, чимĕр, — тӳсеймерĕ Трошка, — эсир мана ăнланаймарăр-и е юриех ыйтăва пăтраштарса ярасшăн-и? Эпĕ сире философиллĕ ыйту патăм-çке...

— Туйăннă филолог — терĕ те Оля, ахăлтатсах кулса ячĕ.

— Каçар та, юлташăм, — терĕм эпĕ, — философи тĕлĕшĕпе пачах хатĕрленмен. Тӳррипе каласан, нимĕн те ăнланмастăп темелле. Ку ыйтăва, ман шутпа, нумай вĕреннĕ, аслă шкул пĕтернĕ çынсене памалла пулĕ. Учительсем хушшинче пулма тивĕç ун пеккисем...

— Юрĕ, эппин, — кăмăлсăрланчĕ Трошка, — тепĕр чухне калаçăпăр кун пирки.

— Тупнă калаçу! — терĕ Оля. — Ыратман пуçа çĕмĕрни çеç вăл!..

Эпир пĕр хушă чĕнмесĕр лартăмăр. Трошкăн кăмăлĕ хуçăлчĕ пулас, мана хама та аван мар пек пулчĕ.

— Михаил Александрович, — терĕ Оля кĕтмен çĕртен, — эсир авланнă теççĕ, тĕрĕсех-и вăл?

— Тĕрĕс, Оля, питĕ тĕрĕс, — терĕм эпĕ. — Кам каларĕ вара?

— Уй куçлă, вăрман хăлхаллă... Ялта тем те илтĕн!..

— Эсĕ чăнах калатăн-и, батя? — ыйтрĕ Трошка.

— Чăнах, — çирĕплетсе каларăм эпĕ, — мĕн тĕлĕнмелли пур-ха кунта?

— Туйне те турăр пулĕ апла? — тĕпчерĕ Оля.

— Туйне туман-ха, малтан вуникĕ кăшăллă пичке сăра тумалла...

— Мăшăру ăçта, эппин?

— Канашра.

— Мĕн ĕçлет унта, мĕншĕн илсе килместĕр?

— Больницăра выртать...

— Больницăра? — тĕлĕнсе кайрĕ Оля, — сывă хĕр тупаймарăр-и вара?

— Тупаймарăм пулас çав...

— Тĕлĕнтертĕн паян, батя, — терĕ Трошка хуллен. — Кун пеккине пачах кĕтменччĕ санран...

— Мĕншĕн? — интереслентĕм эпĕ. — Авланнă пулсан, мĕнех вара?

Трошкăпа Оля нимĕн те шарламарĕç...

— Шăнтăм эпĕ, — хускалса илчĕ Оля, — киле кĕрес пуль.

— Манăн та каймалла, — ура çине тăтăм эпĕ.

— Саланăпăр, эппин, — килĕшрĕ Трошка.

— Ырă тĕлĕк курмалла пултăр, Оля, — терĕм те пикене, вĕсенчен уйрăлтăм. «Тен? вăрттăн калаçу пур вĕсен?» — шутларăм ăшăмра.

Виç-тăватă утăм тусан, Ольăсен калинкки шăнкăрт! тунине илтрĕм те çаврăнса пăхрăм. Оля кĕрсе кайнă иккен.

— Тăхта-ха, ăçта васкатăн? — терĕ те Трошка мана хуса çитрĕ. Эпир юнашар утрăмăр. Трошка — туллатнă хура кĕрĕкпе, шурă кăçатăпа, пуçĕнче — хура çĕлĕк. Эпĕ пур — халĕ те сăран тужуркăпах, урара та сăран атă. «Мĕншĕн пальто тăхăнмарăм-ши?»

Эпир шарламасăр пытăмăр. Ялта лăпкă, ниçта та сас-хура илтĕнмест, ура айĕнчи типĕ юр кăчăртатни кăна таçта çитиех каять...

— Кĕрсе ларăпăр-и ман патăма? — ыйтрĕ Трошка, площаде тухсан.

— Мĕн тума?

— Ахалех, — тере вăл, — ăшăнмалăх чей ĕçĕпĕр, хитре пластинкăсем ярса парăп...

— Санăн патефон пур-и-мĕн?

— Пур, — терĕ вăл.

— Айта, эппин, кĕрсе тухар, — килĕшрĕм эпĕ. Çав хушăрах пуçăма çакăн пек шухăш пырса кечĕ: «Эсĕ манпа чей ĕçесшĕн чĕнместĕн, пулĕ те-ха, патефон итлеме те мар пулĕ, темĕн çинчен калаçмалли пур манпала...»

Эпир Трошка патне кĕтĕмĕр.

— Хывăн, — терĕ вăл, — килти пек пул!

Элĕ хывăнтăм, вырнаçса лартăм. Пӳлĕме пăхса çаврăнтăм. Хваттерте малтанхи пекех — улшăнусем палăрмаççĕ, юлташĕ каллех çук пулас. 

Трошка сĕтел çине хатĕрленĕ вахăтра эпĕ Оля сăн-ӳкерчĕкне пăхма пуçларăм.

— Питĕ интереслĕ япала, мĕнле тума пĕлнĕ эсĕ?..

— Унăн историйĕ пур, — терĕ Трошка. — Тăхта-ха, ăкă, патефон ярăпăр та калаçăпăр вара...

Вăл икĕ стакан чей тултарчĕ, сĕтел çине йĕркелерĕ, патефон кăларчĕ, чылайччен пластинка шырарĕ. Патефон калама пуçласанах аса илтĕм: ку кĕвĕ — эпĕ пăрахут çинче пуçласа илтнĕ, ман ăсăм-пуçăма пĕтĕмпех çавăрттарса янă кĕвĕ...

— Огинский полонезĕ? — ыйтрăм Трошкăран.

— Çавă, — терĕ вăл. — Эсĕ пĕлетĕн-и вара? .

— Пĕлсех пĕлместĕп çав, — тӳррипе каларăм эпĕ. — Ĕмĕрте пĕрремĕш хут пăрахут çинче илтнĕччĕ, çав кĕвĕ манăн кăмăлăма пĕтĕмпех çавăрса илнипе ăна ниепле те манаймастăн...

— Пулма пултарать, — килĕшрĕ Трошка. — Итле, батя, — терĕ вăл. — Оля портретне тунă чухне шăпах Огинский полонезĕ хавхалантарчĕ те мана.

— Чăнах-и?

— Чăнах, Оля портретне ӳкернĕ вăхăтра эпĕ лăпах Огинский полонезне сĕрме купăспа калама вĕренме пуçланăччĕ.

— Сĕрме купăспа та аппаланатăн-и? Эпĕ сана художник çеç тесе.

— Питĕ вырăнлă каларăн, — кулса илчĕ Трошка, — темпе те аппаланатăп çав, часах сăвă çырма пуçлатăп пулмалла... Тепĕр чухне хамран хам шикленетĕп вара...

Эпĕ куланçи пултăм та шухăша кайрăм...

— Малалла калас-и? — ыйтрĕ вăл.

— Кала, кала, — терĕм эпĕ.

— Пытармасăр каласан, — терĕ вăл, пластинкине çавăрса, — ун чухне. эпĕ Ольăна самаях килĕштернĕ.... Çавăнпа та портрет ӳкерттерме пыратăп тенĕскере хытă пăлханса кĕтрĕм... Оля килчĕ, эпĕ нимĕн тума та пĕлместĕп. Пĕр енчен, хăлхара Огинский полонезĕ янăрать, тепĕр енчен, умра Оля куçĕ йăлкăшать... Ăçтан тӳсетĕн-ха çавăн пек тиенчĕке?..

Çак тĕлте манăн Трошкăран «Халĕ Ольăна юратма пăрахрăн-и вара?» тесе ыйтассăм кйлчĕ, анчах темшĕн ыйтмарăм. Мĕнле калас, тепĕр чухне çынран тӳрех ыйтни вырăнсăр пулма пултарать. Кунта эпĕ «лаши пулсан, йĕвенĕ пулĕ» тенĕ пек, тинкеререх пăхсан, ответне хăйех тупăп, тесе йăпантăм. Тĕлĕнмелле: эпĕ тĕрĕсех шутланă-иккен!..

...Йĕркипе каласа пынă май, Трошка хĕрӳленнĕçемĕн хĕрӳленсе пычĕ, ăшри туйăм-суйăмне уççăнтарах палăртма пуçларĕ. Эпĕ интересленсех итлерĕм, ыйтусем панă чухне те асăрхануллă пулас терĕм. Чăнах та ахаль чĕнмен иккен Трошка мана хăй патне!

— Эпĕ Ольăна пукан çине лартрăм та, — терĕ вăл малалла, — ӳкерме хатĕрлентĕм. Мольберт хатĕрччĕ ĕнтĕ. Огинский полонезĕ чун-чĕрене çавăрттарать. Оля тути хĕррисем çиçсе кăна тăраççĕ, ăна чуптуса илес килнипе ниçта кайса кĕме пĕлместĕп... Патефон чарăнсан, пӳлĕмре шăплансан, аллăмсем чĕтреме чарăнчĕç те, эпĕ чиперех ĕçлеме пуçларăм... Çур сехет пек пусăрăнса ĕçлесен, манăн пир çинче Оля сăн-пичĕ палăрма пуçларĕ. Хам та вара, савăннаскер, тем пулнă пекех васкарăм...

— Оля, — ыйтрăм пикерен, — йăлăхтармарĕ-и хускалмасăр ларма?

— Çук-çке, — терĕ те вăл питĕ илемлĕ кулса илчĕ... Вăл кун урăх ĕçлеймерĕм, Ольăна телĕр кун пыма хушрăм... Иккĕмĕш кунĕнче вара кăранташпа мар, сăрăпа ĕçлерем. Виçĕ сеансра эсĕ куракан портрет пулса çитрĕ.

Сайралма пуçланă çӳçне якатнă пек турĕ те Трошка çапла вĕçлесе хучĕ:

— Пытарас мар, батя, санран: хальхи ăспуçпа пулсан, эпĕ çавăн пек портрет тăвас çук ĕнтĕ...

— Мĕншĕн апла?

— Мĕншĕн тесен кăмăл туртмасть... — Ăнланмастăп, — терĕм эпĕ.

— Ăнланма йывăр мар, — пĕлтерчĕ вăл, — Оля пирки эпĕ халĕ урăхларăх шухăшлатăп, тата уççăнтарах калас пулсан, малтанхи пек килĕшсех каймасть вăл мана.

— Хура кушак каçса кайрĕ-и-мĕн?

— Çапларах пулчĕ пулас çав.

— Шел, — терĕм эпĕ, — питĕ шел, Оля, ман шутпала, аван пике пулмалла... Ахальтен мар ячейка секретарьне суйланă пуль ăна.

Каларăм та çапла, шутласа илтĕм: «Хура кушак иртнин салтавĕ ман çине яма шутламасть пулĕ те ку Трошка?»

Юмах-сăмах çăмхи кусма пăрахнă вăхăтра эпир чей ĕçкелерĕмĕр.

— Батя, — каллех пуçларĕ Трошка, — Огинский полонезне ăçтан пĕлетĕн эсĕ?

— Пĕлсех пĕлместĕп çав, — терĕм эпĕ, — каларăм-çке-ха, пĕрремĕш хут пăрахут çинчĕ кунта килнĕ чухне илтнĕччĕ тесе. Халĕ те унăн кĕвви хăлхара янранине сисетĕп...

— Полонез мĕн вăл? — каллех ыйтрĕ Трошка.

— Пĕлместĕп çав, юлташăм.

— Полонез тени, — ăнлантарма пуçларĕ Трошка, — француз сăмахĕ. Халĕ полонез тесе поляксен нациллĕ ташшине калаççĕ. Вăл ташша васкамасăр, вăраххăн ташлаççĕ иккен. Çав ташă валли çырнă музыка произведенине те полонез теççĕ. Полонез авторĕ — Огинский, — малалла ăнлантарчĕ Трошка, — пĕр полонез кăна мар, нумай полонез çырнă теççĕ. Унăн полонезĕсенчен пĕри кăна пĕтĕм тĕнчипе сарăлнă, эсĕ халĕ итленĕ полонезĕ. Ыттиçенчен уйăрса пулас, ăна Огинскин элегически полонезĕ теççĕ...

— Пĕлмен çав, — терĕм эпĕ. — Ăçтан тупса вулама пулать-ши çав Огинскийпе унăн полонезĕ çинчен?

— Музыка историйĕнче пулма тивĕç, çавăнта пăхас пулать...

Пирĕн юмах-сăмах юхăмĕ пӳлĕннĕ пек пулчĕ. Огинский полонезĕ çинчен ыйтмаллисем татах пурччĕ те манăн, Трошкăна урăх чăрмантарас килмерĕ. Киле тухса каяс-и, мĕн-и тесе ларнă çĕрте Трошка каллех сăмах пуçласа ячĕ.

— Паçăр Оля патĕнче ыйтнинчен тĕлĕнтĕн пулас эсĕ, батя?

— Мĕнле ыйтуран?

— Тĕнчере этем мĕншĕн пурăнать тенинчен.

— Мĕнле калас-ши, тĕлĕнни те пулчĕ пулмалла...

— Шухăшласа пăхсан, тĕлĕнмелли нимĕн те çук унта. Этемĕн, вăл чăнах этем пулсан, пурнăç тĕллевĕпе унăн сăлтавĕ çинчен шухăшламаллах ĕнтĕ. Выльăх мар-çке вăл, тепĕр тесен!..

— Питĕ тĕрĕс калатăн, — килĕшрĕм эпĕ. Малалла кайăпăр, — стакансене чей тултарма тытăнчĕ Трошка. — Варени ярас-и?

— Яр, — килĕшрем эпĕ, — китайка варенине питĕ юрататăп.

— Тутлине пурте юратаççĕ, — терĕ Трошка, — тутлине пелмешкĕн йӳççине астивессине манаççĕ кăна...

— Вара? — ыйтрăм эпĕ.

— Çавă çеç, — терĕ вăл кулкаласа…

Чей ĕçнĕ вăхăтра эпир каллех шăп лартăмăр. Ман шутпала, Трошка хăй калас тенине халĕ те каласа памарĕ-ха. Калас тени унăн — чи кирли чĕлхе вĕçĕнчех пулас та, çавах та ăна вăл ниепле те каласа яраймасть. Мĕн калама чĕнчĕ-ха вăл манă, чăнах?

— Пурнăç вăл, батя, — сăмаха малалла тăсрĕ Трошка, — тĕлĕнмелле япалă. Паçăр эсир Ольăпа манран ăхалех култăр. Нумай шухăшланă, нумай пуçа ватнă эпĕ ун пирки. Пахатăп та йĕри-тавра, кунсем иртнĕçемĕн пурнăç тени пушшех ăнланмалла мар пулса пынă пек туйăнать. Мĕншĕн эпир çав териех пурăнасшăн тапаçланатпăр? Пурнăç вăл — вăйă кăна-çке-ха, çав вăйăра никам та çĕнтерсе курман...

— Тăхта, тусăм, — пӳлтĕм эпĕ — Кунпа килĕшме май çук. Ăçтан шухăшласа кăлартăн эсĕ пурнăçа вăйă шайне антарма?

— Кăна эпĕ каламастăп, батя, — кулнă пек пулчĕ вăл.

— Кам калать?

— Джек Лондон калать, илтне-и ун çинчен?

— Илтнеччĕ, вуланăччĕ те пулас темскер...

— Мĕн-ши?

— Астумастăп халĕ.

— Питĕ шел, — терĕ Трошка, — эпĕ, акă, чи интереслĕ вырăнсене çырса пыратăп...

Вăл тăчĕ те çӳлĕк çинчен хура хупăллă хулăн тетрадь илчĕ.

— Пăхма юрать-и? — тăсрăм аллăма

— Тăхта, Джек Лондон пурнăç пирки мĕн каланине итле...

— Вула, вула...

«Пурнăç тени вăл, — вуларĕ Трошка, — ватлăха çитичченех йывăр ĕçпе асапланмаллине пĕлтерет. Ватăлсан вара, аллăмăрсене сӳнсе ларнă вут-кăварăн сивĕ кĕлĕçине ӳкеретпĕр. Пурăнма йывăр. Пĕчĕк ача та тĕнчене асап курçа çуралать, ватă çын та вилес умĕн темĕн Чухлĕ асапланать, пурăннă чухне те пирĕн хуйхă-суйхă ытлашшипех. Апла пулин те, этем тени, вилĕм ытамне лекесрен хăраса, темтепĕр хăтланать: такăна-такăна, ӳке-ӳке, каялла çаврăна-çаврăна пăхать. Вилĕм тени ырă-çке-ха вăл. Пурнăç кăна этеме асаплантарать. Апла пулин те, эпир пурнăçа юрататпăр, вилĕме ылханатпăр. Çакăнтан питĕ тĕлĕнмелле!»

Вуласа пĕтерсен, Трошка ман куçăмран çĕнтерӳллĕн пăхса илчĕ. «Куртăн-и, тусăм, — тенĕ пек ăнлантăм эпĕ ăна, — эпир те ăна-кăна чухлатпăр иккен!..».

— Ăçтарах çырнă-ши вăл апла?

— Манăн кунта страницине те кăтартнă, анчах мĕншĕн аплах тĕпчетĕн?

— Ахаль çеç, — терĕм эпĕ. — Пурнăçа юратнинчен, вилĕме ылханнинчен хелĕнекен писателе ăнланма йывăр мана... Кунта темĕн каласа çитерменни пур пулĕ...

— Мĕскер эсĕ, — пăшăрханса илчĕ Трошка, — тĕрĕс мар çырса илнĕ пулĕ тетĕн-и?

— Çук, тăванăм, — лăплантартăм ăна, — ун пек шухăш пулман. Мана акă мĕн интереслентерет: эсĕ вуласа панă татăкра автор (Джек Лондон, тейĕпĕр) хăй шухăшне каласа парать-и е пĕр-пĕр герой шухăшне палăртать-и?

— Мартин Иден калатчĕ-ши çавна, е пĕр-пĕр урăх герой каланă, астумастăп вара халĕ...

— Çапла пулĕ çав, ку ĕнтĕ ыйтăва пĕтĕмпех урăхла çутатса парать... Произведени авторĕ хăйĕи геройĕсене темле сăрласа кăтартма та, темле калаçтарма та пултарать. Анчах авторĕ хăй те çав геройсем пекех шухăшлать тени пачах йăнăш пулать...

— Çапла пултăр, эппин, — килĕшнĕ пек пулчĕ Трошка.

— Юмах-сăмахăн вĕçĕ пулас çук, — терĕм эпĕ, — киле кайма вăхăт çитрĕ пуль...

— Тепĕр стакан ĕçместĕн-и?

— Тавтапуç, халь те чаплă хăналарăн.

Тăрса алăк патне пытăм та пăтара çакăнса тăракан сăран пиншака вĕçертрĕм. Манран кăшт маларах пынă Трошка кĕрĕк кĕсйинчен темле япала кăларчĕ те хул хушшине чикрĕ. «Ку ман нагана илмерĕ пулĕ-çке?» — кĕрĕпех шутласа илтĕм эпĕ. Кĕсъене хыпаласа пăхрăм та наган вырăнтах пулнине асăрхарăм.

— Ну, сывă пулса юл, тусăм, — тесе алă панă хушăра Трошка хул хушшине пытарнă япалине хыпашласа пăхрăм.

— Кăна туянни нумай пулать-и? — тĕксе кăтартрăм нагана.

— Ку япали çыннăн-ха, — хуллен кăна каларĕ Трошка. — Вăхăтлăха çеç илнĕччĕ те-ха ăна...

— Ăçтарах параççĕ вара ун пек «теттесем?»

— Паçăр иксĕмĕр пулнă çĕрте.

— Оля патĕнче-и? — тĕлĕнсе ыйтрăм эпĕ.

— Çавăнта, — пуçне сĕлтрĕ вăл.

Тĕлĕннипе эпĕ нимĕн калама та пĕлмерĕм. Оля çине хăй «урăхла пăхатăп» тенĕ çĕртех, лешĕ ăна мĕнле наган парать-ха? Ăçтан тупнă Оля хĕçпăшал?

— Ырă каç пултăр, Трошка, — терĕм те çĕлĕке тăхăнтăм. Ыран ир райкомола пыр-ха эсĕ.

— Мĕн ĕçпе? — ыйтрĕ вăл.

— Сан çинчен çырнă жалобăна пăхса тухăпăр. Тĕлĕнсе хытнă Трошка сăмах чĕнмесĕр пăхса юлчĕ. Çăва хĕррине çитсен, эпĕ чарăнса тăтăм. Шурă юр çийĕпе кивĕ йывăç хĕрессем кăнттаммăн курăнаççĕ... Пĕлĕт хĕрринчен ылтăн кавăн пек уйăх пăхма хăтланать, анчах хăна хĕрĕ евĕр турткаланса тăрать, ниепле те тухса пĕтеймест...

Эпĕ каллех Трошка пирки, ун сăмахĕсем пирки шухăшлама пуçларăм: «Мĕнле этем-ха вăл, чăнах?.. Наган ăçтан тупнă вăл?..»

Пин те тăхăрçĕр çирĕм саккăрмĕш çул пуçланчĕ. Январь уйăхĕнче комсомолăн облаçри конференцине кайрăмăр. Пирĕн районран пилĕк делегат суйланăччĕ, вĕсен хушшинче Вася Гавриков та пур. Унпала Шупашкара эпир пĕр лавпа кайрăмăр. Тем те калаçрăмăр вара вăрăм çулта. Пирĕнтен Шупашкар утмăл çухрăмра ларать-çке, çул çинче çĕр выртма та лекрĕ вара.

Çыннă пĕлсе çитме пĕрле пĕр пат тăвар çимелле, тенĕ вырăссем. Эпир Вася Гавриковпа тăвар пĕрле нумайях çимен пулсан та, пĕрне-пĕри лайăх пĕлсе çитрĕмĕр ĕнтĕ. Тĕлĕнмелле ача çав Гавриков, унăн ырă кăмăлĕ такама та çитмелле. Маюкпа та питĕ килĕштерсе пурăнаççĕ пулас вĕсем. Таçтанах курăнать вĕт вăл мăшăр мĕнле пурăнни! Муля шăпи тулсан, ăна тытса кайсан, Хурăнварта йăлтах улшăннă иккен. Хĕрлĕ улахсем тăтăшах ирттереççĕ халĕ унта. Пуçараканĕ кам пулĕ тетĕр эсир? Маюк иккен!

Шупашкара çитесси çирĕм çухрăм юлсан, лаша ывăнса çитнипе, пĕчĕк ялта пĕр çĕр выртмалла пулчĕ. Инкеке пула эпĕ чирлесе ӳкрĕм тата. Вĕрилентерме пуçларĕ, шăмшак сурса ыратрĕ, пуçăм чашкăрчĕ. Вася Гавриков, манпа аппаланса, çĕрĕне те чăм ыйăх тумарĕ пулĕ. Çĕр хутах таçти амака кайса çӳрерĕ, эмелсем тупса килчĕ, тăвана пăхнă пек сиплерĕ... Тепĕр ирхине чип-чиперех тăтăм вара. Калаçасса та нумай калаçрăмăр, тем те сӳтсе яврăмăр...

Вася Хурăнварта ушкăнлă хуçалăх тума ĕмĕтленет. Ĕмĕтленет çеç мар, пĕрлешсе ĕçлес текенсен пĕчĕк ушкăнне чăмăртанă та иккен. Пултарать-çке ачи! Манавăл çапла шантарса каларĕ: кăçалхи çураки валли ялта вăтăр-хĕрĕх киле пĕрлештерсе ушкăнлă хуçалăх тăваймасан, нимĕн шутламасăрах пĕр-пĕр пысăк стройкăна ĕçлеме тухса каятăп, терĕ. «Рабочи пулас килет-и?» — тесе ыйтсан, вăл мана: «Эпĕ халĕ те çурма рабочи пуль, эпĕ — тарçă вĕт», — терĕ. «Маюка ăçта чикес тетĕн?» — тенине хирĕç вăл: «Çиппи йĕппйнчен ăçта уйрăлтăр ентĕ», — тесе хучĕ. «Маюк пыма кăмăл тумасан?» — каллех тĕпчерĕм эпĕ. «Пулмă пултараймасть! — татса каларĕ вăл. — Пирĕн Маюкпа кил анчах мар, ĕмĕтсем те пĕрех: хăшĕ манăн унта, хăшĕ унăн — пĕлес те çук...»

Тепĕр кун кăнтăрла тĕлне Шупашкара çитрĕмĕр. Конференци каçхине Аслă суд залĕнче уçăлчĕ. Гаврикова президиума уйăрса лартрĕç. Кайран, конференцин юлашки ларăвĕнче, обкомол членне суйларĕç.

Шупашкартан эпĕ Канаша телефонпа шăнкăравларăм. Ирина сассине илтес, сывлăхĕ çинчен пĕлес килчĕ. Анчах Иринăпа калаçма пулмарĕ. Илтĕнессе те япăхрах илтĕнчĕ те, Иринăна телефон патне чĕнмерĕç. «Çывăрнă вăл, — терĕ сестра, — вăратма каламан...» Телефон патне Иван Иванч пырсан, Ирина çинчен каласа пама ыйтрăм.

«Халлĕхе начар мар, — лăплантарчĕ вăл — кулянмалли çук та, мăшăру çинчен манса каяс мар...» Калаçать çав кирлĕ мара: эпĕ Иринăна мансан, хĕвел тĕпсакайĕнчен тухма пултарать.

Иринăпа калаçаймарăм та, чĕремçĕм йашкама пуçларĕ. Манăн кăмăл улшăннине Гавриков часах асăрхарĕ: «Мĕн пулчĕ сана, Миша, эсĕ сăнран улшăнтăн паян?..» Эпĕ ăна Иринăшăн кулянни çинчен пĕлтертĕм. «Ăнланатăп, тусăм, — терĕ вăл, — лайăх ăнланатăп сана...» Эпĕ каллех пуçа ватрăм: «Больницăра выртса та йăлăхтарчĕ ĕнтĕ Иринăна, хăй те çав тери хавшаса кайрĕ: шăммипе тирĕ çеç тăрса юлчĕ. Каллех Канаша çитсе килес-ши?»

Шупашкарта та, çул çинче те, Гавриковпа иксĕмĕр сăмах майĕпе Ольăпа Трошкăна та аса илтĕмĕр. Вĕсене иккĕшне те Гавриков лайăх пĕлет иккен. Иккĕшне те вăл пачах килĕштермест. Оля пирки тӳрех çапла каларĕ: «Кам ухмахĕ ăна комсомол ячейкин секретарĕ тума сĕннĕ-ши? Манран килес пулсан, бюро çывăхне те яман пулăттăм ăна!» Мĕншĕн Ольăна аплах кураймастăн вара, тесе ыйтсан, Вася çапла ăнлантарчĕ: «Оля килйышне эпĕ тахçанах пĕлетĕп. Пирĕн атте вĕсем патĕнче темиçе çул хушши тарçăра пурăннă. Ку ĕç революцичченех пулнă пулин те, эпĕ кăшт-кашт астăватăп, атте каласа панинчен те пĕлетĕп. Ун чухне Оля ашшĕ хупах хуçи пулнă, хупахра эрех сутса ларнă эппин. Пĕтĕм йывăр ĕçе атте ĕнси çине тиенĕ. Эпĕ, пăртак ӳссен, час-часах атте патне чупса каяттăм. Хурăнвар вĕсен ялĕнчен инçе маррине хăвах пĕлен. Тĕлĕнеттĕм вара: шушкă-премĕке вĕсем, ытти çынсем пек кĕрепенккепе мар, миххи-миххипе илсе лартатчĕç. Çи хăсса яриччен! Эсĕ курнă-и çавăн пеккине?»

— Ăçта унта, — алă султăм эпĕ.

— Оля вăл вăхăтра пĕчĕккĕччĕ ĕнтĕ, — аппăш-пиччĕшĕсем вара пирĕн пек мĕскĕнсем çине çаврăнса та пăхман. Икĕ пиччĕшĕ, Чĕмпĕрти чăваш шкулĕнче вĕренекенскерсем, пĕрремĕш тĕнче вăрçинче хăйсĕн ирĕкĕпе патша çарне кайса, офицерсем пулнăччĕ. Пĕрре кăна мар курнă вĕсене офицер тумĕпе çӳренине...

«Çак офицерсенчен юлман-ши апла Оля Трошкăна панă наган?» — шухăшласа илтĕм эпĕ.

— Ашшĕ вĕсен, — малалла пĕлтерчĕ Гавриков, — пурăна киле пĕтĕмпех йĕркерен тухса кайнăччĕ. Кашни каçех ӳсĕр, арăмĕ пур çинчечех килне темле мăнтăр майра илсе пынă, ӳснĕ ачисенчен те вăтанман пулать... Мĕн каласси пур, Архангел Гавриил союзĕн членĕнче ахлех тăман пулĕ вăл...

— Оля ашшĕ-и?

— Çавă ĕнтĕ.

Трошкана та Гавриков пачах шеллемерĕ: «Пăтранчăк вăл, пуç тӳпинчен пуçласа ури тупанне çитичченех пăтранчăк», терĕ. «Мĕншĕн аплах хăртатăн, — Трошка хутне кĕнĕ пек пултăм эпĕ. — Талантлă ача вăл, ӳкерчĕксем мĕнлерех тăвать, сĕрме купăспа лайăх калать...» «Пултăр! — терĕ Гавриков, — çав çавах — пăтранчăк!. Чикеленсе кайиччен ĕçлеттерес пулать ăна йывăр ĕçре, çурăмĕ тăрăх юхакан тарĕпе çеç ăшри пăтранчăкĕ юхса тухма пултарĕ!..»

Хуларан эпир каçа юлса тухрăмăр: Гавриковпа иксĕмĕр те арăмсем валли куччĕнеç-парне шырарăмăр. Çӳресен-çӳресен, Вася пурçăн чăлха (Маюк валли), эпĕ пурçăн косынка илтĕмĕр те çавăнпа çырлахас терĕмĕр. Пасарта пирĕн еннелле каякан лав тупрăмăр.

— Кĕçĕр ăçта çитĕпĕр? — ыйтрĕ Гавриков лавçăран.

— Çитес çĕре çитĕпĕр, ачасем, — ан кулянăр, — лăплантарчĕ лешĕ. Хăй шăлне, йĕрсе кăна тăрать: сыпнă пулмалла ăшăнмалăх.

— Тăлăп çук-и санăн, чĕркенсе ларма? — ыйтрăм эпĕ.

— Ăçам пур, аçам, — васкаса пĕлтерчĕ хайхискер.

— Хăвна кирлĕ мар-и?

— Çук, çук, — терĕ лавçă — эпĕ кĕрĕкпе вĕт, мана нимĕн те кирлĕ мар...

Ула кĕсрипе темĕн калаçса илчĕ вăл. Пасартан тухрăмăр хайхи. Вăрмана кĕрсен, çанталăк лăпланнă пек пулчĕ, пирĕн те кăмăлăмăрсем çĕкленчĕç. Лавçă юрă ĕнеркелесе пычĕ, хире тухсан вара, хирĕç çил каснине курсан, çĕлĕкне пусарах лартрĕ те лашине хӳтерме тапратрĕ. Гавриковпа иксĕмĕр çуна хыçне кукленсе выртрăмăр, лавçă аçамĕпе витĕнтĕмĕр.

— Нумаях каясса шанмастăп эпĕ ку çынпа, — терĕ Гавриков.

— Мĕншĕн? — ыйтрăм эпĕ.

— Шанчăклă пек туйăнмасть вăл...

Эпĕ чĕнмерĕм. Çуна тупанĕ нăтăртатса пынине итлесе, Ирина çинчен шухăшласа, çывăрса кайнине те сисмен...

Гавриков кăшкăрашса мана тĕке-тĕке илнипе вăрайса кайрăм.

— Мĕн пулчĕ, мĕн кăшкăратăн?

— Кашкăрсем!

— Мĕнле кашкăрсем? Ăçта?

— Сылтăмалла пăх, сылтăмалла! — кăшкăрчĕ Гавриков. — Курмастăн-и?

Вăл кăтартнă çĕре пăхрăм та йăлтăр-йăлтăр кăвак çутăсем вĕлтлетнине асăрхарăм. Чĕремçĕм сиксе тухас пек хăвăрт тапма пуçларĕ. Ула кĕçре вара хăрт-харт туса илчĕ те ĕрĕхсе кайнă пек сиккипе яра пачĕ. Пирĕн лавçă, хăрах аллипе çуна пуçĕнчен ярса илнĕскер, тепĕр аллипе хĕрес хывса, турра кĕлтуса кăна пырать. Çав хушăрах хăй пирĕн çинелле çаврăнса пăха-пăха илет те: «Ах, пĕтрĕмĕр-çке, ачасем, пĕтрĕмĕр», — тесе ӳлеме тытăнать...

— Вася, — терĕм Гаврикова, — наганпа пеме пĕлетĕн-и?

— Пĕлмесĕр, эпĕ Хĕрлĕ Çарта пулнă пуль...

— Ме, — терĕм, наган тыттарса, — патрон урăх çук, барабантисем кăна...

Вася нагана илчĕ, чĕркуçленсе кашкăра тĕллерĕ те кĕрĕслеттерсе персе ячĕ. Тĕттĕм пулин те, асăрхарăм: пĕр кашкăрĕ пăлтăр-палтăр çаврăнса ӳкнĕ пек туйăнчĕ. Гавриков теприне тĕллесе пеме хатĕрленнĕ вăхăтра пирĕн çуна сасартăк сулнăка лекрĕ те, эпир пăкăлт! кăна юр çине тухса ӳкрĕмĕр,

— Вася! — кăшкăртăм эпĕ, — наганне çухатмарăн-и?

— Çухатман, — илтĕнчĕ Вася сасси, — урана хытă ыраттартăм-ха...

Эпир ура çине тăнă тĕле персе ӳкернĕ кашкăра чĕрри туртса çурма пуçланă та иккен...

— Тăванне çисе ямасăр ку кашкăр пире çулăхас çук, — терĕм эпĕ, — атя, малалла каяр.

— Çук, — хирĕçлерĕ Гавриков, — алăра наган пур чухне çак усала чĕрĕ хăварсан, этем пулмастăп вара...

Çапла каларĕ те вăл, тĕллемесĕрех тенĕ пек, тепĕр кашкăрне печĕ. Лешĕ те, пирвайхи пекех, пăлтăр-палтăр çаврăнса ӳкрĕ, урăх çĕкленмерĕ...

— Пултаратăн та-çке, — ырларăм Гайрикова, — эпĕ пулсан, тивертес те çукчĕ пуль...

— Хĕрлĕ Çарта снайпер пулнă, — терĕ вăл.

Шупашкартан таврăннă çĕре Иринăран çыру килнĕ. Чи малтан çавна уçса вуларăм. Ирина аван çырать. Хĕл сиввине кĕрсен хăйне лайăх туйма пуçлани çинчен пĕлтерет. Халĕ кашни кунах икшер хут урама тухса утса çӳреме ирĕк пачăç, тет. Чугун çул çине тухатăп та, анăçалла поезд иртсе кайсан, вăл курăнми пуличченех, тăтăшах сан çинчĕн шухăшласа тăратăп, тесе çырать. Эх, апăрша, апăрша!

«Малалла та сывлăхăм лайăхланса пырсан, — тет вăл, — больницăран кăлараççĕ пулĕ. Темĕн тумалла вара, çывăхри вăхăтрах кăлараççĕ пулсан, те хамăр яла каяс пулать, те сан пата пырсан лайăхрах? Çавна хам та пĕлместĕп. Сана та, ĕçлĕ çынна, чăрмантарас килмест те-ха, курассăм та килет-çке!.. Çакăн пирки хăвăн шухăшна пĕлтер».

Эсĕ Шупашкартан шăнкăравлани çинчен каларĕç мана, тенĕ Ирина. Вăл вăхăтра эпĕ шăпах уçăлса çӳреме тухнă пулнă: инçерех утрăм пулмалла, мана çитсе чĕнеймен вĕсем...

Савăнтăм Иринăн çак çыруне вуласан, чĕререн савăнтăм. Эппин, вăл майĕпе сывалса пырать. Шанчăка çухатма кирлĕ мар апла!

Çийĕнчех ответ çырма лартăм. Шупашкара кайса килни çинчен, çулта кашкăрсем тапăнни çинчен питĕ кулăшла çырса ятăм. Больницăран кăларасси çинчен вăхăтра пĕлтер, тесе асăрхаттартăм Иринăна. Эпĕ сана илме Канаша пыратăп, тесе çыртăм.

Çырса пĕтернĕ тĕле Терентий Васильев пырса кĕчĕ.

— Райкомра пултăн-и? — ыйтрĕ вăл.

— Пулман, — терĕм эпĕ. — Каçалапа тин çитрĕмĕр те, шăнасса та хытă шăннăччĕ, тӳрех хваттере килес терĕм.

— Эппин, эпир райкомол бюровĕн ларăвне ирттерни çинчен пĕлместĕн-ха?

— Пĕлместĕп, — терĕм эпĕ.

— Итле, апла пулсан, — терĕ вăл, çывăхарах ларса. — Авдеевпа Оля ĕçне пăхса тухрăмăр...

Манăн пит-куçăм пĕçерсе кайрĕ. Темшĕн иментĕм Терентий сăмахне илтсен...

— Мана кĕтме пулмарĕ-и-мĕн?

— Пулмарĕ çав, — терĕ вăл, — Иван Ильич çапла канаш пачĕ, эпĕ хам ертсе пытăм...

— Мĕн пирки айăпларĕç вĕсене?

— Авдеев комсомолецăн наган пурринĕ ăдмпăйĕ пĕлнĕ. Борис Ларионч вара Авдебва хăй патне чĕнтернĕ те тĕпчеме тытăннă. «Санăн наган пуррине пĕлетпĕр, эсĕ ăна ăçтан тупрăн, тӳррипе каласа пар», — тенĕ. «Манăй чăнах та наган пулнă, — тенĕ Авдеев, — халĕ çук». — «Ăçта хутăн?» — ыйтнă хайхинчен. «Хуçине тавăрса патăм», — тенĕ лешĕ. «Хуçи кам унăн?» — «Оля», — тенĕ лешĕ.

Çав кунах Борис Ларионч Ольăна чĕнтерсе ыйтнă. Лешĕ наган çинчен нимĕн те пĕлмен. «Ниепле наган та курман, Трошкăна та пама пултарайман», — тенĕ. Эппин Авдеев мĕншĕн сан çине ярать, тесе ыйтсан, Оля: «Кĕвĕçнипе пăтратать», — тесе каланă. «Мĕншĕн кĕвĕçет-ха вăл?» — тесен, Оля: «Хăйĕнчен сивĕннипе кӳлешет», — тенĕ.

Ольăсем патне милицисем кайса ухтарнă, анчах хĕç-пăшал тупман. Вара, Авдеевпа Оля иккĕшĕ те комсомолецсем пулнине шута илсе, бюро ларăвĕнче пăхса тухас терĕмĕр. Борис Ларионч хăй те пулчĕ унта, самантлăха Иван Ильич та кĕрсе тухрĕ. Вăл итлесе кăна тăчĕ, сӳтсе явас ĕçе пачах хутшăнмарĕ.

— Ларура мĕнле тыткаларĕç хăйсене? — ыйтмасăр тӳсеймерĕм эпĕ,

— Йĕркеллĕ мар, — терĕ Терентий. — Оля та, Авдеев та пĕтĕмпех тунчĕç. Оля каллех айăпне пĕтĕмпех Авдеев çине ячĕ, никама та наган таврашĕ паманни çинчен тупăшсах каларĕ. «Трошка мана кӳлешнипе элеклет», — тесе пат татсах ĕнентерчĕ.

— Вара решени йышăнтăр-и?

— Çук, эсĕ таврăнсан тепĕр хут пăхса тухмалла пулать, терĕç.

Тĕлĕнтĕм эпĕ Трошкăпа Оля хăйсене тыткаланинчен. Хам куçпа хам куртăм-çке-ха Трошка аллинчи нагана! Хăшĕ суять вĕсенчен? Трошка пирки Гавриков каланине аса илтĕм: «Пăтранчăк вăл, пăтранчăк пуç!» — терĕ вăл ун пирки. Чăнах та ку ыйтура та пăтратма хăтланмасть-и вăл? Мĕн тума кирлĕ Трошкăна наган? Оля паман пулсан, ăçтан тупнă вăл ăна? Чунĕсене уçса, ăшне-чиккине тавăрса пăхасчĕ пĕреххутчен.

— Юрĕ эппин, — терĕ Терентий, — çулта ĕшеннĕ хыççăн канас та килет пулĕ. Кайса килмеллисем пурччĕ-ха...

Терентий тухса кайсан, эпĕ нумай лармарăм, аспирин ĕçрĕм те, салтăнса, вырăн çине кĕрсе выртрăм. Чӳречерен ӳкекен уйăх çутине пăхса выртнипе çывăрса та кайнă иккен. Нумай çывăрнă-ши, сахал-ши — ăна-кăна пĕлеймерĕм — алăк умĕнче ура сасси илтĕннипе тата кайри пӳртре калаçнипе вăранса кайрăм. Хваттер хуçин сассине уççăнах уйăрса ялтĕм. Тепри кам-ши тата?..

Эпĕ лачкамах йĕп-йĕпе, кăкăр, çурăм çине те чĕп-чĕр тар тапса тухнă иккен. «Халех аялта кĕпене улăштармаллă», шутласа илтĕм эпĕ. Пӳлĕм алăкĕ уçăлчĕ те, хваттер хуçи кĕчĕ. Эпĕ ăна уттинчен палларăм.

— Çывăратăн-и, Миша? — ыйтрĕ вăл, вырăна хыпашласа.

— Халь çеç вăрантăм...

— Тăратăн пулĕ апла, ачам, сана кайри пӳртре чипер пике кĕтсе тăрать.

— Мĕнле пике?

— Кĕрсен куратăн акă, — терĕ вăл, — эпĕ хăй çутса ярам...

— Кинемей, — тилмĕртĕм эпĕ, — тархасшăн чăматанран шурă кĕпе кăларса парăр-ха. Лачкам тара ӳкрĕм те кĕпе улăштарас терĕм.

Кинемей пулĕмрен тухсан, эпĕ аялти кĕпене улăштарса тăхăнтăм та васкасах тумлантăм. Пиншак тăхăнма тăрсан пӳлĕм алăкне шаккарĕç.

— Кĕрĕр!

Пӳлĕме Оля кĕрсен, эиĕ шалтах тĕлĕнтĕм. «Мĕне пĕлтерет-ха ку япала?» — çиçсе илчĕ пуçăмра. «Каçне-çĕрне пăхмасăр, мĕн шыраса çӳрет-ха ку пике?»

— Оля?

— Эпĕ-ха, — терĕ вăл, илĕртуллĕн кулса. — Мĕншĕн тĕлĕнетĕр? Райкомол секретарĕ патне комсомолка кирек хăçан та кĕме пултарать пуль?..

— Ларăр, — кăтартрăм Ольăна пукан, — мĕншĕн хывăнмастăр тата?

— Хывăнса тăрас мар, — терĕ те вăл пукан çине пырса ларчĕ. 

— Мĕн калас тенĕччĕ эсир?

— Миша, — ура çиие тăрса ман паталла çывхарчĕ Оля, — тӳрĕ калаçма юрать-и сирĕнпе?

— Юрать пулмасăр, тӳрĕ калаçмасан тата мĕнле калаçмалла?

— Апла пулсан, чарăр Трошкăна лĕпĕртетме, ман çинчен элек сарма!

— Мĕнле элек сарать вăл сирĕн çинчен?

— Пĕлместĕр пулĕ тата? Наган пирки ĕнтĕ, эпĕ ăна наган панă тесе суять вĕт вăл! Ăçтан тупам-ха эпĕ наган, Трошкăна мĕн тума панă пулăттăм ăна?

— Нимĕн калама та пĕлместĕп...

— Эсир те çав, — тарăхса каларĕ Оля, — сире хăй пăтне наганне кăтартма юри илсе кайнă-çке вăл! Октябрь уявĕ каçĕнче иксĕмĕр пĕрене çинче ларнине, сăнаса тăни çинчен хăй каласа пачĕ... Кĕвĕçнипе халĕ ман çинчен элек сарать. Мĕн тăвас ĕнтĕ манăн? Милицисем пирĕн патăрта ухтарнă хыççăн атте мана çисе яма хатĕр! Кама тилмĕрсе, кам çине таянас манăн йывăр вăхăтра, Миша, сан çине мар пулсан?

Эпĕ иккĕленсе лартăм: Оля каланинче тĕрĕсси те пур пек туйăнчĕ те, çавах ĕненсех каймарăм ăна. Тепĕр енчен, Оля йĕрсе ярасран шиклентĕм. Юратмастăп хĕрарăм куççульне...

— Оля, — терĕм вара, — лăплан, ан кулян. Трошка юриех калать пулсан хăйĕннех пăшăрханмалла пулĕ. Каçар мана, эпĕ паян çеç Шупашкартан таврăнтăм, пăртак шăнса пăсăлтăм пулмалла. Халĕ сана татăклăн нимĕн те калаймăп. Ыран райкомола пыр, унта калаçăпăр...

Оля ман çине кӳреннĕ пек пăхса илчĕ, ура çине çĕкленчĕ, çĕлĕкне тăхăнчĕ.

— Сывă пулăр, чăрмантарнăшăн каçарăр, — терĕ те, вăрт! çаврăнса, алăк патнелле кайрĕ.

— Тăхта, Оля, ăсатса ярам!

— Тавтапуç! — терĕ вăл, — кирлĕ мар. Трошкăна ăсатăр, вăл килес пулсан!..

Оля ман патăма пырса кайнă хыççăн икĕ кунтан пулас, Трошка Борис Ларионч патне кайса шалт тĕлĕнтернĕ. Пырса кĕнĕ те вăл начальник кабинетне, сетел çине шăкăрт! наган кăларса хунă.

— Мĕне пĕлтерет ку япала? — ыйтнă начальник.

— Хайхи нагана илсе килтĕм, — тенĕ лешĕ.

— Мĕнле нагана?

— Ольăна тавăрса патăм, тенине.

Борис Ларионч кăмăллă çын. Тепри пулсан, Трошкăна ятласа илнĕ пулĕччĕ, ятламасан, сиввĕн пăхса та пулин çилли-пăшшине палăртнă пулĕччĕ. Борис Ларионч пачах апла туман: вăл йăл-л! кулса янă, сĕтел çинчи нагана алла илнĕ. Барабанне çавăркаланă, патрон пуррипе çуккине тĕрĕсленĕ, юлăшкинчен нагана пӳрне вĕççĕн тытса силленĕ те Трошкăна çапла каланă:

— Наганĕ чиперех те... номерĕ лармасть...

— Мĕнле лармасть? — сиксе тăнă Трошка, — манăн урăх наган пулман-çке...

— Пĕлместĕп, — хăйĕннех пенĕ Борис Ларионч, — анчах Оля панă наган номерĕ ку мар!

— Мĕнле ку мар? — чĕрре кĕрсе кайнă Трошка. — Манăн урăх наган нихăçан та пулман. Мĕншĕн тăрăхлатăр эсир манран?

— Пулнипе пулманнине хăвăр пĕлетĕр, — тенĕ лешĕ. — Çапах тепĕр наганне те кӳрсе парас пулать.

Нар пек хĕрелсе кайнă Трошка, — çилли-пăшшине шанараймасăр, ӳлесех йĕрсе янă... Борис Ларионч ăна чарман, наганне илнĕ те сейфа питĕрсе хунă.

— Урăх тытмастăп сире, — тенĕ вăл Трошкăна, — киле кайса шухăшласа пăхăр та тепĕр наганне (хайхи Ольăран илнине) çывăхри вăхăтра леçсе пама тăрăшăр. Капла туни пирĕншĕн те, пуринчен малтан хăвăршăн, лайăх пулмалла...

Вăл Трошкăна хулĕнчен çавăтса алăкран кăларсах ăсатса янă...

Çакна эпĕ çийĕнчех пĕлтĕм. Малтан Трошка хăй райкомола пырса каларĕ, вăл тухса кайсан, Борис Ларионч чĕнтерчĕ, Трошкăпа пулнă мыскара çинчен каласа култарчĕ. Малтан эпĕ Борис Ларионч шухăшне ăнлансах илеймерĕм: мĕнле тепĕр наган ыйтать-ха вăл Трошкăран? Трошкăн икĕ наган пулма пултарнă-ши? Калкжов бандинче тăман-çке-ха вăл, тепĕр тесен, Муля пек!

Кун пирки хам иккĕленнине Борис Ларионча пĕр пытармасăр пĕлтертĕм.

— Ан васка-ха, — лăплантарчĕ вăл, — эпĕ те шутламастăп унăн урăх наган пур тесе. Мĕншĕн суйрĕ-ха вăл, эппин, малтан? Ольăна тавăрса патăм тесе мĕншĕн улталарĕ? Пуç купташкине ватса лартăр пăртак, уншăн усал пулас çук! Ман шутпала, — терĕ юлашкинчен Борис Ларионч, — Авдеев комсомолец (ку сăмаха вăл уйрăмах палăртрĕ) çак ĕçе Ольăна ахалех хутшăнтарать: Оля ăна ниепле наган та паман пулмалла.

— Эпĕ те çаплах шутлатăп...

Райкомйла утнă чухне мана ятран чĕнсе илчĕç. Çаврăнса пăхрăм та Маюкпа Вася килнине асăрхарăм. Чарăнтăм, хайхисене кĕтсе илтĕм.

— Сана кам систерчĕ паян килме? — ыйтрăм Гавриковран.

— Мĕншĕн? — терĕ вăл.

— Çур сехетрен черетсĕр бюро ларăвĕ пуçланать, эсĕ пĕлнĕ пекех çитрĕн вара. Вася кулса каларĕ:

— Пĕлетĕн-и кам систернине?

— Çук, ăçтан пĕлем-ха...

— Леш выçă кашкăрсем хыпарларĕç, çул çинче тапăннисем...

— Эпир кулса илтĕмĕр.

— Мĕнле кашкăр çинчен эсир? — ыйтрĕ Маюк.

— Шӳтлесе калатпăр эпир, — терĕ Вася.

Эпĕ Маюк çине пăхса илтĕм. Вăл туллатнă хура кĕрĕк тăхăннă, уринче хура кăçатă, пуçĕнче кĕшемир тутăр, сарăрахскер.

— Куллен-кун чиперленсех пыратăн-çке, Маюк, — терĕм, унăн çырла пек хĕрлĕ питне курса.

Маюк шарламарĕ, йăл-л! кулса илчĕ те тутине шăлам пекки турĕ.

Райкомола кĕтĕмĕр. Маюкпа Вася кĕне-кĕменех алăк патĕнче темĕн пăшăлтатса илчĕç, Маюкĕ çавăнтах тухса кайрĕ.

— Маюка ăçта ăсатрăн? — ыйтрăм тусăмран.

— Секрет, — терĕ Вася, — кайран пĕлтерĕп акă... 

...Лару вĕçленсен, Хурăнвара кайма Гавриков яланхи пек васкамарĕ. Çынсем тухса кайсан, Гавриков пире, Гришăпа иксĕмĕре, тумланма хушрĕ.

— Эсир хатĕр-и? — терĕ вăл.

— Ăçта каймалла? — ыйтрăм эпĕ. Малтан лавккана, унтан сирĕн пата.

— Лавккана мĕн тума?

— Маюк кĕтет, — терĕ вăл, — ĕçме-çиме илмеллеччĕ вăл, ку темĕн илчĕ пулĕ ĕнтĕ...

— Нимĕн те ăнланмастăп, — терĕм эпĕ, Гриша çине ыйтуллăн пахса, — Эсĕ ăнлантăн-и мĕн те пулин?

— Итлĕр, ачасем, — терĕ Гавриков, — Паян Маюк вунтăххăр тултарать» çав куна паллă тăвас терĕмĕр, сирĕнпе пĕрле... Ăнлантăр-и?

— Чăнах калатăн-и?

— Чăн сăмахăн суйи çук! — татса хучĕ Гавриксув. — Айтăр хăвăртрах, Маюк кĕтсе супрĕ пулĕ паян...

Эпир Гришăпа пĕр-пĕрин çине пăхса илтĕмĕр те килĕшес терĕмĕр.

Маюк чăнах та лавккара тăрать иккен...

— Пурте хатĕр-и? — ыйтрĕ Гавриков, кĕрсенех.

— Пурне те илтĕм терĕм те...

— Кайрăмăр апла пулсан.

Гавриков кашнине пĕрер тĕрке çыхă тыттарчĕ, эпир лавккаран тухрăмăр.

— Мĕн илсе тултарнă вара эсир капла? — ыйтрăм эпĕ.

— Çитсен курăпăр, — терĕ Гавриков.

Хваттере çитсен, пирĕя Вася калама çук харсăрланса кайрĕ. Тĕлĕнсех тĕлĕнтĕмĕр эпир вăл çыхă-тĕркене салтса апат-çимĕçне сĕтел çине хума пуçласан. Мĕн кăна илсе тултарман Маюк! Сыр, колбаса, тĕрлĕ йышши канфет, премĕк, печени, шушкă — каласа та пĕтерес çук...

— Эсĕ мул чӳлмекĕ тупман пулĕ-çке Хурăнвар çырминче? — ыйтмасăр тӳсеймерĕм тусăмран.

— Чӳлмек тупман, — терĕ вăл, — индустри заемĕпе алла тенкĕ выляса илтĕмĕр.

— Чăнах калатăн-и?

— Чăнни-суйи кĕрекерех! — аллине сулса илчĕ Вася. — Хăналанăр.

Вася çапла калани Маюка килĕшсех каймарĕ, вăл мăшăрĕ çине ӳпкевлĕн пăхса илчĕ.

Сăмавар вĕресен сĕтел хушшине лартăмăр. Вася хĕрлĕ эрех кĕленчи уçрĕ. Ку таранччен пирĕн лавккара хĕрлĕ эрех пуррине асăрхаманччĕ эпĕ. Кирлех те пулман та вăл пире... Маюк сывлăхĕшĕн ĕçсе патăмăр.

— Трошка çине пăхса тĕлĕнсе лартăм эпĕ паянхи ларура, — пуçларĕ Гриша, — малтан вăл чиперех ларатчĕ, Борис Ларионч сăмах илсен, пĕрре хĕрелсе, тепре шуралса кайрĕ. Вася калама пуçласан, кĕл пек кăвакарса кайрĕ вара. Темĕн каласшăн пек пулчĕ, калаймарĕ... Пăтранчăк терĕм эпĕ ăна... Пăхăр-ха, хăйĕн ирсĕр ĕçне айăпсăр хĕре хутшăнтарма пĕлнĕ тата, анчăк çури!..

— Çынна мĕнле аплах хăртатăн? — пӳлсе каларĕ Маюк.

— Эсĕ пĕлместĕя, Маюк, — лăплантарчĕ Вася мăшăрне. — Вăл этемĕн чунĕ тикĕт пек хура пулмалла... Кам ухмахĕ илнĕ-ши ăна комсомола?

Çав вăхăтра хуллен алăка шаккарĕç. 

— Кам унта? — ыйтрăм эпĕ. 

— Кĕме юратчĕ-ши?

Пӳлĕме Трошка кĕрсен, эпир пурте çав тери тĕлĕнтĕмĕр.

— Батя, — терĕ вăл, — йăпăртлăха тух-ха, калаçмалли пур...

— Кала кунтах, — терĕм эпĕ, — ку юлтапкенчен манăн пытармалли нимĕн те çук.

— Капла тата лайăх, — килĕшнĕ пек пулчĕ вăл, — акă мĕн, батя, Ольăна иксĕмĕр мăшăрланнă ятпа сире хăнана чĕнетпĕр...

— Мĕ-ĕн?.. Эсир Ольăпа мăшăрланатăр-и? — сиксе тăтăм тĕлĕннипе.

— Аха, — терĕ Трошка.

Эпĕ ним калама аптăраса пĕрре пĕрин çине, тепре теприн çине пăха-пăха илтĕм. Мĕнле-ха капла? Адмпайра йытăпа кушак пек хирĕçнĕскерсемех халĕ пĕрлешеççĕ! Мĕн пулса иртмест пулĕ ку çут тĕнчере!

— Туй тăватăр-и-мĕн?

— Туй тесех калас мар та, çавнашкалрах пулса тухать пулас... Кăмăл тусамăр ĕнтĕ...

— Мана чĕнместĕр-и вара? — йĕкĕлтесе ыйтрĕ Гриша.

— Мĕншĕн чĕнес мар, — куланçи пулчĕ Трошка, — эсир те пырăр, кăмăл пулсан…

— Чĕннĕшĕн тавах, — терĕм эпĕ, — халĕ хамăрăн çĕнĕ çынсем пур, вĕсене мĕнле пăрахса хăварас?

— Каçарăр апла пулсан, — терĕ те Трошка тухса кайрĕ.

— Вăт шăпăрлан! — тӳсеймерĕ Гавриков, — çакăн пек шăпăрлана урăх ăçта курнă эсир? Оли те пур... Çӳпçипе хупăлчиех ĕнтĕ.

Хĕл сиввисем иртсе пынăçемĕн Ирина çинчен ытларах та ытларах шухăшлама пуçларăм. Ялтан яла çӳренĕ чухне пăхаттăм та кукшаланма пуçланă сăрт-ту тӳписене, чĕре çурăлса тухас пек ыратма пуçлатчĕ. «Çуркунне çывхарать-çке, мĕнле пурăнать-ши Ирина?» — çуратчĕ шухăш пуçăма. «Сывлăхĕ мĕнле-ши халь? Мĕн тăвать-ши вăл эпĕ ялсем тăрăх çӳренĕ вăхăтра?..» Çырусем çыраттăмăр та-ха эпир пĕр-пĕрин патне, анчах мĕнех вăл хут, тăрăх калаçни? Вольницăран кăларсан, эпĕ ăна хăм пăта пыма чĕннĕччĕ. Килес пекех çырнăччĕ вăл пĕр çырура. Телеграмма илетĕп те Иринăран, теттĕм ăшăмра, çийĕнчех ун патне тухса каятăп... Кăлăхах пулчĕ апла шутлани!

Ирина ман патăма килмерĕ. Вăл больницăран тухнă тĕле Канаша лăпах унăн ашшĕ пырса çитнĕ иккен. Вăл вара хĕрне Вăрманпуçне илсе кайнă. «Мĕн тăвать-ши вăл халь килĕнче? Мĕншĕн пĕлме çук-ши, пĕреххутчен, инçетре пурăнакан чи çывăх çыннăн шухăш-кăмăлне, туйăм-суйăмне?»

Вăрманпуçĕнчен килнĕ малтанхи çыруне илсе вуласан, манăн чун-чĕрем лăштах пулнă пек туйăннăччĕ. Шел, вăл туйăм нумая пымарĕ. Тĕплĕрех, шухăшларах вуласа пăхрăм та Ирина çыруне, вăл юриех мана лăп-лантарас шутпа çырнă пек туйăнчĕ. Паян-ыран çĕре кĕрес пек пурăнать пулин те, хăй çавăх мана, сывă çынна, йăпатма хăтланать. Ах, апăрша чĕри! Мĕнле çав териех кăмăллă пулма пултарнă-ха вăл? «Кĕçех çăва тухатпăр, чунăм Миша, — тенĕччĕ Ирина çырăвĕнче, — эсĕ отпуск илĕн те, иксĕмĕр Пушкăрт енне кăмăс ĕçме кайăпăр. Сĕнтĕрвăрринче пăрахут çине ларăпăр. Шафраново станцине çитиех кĕрлеттерĕпĕр. Курăн вара манăн сывлăх епле çирĕпленнине! Сĕнтĕрвăррннчи кулач майрисем пек самăрăлса кайсан, мен тăвăн-ши мăшăрупала?..»

Ах, Ирина, Ирина, капла шӳтлени вырăнлă пулĕ-ши?

...Парти райкомĕн ларăвĕ пырать. Çуракине ирттересси çинчен калаçаççĕ. Çĕрĕç пайĕн пуçлăхĕ доклад тăвать, хăй, пĕчĕк çеç пулин те, капан пек сарлака.

— Вăрлăх çитет-и районта? — ыйтрĕ Иван Ильич.

— Чухăнсене шута илмесен, — терĕ докладчик, — районта пур йышши вăрлăх та çитет...

Иван Ильич тӳсеймерĕ, пуçларĕ хайхи докладчике пăсăрлантарма. Пуянсен вăрлăх çителĕклине кам пĕлмест? Чухăнсем пирки шухăшлас пулать...

Çак тĕлте «Коммунар Макар» алăка уçрĕ те мана кăчăк туртса тухма чĕнчĕ.

— Мĕн пулнă, мĕншĕн чĕнетĕн?

— Телеграмма килчĕ, — терĕ вăл.

Телеграммине илсен, эпĕ чи малтан камран килнине пăхса илтĕм, «Ирина» тенине асăрхасан, ал-ура тымарĕсем лăштарах пулчĕç... «Коммунар Макар» мана пукан çине лартрĕ, вара тин телеграммине вуласа тухрăм.

«Çакна Илсенех пĕр тăхтамăсăр ман патăма кил. Эпĕ Чуварлейри санаторире выртатăп. Ирина».

Мĕн пурĕ те вуникĕ сăмах кăна, анчах мĕн тери пысăк пĕлтерĕшлĕ вĕсем!

Ирина ялта, Вăрманпуçĕнче тесе пурăннă вăхăтра, вăл Чуварлейри санаторие çитме елкĕрнĕ иккен. Мĕншĕн Ирина мана нимĕн пĕлтермесĕр санаторие кайма шутланă-ха? Сывлăхĕ япăхланнă пулĕ çав! Япăхланнă ĕнтĕ, çуркунне çитсе килнĕ май. Иван Иванч Канашрах: килес çуркунне халех шиклентерет, тесе асăрхаттарчĕ-çке!

Телеграммине пиншак кĕсйине чикрĕм те каллех кабинета кĕтĕм. Ларура çаплах калаçаççĕ, анчах мĕн çинчен калаçнине эпĕ ниепле те тавçăрса илейместĕп...

— Миша, мĕскер пулнă сана? — ыйтрĕ Иван Ильич перерывра.

Эпĕ ăна телеграммăна тыттартăм. Вăл вуласа тухрĕ, каялла тавăрса париччен аллинче çавăркаласа пăхрĕ темĕн шутларĕ пулмалла.

— Хăçан тухса каяс тетĕн? — ыйтрĕ вăл, телеграммине тавăрçа.

— Нимĕн те пĕлместĕп, — алла султăм эпĕ. — Хăвăртрах çитесчĕ кăна.

— Ытлашши ан пăшăрхан, — асăрхаттарчĕ вăл, — темле йывăр пулсан та, пуçа çухатма кирлĕ мар... Ăна пĕлмелĕх пур ĕнтĕ, текех ача мар...

Тепĕр кунах эпĕ Улатăра тухса кайрăм. Канаша çитсен, Улатăр поезчĕ киличчен, Ирина выртнă чугун çул больиицине кĕрсе тухрăм. Иван Иванча кураймарăм пулин те, Лена сестрапа нумайччен калаçрăмăр. Хĕлле Ирина чылай самайланнă пулать. Çыру тăрăх пĕлнĕ те-ха эпĕ çавна, Лена хăй куçĕпе хăй курнă-çке ун чухнехи Иринăна.

— Ирина Петровнăна эпир яланах асăнатпăр, — терĕ Лена юлашкинчен, — пысăк салам калăр ăна...

...Улатăр поезчĕ Мускав вăхăчĕпе каçхине вунпĕр сехетре хашлатса çитрĕ. Вăл Хусанпа Рузаевка хушшинче çӳрет. Пăхатăп та чашлатса тăракан, хĕм сирпĕтекен хура паровоз çине, вăл мана юмахри вĕреçĕлен пек туйăнать... Поезд çинче халăх йышлă мар: çывăракансем çӳлти вырăнсене йышăннă, ларакан-тăракан нумай мар. Эпĕ виççĕмĕш купери чӳрече патне пырса лартăм. Вагонăн ике пуçĕнче икĕ çурта кăна çунниде çутă сахал. Çур сехет пек иртсен, поезд тапранса кайрĕ. Канаш çутинчен хăйнăран пулас, тĕттĕмленчĕ. Поезд тапрансанах манăн чĕрем йăшкаса ырата пуçларĕ. «Мĕншĕн-ха апла? Эпĕ Ирина патне каятăп-çке, ыран ирхинех Иринăна кăкăр çумне чăмăртаса илĕп те, ăшă сăмахсем каласа йăпатăп. Савăнмалла чухне мĕншĕн пăшăрханса пыратăп-ха?..» Шутласа илтĕм те çапла тамбура тухрăм. Кунта пĕр çын пирус туртса тăрать.

— Улатăра миçе сехетре çитетпĕр? — ыйтрĕ вăл.

— Мускав вăхăчĕпе ултă сехетре, — терĕм эпĕ.

— Çутăлсан çитетпĕр, эппин, ку — аван, — терĕ те вагона кĕрсе кайрĕ.

Тамбурта эпĕ чылай тăтам. Шухăшсем, паллах, Чуварлейри çанаторире... «Кĕтет-ши вăл мана çак самантра?»

Йĕпреçе çитиччен тамбуртах тăтăм. Йĕпреçрен иртсен, хам вырăна кĕрсе лартăм. Пирĕн çул çаплах вăрманпа пырать. Вăрманĕ ытла та анлă-çке! Пирĕн район, кунти вырăнпа танлаштарсан, пушă хир кăна. Вăрман çуккипе те çырма-çатра çултан-çул ӳссе пырать пулĕ çав... Тухса пăх-ха юриех пирĕн таврари уй-хире. Çырма хыççăн çырма сарăлса выртать, пĕринчен пĕри тарăнрах! Сайра хутра çеç пĕччен хурама кашласа ларать е пĕчĕк-çеç ката палăрать...

Атрать станцине çитремĕр. Пирĕн поезд чарăнас-и, чарăнас мар-и тенĕ пек хуллен кăна пыраканскер, темиçе хутчен йывăррăн хашлатса илчĕ. Унтан, пĕтĕм вăрмана янратмалла, хытă кăшкăртса ячĕ те чарăнса тăчĕ. Хура вăрман станци çурчĕ хыçнех капланса килнĕ пек туйăнать. Хатĕрленес пулать — кунтан Улатăр инçе мар иккен... Сăр шывĕ урлă каçсан, Улатăр хули пуçланчĕ. Поезд савăйăçлăн вăшлаттарса пырать. Манăн чĕрем тата хытăрах йăшка пуçларĕ. Ăçтарах-ши вăл Чуварлей сали, хăвăртрах çитесчĕ-çке çитмелли çĕре!

Вокзалтан тухрăм кăна, лавçăсем сăрса илчĕç, кирек ăçта илсе кайма тă хатĕр вĕсем. Эпĕ пĕринпе калаçма тытăнсанах, ыттисем, куç хупса иличченех, таçта кайса çухалчĕç. Хăйсем пурте пролетка текен рессорлă тăрантас кӳлнĕ. Кун пек пролеткăсенĕ ун чухне пысак хуласенче çеç курма пулнă. Шупашкарта та курнăччĕ эпĕ çавăн пек пролетка 1921 — 1922 çулсенче, ун çинче облĕçтăвком председателĕ ларса çӳретчĕ. Халĕ мана хама та çавăн пек пролетка çине ларса кайма тӳр килчĕ. Эпир сехете яхăн анлă улăхпа карлаттарса кайрăмăр. Хĕвел тухнă ĕнтĕ, тăхлан пек йывăр пĕлĕтсем карса илнипе çанталăк тĕксĕм курăнать. Сулахайра ял палăрать, чылаях вăрăм пулмалла.

Вăрмана кĕтĕмĕр кăна, хыр-чăрăш хушшипе пысăк мар кăвак çуртсем курăнма пуçларĕç: пĕри — унта, тепри — кунта. Мĕнле йĕркепе лартса тухнă-ши рĕсене?

— Тпру! — чарчĕ лавçă лашине. — Çитрĕмĕр, çамрăк çыннăм, санаторие…

Йăпăр-япăр пролетка çинчен сиксе антăм та иртсе каякан шурă халатлă хĕрарăма чартăм. — Ирина Петровна ăçта выртать?

— Мĕнле Ирина Петровна?

— Сирĕн санаторире, — терĕм эпĕ, — Ирина Петровна Ястребова выртать, вăл мана телеграммăпа чĕнтерчĕ. Эпĕ унăн мăшăрĕ пулатăп. Манăн çавна тупас пулать.

Шурă халатлă хĕрарăм мана хăйпе пĕрле пыма хушрĕ. Нумаях та утмарăмăр, сукмак пеккипе пĕчĕк кăвак çурт патне пырса та çитрĕмĕр. Эпĕ, кĕç-вĕçех Иринăна курассипе савăнса кайнăскер, лутра пусма тăрăх хĕпĕртесех хăпартăм, хĕрарăм хыççăн хайхи çурта кĕтĕм. Чĕре хамăн ура тупанне аннă пек, халь тесен халь çурăлса кайма хатĕр...

— Михаил Васильевич, — терĕ хайхи хĕрарăм пирĕнтен инçе мар тăракан çынна, — çак юлташ Ирина Петровнăна ыйтать.

Каларĕ те çапла хĕрарăм тухса кайрĕ. Палламан çынпа эпир куçа-куçăн юлтăмăр. Вăл ман еннелле çаврăнчĕ те, куçлăхне хывса, мана тинкерсе пăхрĕ.

— Кам пулатăр эсир? — сасă пачĕ хайхискер.

— Ирbна Петровнăн мăшăрĕ.

— Мĕнле ĕнентерме пултаратăр?

Самантлăха эпĕ аптăраса тăтăм. Мĕнле ĕнентерес-ха ку старике? Сасартăк Ирина телеграмми çинчен аса илтĕм те, ăна кĕсъерен кăларса, старике тыттартăм.

— Мĕскер ку? — ыйтрĕ вăл.

— Ирина чĕнсе янă телеграмма.

— Телеграмма тетĕр, — кăмăлсăрланнине уççăнах палăртрĕ вăл. — Кам ярса панă сире телеграмма?

— Пĕлместĕп, — терĕм эпĕ. — Ун пирки телеграммăра нимĕн те каламан... Хăш палатăра-ши вăл? Ман ăна хăвăртрах курасчĕ-çке!

— Çамрăк çыннăм, — терĕ вăл — эсир кунта кану çуртĕнче мар, ӳпке чирне юсакан санаторире! Астăвăр çавна!

— Чухлатăп, — терĕм эпĕ, чунсăр старик вăхăта ахалех иртернипе тарăхса, — эсир кам пулатăр тата?

— Çак вăхăтра главнăй врач ĕçĕсене туса пыракăн медик... Ăнлантăр-и?

— Тавтапуç! — пуçа тайса каларăм эпĕ, — пĕтĕмпех ăнлантăм, медик юлташ. Апла пулсан Ирина ăçта выртнине кăтартса памăр-ши мана?

— Пăртак тăхтас пулать, — терĕ вăл, — ытла ир килсе çитнĕ эсир.

— Миçе сехетре курма пулать, эппин?

— Тăхăр сехет иртсен, — татса каларĕ вăл. Çавăнтах, кăшт шухашласа илнĕ пек пулчĕ те, ман çине пăхмасăр, хушса хучĕ:

— Иккĕмĕш павильонра вăл, кайса курăр, эппин...

Иккĕмĕш павильон пусми тăрăх хăпарнă чухне манăн чĕркуççисем чĕтреве ӳкрĕç. Пусма тăрăх хăпарса терраса çине кĕрсен, самантлăха эпĕ пачах Ирина çинчен мар, урăххи пирки шутласа илтĕм. «Мĕншĕн-ха тухтăр таврашĕсем, Канашра та, кунта та, пире Иринăпа пулма чăрмантараççĕ? Эпĕ хам айăплă-ши кунта: вĕсемпе мамăлтăкла калаçма пĕлместĕп-ши е этем инкекне хăнăхса çитнипе вĕсен чунĕçем хытса ларнă-ши?» Шухăшларăм та çапла алăкран пырса шаккарăм. Шалтан сасă илтĕнмерĕ. Алăкне уçрăм, тĕпелте выртакан Иринăна курнипе телĕнсе, сикмесĕр тăтăм. Ирина куçне хупнă: пуçĕнчи шурă тутри унăн питне тата ытларах шуратать. Хăрах алли кăкăрĕ çинче...

Нумай тăтăм-ши, сахал-ши пĕр вырăнта, ăна калама пĕлместĕп, манăн кăмăлăм Иринăна шелленипе патăртах хуçăлчĕ. Эпĕ ĕлĕкхи Иринăна аса илтĕм: епле илемлĕччĕ, епле чиперччĕ вăл сывă чухне!.. Халĕ вара, тинкеререх пăхмасан, ăна палласа та илес çук: çĕр сăнĕ çапнă тейĕн, вилĕм палли ӳкнĕ тейĕн пичĕ çине...

Элĕ Ирина умне пырса тăтăм та кăкăр çинчи шурă аллине тута патне илсе пытăм. Ирина вăранчĕ, мана палласа илчĕ.

— Мишенька, — терĕ вăл, — çитрĕн-и вара? Вăл çапла каласан, мана сасартăк чун кĕрсе пек пулчĕ: пӳлемре тĕпренех урăхлăнсă улшăннă пей, чир шăрши çапнă пĕчĕк палата ăшă та телейлĕ вырăн пек туйăнсă кайрĕ...

— Чунăм, Ириночка, эсех-и ку?

— Мĕншĕн апла ыйтатăн, Миша? — куçне чарса пăрахрĕ Ирина. — Эпĕ çав териех начарланнă-и вара?

— Уншăн мар, — лăплантарма хăтлантăм мăшăрăма, — эсĕ кунта килсе лекнинчен тĕлĕнетĕп. Мана пĕлтерме ниепле те май килмерĕ-и вара?

— Ун çинчен кайран, — терĕ Ирина, алăран тытма хăтланса. — Лар койка çине, мĕн ура çинче тăратăн...

Эпе лартăм, Иринăна ыталаса илтĕм, çутă çамкинчен хĕрӳллĕн чуптурăм.

— Çитĕ сана, Миша, — чаранçи пулчĕ Ирина.

Эпĕ самантлăха чарăнтăм, путса кайнă куçĕнчен тинкерсе пăхрăм. Ирина тата ытларах начарланнă пек пулчĕ. Сăмси анчах тăрса юлнă тейĕн: пичĕ туртăнса кайнă, тути-çăварĕ сӳннĕ кĕл пек кăвакарнă.

— Питĕ начарланнă пек-и? — шăппăн кăна, тилмĕрсе каланă пек ыйтрĕ Ирина, эпĕ сăнаса пăхнине асăрхасан.

— Ытлах мар та, начарланнă ĕнтĕ, — шелленине пытарма хăтлантăм эпĕ. — Халĕ, эпĕ килнĕ хыççăн, самайланма пуçлатăн ĕнтĕ... Çапла мар-и?

Ирина куланçи пулма хăтланчĕ, анчах кулли тухмарĕ, çепĕç тути пăрăнса илчĕ кăна...

— Тусăм! — пăшăлтатрĕ Ирина, — сана кĕтсе хăшкăлтăм-çке... Мĕншĕн маларах килмерĕн вара? Эсĕ килтĕн çеç, чĕре йăшкама пăрахрĕ... Тытса пăх-ха, вăл халь мĕнле тикĕс тапать...

Эпĕ аллăма унăн кăкăрĕ çине хутăм та итленçи пултăм.

— Мĕнле пек? — ыйтрĕ вăл, — аван тапать-и?

— Маншăн питĕ аван, тухтăрсемшĕн тепле-çке. Ирина, — ыйтрăм кăшт тăхтасан, — амбулаторире хуçаланакан старик фельдшер-и вăл?

— Фельдшер-çке, мĕншĕн ыйтатăн вара?

— Килĕшсех каймарĕ вăл мана. Сирĕн кунта врач çук-и-мĕн?

— Пур-çке, — терĕ вăл, — хамăр ялти Архип Михалч, хăй Улатăрта пурăнать, кунта эрнере виç хут çеç килсе каять.

Пĕр самант эпир чĕнмесĕр пĕр-пĕрне пăхса лартăмăр. 

— Нумайлăха килтĕн-и? — ыйтрĕ Ирина.

— Отпуска килтĕм, — терĕм эпĕ. — Уйăх пĕрле пулăпăр...

Ирина чĕнмерĕ пулин те, эпĕ асăрхарăм: унăн хура куçе йăлкăшса илнĕ пек туйăнчĕ. Вăл ман çумарах пăчăртанчĕ, пичĕпе ман питĕме сĕртĕнчĕ, вăйсăр аллине ыталама хăтланчĕ... Эпĕ ăнлантăм: çак самантра вăл, мана курса савăннипе, иксĕлми ырă кăмăлне, таса юра-тăвĕн хăватне кăтартса парасшăн пулчĕ...

— Ирина, — терĕм пуçĕнчен çупăрласа, — врач мĕн калать сывлаху пярки?

— Татăклăн нимĕн те каламасть, — терĕ вăл. Каларĕ те темле айăплă çын пек куланçи пулчĕ, вырăн çине выртрĕ.

— Уçăлма тухкалатăн-н?

— Тухаймастăп çав, — хурлăхлăн каларĕ вăл. — Ура çине тăрсанах куç хуралса каять те, ниепле те утаймастăп вара...

Манăн чĕрем чул пек хытса ларчĕ, эпĕ нимĕн калама, нимĕн тума аптăрарăм. «Чăнах вилсе кайма пултарать-çке, апăрша, — шутларăм ăшăмра. — Мĕнле пулăшас ăна, мĕнпе çăлса хăварас?»

Те туйрĕ Ирина эпĕ йывăр шухăшланине, те туймарĕ, темĕн каласшăн пек пулчĕ — калаймарĕ, тăрса ларма хăтланчĕ — тăраймарĕ... Пулăшас тесе эпĕ ăна тытсан, вăл кĕххĕм-кĕххĕм туса илчĕ-те каçса кайса ӳсĕрме пуçларĕ. Унăн чирлĕ ӳпки тухса ӳкет пулĕ тесе эпĕ çав тери хăраса кайрăм...

— Сестра! — кăшкăртăм алăка уçса, — килĕр хăвăртрах!.. — Хам çаплах Ирина патĕнче кускаласа çӳрерĕм.

Пырса кĕнĕ сестра Иринăна сиплеме пуçларĕ, тумбочка çинчи эмеле ĕçтерчĕ. Ирина çăварĕнчен чĕп-чĕр юн палкаса тухрĕ...

— Тухăр хăвăртрах! — хушрĕ сестра, — ан чăрмантарăр кунта! 

Тухиччен эпĕ Ирина çине пăхса илме ĕлкĕртĕм, чи малтан çамки çине тапса тухнă пăчăр-пăчăр тарне асăрхарăм... Терраса çине тухсан та Ирина çинчен куçăма илмерĕм. Сестра алăка шалт! тутарса хупрĕ. Пирĕн паталла васкаса фельдшер утнине курсан, пусма тăрăх хăвăрт анса, ăна хирĕç васкарăм.

— Халех! — терĕ вăл, мана асăрхасан, — пулăшу парăпăр ăна...

Фельдшер çине тилмĕрсе пăхрăм, ун хыççăн васкарăм.

— Михал Васильч, — йăлăнтăм эпĕ, — тархасшăн çăлăр Иринăна.

— Мĕн кирлине пурне те тăвăпăр, çамрăк тусăм, — терĕ вăл, васкарах утма пуçларĕ. Пусма патне çитсен, вăл мана асăрхаттарса каларĕ:

— Эсир ан кĕрĕр, тăрăр тулта!.. Эпĕ алăк патĕнче сывламасăр тăтăм. Сас-хура илтĕнменнише пусма çинчен антăм та чӳрече патне пытăм. Хам вут çинчи пек тăратăп. Мĕн чухлĕ тăтăм-ши, чӳрече умĕнче — пĕлместĕп. Ирина лăпланчĕ пулмалла: ӳсĕрни те, йынăшни те илтĕнмерĕ... Энĕ каллех пусма патне çаврăнса пытăм. Палатăран фельдшер тухрĕ, сестра унтах юлчĕ пулас...

— Ирина мĕнле?. — ыйтрăм эпĕ. — Тархасшăн калăр тĕрĕссине...

— Халлĕхе лăпланчĕ, — терĕ вăл, — анчах нумайлă-ха-ши?

— Ăна питĕ йывăр-и-мĕн?

— Кăна хавăрах куртăр пулĕ ĕнтĕ. 

— Кăмăс ĕçме илсе кайма пулать-ши ăна? Фельдшер пуçне сулларĕ:

— Çук, — терĕ вăл, — халĕ кăмăс тă пулăшаймĕ... Маларах шутламалла пулнă ун пирки. Эпĕ ассăн сывласа илтĕм.

— Эсир ăçта чарăнтăр? — ыйтрĕ фельдшер. — Чуварлей салинче хваттер йышăнмарăр-и?

— Çук-ха.

— Апла пулсан, кайса килĕр халь. Эпĕ сире лайăх хваттер кăтартса ярам...

Эпĕ шутларăм: «Ирина патне халĕ кĕртес çук, вăхăта ахаль ирттериччен, чăнах та, кайса хваттер йышăнас мар-и? Эпĕ таврăннă тĕле, тен, Иринăна та çăмăлтарах пулĕ... Шутларăм та çапла, Чуварлее кайма тухрăм. Сали санаторирен инçе мар: пĕр-икĕ анапӳ пур-и, çук-и — çакăн пек çеç. Çитрĕм те хайхи фельдшер каласа янă киле, хваттер ямă ыйтрăм. Хуçисем чăнах та ытлăшши калаçса тăмасăрах мана хваттере яма килĕшрĕç.

— Мĕн чухлĕ пурăнатăр? — ыйтрĕç вĕсем.

— Пĕлместĕп, — терĕм эпĕ, — пĕр-икĕ эрнерен кая пурăнас çук ĕнтĕ...

Мĕн тума кайрăм-ши хваттер йышăнма? Мана вăл пачах кирлĕ пулман! Икĕ эрне мар икĕ кун та пурăнаймарăм унта... Эпĕ таврăниччен Ирина вилсе кайнă...

Чуварлей салинчен тухсан, шухăша путнăскер, эпĕ малтанах васкамарăм. Хыр вăрманĕпе йăпанса, Ирина çинчен шухăшласа, хуллен кăна каялла утрăм. Санатори уçланкине кĕрсен, лаштака хыр кутĕнче çынсем пухăнса ларнине, вĕсем шахматла вылянине асăрхарăм та çавăнта пырса тăтăм. Çав вăхăтрах унта Архип Михалч пырса çитнине асăрхарăм.

— Салам, Архип Михалч! — терĕм, алă парса.

— Александров мар-и ку, — терĕ вăл тĕлĕнсе, — шахматла вылянине курас терĕн-и?

— Шахмат шухăшĕ мар-ха манăн, — терĕм эпĕ. — Эсир çитни нумай пулать-и?

— Пĕр çур сехет пур пулĕ, мĕншĕн ыйтатăн вара?

— Кирлĕ. Ирина Петровнăна куртăр-и?

— Эсĕ ăçтан пĕлетĕн пирĕн ял хĕрне?

— Вăл манăн мăшăрăм пулать.

— Чăнах-и? — тĕлĕнсе кайрĕ Архип Михалч.

— Мĕншĕн суяс-ха?

— Нимĕн тума та май килмерĕ, — терĕ вăл хурлăхлă сасăпа, — тин çеç вилсе кайрĕ вăл, сивĕнсе те çитмерĕ пулĕ-ха...

— Мĕн?! Мĕн калаçатăр, Архип Михăлч?! Эпĕ нумай та пулмасть Ирина патĕнчен тухрăм-çке, ӳслĕкĕ иртсе кайнă хыççăн вăл лăпланчĕ-çке...

— Вилсен пурте лăпланатпăр, — терĕ вăл. — Мĕн тăвас тетĕн, ӳпки пĕтĕмпех çĕрсе кайнă вĕт унăн...

Ирина вилсе кайнине эпĕ тинех ăнлантăм. Вара хăрушла кăшкăрса ятăм та Ирина выртакан павильон патнелле чупрăм.

— Александров юлташ, тăхта, ăçта чупан? — илтĕнчĕ Архип Михалч сасси.

— Ăçта вăл эсремет медикĕ? Ăçта? — кăшкăртăм чупнă çĕрте. — Мĕншĕн улталарĕ вăл мана?

Эпĕ чупса кĕнĕ вăхăтра Ирина патĕнче такамсем апналанатчĕç пулас, анчах эпĕ никама та курмарăм, нимĕн те илтмерĕм.

— Ирина, чунăм, мĕскер турĕç санпала? — тесе кăшкăртăм та ун койки çине тĕшĕрĕлсе антăм, ăна ыталаса илтĕм те пĕчĕк ача пек йĕрсе ятăм... Ман тĕттĕм хупласа илчĕ.



* * *

Вăшăл кăна вăшăл çилсем килет: ши-ши-ши! шăхăрать, çеçенхирте ахăрать, сĕм вăрманта туллашать, мĕскĕн чуна хăратать...

Вăшăл кăна вăшăл çилсем килет: сарă тулла савса хумхантарать, вăрăм çӳçе лăскать — пăтраштарать, шухăш хыççăн шухăш вăркăнтарать...

Вăшăл кăна вăшăл çилсем килет: ырă çыннăн чун-чĕрине çĕклентерет, пит-куçа çупăрлать, ӳт-пĕве кăтăклать, юн тымар таппине ӳстерет, вăйлатать...

Мĕн каласшăн, мĕн систересшĕн вăшăл-вăшăл харсăр çил? Кам пĕлет, кам чухлать унăн чĕлхине? Пат татса калама кам пултарать, эппин? Эсĕ те пĕлместен пулĕ, тусăм, эпĕ те пĕлместĕп, пелме çук-çке çавна, хăямат... Ах, пĕлме çук!

Ăна-кăна пĕлмесен те, этем тени çакна аван чухлама тивĕç: вĕресе тăракан çамрăклăх кирек камшăн та ĕмĕрте пĕрре çеç, çитменни çине çуллахи каç çек питĕ кĕске килет... Апла пулсан, тусăм, хаклă туçăм, чун-чĕре санăн ĕмĕр-ĕмĕр çамрăк пултăр, вăшăл çил пек хăрсăр пултăр, чăн тӳпе пек тăрă пултăр, çут хĕвел пек çутă пултăр!

Чунтан юратни — чĕрене ăшăтать, пурнăçа илемлетет...



* * *

«Юратнă аннеçĕм, аппа, йысна!

Сире вăхăтра ответ парайманшăн тархасласа каçару ыйтатăп. Тайма пуçа хĕç витмест, тенĕ-çке ваттисем.Пĕлсемĕр, тăвансем, сăлтавне, мĕншĕн вăхăтра ответ çырманнине: çак çулта эпĕ авлантăм çеç мар, арăма çухатса, тăлăха тăрса юлма та ĕлкĕртĕм. Çĕр çинче çук халĕ савнă Ирина, вăл çăва çинче, сивĕ тăпра айĕнче выртать, унăн сăнарĕ кăна яланах асăмран тухма пĕлмест...

Каçар, аннеçĕм, каçарăр эсир те, аппа, йысна, çире нимĕн пĕлтермесĕр пурнăçра çавăн пек утăм тума хăйнăшăн... Урăхла тума пултарайман эпĕ, тархасшăн ăнланăр мана, тăвансем...

Анне Иринăна пĕлме тивĕç: вăл Вăрманпуçĕнчи Хурчка Петĕрĕн хĕрĕ. Мăнъялта, высшенечальнăй шкулта эпир Ирйнăпа пĕрле вĕренме пуçланăччĕ. Çавăнтанпах эпĕ унăн сăнарне чĕрере усрарăм. Кайран, эпĕ Шупашкарти педтехннкума кĕрсен, вăл Хусанти педтехникума кайса кĕчĕ... Икĕ çул каярах унтан вĕренсе тухрĕ те Канаш хулинче ачасене вĕрентсе пуранчĕ. Вĕренсе тухна тĕле ăна чахотка çакланнă, çав чиртен вал сывалма пултараймарĕ, кăçалхи апрелĕн çирĕм çиччĕмешенче Чуварлей санаторийĕнче вилсе кайрĕ.

Малтан эпĕ вăл чирлине пачах пĕлмен. Хашпĕр чухне иккеленеттĕм те унăн сывлăхĕ пирки, анчах пĕлсех пĕлмен. Иртнĕ кĕркунне вăл ман патăма пысак çыру çырса ярсан тин эпĕ Ирина питĕ йывăр чирлине, вал Канаш больницинче выртнине пĕлтĕм. Эпĕ ун патне кайма васкарăм. Канаш больницинче Иринăна курсан, шалтах тĕлĕнсе кайрăм, вăл вилес патнех çитнĕ иккен. Шăпах çакăнта пуçăма авланас, Иринăпа мăшăрланас шухăш пырса кĕчĕ. Шутларăм: çапла тунипе унăн кăмăлĕ çĕкленĕ-и, сывлăхĕ лайăхланĕ-и, тен. Тата сиртен мĕн пытарас: эпĕ ăна тахçанах мăшăрланма ӳкĕтленĕччĕ, анчах вăл ун пирки шӳтлесе кăна ирттерсе яратчĕ. Халĕ чухлатăп: чирлĕ пирки вăл çапла тунă иккен...

Çапла, больницăра выртакан савнă хĕрпе çырăнтăмăр та арлă-арăмлă пулса тăтăмăр. Канашра эпĕ, паллах, Иринăпа нумай пурнаймарăм — ĕçрен пăрăнма çук çке-ха. Кайран, больницăран тухсан, ашшĕ ăна Вăрманпуçне илсĕ кайнă иккен. Çуркуннепе вăл каллех йывăр чирлесе ӳкнĕ, ăна Чуварлейри санаторие ăсатнă. Анчах санатори те ăна пулăшаймарĕ. Лăпах эпĕ унта пырса çитнĕ кун вăл вилсе кайрĕ... Ирина тупăкне вара Вăрмар станцийĕ урлă Вăрманпуçне илсе кайрăмăр. Акă мĕн пулса тухрĕ манăн пурнăçра!..

Иринăна пытарсан, манăн чĕремçĕм пуш хутаç пек пушанса юлчĕ. Куляннипе хама хам темĕн туса хурас патне çитрĕм, анчах вăхăтра алла илме пĕлтĕм. Шухăшларам-шухăшларăм та вара вăхăтлăха чăваш çĕршывĕнчен тухса каяс терĕм. Ăçта? — тейĕр эсир. Халлĕхе хам та пĕлместĕп-ха. Çĕршывăмăр анлă, нумай çĕрте çĕнĕрен пысăк заводсем тума тытăнмалла, теççĕ. Днепрогэс, кабиль завочĕ, Царицынри трактор завочĕ, Чулхулари автомобиль завочĕ. Сахал-и ун пеккисем? Ĕçлеме кăна ан ӳркен, çамрăк вăхăт килнĕ чухне. Индустриализаци саманине кĕтсе илтĕмĕр! Ленин вĕрентни çирĕппĕн пурнăçа кĕрсе пыни куç умĕнчех…

Тăван кĕтесрен уйралас тенине Иван Ильич та хирĕç пулмарĕ. Эпир унпа нумай халапларăмăр. Атте пекех хисеплетĕп те эпĕ ăна. Вăл пирĕи район та пăрти райкомĕн секретарĕ пулса ĕçлет. Çула кайма юлташсем те тупăнчĕç: харсăр та шанчăклă юлташсем — Вася Гавриковпа унăн мăшăрĕ — Маюк. Иккĕшĕ те питĕ ĕçчен çынсем... Усал калас çук вĕсем çинчен.

Çуралнă вырăнтан вăхăтлăха тухса каятăп пулсан та, Чăваш республикипе ĕмĕрлехе уйрăлатăп тесе шутламастăп-ха. Кам пĕлет, тен, пысăк стройкăна кайса ĕçĕ хăнăхни кайран, хамăр республикăна таврăнсан та усăллă пулма пултарать. Чăваш çĕршывĕнче те ӳлĕмрен пысăк заводсемпе фабрикăсем тума тытăнассине эпĕ çирĕп шанса тăратăп... Вăл шанăçăн çăлкуçĕ — Коммунистсен партийĕ çирĕппĕн ертсе пынинче!

Каллех калам: çуралнă кĕтесе, атте-аннене, тăвансене ăçтан манан? Ирина тата? Унăн вилтăприне куçран çухатма епле пултарăп-ха? Асатте-аттесен çăви çинче выртать вĕт вăл, Мăнъял çăви çинче! Манассăм çук эпĕ ăна, икĕ куçăм хупăниччен...

Халлĕхе çиттĕр пулĕ. Вырăна çитсе вырнаçсан, тĕплĕн çырса пĕлтерĕп. Сывă пулăр, пурне те пысăк салам.

Сирĕн Миша».

1957-1963 çç.

  